ಪುರಂದರ ಸಾಹಿತ್ಯ ಅಧ್ಯಯನ: ಸಂಪಾದಕರ ಮಾತು
೧
ಪುರಂದರದಾಸರ ಕೀರ್ತನೆಗಳನ್ನು ಕುರಿತು ಕನ್ನಡ ಸಂಶೋಧನೆಗಳಲ್ಲಿ ವಿಮರ್ಶೆಗಳಲ್ಲಿ ಸಾಕಷ್ಟು ಒಳನೋಟಗಳು ವ್ಯಕ್ತವಾಗಿವೆ. ಅಧ್ಯಯನಗಳೂ ಕೂಡಾ ಭಿನ್ನ ಭಿನ್ನ ಮಾದರಿಯಲ್ಲಿ ನಡೆದಿವೆ, ನಡೆಯುತ್ತಲಿವೆ. ಇವುಗಳನ್ನೆಲ್ಲ ಓದಿದರೆ ಪುರಂದರದಾಸರ ಬಗ್ಗೆ ಅವರ ಕಿರ್ತನೆಗಳ ಬಗ್ಗೆ ಒಂದಷ್ಟು ತಿಳುವಳಿಕೆ ಮೂಡುತ್ತದೆ. ಆದರೂ ಪುರಂದರರು ಓದುಗರಿಗೆ ಇನ್ನೂ ದಕ್ಕಬೇಕಿದೆ ಎನಿಸುತ್ತದೆ. ಹೀಗೆ ಅನ್ನಿಸಲು ಅಧ್ಯಯನಗಳ ಹಿಂದಿನ ತಾತ್ವಿಕತೆಗಳು ಹೊಸದಾಗಿ ಹುಟ್ಟುತ್ತಲೆ ಇರುತ್ತವೆ. ಸೈದ್ಧಾಂತಿಕತೆಗಳು ಭಿನ್ನ ಭಿನ್ನ ಮಾದರಿಯಲ್ಲಿ ರೂಪುಗೊಳ್ಳುತ್ತಲೇ ಇರುವುದರಿಂದ ಓದುಗನ-ಕೇಳುಗನ ಕಾಲದ ಸಾಂಸ್ಕೃತಿಕ ಸಂದರ್ಭಗಳು, ಸಮಸ್ಯೆ-ಸವಾಲುಗಳು ಬದಲಾಗುತ್ತ ಎದುರಾಗುತ್ತಿರುವುದರಿಂದಲೂ ಎನ್ನಬಹುದು. ಹೀಗಾಗಿ ಅಧ್ಯಯನಗಳು ಬೆಳೆಯುತ್ತಲೇ ಇರುತ್ತವೆ.
ಆದರೂ ಬೆಳೆಯುತ್ತಲೇ ಇರುವ ಅಧ್ಯಯನಗಳಲ್ಲಿ ಉಪಯುಕ್ತವಾದವುಗಳನ್ನು ಗುರುತಿಸುವುದು ಹೇಗೆ? ಈ ಪ್ರಶ್ನೆಗೆ ಉತ್ತರ ಸರಳವಾಗಿಲ್ಲ. ಸುಲಭವಾಗಿಲ್ಲ ಅನ್ನಿಸುತ್ತದೆ. ಅಕಾಡೆಮಿಕ್ ವಲಯದಲ್ಲಿ ಪುರಂದರದಾಸರನ್ನು ಅವರ ಕೀರ್ತನೆಗಳನ್ನು ಕುರಿತು ವ್ಯಕ್ತವಾದ ಚಿಂತನೆಗಳನ್ನಾಧರಿಸಿ ಉಪಯುಕ್ತತೆಯನ್ನು ಗುರುತಿಸುವುದು. ಚಿಂತನೆಗಳು ಭಿನ್ನ ಭಿನ್ನವಾದರೂ ಅವು ಪೂರಕವಾಗಿ, ವಿಸ್ತಾರವಾಗಿ ಬೆಳೆಯುತ್ತಿವೆ ಅನ್ನುವಂತಿದ್ದರೆ ಅಷ್ಟರಮಟ್ಟಿಗೆ ಸಾರ್ಥಕ ಅನ್ನಬಹುದು. ಒಂದು ಮಾದರಿಯನ್ನು ಅನುಸರಿಸಿ, ಅದರ ಅನುಕರಣೆಗಳು ಬೆಳೆಯುವುದು ಸಾಮಾನ್ಯವಾಗಿಬಿಟ್ಟಿದೆ. ಅದರಲ್ಲೂ ಮಧ್ಯಕಾಲೀನ ವಚನಕಾರರನ್ನು, ದಾಸರನ್ನು, ತತ್ವಪಾದಕಾರರನ್ನು ಕುರಿತು ನಡೆಯುತ್ತಿರುವ ಅಧ್ಯಯನಗಳಲ್ಲಿ ಬದುಕು-ಬರಹ ಮಾದರಿಗಳು ಹೆಚ್ಚಾಗಿದ್ದು, ಅವುಗಳಲ್ಲಿ ಹೆಚ್ಚಿನ ಅಧ್ಯಯನಗಳು ಏನನ್ನೂ ಹೇಳುವುದಿಲ್ಲ. ಅಧ್ಯಯನಕಾರರ ತಾತ್ವಿಕ ನಿಲುವುಗಳೇ ಕಾಣಿಸುವುದಿಲ್ಲ. ಬದುಕು ಎಂದರೆ ಬದುಕಿನ ದಾಖಲೆಗಳು, ಬರಹ ಎಂದರೆ ಬರಹಗಳನ್ನು ಉಲ್ಲೇಖಿಸುವ, ಅವುಗಳ ಸಾರವನ್ನು ನಿರೂಪಿಸುವುದೇ ಹೆಚ್ಚು. ಅಧ್ಯಯನಕ್ಕೆ ಒಳಗಾಗುವ ವಚನಕಾರ, ದಾಸ, ತತ್ವಪದಕಾರರ ಕಾವ್ಯವನ್ನು, ಅದರ ತುಣಕುಗಳನ್ನು ಉಲ್ಲೇಖಿಸಿ, ಅದರ ಫೇಸ್ ವ್ಯಾಲ್ವಾ** ಅನ್ನೇ ತಿರುಳು ಎಂದು ಭಾವಿಸುವ ಅಧ್ಯಯನಗಳು ಹೆಚ್ಚಾಗಿ ಹುಟ್ಟಿಕೊಳ್ಳುತ್ತಿವೆ. ಇಲ್ಲಿ ಅಧ್ಯಯನಕಾರನ ತಾತ್ವಿಕತೆ ಮಾಯವಾಗಿರುತ್ತದೆ. ಇದರ ಅರ್ಥ ಅಧ್ಯಯನಕ್ಕೆ ಒಳಗಾಗುವ ಕವಿ-ಕಾವ್ಯಕ್ಕಿಂತ ಅಧ್ಯಯನಕಾರನ ಚಿಂತನೆ ವಿಜೃಂಭಿಸಬೇಕು ಎಂದಲ್ಲ. ಕವಿ-ಕಾವ್ಯ ಆಕರವಷ್ಟೇ, ಅದನ್ನು ಒಂದು ಸೈದ್ಧಾಂತಿಕ ನೆಲೆಯಲ್ಲಿ ಅರ್ಥೈಸುವ ಸಾಮರ್ಥ್ಯ ಅಧ್ಯಯನಕಾರನಿಗಿರಬೇಕು ಎಂದರ್ಥ. ಯಾವುದೇ ಅಧ್ಯಯನಗಳಲ್ಲಿ ಅಂತಿಮವಾಗಿ ಅಧ್ಯಯನಕಾರನ ಚಿಂತನೆ ಮುಖ್ಯವಾಗುತ್ತದೆ. ಈ ನೆಲೆಯಿಂದ ಅಧ್ಯಯನಗಳು ನಡೆಯಬೇಕೆಂದು ತೋರುತ್ತದೆ. ಇದು ಹೊಸ ವಿಚಾರವೇನಲ್ಲ.
ವಿಚಾರ ಸಂಕೀರ್ಣಗಳು ಮತ್ತೇ ಮತ್ತೆ ನಡೆಯುವುದು ಯಾಕೆ? ಸಾಹಿತ್ಯವನ್ನು ಕುರಿತು ಹೊಸ ವ್ಯಾಖ್ಯಾನ ಸಾಧ್ಯವಾಗಬಹುದೆ ಎಂದು ಅರಿಯಲು ಮಾತ್ರ. ಆದರೆ ವಿಚಾರ ಸಂಕಿರಣಗಳು ಒಂದು ವಿಷಯ ಕುರಿತು ನಡೆಯುತ್ತಿದ್ದರೆ, ಮಾತನಾಡುವವರು ಹಲವರಿದ್ದರೂ ಗ್ರಹಿಕೆಗಳಲ್ಲಿ ಭಿನ್ನ ಆಯಾಮಗಳು, ಭಿನ್ನ ನೆಲೆಗಳು ವ್ಯಕ್ತವಾಗುವ ಬದಲು ಒಂದೇ ದನಿ, ಅಂದರೆ ಸಾಮಾನ್ಯವಾದ ಒಂದು ಗ್ರಹಿಕೆಯ ಮೇಲೆ ಕೆಲವು ವಿವರಣೆಗಳು ಕಾಣಿಸುತ್ತವೆಯೇ ಹೊರತು, ಭಿನ್ನ ಭಿನ್ನ ಗ್ರಹಿಕೆಗಳು ವ್ಯಕ್ತವಾಗುವುದಿಲ್ಲ. ಹೀಗಾಗಿ ಚರ್ಚೆಗಳು ನಡೆಯದೇ ಇರುವುದಕ್ಕೆ ಇದೂ ಕಾರಣ ಎನ್ನಬಹುದು. ಭಿನ್ನ ಭಿನ್ನ ಗ್ರಹಿಕೆಗಳು ವ್ಯಕ್ತವಾದರೆ ಮಾತ್ರ ಚರ್ಚೆ, ಸಂವಾದ ಹುಟ್ಟಲು ಸಾಧ್ಯವಾಗುತ್ತದೆ. ಕನ್ನಡ ವಿಮರ್ಶಾ ವಲಯದಲ್ಲಿ ಇದು ಈಗ ಇನ್ನೂ ಹೆಚ್ಚಾಗಬೇಕೆಂದು ಕಾಣುತ್ತದೆ.
ಪುರಂದರದಾಸರನ್ನು ಆರಾಧಿಸುವ ಸಮುದಾಯಗಳು ಬಹಳವಿಲ್ಲ. ಒಂದೇ ಎನ್ನಬಹುದು. ಅದು ವೈದಿಕ ಸಮುದಾಯ ಮಾತ್ರ. ಈ ಮಾತನ್ನು ಪುರಂದರರ ಸಾಹಿತ್ಯವನ್ನು ಅಧ್ಯಯನ ಮಾಡುವ ಬೌದ್ಧಿಕ ವಲಯಕ್ಕೆ ಅನ್ವಯಿಸಲು ಆಗುವುದಿಲ್ಲ. ಪುರಂದರರನ್ನು ಆರಾಧಿಸುವ ಸಮುದಾಯ ಮತ್ತು ಅದರ ವ್ಯಕ್ತಿಗಳ ಮನೋಭಾವಗಳನ್ನು ಗ್ರಹಿಸುವ ಅಧ್ಯಯನಗಳು ನಡೆದಿವೆಯೇ? ಯಾವ ಕಾರಣಗಳಿಗಾಗಿ ಆರಾಧಿಸುತ್ತಾರೆ? ಈ ಆರಾಧಿಸುವ ನೆಲೆಗಳ ಸ್ವರೂಪವೇನು? ತಾತ್ವಿಕತೆ ಏನು? ಎಂಬುದರ ಬಗ್ಗೆ ಅಧ್ಯಯನಗಳು ನಡೆಯುವುದಿಲ್ಲ. ಯಾಕೆಂದರೆ ಇದಕ್ಕೆ ಭಾಷಿಕ ರಚನೆಗಳು ಇರುವುದಿಲ್ಲ. ಇದ್ದರೂ ಅವುಗಳನ್ನೂ ಗಂಭೀರ ಅಧ್ಯಯನಕ್ಕೆ ಪರಿಗಣಿಸುವುದಿಲ್ಲ. ಮುಗ್ಧ ಭಕ್ತಿ ಎಂತಲೋ, ಭಾವುಕತೆ ಎಂತಲೋ ಗುರುತಿಸಿ ಕೈ ಬಿಡುವ ಸಾಧ್ಯತೆಗಳು ಹೆಚ್ಚು. ಪುರಂದರದಾಸರ ಕುರಿತು ಸಿನೆಮಾಗಳು, ನಾಟಕಗಳು, ಹಾಡುಗಳು, ಕಥೆಗಳು, ಪವಾಡಗಳು, ಕಾವ್ಯಗಳು ಹುಟ್ಟಿಕೊಂಡಿವೆ. ಈ ಬಗೆಯ ಪ್ರಕಾರಗಳಲ್ಲಿ ಪುರಂದರರನ್ನು ಗ್ರಹಿಸುವ ವಿಧಾನಗಳು, ಅವುಗಳ ಸೈದ್ಧಾಂತಿಕತೆಗಳನ್ನು ಗುರುತಿಸುವ ಅಧ್ಯಯನಗಳು ಕಮ್ಮಿ. ‘ಜನಪ್ರಿಯ ಮಾಧ್ಯಮ’ಗಳಲ್ಲಿ ಪುರಂದರದಾಸರು ಕಾಣಿಸಿಕೊಂಡಿದ್ದಾರೆ. ಅವುಗಳ ಅಧ್ಯಯನದ ಅಗತ್ಯವಿದೆಯೆಂದು ತೋರುತ್ತದೆ.
ಪುರಂದರರನ್ನು ನೆನೆಯುವುದು ಅಂದರೆ, ಪುರಂದರರ ಕೀರ್ತನೆಗಳ ತಿರುಳಿನ ಮುಖೇನ ನೆನೆಯುವುದೇ? ಅಕಾಡೆಮಿಕ್ ವಲಯಕ್ಕೆ ಪುರಂದರರು ಅಂದರೆ ಅವರ ಕೀರ್ತನೆಗಳು, ಅವುಗಳ ಸತ್ವ ಎಂದೇ ಅರ್ಥ. ಆರಾಧಿಸುವ ವಲಯದ ವ್ಯಕ್ತಿಗಳಿಗೆ ಕೀರ್ತನೆಗಳನ್ನು ನೇಪಥ್ಯದಲ್ಲಿಟ್ಟುಕೊಂಡೆನೂ ನೆನೆಯುವುದಿಲ್ಲ. ಪರಂಪರೆಯ ನೆರವಿರಬಹುದು. ಕೇಳುವಿಕೆಯಿಂದ ಕೀರ್ತನೆಗಳ ಕೆಲವು ಸಾಲುಗಳು ಮನಸ್ಸಿನಲ್ಲಿರಬಹುದು. ಇದರಿಂದಲೇ ಆರಾಧಿಸುತ್ತಾರೆ. ಇಂಥವರಿಗೆ ಪುರಂದರ ಅಂದರೆ ಹರಿಯನ್ನು ಮನಗಾಣಿಸುವವನೂ ಆಗಿರುತ್ತಾನೆ. ನೇರವಾಗಿ ಹರಿಯನ್ನು ಗ್ರಹಿಸುವುದು ಕಮ್ಮಿ. ದಾಸರಿಂದ ರೂಪಿತವಾದ ಹರಿಯನ್ನು ನೆನೆಯುವುದೇ ಹೆಚ್ಚು. ಪುರಂದರರ ಕೆಲವು ಸಾಲುಗಳು ಮಾತುಗಳಾಗಿ, ತತ್ವಗಳಾಗಿ ಮನಸ್ಸಿನಲ್ಲಿ ತುಂಬಿರುತ್ತವೆ. ಸುಖ-ದುಃಖಗಳಿಗೆ ಅನ್ವಯಿಸಿಕೊಂಡು ಬದುಕನ್ನು ಈಸುವ ಸಾಮರ್ಥ್ಯ ಪಡೆಯುತ್ತಾರೆ. ಇನ್ನೂ ಹಲವಾರು ನೆಲೆಗಳಿರಬಹುದು. ಪುರಂದರರನ್ನು ನೆನೆಯುವ ಆರಾಧಿಸುವ ನೆಲೆಗಳನ್ನು ಶೋಧಿಸುವ ಅಧ್ಯಯನಗಳು ಭಾವುಕ ನೆಲೆಯಲ್ಲಿಯೇ ನಡೆಯಬೇಕೆಂದೆನೂ ಇಲ್ಲ. ಈ ಅಧ್ಯಯನಗಳು ಚಿಂತನೆಗಳನ್ನು ರೂಪಸಿಕೊಳ್ಳುತ್ತವಷ್ಟೇ.
ವಿಚಾರ ಸಂಕೀರ್ಣಗಳಲ್ಲಿ ನಿಡಿದ ಅಥವಾ ಆಯ್ದುಕೊಂಡ ವಿಷಯವನ್ನು ಅಧ್ಯಯನಕಾರರು ಪ್ರಶ್ನಿಸಿಕೊಳ್ಳುವುದು ಕಮ್ಮಿ. ನೀಡಿದ, ಆಯ್ದುಕೊಂಡ ವಿಷಯವನ್ನು ಕುರಿತು ನಿರೀಕ್ಷಿತ ತೀರ್ಮಾನಗಳನ್ನು ಒಪ್ಪಿಕೊಳ್ಳಲಾಗುತ್ತದೆಯೇ ಹೊರತು ಭಿನ್ನವಾದ ಆಲೋಚನೆಗಳು ಮಂಡನೆಯಾಗುವುದಿಲ್ಲ. ಈ ಸಂಕನದಲ್ಲಿ ‘ವೈರಾಗ್ಯ’ ಮತ್ತು ‘ಜೀವನಪ್ರೀತಿ’ ವಿಷಯಗಳನ್ನು ಸಮಸ್ಸೀಕರಿಸಿಕೊಂಡಿಲ್ಲ. ಹಾಗೆಯೇ ‘ವಿಡಂಬನೆ’ ಕೂಡಾ ಸಮಸ್ಸೀಕರಿಸಿಕೊಂಡರೆ ತಲುಪುವ ತೀರ್ಮಾನಗಳಲ್ಲಿ ಭಿನ್ನ ವ್ಯಾಖ್ಯಾನ ಅಥವಾ ಫಲಿತಗಳು ಕಾಣಲು ಸಾಧ್ಯವಿದೆ. ಪ್ರಭುತ್ವ, ಸಮಾಜ, ಅನುಭಾವ, ಲೋಕದೃಷ್ಟಿ, ಕಾವ್ಯತತ್ವ, ದೇಸಿ ಮುಂತಾದ ವಿಷಯಗಳು ಸಾಮಾನ್ಯ ಒಪ್ಪಿತ ತಿಳುವಳಿಕೆಗಿಂತ ಭಿನ್ನವಾಗಬೇಕಾದರೆ ಅವುಗಳನ್ನು ಸಮಸ್ಸೀಕರಿಸಿಕೊಳ್ಳುವುದರಿಂದ ಸಾಧ್ಯ ಎಂದು ತೋರುತ್ತದೆ. ಇಲ್ಲಿನ ಪ್ರಬಂಧಗಳು ಭಿನ್ನವಾಗಲು ಯತ್ನಿಸಿವೆ. ಮಧ್ವ ತತ್ವದ ನಿರೂಪಣೆ ಪುರಂದರರಿಂದ ಆಗಿದೆಯೋ? ಆಗಿಲ್ಲವೋ? ಆಗಿದ್ದರೆ ಅದರ ತಾತ್ವಿಕ ಸ್ವರೂಪ ಗುರುತಿಸಬೇಕು. ಆಗಿಲ್ಲದಿದ್ದರೆ ಪುರಂದರರು ಅದನ್ನು ಮೀರುವ ವಿಧಾನ ಮತ್ತು ಪುರಂದರರ ಆಸಕ್ತಿಗಳನ್ನು ಗುರುತಿಸಬೇಕು. ಈ ಪ್ರಬಂಧಗಳಲ್ಲಿ ಪ್ರಶ್ನೆಗಳಿಲ್ಲ. ವಿಷಯದನ್ವಯ ವಿವೇಚಿಸಲಾಗಿದೆ. ಇಂಗ್ಲಿಷ್ ಭಾಷೆಗೆ ಅನುವಾದಗೊಂಡ ಪುರಂದರ ಕೀರ್ತನೆಗಳು, ಅವುಗಳನ್ನು ಅರ್ಥೈಸಿದ ಬಗೆಯನ್ನು ಇಲ್ಲಿನ ಪ್ರಬಂಧದಲ್ಲಿ ಗುರುತಿಸಲಾಗಿದೆ. ದೇಸಿ ಕವಿ-ಅನುಭಾವಿ, ಸಂತರನ್ನು ಇಂಗ್ಲಿಷ್ ವಿದ್ವಾಂಸರು, ತಮ್ಮ ಅಧೀನ ಭಾರತವನ್ನು ಸಮರ್ಥಿಸಲು ಬೇಕಾದ ತಾತ್ವಿಕತೆಯನ್ನು ಕಟ್ಟಿಕೊಂಡಿರುವುದು ಇಂಥ ಲೇಖನಗಳಿಂದ ತಿಳಿಯುತ್ತದೆ. ಈ ಬಗೆಯ ಶೋಧದ ಅಗತ್ಯವಿದೆ ಅನ್ನಿಸಿದೆ. ಕರ್ನಾಟಕ ಸಂಗೀತಕ್ಕೆ ಪುರಂದರರ ಕೊಡುಗೆಯನ್ನು ತಿಳಿಸುವ ಬರಹವಿದೆ. ಈ ಸಂಕಲನದ ಪ್ರಬಂಧಗಳು ಹೊಸ ದಾರಿ ಕಂಡುಕೊಳ್ಳುವ ಯತ್ನದಲ್ಲಿವೆಯೇ ಎಂಬುದನ್ನು ಓದುಗರು ಗುರುತಿಸಲೆಂದು ಆಶಿಸುತ್ತೇನೆ.
೨
‘ಪುರಂದರದಾಸರ ಅಧ್ಯಯನ ಪೀಠ’ದಿಂದ ವಿಚಾರ ಸಂಕಿರಣದ ಈ ಸಂಕಲನವು ಪ್ರಕಟಣೆಯಾಗುತ್ತಿದೆ. ಈ ಪೀಠದ ಸಲಹಾ ಸಮಿತಿ ಸದಸ್ಯರಾದ ಡಾ. ವೀಣಾ ಶಾಂತೇಶ್ವರ, ಡಾ. ಎಚ್. ಎನ್. ಮುರಳೀಧರ ಅವರು ತುಂಬು ನೆರವು ನೀಡಿದ್ದಾರೆ.
‘ಪುರಂದರದಾಸರ ಸಾಹಿತ್ಯ ಅಧ್ಯಯನ’ ಎಂಬ ವಿಚಾರ ಸಂಕಿರಣವನ್ನು ದಿನಾಂಕ ೨೪ ಮತ್ತು ೨೫ ಅಕ್ಟೋಬರ್ ೨೦೦೯ರಂದು ಧಾರವಾಡದಲ್ಲಿ ನಡೆಯಿತು. ಡಾ. ವೀಣಾ ಶಾಂತೇಶ್ವರ ಅವರ ನೇತೃತ್ವದಲ್ಲಿ ಡಾ. ಅಣ್ಣಾಜಿರಾವ್ ಸಿರೂರ ರಂಗಮಂದಿರ ಪ್ರತಿಷ್ಠಾನ, ಸೃಜನಾ ಕರ್ನಾಟಕ ಕಾಲೇಜಿನ ಆವರಣ ಧಾರವಾಡ ಸಹಯೋಗದಲ್ಲಿ ನಡೆಯಿತು. ಈ ವಿಚಾರ ಸಂಕಿರಣದಲ್ಲಿ ಡಾ. ಕೇಶವ ಶರ್ಮ ಕೆ., ಶ್ರೀ ಆನಂದ ಝಂಜರವಾಡ, ಡಾ. ಜಿ.ಎಂ. ಹೆಗಡೆ, ಡಾ. ಸ್ವಾಮಿರಾವ್ ಕುಲಕರ್ಣಿ, ಶ್ರೀ ಶ್ರೀಧರ ಬಳಗಾರ, ಡಾ. ವಿಕ್ರಮ ವಿಸಾಜಿ, ಡಾ. ಎನ್. ಕೆ. ರಾಜಲಕ್ಷ್ಮಿ, ಡಾ. ಶ್ರೀಧರ ಹೆಗಡೆ ಬದ್ರನ್, ಡಾ. ಅರುಣ ಜೋಳದಕೂಡ್ಲಿಗಿ, ಡಾ. ಆರ್. ತಾರಿಣಿ ಶುಭದಾಯಿನಿ, ಎಚ್. ಎನ್. ಮುರಳೀಧರ ಮತ್ತು ಡಾ. ಶ್ಯಾಮಸುಂದರ ಬಿದರಕುಂದಿ ಇವರೆಲ್ಲ ವಿಚಾರಸಂಕಿರಣದಲ್ಲಿ ಪಾಲ್ಗೊಂಡು ಪ್ರಬಂಧಗಳನ್ನು ಮಂಡಿಸಿದ್ದಾರೆ. ಪುರಂದರ ಸಾಹಿತ್ಯ ಅಧ್ಯಯನ ಪೀಠದಿಂದ ಈ ವಿಚಾರ ಸಂಕಿರಣ ನಡೆಯಿತು. ಈ ಪೀಠದಿಂದ ವಿಶೇಷ ಉಪನ್ಯಾಸ ಮಾಲೆಯಲ್ಲಿ ಎರಡು ಸ್ಥಳಗಳಲ್ಲಿ ಉಪನ್ಯಾಸಗಳು ನಡೆದಿವೆ. ಪಂಚಮಿ ಸಾಂಸ್ಕೃತಿಕ ವೇದಿಕೆ, ತುಮಕೂರು (೨೦.೧೨.೨೦೦೯) ಮತ್ತು ಸ್ನಾತಕೋತ್ತರ ಕೇಂದ್ರ ಯರಗೇರಾ, ರಾಯಚೂರು (೨೦.೧೧.೨೦೦೯) ಇಲ್ಲಿ ಆಯೋಜಿಸಿದವರು ಶ್ರೀ ವೆಂಕಟರೆಡ್ಡಿ ಮತ್ತು ಡಾ. ವಿಕ್ರಮ ವಿಸಾಜಿ ಇಲ್ಲಿನ ಉಪನ್ಯಾಸಗಳನ್ನು ಈ ಸಂಕಲನದಲ್ಲಿ ಸೇರಿಸಲಾಗಿದೆ.
ವಿಭಾಗದ ಎಲ್ಲ ಬೌದ್ಧಿಕ ಚಟುವಟಿಕೆಗಳಿಗೆ ನೆರವು ನೀಡುತ್ತಿರುವ ಕುಲಪತಿ ಡಾ. ಎ. ಮುರಿಗೆಪ್ಪ, ಕುಲಸಚಿವ ಡಾ. ಮಂಜುನಾಥ ಬೇವಿನಕಟ್ಟಿ ಅವರಿಗೆ, ಅಧ್ಯಯನಾಂಗದ ನಿರ್ದೇಶಕ ಡಾ. ವೀರೇಶ ಬಡಿಗೇರ, ಪ್ರಸಾರಾಂಗದ ತಾಂತ್ರಿಕ ಸಲಹೆಗಾರರಾದ ಶ್ರೀ ಸುಜ್ಞಾನಮೂರ್ತಿ, ಡಾ. ಮೋಹನ್, ಶ್ರೀ ಕೆ.ಕೆ. ಮಕಾಳಿ ಈ ಪುಸ್ತಕ ಪ್ರಕಟಣೆಗೆ ಪ್ರೋತ್ಸಾಹ ನೀಡಿದ್ದಾರೆ. ಕನ್ನಡ ಸಾಹಿತ್ಯ ಅಧ್ಯಯನ ವಿಭಾಗದ ಮುಖ್ಯಸ್ಥರಿಗೆ, ಅಧ್ಯಾಪಕರಿಗೆ, ಸಂಶೋಧನ ವಿದ್ಯಾರ್ಥಿಗಳಾದ ಶ್ರೀ ತುಕಾರಾಮ ನಾಯ್ಕ, ಶ್ರೀ ಕೆ.ಎಚ್. ಧರ್ಮವೀರ, ಶ್ರೀ ಗುರುರಾಜ ಮತ್ತು ಕಚೇರಿ ಸಹಾಯಕರಾದ ಶ್ರೀ ಪಿ. ಕರೀಂಸಾಬ್, ಡಿಟಿಪಿ ಮಾಡಿ ಕೆಲಸ ನಿರ್ವಹಿಸಿದ ಶ್ರೀ ಸುರೇಶ ಕರಿಲಿಂಗಣ್ಣವರ, ಕರಡು ನೋಡಿದ ಜಗಳೂರು ಎಚ್. ಕುಮಾರ ಅವರು ಪುಸ್ತಕ ರೂಪುಗೊಳ್ಳುವಲ್ಲಿ ದುಡಿದಿದ್ದಾರೆ. ಈ ಎಲ್ಲ ಮಹನೀಯರಿಗೆ ಪುರಂದರ ಅಧ್ಯಯನ ಪೀಠದ ವತಿಯಿಂದ ತುಂಬು ಹೃದಯದ ಕೃತಜ್ಞತೆಗಳು ಸಲ್ಲುತ್ತದೆ.
ಡಾ. ಅಮರೇಶ ನುಗಡೋಣಿ
ಪುರಂದರ ಸಾಹಿತ್ಯ ಅಧ್ಯಯನ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜಿವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಶಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೆ ಮಾದರಿ’ ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳುವಳಿಕೆಯನ್ನು ತನ್ನ ತೆಕ್ಕೆಗೆ ಜೊಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸ ಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನಿತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾದ್ಯವಾಗುತ್ತದೆ.
ನಮ್ಮೆದುರಿಗೆ ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನೇಳು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ. ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
‘ಪುರಂದರ ಸಾಹಿತ್ಯ ಅಧ್ಯಯನ’ ಎಂಬ ಈ ಸಂಪಾದನ ಕೃತಿ ವಿಶಿಷ್ಟವಾಗಿದೆ. ಹೊಸ ಪೀಳಿಗೆಯ ವಿಮರ್ಶಕರು ಪುರಂದರರ ಕೀರ್ತನೆಗಳನ್ನು ಸಾಂಸ್ಕೃತಿಕ ನೆಲೆಯಲ್ಲಿ ಗ್ರಹಿಸಿರುವುದು ಮೆಚ್ಚಬೇಕಾದ ಸಂಗತಿ. ಪುರಂದರರು ಹರಿದಾಸ ಪರಂಪರೆಯಲ್ಲಿ ಸಮರ್ಥ ಪ್ರತಿನಿಧಿಯಾಗಿ ನಿಂತವರು. ಅವರ ಕೀರ್ತನೆಗಳು ಓದುಗರ ಸತ್ವ ಸಾಮರ್ಥ್ಯವನ್ನು ಪರೀಕ್ಷಿಸುತ್ತವೆ. ಇದು ಶತಮಾನಗಳ ಉದ್ದಕ್ಕೂ ನಿರಂತರವಾಗಿ ನಡೆದುಬಂದಿದೆ. ಈ ಹೊತ್ತಿನ ಸಾಂಸ್ಕೃತಿಕ ವಿದ್ಯಮಾನಗಳ ನೆಲೆಯಲ್ಲಿ ಪುರಂದರರ ಕೀರ್ತನೆಗಳನ್ನು ಅಧ್ಯಯನಕ್ಕೆ ಒಳಗು ಮಾಡಿದರೂ ಅವು ಗೆಲ್ಲುತ್ತವೆ. ಹೊಸ ಚಿಂತನೆಗಳು ಹೊರಹೊಮ್ಮುತ್ತವೆ ಎಂಬುದಕ್ಕೆ ಈ ವಿಚಾರ ಸಂಕೀರ್ಣದ ಕೃತಿಯೇ ಸಾಕ್ಷಿಯಾಗಿದೆ. ಪ್ರಭುತ್ವ, ಸಮಾಜ, ಅನುಭಾವ, ದೇಸೀಯತೆ, ಲೋಕದೃಷ್ಟಿ, ಜೀವನಪ್ರೀತಿ ಮುಂತಾದ ಪರಿಕಲ್ಪನಾತ್ಮಕ ವಸ್ತುಗಳ, ವಿಷಯಗಳ ಶೋಧಕ್ಕೆ ಪುರಂದರರ ಕೀರ್ತನೆಗಳು ಆಕರವಾಗಿ ಬಳಕೆಯಾಗಿರುವುದು ವಿಶೇಷವೇ. ಈ ಬಗೆಯಲ್ಲಿ ವಿಚಾರ ಸಂಕೀರಣವನ್ನು ನಡೆಸಿ, ಹೊಸ ಪೀಳಿಗೆಯ ವಿಮರ್ಶಕರಿಂದ ಪ್ರಬಂಧವನ್ನು ಬರೆಯಿಸಿ, ಸಂಪಾದಿಸಿ ಈ ಕೃತಿಯನ್ನು ಸಿದ್ಧಪಡಿಸಿದ ಡಾ. ಅಮರೇಶ ನುಗಡೋಣಿ ಅಭಿನಂದನಾರ್ಹರು.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿದೇರ್ಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಪುರಂದರ ಸಾಹಿತ್ಯ ಅಧ್ಯಯನ: ಪೀಠದ ಸಂಚಾಲಕ ಮಾತು
ಕರ್ನಾಟಕದ ಅನೇಕ ವಿಶ್ವವಿದ್ಯಾಲಯಗಳಲ್ಲಿ ಇರುವಂತೆ ಕನ್ನಡ ವಿಶ್ವವಿದ್ಯಾಲಯದಲ್ಲಿ ಹಲವು ಪೀಠಗಳಿವೆ. ಅವುಗಳಲ್ಲಿ ‘ಪುರಂದರದಾಸರ ಅಧ್ಯಯನ ಪೀಠ’ ಒಂದು. ಎರಡು ವರ್ಷಗಳ ಅವಧಿಗೆ (೨೦೦೯ ಮತ್ತು ೨೦೧೦) ನಾನು ಪೀಠದ ಸಂಚಾಲಕನಾಗಿ ಕೆಲಸ ಮಾಡಬೇಕಾಯಿತು. ವಿಭಾಗದ ಎಂದಿನ ಕೆಲಸಗಳ ಜೊತೆಗೆ ಈ ಪೀಠದ ಕೆಲಸಗಳನ್ನು ಮಾಡುವುದು ಅನಿವಾರ್ಯವಾಗಿದೆ.
ಪುರಂದರದಾಸರ ಪೀಠವು, ಪುರಂದರದಾಸರ ಸಾಹಿತ್ಯವನ್ನು ಕುರಿತು ಹಲವು ನೆಲೆಗಳಲ್ಲಿ ಅಧ್ಯಯನ ಕೈಗೊಳ್ಳಲು ಅವಕಾಶವಿದೆ. ಕನ್ನಡ ಹರಿದಾಸ ಪರಂಪರೆಯಲ್ಲಿ ಬಹುಮುಖ್ಯ ಕೀರ್ತನಕಾರರಾಗಿ ಪುರಂದರದಾಸರು ನಿಂತಿದ್ದಾರೆ. ಆಧುನಿಕ ಸಾಹಿತ್ಯ ಅಧ್ಯಯನಗಳು ನಡೆಯಲಾರಂಭಿಸಿದಂದಿನಿಂದ ಈವರೆಗೂ ಪುರಂದರದಾಸರನ್ನು ಕುರಿತು ಸಂಶೋಧನೆಗಳು, ವಿಮರ್ಷೆಗಳು ಅಪಾರವಾಗಿ ನಡೆದಿವೆ. ಈ ಅಧ್ಯಯನಗಳಿಗೆ ನೂರು ವರ್ಷದ ಚರಿತ್ರೆಯಿದೆ. ವಚನಗಳನ್ನು, ಕೀರ್ತನೆಗಳನ್ನು ಅಧ್ಯಯನ ಮಾಡುವ ಸಮುದಾಯ ಸಹಜವಾಗಿ ಮತಿಯಾಗಿದೆ. ಇದು ಮೇಲುನೋಟಕ್ಕೆ ಸಹಜವೆಂಬಂತೆ ಕಾಣುತ್ತದೆ. ಆದರೆ ಇದರಿಂದ ಸಾಹಿತ್ಯವನ್ನು ಕುಬ್ಜಗೊಳಿಸದಂತಾಗುತ್ತದೆ. ಕನ್ನಡ ಸಾಹಿತ್ಯ ಪರಂಪರೆಯಲ್ಲಿ ಜೈನ ಸಾಹಿತ್ಯ, ವಚನ ಸಾಹಿತ್ಯ, ದಾಸ ಸಾಹಿತ್ಯ, ವೀರಶೈವ ಸಾಹಿತ್ಯ ತತ್ವಪದ ಸಾಹಿತ್ಯ ಹೀಗೆ ವಿಭಾಗಿಸಿ ನೋಡುವುದು ಅನಿವಾರ್ಯವಾಯಿತೇನೋ, ವಿಭಾಗಿಸುವುದು ಅನಿವಾರ್ಯವಾಗಿರಬಹುದು, ಅಧ್ಯಯನಗಳು ಮತೀಯ ಚೌಕಟ್ಟಿನಲ್ಲಿ ನಡೆಯುವುದು ಅನಿವಾರ್ಯವಾಗಬೇಕೇ? ಸಾಹಿತ್ಯವನ್ನು ಧರ್ಮದ, ಮತಿಯ ನೆಲೆಯಲ್ಲಿ ಅಧ್ಯಯನ ಮಾಡುತ್ತ ಬಂದಿರುವುದುರಿಂದ ಆ ಸಾಹಿತ್ಯವು ವಿಸ್ತಾರ ಚರ್ಚೆಗೆ ಒಳಗಾಗಲಿಲ್ಲ. ಅಧ್ಯಯನಕಾರರೂ ವಿಶಾಲತೆಯನ್ನು ತೋರಿಸಲಿಲ್ಲ ಅನಿಸುತ್ತದೆ.
ಈ ದೃಷ್ಟಿಯಿಂದ ಈಗಲಾರದರೂ ಸಾಹಿತ್ಯವನ್ನು ಧರ್ಮದ, ಮತಿಯ ಚೌಕಟ್ಟಿನಲ್ಲಿ ಗ್ರಹಿಸದೆ, ಸಾಹಿತ್ಯಿಕವಾಗಿ, ಸಾಂಸ್ಕೃತಿಕವಾಗಿ ಗ್ರಹಿಸುವ ಪರಿಪಾಠ ಬೆಳೆಯಬೇಕಾಗಿದೆ. ಇಂಥ ನಿಲುವು ಇಲ್ಲವೆ ಇಲ್ಲ ಎಂದು ಹೇಳಲುಬಾರದು. ಜಾತ್ಯಾತೀತವಾಗಿ ಅಧ್ಯಯನಗಳು ನಡೆದಿವೆ. ಈ ನೆಲೆಗಳಲ್ಲಿ ಅಧ್ಯಯನಗಳು ಹೆಚ್ಚು ವಿಸ್ತಾರವಾಗಿ ನಡೆಯಬೇಕಾಗಿದೆ. ‘ಪುರಂದರದಾಸರ ಅಧ್ಯಯನ ಪೀಠ’ವು ಈ ದಾರಿಯಲ್ಲಿ ಸಾಗಲು ಪ್ರಯತ್ನಿಸಿದೆ. ಅದರ ಫಲವಾಗಿ ಕೆಲವು ಯೋಜನೆಗಳು ಪುಸ್ತಕ ರೂಪದಲ್ಲಿ ಈಗ ಪ್ರಕಟವಾಗುತ್ತಿವೆ.
‘ಪುರಂದರದಾಸರ ಅಧ್ಯಯನ ಪೀಠ’ವು ೨೦೦೯ ಮತ್ತು ೧೦೦ರ ಅವಧಿಯಲ್ಲಿ ಸಹಲಾ ಸಮಿತಿ ಸದಸ್ಯರಾದ ಡಾ. ವೀಣಾ ಶಾಂತೇಶ್ವರ ಮತ್ತು ಡಾ. ಎಚ್.ಎನ್. ಮುರಳೀಧರ ಅವರ ಮಾರ್ಗದರ್ಶನದಲ್ಲಿ ಕೆಲವು ಯೋಜನೆಗಳನ್ನು ರೂಪಿಸಲಾಯಿತು. ಅವುಗಳಲ್ಲಿ ಮೂರು ಯೋಜನೆಗಳು ಕಾರ್ಯರೂಪದಲ್ಲಿ ಬಂದು ಈಗ ಪುಸ್ತಕ ರೂಪದಲ್ಲಿ ಪ್ರಕಟವಾಗುತ್ತಿವೆ.
೧. ೨೦೦೯ರಲ್ಲಿ ‘ಪುರಂದರದಾಸರ ಸಾಹಿತ್ಯ ಅಧ್ಯಯನ’ ಯೋಜನೆಯಡಿಯಲ್ಲಿ ಮೊದಲ ವಿಚಾರ ಸಂಕಿರಣವು ದಿ. ೨೪ ಮತ್ತು ೨೫, ಅಕ್ಟೋಬರ್ ೨೦೦೯ರಂದು ಸೃಜನಾ: ಕರ್ನಾಟಕ ಕಾಲೇಜಿನ ಆವರಣ, ಧಾರವಾಡದಲ್ಲಿ ಎರಡು ದಿನಗಳ ಕಾಲ ನಡೆಯಿತು. ಅಲ್ಲಿ ಮಂಡಿತವಾದ ಪ್ರಬಂಧಗಳನ್ನು ಮತ್ತು ‘ವಿಶೇಷ ಉಪನ್ಯಾಸ ಮಲೆ’ ಎಂಬ ಮಾಲೆಯಲ್ಲಿ ದಿ. ೩೦.೧೧.೨೦೦೯ರಂದು ಸ್ನಾತಕೋತ್ತರ ಕೇಂದ್ರ (ಯರಗೇರಾ ರಾಯಚೂರು)ದಲ್ಲಿ ಹಾಗು ದಿ. ೨೦.೧೧.೨೦೦೯ರಂದು ಪಂಚಮಿ ಸಾಂಸ್ಕೃತಿಕ ಸಂಘ, ತುಮಕೂರಿನಲ್ಲಿ ಕೆಲವು ಉಪನ್ಯಾಸಗಳನ್ನು ವಿದ್ವಾಂಸರಿಂದ ಮಾಡಿಸಲಾಯಿತು. ಅವುಗಳನ್ನು ಸೇರಿಸಿ ‘ಪುರಂದರದಾಸರ ಕೀರ್ತನೆಗಳ ಅಧ್ಯಯನಗಳು’ ಎಂಬ ಸಂಪಾದಿತ ಕೃತಿಯನ್ನು ಈತ ಪ್ರಕಟಿಸಲಾಗುತ್ತದೆ.
೨. ಮರಾಠಿಯಲ್ಲಿ ತುಂಬ ಪ್ರಸಿದ್ಧಿಯನ್ನು ಪಡೆದ ‘ವಿದ್ರೋಹಿ ತುಕಾರಾಮ’ ಎಂಬ ಕೃತಿಯನ್ನು ಡಾ. ಅ.ಹ. ಸಾಳುಂಖೆ ಅವರು ಬರೆದಿದ್ದಾರೆ. ಅದನ್ನು ಶ್ರೀ ಚಂದ್ರಕಾಂತ ಪೋಕಳೆ ಅವರು ಕನ್ನಡಕ್ಕೆ ಅನುವಾದಿಸಿದ್ದಾರೆ. ಅದನ್ನು ಪರಿಶೀಲಿಸಿ, ಪ್ರಕಟಿಸಬಹುದು ಎಂದು ಶ್ರೀ ಅಮೃತ ಯಾರ್ದಿ ಧಾರವಾಡ ಅವು ಶಿಫಾರಸ್ಸು ಮಾಡಿದ್ದಾರೆ. ಅದನ್ನು ಈಗ ‘ಕ್ರಾಂತಿಕಾರಿ ತುಕಾರಾಮ’ ಎಂದು ಪೀಠದ ವತಿಯಿಂದ ಪ್ರಕಟಿಸಲಾಗುತ್ತಿದೆ.
೩. ಈ ಪೀಠದ ಸಲಹಾ ಸಮಿತಿ ಸದಸ್ಯರಾದ ಡಾ. ಎಚ್.ಎನ್. ಮುರಳೀಧರ ಅವು ಸಂಪಾದಿಸಿಕೊಟ್ಟಿರುವ ‘ಈ ಪರಿಯ ಸೊಬಗು’ ಪುಸ್ತಕವು ಮಹತ್ವದ್ದಾಗಿದೆ. ದಾಸ ಸಾಹಿತ್ಯಕುರಿತ ಅಧ್ಯಯನಗಳು ಕಳೆದ ನೂರು ವರ್ಷಗಳಿಂದ ನಡೆಯುತ್ತ ಬಂದಿವೆ. ಅವುಗಳಲ್ಲಿ ಬೇರೆ ಬೇರೆ ಕಾರಣಗಳಿಂದ ವಿಶೇಷ ಅನ್ನಿಸಿದ ಲೇಖನಗಳನ್ನು ಆಯ್ದು ಸಂಪಾದಿಸಿದ್ದಾರೆ. ದಾಸಸಾಹಿತ್ಯದ ಬಗೆಗಿನ ಅಧ್ಯಯನಗಳ ಚರಿತ್ರೆಯನ್ನು ಅರಿಯಲು ಈ ಲೇಖನಗಳೂ ನೆರವು ನೀಡಬಲ್ಲವು. ಈ ಕೃತಿಯನ್ನು ಪೀಠದಿಂದ ಈಗ ಪ್ರಕಟಿಸಲಾಗುತ್ತಿದೆ.
ಡಾ. ಅಮರೇಶ ನುಗಡೋಣ
ಸಂಚಾಲಕರು
ಪುರಂದರ ಸಾಹಿತ್ಯ ಅಧ್ಯಯನ: ೧. ಪ್ರಭುತ್ವ (೧)
ಪ್ರಭು ಎಂಬ ಪದಕ್ಕೆ ಎರಡು ಅರ್ಥಗಳಿವೆ. ಒಂದು ಲೌಕಿಕಕ್ಕೆ ಸಂಬಂಧಿಸಿದ್ದು, ಇನ್ನೊಂದು ಪಾರ ಲೌಕಿಕಕ್ಕೆ ಸಂಬಂಧಿಸಿದ್ದು. ಲೌಕಿಕಕ್ಕೆ ಸಂಬಂಧಿಸಿದ್ದನ್ನು ನೇರವಾಗಿ ಆಳುವವನು ಎಂಬ ಅರ್ಥವನ್ನು ಸೂಚಿಸುತ್ತದೆ. ಲೌಕಿಕದಲ್ಲಿ ನಮ್ಮನ್ನು ಯಾರು ಆಳುತ್ತಾರೋ ಅವರನ್ನು ಪ್ರಭು ಎಂದು ಕರೆಯುತ್ತೇವೆ. ಇನ್ನೊಂದು ಪಾರಲೌಕಿಕಕ್ಕೆ ಸಂಬಂಧಿಸಿದ್ದು. ಹನುಮಂತ ರಾಮನನ್ನು ಕರೆಯುವುದು “ಪ್ರಭು-ರಾಮಚಂದ್ರ” (ಸೀತೆ/ದಮಯಂತಿ/ಚಂದ್ರಮತಿ – ತಮ್ಮ ಗಂಡನನ್ನು ಕರೆಯುವುದು ಆರ್ಯಪುತ್ರ ಎಂದು) ಎಂತಲೇ. ಇಲ್ಲಿ ‘ಆಳುವುದು’ ಎಂದರೆ ಬೇರೆ ಅರ್ಥದಲ್ಲಿ. ಇದಕ್ಕೆ ಕೇವಲ ಲೌಕಿಕದ ಅರ್ಥ ಮಾತ್ರವಿರದೆ ಪಾರಲೌಕಿಕದ ಅರ್ಥವೂ ಇದೆ. ವಾಸ್ತವವಾಗಿ ಭಾರತೀಯ ತತ್ವಜ್ಞಾನದ ಪರಿಭಾಷೆಯಲ್ಲಿ ‘ಪ್ರಭು’ ಎಂದರೆ ‘ದೇವರು’, ‘ಯಜಮಾನ’, ಶಕ್ತಿವಂತ ಮುಂತಾದ ಅರ್ಥಗಳಿವೆ. ಈ ಶಬ್ದದ ವ್ಯುತ್ಪತ್ತಿಯು ಹೀಗಿದೆ : “ಭೂ” ಆಗು; ಆಳು; ಇದರ ಹಿನ್ನೆಲೆಯನ್ನು ಗಮನಿಸಿ ಹೇಳಬೇಕೆಂದರೆ ‘ಪ್ರಭುತ್ವ’ ಎಂಬುದಕ್ಕೆ ಒಂದು ಅರ್ಥವಿಲ್ಲ. ಅದಕ್ಕೆ ನಾನಾ ಅರ್ಥಗಳಿವೆ. ಆದರೆ ಸಾಮಾನ್ಯವಾಗಿ ಒಬ್ಬ ಇನ್ನೊಬ್ಬನ ಮೇಲೆ, ಒಂದು ಗುಂಪು ಮತ್ತೊಂದು ಗುಂಪಿನ ಮೇಲೆ ಹಿಡಿತ ಸಾಧಿಸುವುದು ಮತ್ತು ಯಾರು ಹಿಡಿತಕ್ಕೆ ಒಳಗಾಗಿದ್ದಾರೋ ಅವರು ತಮ್ಮ ಮೇಲೆ ಅಧಿಕಾರ ಸ್ಥಾಪಿಸಿದವರನ್ನು ‘ಯಜಮಾನ’, ‘ಪ್ರಭು’, ‘ಧಣಿ’, ‘ದೊರೆ’ ಎಂದು ಕರೆಯುವುದು ವಾಡಿಕೆ. ಈ ಪದಗಳ ಮತ್ತೊಂದು ರೂಪವೆಂದರೆ ಸಾಹುಕಾರ, ಗೌಡ, ಜಮೀನ್ದಾರ, ಸ್ವಾಮಿ, ಪಟೇಲ ಪದಗಳು. ಸಂದರ್ಭಕ್ಕೆ ಅನುಸಾರವಾಗಿ ಇದರ ಅರ್ಥ ಬೇರೆಯಾಗುತ್ತದೆ. ಇವುಗಳ ಹಿನ್ನೆಲೆಯಿಂದ ನಾವು “ಪ್ರಭುತ್ವ” ಎಂಬುದನ್ನು ನೋಡಿದರೆ ಅದು ಬಾಹ್ಯದ ವ್ಯಾಪಾರಕ್ಕೆ ಸಂಬಂಧಿಸಿದ್ದಾಯಿತು. ಇವುಗಳು ಲೌಕಿಕದ ಅರ್ಥಗಳನ್ನು ಒಳಗೊಂಡಿವೆ. ದೈಹಿಕವಾಗಿ ಒಬ್ಬರನ್ನು ಇನ್ನೊಬ್ಬನನ್ನು ಆಳುವುದು, ನಮ್ಮ ಕಣ್ಣಿಗೆ ಕಾಣಿಸುತ್ತದೆ. ಇದು ಸಾಮಾಜಿಕ ವರ್ಗ ರಾಜಕಾರಣವಾಯಿತು. ಇದರ ಮತ್ತೊಂದು ರೂಪವು ಸಮಾಜದ ಅಥವಾ ಸಂಸ್ಕೃತಿಯ ಅತ್ಯಂತ ಸಣ್ಣ ಘಟಕವಾದ ಕುಟುಂಬದಲ್ಲಿ ಶಾಲಾ ಕಾಲೇಜುಗಳಲ್ಲಿ ಕಾಣಿಸಿಕೊಳ್ಳುತ್ತದೆ. ಯಾರು ಮನೆಯ ಯಜಮಾನರಾಗಿರುತ್ತಾರೋ ಅವರು ಕುಟುಂಬದ ಬಾಹ್ಯದ ವ್ಯವಹಾರಗಳನ್ನು ನೋಡಿಕೊಳ್ಳುತ್ತಾರೆ. ಅವರು ಹೆಂಡತಿ, ಮಕ್ಕಳ ಮೇಲೆ ಅಧಿಕಾರವನ್ನು ಹೊಂದಿರುತ್ತಾರೆ. ಮನೆಯ ಹೆಂಗಸರ ಕೆಲಸ ಮನೆಯೊಳಗಿನದು. ಅವರಿಗೆ ಅಡುಗೆ ಮನೆ ಮತ್ತು ಹಿತ್ತಲ ಜಗುಲಿ ಮಾತ್ರ ಅವರ ವ್ಯಾಪ್ತಿಗೆ ಸಂಬಂಧಿಸಿದ್ದು. ಹಿತ್ತಲ ಜಗಲಿಯಿಂದ ಮನೆಯ ಹೊರಗಿನ ಜಗತ್ತನ್ನು ನೋಡುತ್ತಾರೆ. ಅವರ ವ್ಯವಹಾರದ ಕ್ಷೇತ್ರ ‘ಅಡುಗೆ’ ಮನೆ ಮಾತ್ರ. ಮನೆಯ ಯಜಮಾನನಿಗೆ ಕೂರಲು ಪ್ರತ್ಯೇಕ ‘ಕುರ್ಚಿ’ಯಿದೆ. ಹಣದ ಡಬ್ಬದ ಕೀಲಿ ಕೈ ಅವರ ಹತ್ತಿರವಿದೆ. ಕೆಲವು ಮನೆಗಳಲ್ಲಿಯಂತೂ ಮನೆಯ ಯಜಮಾನ ಊಟ ಮಾಡಿದ ಮೇಲೆ ಮಾತ್ರ (ಊಟಕ್ಕೆ ಕೂರುವಾಗಲು ಯಜಮಾನನಿಗೆ ಅವನದೇ ಜಾಗವಿದೆ). ಉಳಿದವರು ಊಟ ಮಾಡಬಹುದು. ಮನೆಯ ಹೆಂಗಸರಿಗೆ ಕೂರಲು ಪ್ರತ್ಯೇಕ ಕುರ್ಚಿಯಿಲ್ಲ. ಎಲ್ಲರ ಊಟವಾದ ನಂತರ ಅವರು ಊಟ ಮಾಡಬಹುದು. ಈ ರೀತಿಯಲ್ಲಿ ನೋಡುವಾಗಲೂ, ಕುಟುಂಬದ ಯಜಮಾನ ಮತ್ತು ಮನೆಯ ಇತರ ಸದಸ್ಯರಿಗೆ ಇರುವ ಸಂಬಂಧಗಳಿಗೆ ಒಂದು ಲಿಖಿತವಾದ ಸಂವಿಧಾನವಿಲ್ಲ. ಕಾನೂನುಗಳಿಲ್ಲ. ಇದರ ನಡುವಣ ಮತ್ತೊಂದು ರೂಪ ಗ್ರಾಮ ಸಮಾಜದಲ್ಲಿ ಕಾಣಿಸಿಕೊಳ್ಳುತ್ತದೆ. ಊರಿನ ಪಟೇಲನಿಗೆ ಊರನ್ನು ನೋಡಿಕೊಳ್ಳುವ ಜವಾಬ್ದಾರಿಯಿರುತ್ತದೆಯೋ, ಅದೇ ರೀತಿ ಊರಿನ ವ್ಯವಹಾರದ ಜಗತ್ತನ್ನು ನೋಡಿಕೊಳ್ಳುವ ಜವಾಬ್ದಾರಿ ಇರುತ್ತದೆ. ಅವರ ಅಧಿಕಾರಕ್ಕೂ ಯಾವುದೇ ಲಿಖಿತ ಸಂವಿಧಾನಗಳಿಲ್ಲ. ಯಾವುದೇ ಊರೊಳಗಿನ ಕಲಹವನ್ನು ಊರಿನ ದೈವವನ್ನು; ಕೌಟುಂಬಿಕ ವ್ಯವಹಾರಗಳ ಸಂಬಂಧವನ್ನು ಬಗೆಹರಿಸುವುದು ಪಟೇಲ : ಶಾನುಬೋಗ ಮುಂತಾದ ‘ಹಿರೀಕರ’ ವ್ಯವಹಾರ ಮತ್ತು ಅಧಿಕಾರ. ಆದರೆ ಒಂದು ಸಂಗತಿಯನ್ನು ಗಮನಿಸಬೇಕು. ಯಾವುದೇ ಊರಿನಲ್ಲಿ ಪಂಚಾಯಿತಿ ಕಟ್ಟೆಯನ್ನು ಏರುವ ಅಧಿಕಾರ ಸ್ತ್ರೀಯರಿಗೆ ಇಲ್ಲ. ದಲಿತರಿಗೆ ಇಲ್ಲ, ಊರೊಗಳಗಿನ ಅಧಿಕಾರವನ್ನು ವಹಿಸಿಕೊಳ್ಳದಂತೆ ಅಸ್ಪೃಶ್ಯರ, ಕೆಳಜಾತಿಯವರ, ಸ್ತ್ರೀಯರ ಪ್ರಜ್ಞೆಯನ್ನು ನಿಯಂತ್ರಿಸಲಾಗಿದೆ. ಮತ್ತು ದಲಿತರು, ಸ್ತ್ರೀಯರು ‘ಹೀಗೆ ಇರುವುದೇ ಸತ್ಯ’ ವೆಂದು ಪರಿಭಾವಿಸಿಕೊಂಡಿದ್ದಾರೆ.
ಕೌಟುಂಬಿಕ ವ್ಯವಸ್ಥೆಯ ಅಧಿಕಾರ ರೂಪಕ್ಕೆ ನಿರ್ದಿಷ್ಟ ಸಂವಿಧಾನಗಳಲ್ಲಿ ಹಾಗೂ ಅದಕ್ಕಿರುವ ಅಲಿಖಿತ ಅಧಿಕಾರ ಅನೇಕ ಸಂದರ್ಭದಲ್ಲಿ ವ್ಯಕ್ತವಾಗದೇ ಹೋಗುತ್ತದೆ. ಆದರೆ ಈಗ ನಾವು ‘ಪ್ರಭುತ್ವ’ವನ್ನು ನಿರ್ವಚಿಸುವ ಕ್ರಮಗಳು ಬೇರೆ. ಹೀಗಿದ್ದೂ ಒಂದು ಪ್ರಶ್ನೆಯನ್ನು ನಮ್ಮ ಮುಂದಿಟ್ಟುಕೊಳ್ಳಬೇಕು : ಅದು ‘ಯಜಮಾನ’ ಮತ್ತು ಅವನು ಆಳುವ ವರ್ಗಗಳ ನಡುವಣ ಸಂಬಂಧ. ಇದು ಕೇವಲ ಸಂಘರ್ಷವಾಗಿರಬೇಕೆಂದೆನೂ ಇಲ್ಲ. ಅವುಗಳ ನಡುವೆ ಬೇರೆ ಬೇರೆ ರೀತಿಯ ಸಂವಾದಗಳಿರುತ್ತವೆ. ಪ್ರಭುತ್ವ ಮತ್ತು ಅದು ಆಳುವ ಸಾಮಾನ್ಯ ವರ್ಗಗಳ ನಡುವೆ ಇರುವ ಸಂವಾದಗಳು ಹೀಗಿರುತ್ತವೆ:
೧. ಪ್ರಭುತ್ವವನ್ನು ಅನುಕರಿಸುವ ವರ್ಗ, ಇದನ್ನು ವಿಶಾಲವಾದ ಅರ್ಥದಲ್ಲಿ ಎಂ.ಎನ್. ಶ್ರೀನಿವಾಸರು ‘ಸಂಸ್ಕೃತೀಕರಣ’ ಮತ್ತು ‘ಪಾಶ್ಚಾತ್ಯೀಕರಣ’ ಎಂದು ಗುರುತಿಸಿದರು.
೨. ಆಳುವ ವರ್ಗವನ್ನು (ಪ್ರಭುತ್ವವನ್ನು) ಅನುಕರಿಸುವ ವರ್ಗ, ಇದನ್ನು ಹೋ.ಮಿ.ಳೆ. ಬಾಬಾ ಅವರು ಅನುಕರಣಾತ್ಮಕ ನೆಲೆ (Mimetic Mode) ಎಂದು ಕರೆಯುತ್ತಾರೆ.
೩. ಪ್ರತಿರೋಧಾತ್ಮಕ : ಇದು ಪ್ರಭುತ್ವವನ್ನು ಪ್ರತಿರೋಧಿಸುವ ಮೂಲಕ ತನ್ನ ಅನನ್ಯತೆಯನ್ನು ಉಳಿಸಿಕೊಳ್ಳುತ್ತದೆ. ಅಥವಾ ಉಳಿಸಿಕೊಳ್ಳುವ ಪ್ರಯತ್ನವನ್ನು ಮಾಡುತ್ತದೆ. ಒಂದು ರೀತಿಯಲ್ಲಿ ಇಲ್ಲಿ ನಡೆಯುವ ಪ್ರತಿರೋಧವು ಸಶಸ್ತ್ರ ಅಥವಾ ನಿಶಸ್ತ್ರದ ಮೂಲಕವೇ ತನ್ನ ಸಾಂಸ್ಕೃತಿಕ, ರಾಜಕೀಯ ಪ್ರತಿರೋಧವನ್ನು ಒಡ್ಡುತ್ತವೆ.
೪. ಇಡಿಯ ಪ್ರಭುತ್ವವನ್ನು ನಿರಾಕರಿಸುವುದರ ಮೂಲಕ ಯಜಮಾನಿಕೆಗೆ ಒಂದು ನಿರ್ಲಕ್ಷ್ಯ ತೋರಿಸುವುದು ಮತ್ತೊಂದು ಪ್ರಕ್ರಿಯೆ. ಈ ಸಂದರ್ಭದಲ್ಲಿ ಪ್ರಭುತ್ವದ ಯಾವುದೇ ನಡೆ-ನುಡಿಯನ್ನು ಪ್ರತಿಯಾಗಿ ಕಟ್ಟಿಕೊಂಡು ಆಳಿಸಿಕೊಳ್ಳುವ ವರ್ಗ ಇರುತ್ತದೆ ಎಂದು ಹೇಳಲಾಗುವುದಿಲ್ಲ. ಪರ್ಯಾಯ ಮಾರ್ಗೋಪಾಯಗಳನ್ನು ರೈಲ್ವೆ ಹಳಿಯ ರೀತಿಯಲ್ಲಿ ಕಟ್ಟುವುದಿಲ್ಲ ಎಂಬುದನ್ನು ಅರಿಯಬೇಕು. ಆಳ್ವಿಕೆಯಿಲ್ಲದಿದ್ದರೆ ಆಲಿಸುವ ವರ್ಗ ಹೊಸ ಪರಿಭಾಷೆಯನ್ನು ಕಟ್ಟಿಕೊಳ್ಳವುದಿಲ್ಲ (ರಣಜಿತ ಗುಹಾ : Dominance without Hegemony)
೫. ಪ್ರಭುತ್ವವು ಮತ್ತೊಂದು ಕೆಲಸವನ್ನು ಮಾಡುತ್ತದೆ. ಆಳಿಸಿಕೊಳ್ಳುವ ವರ್ಗವನ್ನು ತನಗೆ ಬೇಕಾದ ರೀತಿಯಲ್ಲಿ ನಿರ್ವಚಿಸುವುದು ಮತ್ತು ಆಳಿಸಿಕೊಳ್ಳುವ ವರ್ಗದ ಮನಸ್ಸು ಮತ್ತು ದೇಹ ತನ್ನ ವ್ಯಾಖ್ಯಾನಕ್ಕೆ ಅನುಸಾರವಾಗಿ ನಿರೂಪಿಸುವುದು. ಒಬ್ಬ ವ್ಯಕ್ತಿ ಹೆಚ್ಚು ಹೆಚ್ಚು ಯಜಮಾನಿಕೆಯನ್ನು ತೋರಿಸಿಕೊಂಡಂತೆ, ಆಳಿಸಿಕೊಳ್ಳುವ ವರ್ಗದ ಬುದ್ಧಿಶಕ್ತಿಯು ಬೇರೆ ಬೇರೆ ರೂಪಾಂತರವನ್ನು ಕಂಡುಕೊಳ್ಳಬಹುದು. ಪ್ರಭುತ್ವವು ಈ ಕಾರಣಕ್ಕಾಗಿ ಒಂದು ಹೊಸ ಚರಿತ್ರೆಯನ್ನು ಕಟ್ಟಬಹುದು. ಮತ್ತು ವ್ಯಕ್ತಿಗಳ ‘ಪ್ರಜ್ಞೆ’ಯ ಮೇಲೆ ಕಟುವಾದ ನಿಯಂತ್ರಣ ಹೇರಬಹುದು. ಈ ಕೆಲಸವು ಪ್ರಜ್ಞೆಯ ಮೇಲೆ ತರುವ ಒತ್ತಡವೂ ಆಗಿರುತ್ತದೆ. ಪ್ರಭುತ್ವ ಪ್ರಜ್ಞೆಯ ಮೇಲೆ ಹಿಡಿತ ಸಾಧಿಸಿಕೊಂಡರೆ ಮತ್ತೆ ಆ ಪ್ರಜ್ಞೆಯಿಂದ ಹೊರಗಡೆ ಬರುವಂತಿಲ್ಲ. ಮಾನಸಿಕವಾಗಿ ಪ್ರಜ್ಞೆಯ ನಿಯಂತ್ರಣ ಮಾಡಿದಾಗ ವ್ಯಕ್ತಿ-ಸಮಾಜ ಒಂದು ಸಮತಲದ ರಚನಾ ಕ್ರಮದಲ್ಲಿ ರೂಪುಗೊಳ್ಳುತ್ತದೆ. (Sudipta Kaviraj).
ಹೀಗೆ ‘ಅಧಿಕಾರದ ವ್ಯಾಪ್ತಿ’ಯು ಬೇರೆ ಬೇರೆ ಮಾದರಿಗಳಲ್ಲಿ ಇರುತ್ತವೆ. ಆದರೆ ನಾವೀಗ ‘ಅಧಿಕಾರ’ ಎನ್ನುವುದನ್ನು ‘ನೇಶನ್’ ಎಂಬ ಅರ್ಥದಲ್ಲಿ ಬಳಸುತ್ತಿದ್ದೇವೆ. ಅಧಿಕಾರ ಸಾಮಾಜಿಕ ಪ್ರಕ್ರಿಯೆಯಲ್ಲಿ ಮಹತ್ವದ ಪಾತ್ರವನ್ನು ವಹಿಸುತ್ತದೆ. ಒಂದು ಸಂಸ್ಥೆಯಿದ್ದರೆ ಅದು ಆಳುತ್ತದೆ ಮತ್ತು ಗುಂಪಿನ ಪರವಾಗಿ ಅಧಿಕೃತ ವಕ್ತಾರರಂತೆ ವಹಿಸುತ್ತದೆ. ಯಜಮಾನ್ಯವೆನ್ನುವುದು ಸಾಮಾಜಿಕ ವ್ಯವಸ್ಥೆಯಲ್ಲಿ ಮುಖ್ಯ ಪಾತ್ರವಹಿಸುವಂತೆಯೇ ಅದರ ಜೊತೆಯಲ್ಲಿ ಅದು ತನ್ನದೇ ಆದ ನಿಯಮವನ್ನು ಹೊಂದಿರುತ್ತದೆ. ಅಧಿಕಾರವನ್ನು ಯಾರು ಹಿಡಿಯುತ್ತಾರೋ ಅವರ ಚಟುವಟಿಕೆಯು ಒಂದು ವ್ಯವಸ್ಥೆಯನ್ನು ಸಿದ್ಧಪಡಿಸಿಕೊಳ್ಳಲು ಉಳಿದವರನ್ನು “ಅಧೀನ” ಎಂಬಂತೆ ನೋಡಿಕೊಳ್ಳುತ್ತಾರೆ. ಅಧಿಕಾರ ಹೊಂದಿದವರಿಗೆ ಕೆಲವು ವಿಶಿಷ್ಟ ಅಂಶಗಳ ಹಕ್ಕುಗಳು ಕೂಡಾ ಇರುತ್ತವೆ. ಅದಕ್ಕೆ ಸಂಬಂಧಿಸಿದಂತೆ ನಿಯಮಗಳು ರೂಪಿಸಲ್ಪಡುತ್ತವೆ. ಆಳುವ ವರ್ಗದ ಲಕ್ಷಣಗಳು ಆಯಾ ಸಮಾಜ ಮತ್ತು ಸಂಸ್ಕೃತಿಗೆ ಅನುಸಾರವಾಗಿ ಬೇರೆಯಾಗಬಹುದು. ಎಷ್ಟೋ ಸಂದರ್ಭಗಳಲ್ಲಿ ‘ಅಧಿಕಾರ’ ಪಡೆದುಕೊಳ್ಳುವ ರೀತಿ ರಿವಾಜುಗಳು ಬೇರೆಯಾಗುತ್ತವೆ. ಅದೇ ರೀತಿಯಲ್ಲಿ ಜನಾಂಗದಿಂದ ಜನಾಂಗಕ್ಕೆ ಬೇರೆಯಾಗುತ್ತವೆ. ಆಳುವ ವರ್ಗ ಆಯಾ ಸಂದರ್ಭ ಮತ್ತು ಪ್ರದೇಶಗಳಲ್ಲಿ ತಮಗೆ ಬೇಕಾದ ರೀತಿಯಲ್ಲಿ ನಿಯಮ ರೂಪಿಸುತ್ತಾರೆ. ಮತ್ತು ಅದಕ್ಕೆ ಬೇಕಾದ ಸ್ಥಾನ ನಿರ್ಣಯಗಳಾಗುತ್ತವೆ. ಉದಾ : ಬೇರೆ ಬೇರೆ ಜಾತಿಯಲ್ಲಿರುವ ಗುರಿಕಾರರು, ಪುರೋಹಿತರು ಇತ್ಯಾದಿ. ಮತ್ತು ಹೊಸ ಸಂದರ್ಭದಲ್ಲಿ ಕೋರ್ಟು, ಕಾನೂನು ಇತ್ಯಾದಿ. ಹಳೆಯ ಸಾಮಾಜಿಕ ರಚನೆಯ ಮೌಖಿಕ ಕಾನೂನುಗಳಿಗೂ ವಸಾಹತು ಪೂರ್ವದ ಕಾಲಘಟ್ಟದಲ್ಲಿ ರೂಪುಗೊಂಡ ಕಾನೂನುಗಳಿಗೂ ವ್ಯತ್ಯಾಸವಿರುತ್ತದೆ. ವಸಾಹತು ಪೂರ್ವದ ಕಾಲಘಟ್ಟದಲ್ಲಿ ಕಾನೂನು ಮತ್ತು ಶಿಕ್ಷೆ ಎರಡಕ್ಕೂ ಊರೊಳಗೆಯೇ ನ್ಯಾಯ ದೊರಕುತ್ತಿತ್ತು. (ಶಿವರಾಮ ಕಾರಂತರ ‘ಕುಡಿಯರ ಕೂಸು’, ಕುಮಾರ ವ್ಯಾಸನ ‘ವಿದುರ ನೀತಿ’ ಮತ್ತು ಭೀಷ್ಮ ಪರ್ವ ಮುಂತಾದವು) ಮತ್ತು ಕೆರೆಗೆ ಹಾರ (ಇದರಲ್ಲಿ ಕೆರೆಗೆ ಹಾರವಾಗುವುದು ಕೂಡಾ ಒಂದು ರೀತಿಯ ಶಿಕ್ಷೆ). ಈ ದೃಷ್ಟಿಯಿಂದಲೇ ಭಾರತಕ್ಕೆ ಬಂದ ಅನೇಕ ಬ್ರಿಟಿಷ್ ಗವರ್ನರ್ ಜನರಲ್‌ಗಳು ಭಾರತದ ಜನರು ಅನಾಗರಿಕರು, ಅವರಿಗೆ ಕಾನೂನುಗಳು ಗೊತ್ತಿಲ್ಲ. ಅವರಿಗೆ ಜಮೀನಿನ ಅಳತೆಯ ಪ್ರಮಾಣ ಗೊತ್ತಿಲ್ಲ. ಅದಕ್ಕಾಗಿ ಅವರಿಗೆ ಬೇಕಾಗಿರುವುದು ‘ನ್ಯಾಯ’ದ ತಿಳುವಳಿಕೆ ಮತ್ತು ಅಕ್ಷರಾಭ್ಯಾಸ ಎಂದು ಭಾವಿಸಿಕೊಂಡಿದ್ದರು. ಉದಾ : ಲಾಡ್ð ಬೆಂಟಿಂಕ್, ಲಾರ್ಡ್ ವೆಲ್ಲೆಸ್ಲಿ, ಇವರ ನೀತಿಗಳು. ಇಲ್ಲಿ ಬಳಕೆಯಾಗಿರುವ ‘ಲಾರ್ಡ್’ ಎಂಬ ಪದವನ್ನು ಗಮನಿಸಿ (ಲಾರ್ಡ್ ವೆಲ್ಲೆಸ್ಲಿ. ಇದೇ ‘ಲಾರ್ಡ್’ ಎಂಬ ಪದವನ್ನು ಮತ್ತೊಂದು ಅರ್ಥದಲ್ಲಿಯೂ ಬಳಸುತ್ತೇವೆ. ಲಾರ್ಡ್ ಕೃಷ್ಣ, ಲಾರ್ಡ್ ಎಂದರೆ ಆಳುವವನು ಎಂಬರ್ಥ ಬರುತ್ತದೆ. ಲಾರ್ಡ ವೆಲ್ಲೆಸ್ಲಿಗೂ, ಲಾರ್ಡ್ ಕೃಷ್ಣನಿಗೂ ಯಾವ ರೀತಿಯ ವ್ಯತ್ಯಾಸವೂ ಇಲ್ಲ. ಭಾರತಕ್ಕೆ ಕೋರ್ಟುಗಳು, ಕಾನೂನುಗಳು, ನ್ಯಾಯಸಂಹಿತೆಗಳು ಬಂದಾಗ ಬಹುದೊಡ್ಡ ಬದಲಾವಣೆಯನ್ನು ನಾವು ಕಾಣುತ್ತೇವೆ). ಪೊಲೀಸರ ಬಗ್ಗೆ ಮತ್ತು ಕೋರ್ಟುಗಳ ಕುರಿತು ಜನಸಾಮಾನ್ಯರಿಗೆ ಭಯ ಹುಟ್ಟಿದ್ದೇ ಆಡಳಿತ ನೀತಿಯ ಪರಿಸ್ಥಿತಿಯಿಂದ.
ಪೊಲೀಸರು, ಕೋರ್ಟುಗಳ, ಎ.ಸಿ.ಗಳು, ಡಿ.ಸಿ.ಗಳು ಪ್ರಭುತ್ವದ ಪರವಾಗಿ ಕೆಲಸ ಮಾಡಿದವು. ನ್ಯಾಯಾಲಯಗಳಿಗೆ ಏಜೆಂಟರಂತೆ ವರ್ತಿಸಿದ್ದು, ಎ.ಸಿ., ಡಿ.ಸಿ. ಮತ್ತು ಪೊಲೀಸ್ ವರ್ಗ, ಪೊಲೀಸರ ಕ್ರೌರ್ಯವೆಂದರೆ ಅದು ರಾಕ್ಷಸೀಭೂತವಾದದ್ದು. ‘ಹಳ್ಳ ಬಂತು ಹಳ್ಳ’ (ಶ್ರೀನಿವಾಸ ವೈದ್ಯ), ‘ಗ್ರಾಮಯಣ’ (ರಾವ್ ಬಹಾದ್ದೂರ್), ಸತ್ಯಾಗ್ರಹ (ರಂ.ರಾ. ದಿವಾಕರ), “ಸ್ವಾತಂತ್ರ್ಯ ಚಳವಳಿಯ ಕರಪತ್ರಗಳು” (ವಿ.ಎಸ್. ಹೆಗಡೆ) ನವರತ್ನ ರಾಮರಾಯರ “ಕೆಲವು ನೆನಪುಗಳು” ಇವೆಲ್ಲವೂ ಆಗಿನ ಬ್ರಿಟಿಶ್ ಪ್ರಭುತ್ವದ ಕ್ರೌರ್ಯವನ್ನು ವಿವರಿಸುತ್ತದೆ. ಇಷ್ಟು ಮಾತುಗಳನ್ನು ಯಾಕೆ ಹೇಳಿದೆನೆಂದರೆ “ಪ್ರಭುತ್ವ”ವನ್ನು ಆಧುನಿಕ ಯುಗ ವಿವರಿಸುವುದು ಒಂದು ಕ್ರಮದಲ್ಲಿ. ಆದರೆ ‘ಪುರಂದರ ದಾಸರು’ ಹಾಡುತ್ತಾ ತಿರುಗುವಾಗ ಈ ರೀತಿಯ ಪ್ರಭುತ್ವವಿರಲಿಲ್ಲ. ಹೀಗಾಗಿ ದಾಸರ ಕೀರ್ತನೆಗಳನ್ನು ವಿವರಿಸುವಾಗ ಆಧುನಿಕ ಅರ್ಥದ (Nation, State, Power)ಗಳ ವ್ಯಾಖ್ಯಾನದ ಹಿನ್ನೆಲೆಯಲ್ಲಿ ವಿವರಿಸಲು ಬರುವುದಿಲ್ಲ.
ಚಾರಿತ್ರಿಕವಾಗಿ ರಾಷ್ಟ್ರೀಯತೆ ಮತ್ತು ಪ್ರಭುತ್ವ ಮೊತ್ತ ಮೊದಲನೆಯದಾಗಿ ಭೌತಿಕ ವ್ಯವಸ್ಥೆಯನ್ನು ಹೊಂದಿರುತ್ತದೆ. ಸಾಮಾನ್ಯ ಪ್ರದೇಶ, ಆರ್ಥಿಕತೆ, ಭಾಷೆ, ಸಂಸ್ಕೃತಿಯ ಅಂಶಗಳನ್ನು ಹೊಂದಿರುತ್ತದೆ. ಸಂಸ್ಕೃತಿಯ ಮೇಲೆ ಅಧಿಕಾರ ಸವಾರಿ ಮಾಡುತ್ತದೆ. ಒಂದು ಜನಾಂಗವೇ ಒಂದು ರಾಷ್ಟ್ರೀಯತೆಯ ಭಾಗವಾಗಬಹುದು.
ಉದಾರವಾದಿಗಳು ಕಾನೂನು, ಅದರ ಅಧಿಕಾರ, ಪ್ರಭುತ್ವವನ್ನು ತಮಗೆ ಬೇಕಾದಂತೆ ನಿರ್ವಚಿಸಿದರು. ಮತ್ತೊಂದೆಡೆಯಿಂದ ಉದಾರವಾದಿಗಳು ವ್ಯಕ್ತಿಯ ಒಂದು ಪ್ರಭುತ್ವ ಮತ್ತು ನಿಯಮ ಸಂಹಿತೆಯ ಒಳಗೆ ನಿರ್ದಿಷ್ಟವಾಗಿ ವರ್ತಿಸಬೇಕು. ಅದು ರಾಜ್ಯಾಂಗ ವ್ಯವಸ್ಥೆಗೆ ಅತ್ಯಂತ ಅಗತ್ಯವೆಂದು ಪ್ರತಿಪಾದಿಸಿದರು. ಒಂದು ರಾಜಕೀಯ ವ್ಯವಸ್ಥೆಯು ಉಳಿಯಬೇಕಾದರೆ ಪ್ರಜೆಗಳು ತಮಗೆ ಬೇಕಾದ ರೀತಿಯಲ್ಲಿ ವರ್ತಿಸಬೇಕಾಗಿಲ್ಲ. ವಸಾಹತು ಪೂರ್ವದ ರಾಜಕೀಯ ಸ್ವರೂಪವನ್ನು ಮುಖ್ಯವಾಗಿ ಹೀಗೆ ಪರಿಗಣಿಸಬಹುದು.
೧. ರಾಜ – ರಾಜಕೀಯದ ಪರಮೋಚ್ಛ ಅಧಿಕಾರ ಹೊಂದಿದವನು
೨. ಮಂತ್ರಿ – ರಾಜನ ರಾಜಕೀಯ ವ್ಯವಹಾರದ ಸಲಹೆಗಾರ
೩. ಸೇನಾಧಿಪತಿ – ಸೇನೆಯ ಅಧಿಕಾರಿ
೪. ಪುರೋಹಿತ – ಧಾರ್ಮಿಕ ಮುಖಂಡ
೫. ಪ್ರಜೆಗಳು – ಸಾಮಾನ್ಯ ಜನರು ಮತ್ತು ರಾಜನೀತಿಗೆ ಅನುಸಾರವಾಗಿ ಬದುಕುವವರು. ಉದಾರವಾದಿಗಳ ಪ್ರಕಾರ ಯಾವುದೇ ಒಬ್ಬ ವ್ಯಕ್ತಿ ತನಗೆ ಬೇಕಾದ ರೀತಿಯಲ್ಲಿ ಬದುಕುವಂತಿಲ್ಲ. ವಸಾಹತು ಪೂರ್ವದಲ್ಲಿ ಇದನ್ನು ‘ರಾಜದ್ರೋಹ’ ಎಂದು ಕರೆಯಲಾಗುತ್ತಿತ್ತು. ಮೇಲೆ ಹೇಳಿದ ನಾಲ್ಕು ಅಂಶಗಳನ್ನು ‘ವಚನ ಚಳವಳಿ’ ಮತ್ತು ‘ದಾಸ ಚಳವಳಿ’ಯು ಒಡೆಯಲು ಯತ್ನಿಸಿತು. ಅಂದರೆ ಅಧಿಕಾರದ ಪರಮೋಚ್ಛ ಅಧಿಕಾರವನ್ನು ಈ ಚಳವಳಿಗಳು ಮುರಿಯಲು ಯತ್ನಿಸಿದ್ದರಿಂದ ಅವು ತಮಗೆ ಬೇಕಾದ ಪರಿಕಲ್ಪನೆಯನ್ನು ಹುಟ್ಟುಹಾಕಿದವು. ಉದಾ : ಎಲ್ಲಾ ವಚನಕಾರರು ಮತ್ತು ದಾಸರು ಹುಟ್ಟುಹಾಕಿರುವ ‘ಕೂಡಲಸಂಗಮ’, ’ಚನ್ನಮಲ್ಲಿಕಾರ್ಜುನ’, ‘ಆದಿಕೇಶವ’, ‘ಪುರಂದರವಿಠಲ’ ಇವರು ಯಾರೂ ಲೌಕಿಕದ ಅಧಿಕಾರ ಉಳ್ಳವರಲ್ಲ. ಭೌತಿಕ ಅಧಿಕಾರವನ್ನು ಮೀರಿದ ಪ್ರಭುಗಳು ಇವರು. ಇದಕ್ಕೆ ಸಂವಾದಿಯಾಗಿ ೧೭ನೆಯ ಶತಮಾನದ ರಾಜಕೀಯ ತತ್ವಜ್ಞಾನಿ ಜೇಮ್ಸ್ ಹ್ಯಾರಿಂಗ್‌ಟನ್ ಹೇಳಿದ ಪ್ರಮುಖ ಅಂಶಗಳನ್ನು ಇಲ್ಲಿ ಗಮನಿಸಬಹುದು. ಉದಾರವಾದಿ ಮಾನವತಾವಾದವು ಅಧಿಕಾರದ ಎರಡು ಸ್ವರೂಪವನ್ನು ವಿವರಿಸುತ್ತದೆ. ಅಥವಾ ವ್ಯತ್ಯಾಸಗೊಳಿಸುತ್ತದೆ.
೧. ನಾಗರಿಕ ಮಾವತಾವಾದವು (Civil Humanism) ವಾಸ್ತವದ ಅಧಿಕಾರವನ್ನು ಒಂದು ರೀತಿಯಲ್ಲಿ ವಿವರಿಸುತ್ತದೆ.
೨. ಆದರೆ ಕಾನೂನು ಆಧಾರಿತ (Dejure) ಪ್ರಭುತ್ವದ ಸ್ವರೂಪ ಬೇರೆ. ಇಲ್ಲಿ ಅಧಿಕಾರದ ಸ್ವರೂಪ ಬೇರೆಯಾಗಿರುತ್ತದೆ. ಅಧಿಕಾರದ ಹೊಣೆ ಭಿನ್ನವಾದ ಸ್ವರೂಪವನ್ನು ತಾಳುತ್ತದೆ. ಅಧಿಕಾರದ ಹೊಣೆಗಾರಿಕೆಯು ಸಾಕ್ಷ್ಯ, ವಸ್ತುನಿಷ್ಠತೆ ಮುಂತಾದ ಅಂಶಗಳನ್ನು ಒಳಗೊಂಡಿದೆ.
೩. ಕಾನೂನು ಆಧಾರಿತ (Dejure) ಅಧಿಕಾರದಲ್ಲಿ ಪ್ರಭುತ್ವವು ಹಕ್ಕುದಾರಿಕೆಯನ್ನು ಹೊಂದಿದೆ. ಮತ್ತು ಅದು ತನ್ನ ಅಧಿಕಾರವನ್ನು ಅದರದೇ ಅನ್ನಬಹುದಾದ ನ್ಯಾಯವನ್ನು ರೂಪಿಸಿಕೊಳ್ಳುತ್ತದೆ.
ಆದರೆ ಈ ಎರಡೂ ಪ್ರಭು ಸಂಹಿತೆಯಲ್ಲಿ ಅಧಿಕಾರದ ಹೊಣೆಗಾರಿಕೆಯನ್ನು ಬೇರೆ ಬೇರೆ ರೀತಿಯಲ್ಲಿ ವಿವರಿಸುತ್ತದೆ.
ವಾಸ್ತವ ಅಧಿಕಾರ ನಿಲುವಿನ ಪ್ರಕಾರ ತನ್ನ ಅಧಿಕಾರ ಏಕಕೇಂದ್ರೀತವಾದುದು. ಎಲ್ಲದಕ್ಕೂ ಅಧಿಕಾರವು ಉತ್ತರ ಹೇಳಬೇಕಾಗಿಲ್ಲ ಎಂದು ಪ್ರತಿಪಾದಿಸುತ್ತದೆ.
ಆದರೆ ಅಧಿಕಾರದ ಹೊಣೆಗಾರಿಕೆಯನ್ನು ಇವು ತಪ್ಪಿಸಿಕೊಳ್ಳುವಂತಿಲ್ಲ. ‘ಅಧಿಕಾರದ ಹೊಣೆಗಾರಿಕೆ’ಯೇ ಇಲ್ಲಿ ಪ್ರಮುಖ ಅಂಶವಾಗಿದೆ. ಹೀಗಿದ್ದೂ ಯಾವುದೇ ಸಮಾಜದ ರಾಜಕೀಯ, ಸಾಂಸ್ಕೃತಿಕ ವಿವರಗಳು ಅಧಿಕಾರಕ್ಕೆ ಬರುವಾಗ ತನ್ನದೇ ನಿರ್ವಚನಗಳನ್ನು ಹೊಂದಿರುತ್ತವೆ. ದಾಸರ ಕೀರ್ತನೆಯಲ್ಲಿ ಈ ಅಂಶಗಳು ಬೇರೆ ಬೇರೆ ಪರಿಕಲ್ಪನೆಗಳ ಮೂಲಕ ಹೊಂದಾಣಿಕೆ ಮಾಡಿಕೊಳ್ಳುತ್ತವೆ.
ಈ ಅಂಶಗಳು ದಾಸರ ಕಿರ್ತನೆಯಲ್ಲಿ ವ್ಯಕ್ತವಾದ ಕ್ರಮವನ್ನು ಹೀಗೆ ಗುರುತಿಸಬಹುದು:
ಅ) ಆಧುನಿಕ ಆರ್ಥಿಕ ಅಧಿಕಾರವು ಇಲ್ಲಿ ಮುಖ್ಯವಲ್ಲ.
ಆ) ದೇವರನ್ನು ಒಲಿಸಲು ಬೇರೆ ಬೇರೆ ಹಾದಿಗಳಿವೆ. (ಉದಾ : “ಯಾಕೆನ್ನ ಈ ರಾಜ್ಯ ಕೆಳೆ ತಂದೆ ಹರಿಯೆ. ಸಾಕಲಾರದೆ ಎನ್ನ ಯಾಕೆ ಪುಟ್ಟಿಸಿದೆ”)
ಇಲ್ಲಿ ನೇರವಾಗಿ ಪುರಂದರವಿಠಲನನ್ನು ಕೇಳುವ ರೀತಿಯನ್ನು ಗಮನಿಸಬೇಕು. ಹುಟ್ಟಿಸಿದವನು ಸಾಕುವ ಹೊಣೆಗಾರಿಕೆಯನ್ನು ವಹಿಸಿಕೊಳ್ಳಬೇಕು. ರಾಜ ಕೆಳೆತಂದುದು ಪುರಂದರವಿಠಲ. ಹೀಗಾಗಿ ವಿಠಲನ ಜವಾಬ್ದಾರಿ ಹೆಚ್ಚು.
ಇ) ದಾಸನಾಗುವುದರ ಬಗ್ಗೆ ಯಾವ ಮುಜುಗುರವಿಲ್ಲ. ದೇವರ ದಾಸನಾಗಬೇಕು ಎಂಬುದಷ್ಟೇ ಇಲ್ಲಿ ಮುಖ್ಯ.
‘ಸೇವಕತನದ ರುಚಿಯೇ ನರಿದ್ಯೋ
ದೇವ ಹನುಮರಾಯ ವೈರಾಗ್ಯ ಬೇಡಿ’
ಈ) ದಾಸತ್ವ ಎನ್ನುವುದಕ್ಕೆ ವಿಶೇಷ ಅರ್ಥಗಳಿವೆ.
ಉ) ದಾಸರದು ಆಚರಣಬದ್ಧವಾದ (Restualistic) ಕ್ರಮವಲ್ಲ.
ಊ) ದಾಸ ಸಾಹಿತ್ಯಕ್ಕೆ ರಾಗ-ತಾಳ ಎರಡೂ ಇವೆ. ಇದರ ಹಾಡುಗಾರಿಕೆಗೆ ಜನರನ್ನು ಸೆಳೆಯುವ ಗುಣವಿದೆ.
ದಾಸ ಸಾಹಿತ್ಯದಲ್ಲಿ “ಶ್ರೀಕೃಷ್ಣ” ಅಧಿಕೃತ ಪ್ರಭು. ಇಲ್ಲಿ ಪ್ರಭುತ್ವಕ್ಕ ಸಾಮಾಜಿಕ, ರಾಜಕೀಯ, ಧಾರ್ಮಿಕ ಅರ್ಥವಂತಿಕೆಗಳಿವೆ. ಯಾರೇ ಆಗಲಿ, ವಿನಾಕಾರಣ ದಾಸನಾಗುವುದಿಲ್ಲ. ಹಾಗೆಯೇ ಪ್ರಭುವು ಕೂಡಾ. ಅಧಿಕೃತ ಅಧಿಕಾರವುಳ್ಳವರು ಆಳುವ ಶಕ್ತಿಯನ್ನು ಹೊಂದಿರುತ್ತಾರೆ. ಅವರ ಐಣದಲ್ಲಿ ದಾಸರು ಇರುತ್ತಾರೆ. ಇಲ್ಲಿ ದ್ವೈತ (ಎರಡು) ಎನ್ನುವುದು ಮುಖ್ಯ.
ದೇವರು – ಪ್ರಭು (I)
ದಾಸ – ಪ್ರಭುವಿಗೆ ಊಳಿಗದವನು
ಆದುದರಿಂದ ದೇವರು ಬೇರೆ, ದಾಸರು ಬೇರೆ, ದಾಸರು ದೇವರನ್ನು ಆಶ್ರಯಿಸಿಕೊಂಡವರು. ಇಲ್ಲಿ ಗಮನಿಸಬೇಕಾದ ಅಂಶವೆಂದರೆ “ದ್ವೈತ”ದ ಪರಿಕಲ್ಪನೆ. ಇಲ್ಲಿ ಅಧಿಕಾರವೆಂದರೆ (ಪ್ರಭುತ್ವ) ಅಗೋಚರವಾದುದು. ಅದಕ್ಕೆ ನಿರ್ದಿಷ್ಟ ಆಕಾರವಿಲ್ಲ. ದಾಸರಿಗೆ ಸಾಮಾಜಿಕ, ಧಾರ್ಮಿಕ ಅಸ್ತಿತ್ವಗಳಿರುತ್ತವೆ. ಅಧಿಕಾರವು ರೂಪುಗೊಳ್ಳುವುದಕ್ಕೆ ಸಾಮಾಜಿಕ, ಚಾರಿತ್ರಿಕ ಕಾರಣಗಳಿವೆ. ಇವು ವಿಷಯ ನಿಷ್ಠವಾದವುಗಳು. ಎರಡನೆಯದಾಗಿ ಪ್ರಭುತ್ವವು ತನಗೆ ಬೇಕಾದ ಜ್ಞಾನರೂಪಗಳನ್ನು ಹುಟ್ಟುಹಾಕುತ್ತವೆ. ಹೀಗಾಗಿ ಪ್ರಭುತ್ವವು ಅಧಿಕಾರವನ್ನು ತನಗೆ ಬೇಕಾದ ವೈಚಾರಿಕ ಆಕೃತಿಯನ್ನು ಪಡೆದುಕೊಳ್ಳುತ್ತವೆ. ಭಾರತದಲ್ಲಿ “ಭಕ್ತಿ” ಚಳವಳಿಗಳು ಹುಟ್ಟಿಕೊಂಡಿದ್ದೇ ಭೌತಿಕ ಅಧಿಕಾರವನ್ನು ವಿರೋಧಿಸುವುದಕ್ಕಾಗಿ. ದಾಸರ ಕೀರ್ತನೆಗಳ ಹಿನ್ನೆಲೆಯಿಂದ ವಿವರಿಸಬೇಕೆಂದರೆ ಲೌಕಿಕದ ಪ್ರಭುತ್ವವನ್ನು ಮೀರಿ, ಪಾರಲೌಕಿಕದ ಅಧಿಕಾರವನ್ನು ರೂಪಿಸುವುದು ದಾಸರಿಗೆ ಮುಖ್ಯವಾಯಿತು.
ದಾಸ ಸಾಹಿತ್ಯ ಪರೋಕ್ಷವಾಗಿ ಹೇಳಿದ್ದೇನೆಂದರೆ ನಮಗೆ ಲೌಕಿಕದ ಪ್ರಭುಗಳಿಲ್ಲ. ನಾವು ದೇವರ (ಶ್ರೀಕೃಷ್ಣ) ದಾಸರೇ ಹೊರತು ಲೌಕಿಕ ದೊರೆಗಳ ದಾಸರಲ್ಲ. ಹೀಗಾಗಿ ತಮಗೂ, ದೇವರಿಗೂ ಇರುವ ಸಂಬಂಧ ಬೇರೆ ಬಗೆಯದು ಎಂದು ನಿರೂಪಿಸಿದರು. ಕೃಷ್ಣನ ಪರಮೋಚ್ಛ ಅಧಿಕಾರವನ್ನು ಸಾರುವುದು ದಾಸರಿಗೆ ಅಗತ್ಯವಾಗಿತ್ತು . ಅಂದರೆ ಇಲ್ಲಿ ಅಧಿಕಾರವನ್ನು ಸಾಮಾಜಿಕ, ರಾಜಕೀಯ, ಆರ್ಥಿಕ ವಿಷಯಗಳ ಮೂಲಕ ವಿವರಿಸಲಾಯಿತು. ಪುಕೋ ಹೇಳುವ ಮೂರು ಅಂಶಗಳನ್ನು ಇಲ್ಲಿ ಗಮನಿಸಬೇಕು :
ಅಧಿಕಾರ (ಪ್ರಭುತ್ವ)ವು ರೂಪುಗೊಳ್ಳುವುದು ಸಾಮಾಜಿಕ ರೂಪಕ್ಕೆ ಅನುಸಾರವಾಗಿ ಇಲ್ಲಿ “ವಿಷಯ ನಿಷ್ಟತೆ” ಎನ್ನುವುದು ಮುಖ್ಯ.
ಜ್ಞಾನರೂಪಗಳು ತನ್ನಿಂದ ತಾನೇ ಅಧಿಕಾರದ ರೂಪದೊಂದಿಗೆ ಹೊಂದಾಣಿಕೆ ಮಾಡಿಕೊಳ್ಳುತ್ತವೆ.
ಪ್ರಭುತ್ವದ ಅಧಿಕಾರವು ವಿಶ್ವಾಸಾತ್ಮಕವಾದುದು. ಅದು ಈ ರೂಪವನ್ನು ಪಡೆಯುವದಕ್ಕೆ ಸಾಮಾಜಿಕ ಸಂಬಂಧಗಳ ವ್ಯತ್ಯಯವೇ ಮುಖ್ಯ ಕಾರಣ. ಯಾವಾಗ ಸಾಮಾಜಿಕ ಸಂಬಂಧಗಳಲ್ಲಿ ವಿವಿಧತೆಯು ಹುಟ್ಟಿಕೊಳ್ಳುತ್ತದೆಯೋ ಆಗ ಜ್ಞಾನ ಮತ್ತು ಅಧಿಕಾರಗಳು ಬೇರೆ ಬೇರೆ ರೂಪವನ್ನು ಧರಿಸಬೇಕಾಗುತ್ತದೆ. ಈ ಅರ್ಥದಲ್ಲಿ ಜ್ಞಾನಕ್ಕೂ, ಅಧಿಕಾರಕ್ಕೂ ಸಂಬಂಧವಿದೆ. ಪ್ರಭುತ್ವವು ಈ ಕಾರಣಕ್ಕಾಗಿಯೇ ಆಧ್ಯಾತ್ಮಿಕತೆಯ ಕಡೆಗೆ ತಿರುಗುತ್ತದೆ. ಪ್ರಭುತ್ವಕ್ಕೆ ಈ ಪರಿಕಲ್ಪನೆಯು ಮುಖ್ಯವಾದುದು. ಈ ಕಾರಣದಿಂದಾಗಿ ದಾಸ ಸಾಹಿತ್ಯವು ಹೊಸ ನಿರೂಪಣೆಯನ್ನು ಹೊಂದಬೇಕಾಯಿತು. ಅದು ಪ್ರಕಟಿಸುವ ನಿರೂಪಣೆಯ ಕ್ರಮ ಇನ್ನುಳಿದ ನಿರೂಪಣೆಗಳಿಗಿಂತ ಬೇರೆಯಾಯಿತು. ಉದಾ : “ದಾಸನ ಮಾಡಿಕೋ ಎನ್ನ” ದಾಸತ್ವವು ಇಲ್ಲಿ ನಾಚಿಕೆಯ ವಿಷಯವಲ್ಲ. ದೇವರ ದಾಸನಾಗುವುದು ದೊಡ್ಡಸ್ತಿಕೆ ಕೂಡಾ ಹೌದು. ಭಾರತೀಯ ತತ್ವಜ್ಞಾನದಲ್ಲಿ ಒಂದು ವಿಷಯ ಮತ್ತೆ ಮತ್ತೆ ಮರುಕಳಿಸಿದೆ. ಇದು ಮೊದಲು ಪ್ರಾರಂಭವಾದುದು ಉಪನಿಷತ್ತುಗಳಲ್ಲಿ. ಅನಂತರ ಈ ತತ್ವಜ್ಞಾನವು ಬೇರೆ ಬೇರೆ ರೀತಿಯಲ್ಲಿ ವರ್ಣಿತಗೊಂಡಿತು.
ಭಗವಂತನನ್ನು ಸೇರಲು ಮನುಷ್ಯನಿಗೆ ಇರುವ ಮಾರ್ಗಗಳು ನಾಲ್ಕು:
೧) ಕರ್ಮ – ನಿಷ್ಕಾಮ ಕರ್ಮದಿಂದ – ಕರ್ಮಯೋಗ
೨) ಭಕ್ತಿ  – ಆಚರಣೆಯ ಮೂಲಕ      – ಭಕ್ತಿಯೋಗ
೩) ಜ್ಞಾನ – ತಿಳುವಳಿಕೆಯ ರೀತಿಯಿಂದ – ಜ್ಞಾನಯೋಗ
೪) ಧ್ಯಾನ – ಸ್ವಂತ ಏಕಾಂತ – ಧ್ಯಾನದಿಂದ
ಹಾಗೆಯೇ ರಾಜಕೀಯ ಮಾರ್ಗಗಳನ್ನು ವಸಾಹತು ಕಾಲಘಟ್ಟದ ಅನಂತರ ಬೇರೆ ಬೇರೆ ರೀತಿಯಲ್ಲಿ ನಿರ್ವಚಿಸಲಾಯಿತು. ರಾಮಕೃಷ್ಣ ಪರಮಹಂಸ, ಸ್ವಾಮಿ ವಿವೇಕಾನಂದ, ಮಹಾತ್ಮಗಾಂಧಿ, ಅರವಿಂದ ಮೊದಲಾದವರು. ಕನ್ನಡದಲ್ಲಿ ಡಿ.ವಿ.ಜಿ, ಮಾಸ್ತಿ, ಕುವೆಂಪು, ಬೇಂದರೆ, ಪು.ತಿ.ನ., ಅವರು ದೇವರಿಗೆ ದಾಸನಾಗುವುದು ಅಥವಾ ಶರಣಾಗುವುದು ಬೇರೆ ಬೇರೆ ರೀತಿಯಲ್ಲಿ ಅರ್ಥದಲ್ಲಿ ವಿವರಿಸಿದರು. “ಅನ್ಯಥಾ ಶರಣಂ ನಾಸ್ತಿ, ಮಾಮೇಕ ಶರಣಂ ಧ್ವಜ” ಇದು ಗೀತೆಯ ಮಾತು. “ನನಗೆ ಯಾರು ಶರಣಾಗುವರೋ ಅವರನ್ನು ನಾನು ರಕ್ಷಿಸುತ್ತೇನೆ”. ಗೀತೆಯ ಕೃಷ್ಣ ಅರ್ಜುನನಿಗೆ ಹೇಳುತ್ತಾನೆ. ದಾಸರ ದಾರಿಯೂ ಇದುವೆ: “ಭಗವಂತನಿಗೆ ಶರಣಾಗುವುದು”. ವಚನಕಾರರು ಶಿವನಿಗೆ ಶರಣಾದರು. ದಾಸರು ಕೃಷ್ಣನಿಗೆ ಶರಣಾದರು. ಇಲ್ಲಿ ಶರಣಾಗುವುದು ಲೋಕ ಜೀವನಕ್ಕೆ ಸಂಬಂಧಿಸಿದ್ದಲ್ಲ ಎಂಬುದನ್ನು ನಾವು ಗಮನಿಸಬೇಕು. ಮನುಷ್ಯ ಯಾವ ಯಾವ ಸಂದರ್ಭದಲ್ಲಿ ಶರಣಾಗುತ್ತಾನೆ ಎಂದು ತಿಳುಯುವುದು ಕೂಡಾ ಅಷ್ಟೇ ಮುಖ್ಯ.
೧. ಎದುರಾಳಿಯೊಂದಿಗೆ ಹೋರಾಟ ಮಾಡಿ ಸೋತಾಗ. ಇಲ್ಲಿ ಸೋತವನು ನಿಶಸ್ತ್ರಧಾರಿಯಾಗಿರಬೇಕು ಮತ್ತು ಇಲ್ಲಿ ಸಂಘರ್ಷವೇ ಮುಖ್ಯ. ಸಂಘರ್ಷ ನಡೆಯದೆ ಶರಣಾಗುವುದು ಸಾಧ್ಯವಿಲ್ಲ.
೨. ಊಳಿಗದವನು ಯಜಮಾನಿಗೆ ಶರಣಾಗುವುದು (ಇದರ ಇನ್ನೊಂದು ರೂಪವೆಂದರೆ-ಪತಿಯೇ ಪರದೈವ), ಊಳಿಗದವನ ಆರ್ಥಿಕ ಪರಿಸ್ಥಿತಿ ಮತ್ತು ಕೀಳರಿಮೆಯೇ ಶರಣಾಗತಿಗೆ ಕಾರಣ.
೩. ಭಕ್ತನು ದೇವರಿಗೆ ಶರಣಾಗುವುದು. ಇಲ್ಲಿ ಭಕ್ತಿಯ ಭಾವವೇ ಮುಖ್ಯವಾಗಿದೆ.
೪. ಮಕ್ಕಳು ಗುರು-ಹಿರಿಯರಿಗೆ ಶರಣಾಗುವುದು. ಇಲ್ಲಿ ಹಿರಿತನ ಮತ್ತು ಕಿರಿತನ ಎನ್ನುವುದು ಮುಖ್ಯ.
ಅಂದರೆ ಈ ‘ಶರಣಾಗುವುದು’ ಎನ್ನುವ ಕಂðವು ಸಂದರ್ಭಕ್ಕೆ ಅನುಸಾರವಾಗಿ ಬೇರೆ ಬೇರೆ ರೀತಿಯ ಅರ್ಥವನ್ನು ಪಡೆದುಕೊಳ್ಳುತ್ತದೆ. ಒಬ್ಬನ ಬದಲಿಗೆ ಮತ್ತೊಬ್ಬ ಕಾರ್ಯನಿರ್ವಹಿಸುವಾಗ “ಅಧಿಕಾರ” (Detacto) ನಿಶಸ ಅನ್ನುವುದು ಬೇರೆ ಅರ್ಥ ಕೊಡುತ್ತದೆ. ಕಾಯಿದೆ ಪ್ರಕಾರ ಒಬ್ಬ ಅಧಿಕಾರಕ್ಕೆ ಬರುವುದೆಂದರೆ ಅದರ ಸ್ವರೂಪವು ಬೇರೆಯಾಗಿರುತ್ತದೆ. ಅಧಿಕಾರವನ್ನು ವಿವರಿಸಬೇಕಾದ ಸಂದರ್ಭದಲ್ಲಿ ಪುಕೋ ಅಧಿಕಾರಾದ ಕುರಿತು ಪುನರ್ ವ್ಯಾಖ್ಯೆ ಮಾಡಿದ್ದಾನೆ. ಅವರ ಪ್ರಕಾರ ಯಜಮಾನಿಕೆ (ಪ್ರಭುತ್ವ) ಎನ್ನುವುದು ಸಾಮಾಜಿಕ ರೂಪಗಳಲ್ಲಿ ಒಂದು. ಅದು ವಷ್ತುನಿಷ್ಟವಲ್ಲ; ವಿಷಯನಿಷ್ಟ. ಒಂದು ಹಂತದಲ್ಲಿ ಪ್ರಭುತ್ವವು ಜ್ಞಾನದ ರೂಪವನ್ನು ಪಡೆದುಕೊಂಡು ಅದರ ಮೂಲಕ ಅಧಿಕಾರವನ್ನು ಚಲಾಯಿಸುತ್ತವೆ. ಹೀಗಾಗಿ ಅಧಿಕಾರವು ಸಾಮಾಜಿಕ ಸಂದರ್ಭದಲ್ಲಿ ವಿಶ್ವಾತ್ಮಕವಾದ ಅರ್ಥವನ್ನು ಪಡೆಯುತ್ತದೆ. ಇದನ್ನು ಅನ್ವಯಿಸಿಕೊಂಡು ಹೇಳುವುದಾದರೆ ದಾಸರು ಭಕ್ತಿಯನ್ನು ಹೊಸ ರೀತಿಯ ವ್ಯಾಖ್ಯೆಗೆ ಗುರಿಪಡಿಸುತ್ತಾರೆ. ಪುರಂದರ ವಿಠಲನು ಬಯ್ಯುವುದು, ಹೊಗಳುವುದು ಎರಡೂ ಭಕ್ತಿಗೆ ಸಂಬಂಧಿಸಿದ ಸೂತ್ರಗಳಾಗಿವೆ.
೧. ದೇವರ ಸ್ತೋತ್ರ : (ಉದಾಹರಣೆ ಕೊಡಬೇಕು)
“ಬದುಕಿದೆನು ಬದುಕಿದೆನು ಭವವೆನಗೆ ಹಿಂಗಿತು”.
೨. ದೈವ ನಿಂದನೆ :
“ಪದುಮನಾಭನ ಪಾದದೊಲುಮೆ ಎನಗಾಯಿತು”, “ನೀನ್ಯಾಕೋ ನಿನ್ನ ಹಂಗ್ಯಾಕೊ”
೩. ದೈವದ ಮೊರೆ ಹೋಗುವುದು (ಆರಾಧನೆ) :
            “ಪೊಡವಿಪಾಲಕನ ಪಾದಧ್ಯಾನವನು
          ಬಿಡದೆ ಮಾಡುವುದು ಅದು ಮಡಿಯು”
೪. ದೈವತ್ವದ ಸಾಮಾಜೀಕರಣ :
“ವೇದವನೋದದ ವಿಪ್ರ ತಾನೇಕೆ
          ಕಾದಲರಿಯದ ಕ್ಷತ್ರಿಯನೇಕೆ
          ಕ್ರೋಧವ ಬಿಡದ ಸನ್ಯಾಸಿತಾನೇಕೆ”
೫. ಸಾಂಪ್ರದಾಯಿಕ ಆಚರಣೆಗೆ ವಿರುದ್ಧ ಮತ್ತು ದೇವರನ್ನು ಬೀದಿಗೆ ತಂದುದು
“ಕರೆದರೆ ಓ ಎನ್ನಬಾರದೆ
          ಕರುಣ ಸಾಗರ ಅನಿಮಿತ್ತ ಬಂಧುವೆ ಕೃಷ್ಣಾ”
೬. ದೈವವನ್ನು ಸ್ತುತಿಸುವಾಗ ಶಬ್ದ, ಅರ್ಥ ಮತ್ತು ಗೇಯತೆಗ ಪ್ರದರ್ಶನ (ರಾಗ, ತಾಳ, ಸಮೇತ) ಸಂಗೀತದ ಮಾದರಿಯಲ್ಲಿ ರಾಗ-ತಾಲಗಳು ಜನ ಸಾಮಾನ್ಯರನ್ನು ತಲುಪಲು ಸುಲಭವಾದ ವಿಧಾನವಾಗಿದೆ.)
೭. ದೈವದ ಜ್ಞಾನ ಸಾಮಾಣ್ಯ ಜನರಿಗೂ ತಲುಪಬೇಕು.
          “ನಿಮ್ಮ ಭಾಗ್ಯ ಲಕ್ಷ್ಮೀದೇವಿ, ನಮ್ಮ ಭಾಗ್ಯ ನಾರಾಯಣ
          ನಮ್ಮ ನಿಮ್ಮ ಭಾಗ್ಯದೊಡೆಯ ಪುರಂದರವಿಠಲನು”
೮. ಭಕ್ತಿಯ ಎರಡು ವಿಧಾನಗಳಾದ “ಮಾರ್ಜಾಲ ಭಕ್ತಿ”
(ಬೆಕ್ಕು ತನ್ನ ಮರಿಗಳನ್ನು ಬಾಯಲ್ಲಿ ಬೇರೆಡೆ ತೆಗೆದುಕೊಂಡು ಹೋಗುವಂತೆ ಭಗವಂತನು ತನ್ನ ಭಕ್ತರನ್ನು ಕರೆದೊಯ್ಯುವುದು)
ಮತ್ತು “ಮರ್ಕಟ ಭಕ್ತಿಯಲ್ಲಿ” ದಾಸರದು ಮರ್ಕಟ ಭಕ್ತಿ.
ಮಂಗನ ಮರಿಯು ತನ್ನ ತಾಯಿಯನ್ನು ಅಪ್ಪಿಕೊಳ್ಳುವಂತೆ ದೇವರನ್ನು ತಾನೇ ಸ್ವತಃ ಅಪ್ಪಿಕೊಳ್ಳುವುದು
“ಸಾಮಾನ್ಯನಿಗೆ ಸಾರ್ವಭೌಮ ಪದವಿಯೇಕೆ
ಪ್ರೇಮವಿಲ್ಲದೆ ಬಂಧು ಜನವೇತಕೆ
ಸ್ವಾಮಿ ಶ್ರೀ ಪುರಂದರ ವಿಠಲನ ನೆನಯದಿಹ
ತಾಮಸಾಧಮನಿಗೆ ಕೈವಲ್ಯವೇತಕೆ?”
ನಂಬಿಕೆಗೆ ಅನುಸಾರವಾಗಿ ಅಥವಾ ಭಕ್ತಿಯ ರೂಪಕ್ಕೆ ಅನುಗುಣ ಕೃಷ್ಣನ ಬಿಂಬವು ವ್ಯಕ್ತವಾಗುತ್ತದೆ. ಇದಕ್ಕೆ ಒಂದು ಉದಾಹರಣೆ
ಅಂಬಿಗ ನಾ ನಿನ್ನ ನಂಬಿದೆ ಜಗ
ದಂಬಾರಮಣ ನಿನ್ನ ನಂಬಿದೆ
………
ಈ ಕೀರ್ತನೆಯ ಕೊನೆಯ ಸಾಲುಗಳು ಹೀಗಿವೆ ……
“ಸತ್ತ್ವ ಪಥದೊಳಗಂಬಿಗ ಪರಾ
ಭಕ್ತಿ ಹುಟ್ಟನು ಹಾಕಿ ಅಂಬಿಗ
ಮುಕ್ತಿ ದಾಯಕ ನಮ್ಮ ಪುರಂದರವಿಠ್ಠಲನ
ಮುಕ್ತಿ ಮಂಟಪಕೊಯ್ಯೊ ಅಂಬಿಗ”
ಲೌಕಿಕದ ವಿವರಣೆಯೊಂದಿಗೆ ಈ ಕೀರ್ತನೆಯು ಪ್ರಾರಂಭವಾಗಿದೆ. ಅಂಬಿಗ ಲೌಕಿಕದ ಸಂಕೇತ. ಅಂಬಿಗನೇ ಎರಡನೆಯ ಸಾಲಿಗೆ ಬರುತ್ತಿದ್ದಂತೆಯೇ ವಿಶ್ವಾತ್ಮಕವಾಗುತ್ತದೆ. ಕೃಷ್ಣ ಜಗದಂಬಾರಮಣನೂ ಹೌದು. ಕೊನೆಯ ಪ್ಯಾರಾಕ್ಕೆ ಬರುತ್ತಿರುವಂತೆಯೇ ಸತ್ವಪಥ, ಪರಾಭಕ್ತಿ, ಮುಕ್ತಿ ಮಂಟಪಗಳ ಪರಿಕಲ್ಪನೆಯು ಬಂದು ಸಾಮಾನ್ಯವಲ್ಲದ ಸಾವಿನ ಪ್ರತೀಕದಲ್ಲಿ ಮುಕ್ತಾಯವಾಗುತ್ತದೆ. ಇಲ್ಲಿ ಸಾವು ಸಾವಲ್ಲ, ಅದು ಮುಕ್ತಿಯ ಪಥ. ಸಾಮಾನ್ಯವೆನ್ನಬಹುದಾದ ಸಾವು ಕೂಡಾ ಭಕ್ತನಿಗೆ ಮುಕ್ತಿಯ (ಬಿಡುಗಡೆಯ) ರೂಪವಾಗುತ್ತದೆ.
ಹದಿಮೂರನೆಯ ಶತಮಾನದ ಅನಂತರ ಜೈನ, ವೀರಶೈವ, ಕಾಪಾಲಿಕ ಪಂಥಗಳು ಒಂದು ರೀತಿಯಲ್ಲಿ ಸಾಂಸ್ಥೀಕರಣಕ್ಕೆ ಗುರಿಯಾದವು. ಈ ಕಾಲಘಟ್ಟದ ಧಾರ್ಮಿಕತೆಯು ಕೇವಲ ಆಚಾರ-ವಿಚಾರಗಳ ಜಡತೆಯನ್ನು ಒಳಗೊಂಡಿತು. ಭಾರತದಲ್ಲಿ ಹುಟ್ಟಿಕೊಂಡ ಅನೇಕ ಧರ್ಮಗಳ ಮುಖ್ಯ ಲಕ್ಷಣವೆಂದರೆ ಮನುಷ್ಯರನ್ನು ಮೇಲೆಕ್ಕೆತ್ತುವುದು. ದೈನಂದಿನ ವ್ಯಸನಗಳಿಂದ ಮನುಷ್ಯರನ್ನು ಮುಕ್ತಗೊಳಿಸುವುದು ಎಲ್ಲಾ ಧರ್ಮಗಳ ಎಲ್ಲಾ ಆಚರಣೆಗಳು ಮನುಷ್ಯರ ಚಂಚಲತೆಯನ್ನು ನಿರಾಕರಿಸಿ, ಮನಸ್ಸನ್ನು ತಲ್ಲೀನಗೊಳಿಸಲು ಸಹಾಯಕಾರಿಯಾಯಿತು. ಅಹಿಂಸೆ, ಸತ್ಯ, ವ್ರತಾಚರಣೆಗಳನ್ನು ನಂಬಿದ್ದ ಜೈನರು, ಕರಸ್ಥಲ ಲಿಂಗವನ್ನೇ ನಂಬಿದ ವಚನಕಾರರು ತಮ್ಮ ಮತ, ಧರ್ಮಕ್ಕೆ ಅನುಸಾರವಾಗಿ ನಡೆದುಕೊಂಡರೆ ಅದ್ವೈತ ಧರ್ಮ ತನ್ನ ‘ಏಕಾಂತವಾದಿ’ ಸಿದ್ಧಾಂತ ನಂಬಿಕೊಂಡಿತ್ತು. ಈ ಮಾದರಿಯ ಬಿಗಿಯಾದ ಧಾರ್ಮಿಕ ಧೋರಣೆಗಳು “ಚಿರಸ್ಥಿತಿ”ಯನ್ನು ನಂಬಿಕೊಂಡಿತ್ತು. ಆಗ ಜನಸಾಮಾನ್ಯರು ಮತ್ತು ಧಾರ್ಮಿಕ ಪುರೋಹಿತರ ನಡುವೆ ಉಂಟಾಗಿದ್ದು ಖಾಲಿಯಾದ ಜಾಗ ಮಾತ್ರ ಮತ ಧರ್ಮಗಳು ರಾಚನಿಕವಾಗಿ ಒಂದು ಸ್ಥಿರಸ್ಥಿತಿಯನ್ನು ತಲುಪಿದಾಗ ಚಾರಿತ್ರಿಕವಾಗಿ ಹೊಸ ನಡಾವಳಿಗಳು ಅಗತ್ಯವಿರುತ್ತವೆ. ಸಾರ್ವಜನಿಕರಿಗಾಗಿ ಮತ್ತು ಜನಸಾಮಾನ್ಯರಿಗಾಗಿ ಖಾಲಿಯಾದ ಜಾಗವನ್ನು ತುಂಬಿಕೊಳ್ಳಲು ಮತ್ತು ದೇವರನ್ನು ದೇವಸ್ಥಾನದ ಒಳಗಿನಿಂದ ಹೊರತಂದು ಸ್ಥಾಪಿಸುವುದರ ಮೂಲಕ ಹೊಸ ತತ್ವ ಪ್ರಚಾರ ಅಗತ್ಯವಾಯಿತು.
ದಾಸರು ಹುಟ್ಟಿಕೊಂಡಿದ್ದೇ ಈ ರೀತಿಯ ಚಾರಿತ್ರಿಕ ಸಂದರ್ಭದಿಂದ. ದಾಸ ಸಾಹಿತ್ಯದ ಮುಖ್ಯ ಆಶಯವೆನೆಂದರೆ ಶ್ರೀಹರಿಯನ್ನು ಹೆಚ್ಚು ಪ್ರಚುರಪಡಿಸುವುದು ಮತ್ತು ಆಗ ಇದ್ದ ಧಾರ್ಮಿಕ ನೀತಿಯನ್ನು ಬದಲಾಯಿಸಿ ಹೊಸ ಭಕ್ತ ಸಮೂಹವನ್ನು ಕಟ್ಟುವುದು (ಭಕ್ತಿ ಎನ್ನುವುದು ಭಜ್ ಎಂಬ ಧಾತುವಿನಿಂದ ಬಂದಿದೆ. ‘ಭಜ್’ ಎಂದರೆ ಸಂಕೀರ್ತಿಸು ಎಂದು ಅರ್ಥ). ಆ ಚಾರಿತ್ರಿಕ ಸಂದರ್ಭವನ್ನು ಗಮನಿಸಿದರೆ ‘ಭಜನೆ’ಯು ಕೂಡಾ ಹೊಸ ತತ್ವಶಾಸ್ತ್ರವೇ ಆಗಿತ್ತು. ಅದಕ್ಕಾಗಿ ದಾಸ ಸಾಹಿತ್ಯ ಪರಂಪರೆಯನ್ನು ನಾವು ‘ಭಕ್ತಿ ಚಳವಳಿ’ ಎಂದು ಕರೆಯುತ್ತೇವೆ. ಯಾವುದೇ ಚಳವಳಿಯು ಒಬ್ಬ ವ್ಯಕ್ತಿಯಿಂದ ಆಗುವುದಿಲ್ಲ. ಅದಕ್ಕೆ ಜನಸಮೂಹ ಬೇಕು. ಹೀಗಾಗಿ ಪುರಂದರದಾಸರ ಕೀರ್ತನೆಯು ಭಕ್ತ ಸಮೂಹವನ್ನು ಹೊಸ ರೀತಿಯಲ್ಲಿ ನಿರ್ವಚಿಸುತ್ತದೆ. ಅದರಂತೆ ಪುರಂದರದಾಸರು ಪ್ರಭುತ್ವ ರಾಜ್ಯಾಧಿಕಾರವನ್ನು ನಿರ್ವಚಿಸುವುದು ಕೂಡಾ ಬೇರೆ ರೀತಿಯಲ್ಲಿ.
‘ವೇದವನೋದದ ವಿಪ್ರತಾನೇಕೆ
ಕಾದಲರಿಯದ ಕ್ಷತ್ರಿಯನೇಕೆ
ಕ್ರೋಧವ ಬಿಡದ ಸಂನ್ಯಾಸಿ ತಾನೇಕೆ
ಆದರವಿಲ್ಲದ ಅಮೃತಾನ್ನವೇಕೆ?’
‘ಅಳಿದೊಡೆಯನ ಮಾತು ಕೇಳಿ ನಡೆಯಲಿಬಹುದು
ಊಳಿಗವ ಮಾಡಿ ಮನದಣಿಯಬಹುದು
ಕಾಳಗವ ಪೊಕ್ಕು ಕಡಿದಾಡಿ ಜಯಿಸಲಿಬಹುದು
ಪೇಳಲಳವಲ್ಲ ಯಣದವಗೊಂದು ಸೊಲ್ಲ’
ಪುರಂದರದಾಸರು ಕೀರ್ತನೆಗಳಲ್ಲಿ ಬಳಸುವ ರೂಪಕಗಳು ದಿನದಿನದ ಅನುಭವಕ್ಕೆ ಸಂಬಂಧಿಸಿದ್ದು. ಈ ಮೊದಲೇ ಹೇಳಿರುವಂತೆ ಕೀರ್ತನೆಗಳು ಪ್ರತಿಪಾದಿಸುವ ಸಾಮಾಜಿಕ ಮೌಲ್ಯಗಳು ಬೇರೆ. ಅದು ರೂಪಿಸಿರುವ ನಿರೂಪಣೆಯು ಕೂಡಾ ಬೇರೆ. ಈ ತತ್ವದಲ್ಲಿ ಎಲ್ಲಾ ಜನರು ಒಂದೆ. ಅವರ ಕೀರ್ತನೆಗಳಲ್ಲಿ ರಾಜನು ಒಂದೇ. ಸಾಮಾನ್ಯನೂ ಒಂದೇ. ಅದಕ್ಕಿಂತ ಹೆಚ್ಚಾಗಿ ಪುರಂದರವಿಠಲ‘ ಎಂಬ ಪ್ರಭುವು ನಿಮ್ಮಂತೆ ವ್ಯವಹರಿಸುತ್ತಾನೆ. ಇದರಿಂದ ಲೌಕಿಕದ ಎಲ್ಲಾ ಯಜಮಾನರ ಜಾಗವು ಕೀರ್ತನೆಗಳ ಸಂದರ್ಭದಲ್ಲಿ ಜಾಗ ಬದಲಾಯಿಸುತ್ತದೆ. ಇಲ್ಲಿಯ ಪುರಂದರ ವಿಠಲನಿಗೆ ಅವನದೇ ಅನ್ನಬಹುದಾದ ಒಂದು ಸ್ವರೂಪವಿದೆ. ಪುರಂದರವಿಠಲನಿಗೆ ಇರುವ ಅನನ್ಯತೆಯು ಲೌಕಿಕದ ಯಜಮಾನರನ್ನು ಮೀರಿಸಿದ್ದು.
ಒಂದು ಮಾತಿದೆ : ಅಧಿಕಾರವೆನ್ನುವುದು ಅತ್ಯಂತ ಸಂಕೀರ್ಣವಾದುದು. ಅದು ಸಾಮಾಜಿಕ ರಚನೆಯನ್ನು ನಿಯಂತ್ರಿಸುತ್ತದೆ. ಮತ್ತು ತನ್ನನ್ನು ತಾನೇ ವ್ಯಾಖ್ಯಾನಿಸುತ್ತದೆ. ಆದರೆ ಪುರಂದರದಾಸರ ಕೀರ್ತನೆಗಳು ಆಗ ಪ್ರಚಲಿತವಿದ್ದ ಅಧಿಕಾರವನ್ನು ಮತ್ತು ಜಾತಿಗುಣವನ್ನು ನಿರಾಕರಿಸುತ್ತದೆ. ಅಷ್ಟೇ ಅಲ್ಲ. ಆ ಸಂದರ್ಭದಲ್ಲಿ ಇದ್ದ ಸಾಂಸ್ಕೃತಿಕ ರೂಪಗಳನ್ನು ಪುರಂದರದಾಸರು ತುಂಡರಿಸುತ್ತಾರೆ. ವಾಸ್ತವವಾಗಿ ಭಾಗವತ ಸಂಪ್ರದಾಯವು ಲೌಕಿಕದ ಪ್ರಭುತ್ವವನ್ನು ತಿರಸ್ಕರಿಸುತ್ತದೆ. ಹೀಗಾಗಿ ಲೌಕಿಕ ಜೀವನಕ್ರಮ, ಅದರ ಹಿಂದಿರುವ ಕಂದಾಚಾರವನ್ನು ಪುರಂದರದಾಸರು ಕಟುವಾಗಿ ಟೀಕಿಸುತ್ತಾರೆ.
ಉದಾ : ಪುರಂದರದಾಸರ ಕೀರ್ತನೆಯು ಕಲಾತ್ಮಕವಾದ ಸುಂದರ ರೂಪವಲ್ಲ. ಅದಕ್ಕೆ ಬೇರೆ ಉದ್ದೇಶವಿದೆ.
‘ಉದಯವಾದರೆ ಊಟದ ಚಿಂತೆ
ಅದರ ಮೇಲೆ ಭೋಗದ ಚಿಂತೆ
ಹದಿನಾಲ್ಕು ಲೋಕವಾಳಬೇಕೆಂಬ ಚಿಂತೆ
ಇದು ಪುಣ್ಯ, ಇದು ಪಾಪವೆಂಬ
ಹೃದಯದಲಿ ಭಯವಿಲ್ಲದೆ
ಮದನಮೋಹನ ನಿನ್ನ ಪಾದವ ನಂಬಿದೆ
ದೀನದಯಾಳು’
ಹೀಗೆ ದಾಸ ಪಂಥವು ಹೊಸ ಸಾಂಸ್ಕೃತಿಕ ನಿರೂಪಣೆ ಮತ್ತು ಹೊಸ ರೀತಿಯ ಸಾಮಾಜಿಕ ಸಂಕಥನಗಳನ್ನು ರೂಪಿಸಿದವು. ಹಾಗೆ ನೋಡುವುದಿದ್ದರೆ ಭಕ್ತಿಯೆನ್ನುವುದೇ ಒಂದು ಪಂಥ. ಈ ಭಕ್ತಿ ಪಂಥದಲ್ಲಿ ಕೆಲವು ಪ್ರಮುಖ ಸಂಗತಿಗಳಿವೆ.
೧. ಕುಲದ ತಾರತಮ್ಯ ನೀತಿಗಳನ್ನು ನಿವಾರಿಸುವುದು :
‘ಆವ ಕುಲವಾದರೇನು ಆವನಾದರೇನು ಆತ್ಮ
ಭಾವವರಿತ ಮೇಲೆ’
೨. ದೇವರನ್ನು ಒಲಿಸಿಕೊಳ್ಳುವುದು :
ರಕ್ಷಿಸು ಲೋಕನಾಯಕನೆ, ರಕ್ಷಿಸು
ಎಷ್ಟೆಷ್ಟು ಜನುಮ ಕಳೆದೆನೋ’
೩. ಅಭಿವ್ಯಕ್ತಿಯಲ್ಲಿ ರಾಗವನ್ನು ಒಂದು ಪರಿಕರವಾಗಿ ಬಳಸಿಕೊಳ್ಳುವುದು. ಇದು ಸಂವಹನ ಮುಖ್ಯ ಅಭಿವ್ಯಕ್ತಿ.
೪. ಮನೆಮನೆಗೆ ತೆರಳಿ ಧರ್ಮ ಪ್ರಚಾರವನ್ನು ಹಾಡಿನ ಮೂಲಕ ವ್ಯಕ್ತಪಡಿಸುವುದು, ಇಲ್ಲಿ ಭಜನೆಯೆನ್ನುವುದು ಕೂಡಾ ಒಂದು ರಹದಾರಿ.
ಇದರಿಂದಾಗಿ ಸಾಂಸ್ಕೃತಿಕ ಸ್ವರೂಪಗಳನ್ನು ಬದಲಾಯಿಸುವಲ್ಲಿ ಕೀರ್ತನೆಗಾರರು ಯಶಸ್ಸನ್ನು ಕಂಡರು. ಪುರಂದರದಾಸರ ಕೀರ್ತನೆಗಳನ್ನು ಬರಿಯ ಸಾಂಸ್ಕೃತಿಕ ಉತ್ಪಾದನೆಯೆಂದು ನಾವು ತಿಳಿಯಬಾರದು. ಪ್ರಭುತ್ವದ ಪರಮೋಚ್ಛ ಅಧಿಕಾರವನ್ನು ಅದು ಪ್ರಶ್ನಿಸುತ್ತದೆ. ಶುದ್ಧ ಕರ್ಮಠರಾದ ಭಕ್ತರು ಜ್ಞಾನಮಾರ್ಗ ಮಾತ್ರವೇ ದೇವರನ್ನು ಸೇರಲು ಇರುವ ಹಾದಿಯೆಂದು ತಿಳಿದರೆ, ಪುರಂದರದಾಸರು ಅದನ್ನು ತಿರಸ್ಕರಿಸುತ್ತಾರೆ. ಸಾಮಾನ್ಯ ಜನರಿಗೆ ದೇವರನ್ನು ಹೇಗೆ ಒಲಿಸಬಹುದು ಅಥವಾ ಕಾಣಬಹುದು ಎಂಬುದು ಮಾತ್ರ ಪುರಂದರದಾಸರಿಗೆ ಮುಖ್ಯವಾಗುತ್ತದೆ. ಈ ಕಾರಣದಿಂದಲೇ ಯಾವಾಗ ಪುರಂದರದಾಸರು ದೇವರ ಭಜನೆ ಊರಿಡೀ ಸಂಚಾರ ಮಾಡಲು ಪ್ರಾರಂಭಿಸಿದರೋ ಅಂದಿನಿಂದ ಹೊಸ ಮಾರ್ಗವು ಸೃಷ್ಟಿಯಾಯಿತು. ಪುರಂದರ ದಾಸರು ಹಾಡಿದರೇ ವಿನಃ ತಮ್ಮ ಕೀರ್ತನೆಗಳನ್ನು ಬರೆಯಲಿಲ್ಲ. ಇದರಿಂದಾಗಿ ಆಗಿನ ಸಮಾಜದಲ್ಲಿ ಜಾರಿಯಲ್ಲಿದ್ದ ಒಂದು ಅಂಶವನ್ನು ಪುರಂದರದಾಸರು ಜರೆಯುತ್ತಾರೆ. ‘ರಾಜೋ ಪ್ರತ್ಯಕ್ಷ ದೇವತಾಃ’ ಎನ್ನುವ ನಾಡುನುಡಿಯು ಪುರಂದರ ದಾಸರಿಗೆ ಮುಖ್ಯವಾಗಲಿಲ್ಲ. ಪುರಂದರದಾಸರ ನಿಲುವು ಬೇರೆ ಬಗೆಯದು : ರಾಜನನ್ನೂ ಮೀರಿಸುವ ಒಬ್ಬ ‘ಪುರಂದರವಿಠಲ’ವೆಂಬ ಪ್ರಭುವಿದ್ದಾನೆ. ಅವನನ್ನು ತಿಳಿದುಕೊಳ್ಳಿ ಅವನನ್ನು ತಲುಪಲು ಎಲ್ಲರಿಗೂ ಸಾಧ್ಯ ಎಂದು ಪುರಂದರದಾಸರು ಹೇಳುತ್ತಾರೆ ಎಂಬುದು ಅವರ ಅಭಿಪ್ರಾಯ. ಆ ದೇವರ ಎದುರಿನಲ್ಲಿ ಡಾಂಭಿಕತೆ, ಕುಲ ಯಾವುದೂ ಮುಖ್ಯವಲ್ಲ. ರಾಜಕೀಯ ಪ್ರಭುತ್ವಕ್ಕೆ ಒಂದು ಎಲ್ಲೆಯಿರುತ್ತದೆ. ಗಡಿರೇಖೆಯಿರುತ್ತದೆ. ಅವನದು ಸೀಮಾತೀತವಾದ ವ್ಯಕ್ತಿತ್ವ ಆದುದರಿಂದ ಭಕ್ತರು ದೇವರು ಇರುವಲ್ಲಿಗೆ ಹೋಗಬೇಕಾದ್ದಿಲ್ಲ. ಭಕ್ತರಿರುವಲ್ಲಿಗೆ ದೇವರು ಬರುತ್ತಾನೆ. ಅದೂ ಕೀರ್ತನೆಯ ಮೂಲಕ ಹೇಗೆಂದರೆ ‘ನೀನ್ಯಾಕೋ ನಿನ್ನ ಹಂಗ್ಯಾಕೋ’ ನಿನ್ನ ನಾಮದ ಬಲವೊಂದಿದ್ದರೆ ಸಾಕು’. ದೇವರ ಹೆಸರು ಒಂದಿದ್ದರೆ ಸಾಕು. ಇದು ಎಲ್ಲ ದಾಸರ ಮುಖ್ಯ ತಾತ್ವಿಕತೆ. ಹೀಗಾಗಿ ಕೀರ್ತನೆಗಳಿಗೆ ಸಾಮಾಜಿಕವೆನ್ನಬಹುದಾದ ಗುಣವಿದೆ. ಅದನ್ನು ವಿಭಿನ್ನ ರೀತಿಯ ‘ಸಾಂಸ್ಕೃತಿಕ ಸಮಾಜಶಾಸ್ತ್ರ’ ಎಂದು ಕರೆಯಬಹುದು.

ಪುರಂದರ ಸಾಹಿತ್ಯ ಅಧ್ಯಯನ: ೧. ಪ್ರಭುತ್ವ (೨)
ಕೀರ್ತನೆಗಳನ್ನು ಓದುವಾಗ ಮತ್ತೊಂದು ಅಂಶವನ್ನು ನಾವು ಗಮನಿಸಬಹುದು. ಒಬ್ಬ ಪುರಂದರದಾಸರು ಒಬ್ಬ ಕನಕದಾಸರು ಎಂಬುದು ದಾಸರ ಹಾಡುಗಳಲ್ಲಿ ಮುಖ್ಯವಾಗಲಿಲ್ಲ. ದಾಸರ ಹಾಡುಗಳು ಪ್ರತಿಪಾದಿಸುವುದು ನೈತಿಕ. ಧಾರ್ಮಿಕ ಮತ್ತು ಸಾಮಾಜಿಕ ಎಚ್ಚರವನ್ನು :
‘ಇದು ಭಾಗ್ಯ ಇದು ಭಾಗ್ಯ ಇದು ಭಾಗ್ಯವಯ್ಯ
ಪದುಮನಾಭನ ಪಾದಭಜನೆ ಸುಖವಯ್ಯ
ಕಲ್ಲಾಗಿ ಇರಬೇಕು ಕಠಿಣ ಭವತೊರೆಯೊಳಗೆ
ಬಿಲ್ಲಾಗಿ ಇರಬೇಕು ಬಲ್ಲವರೊಳು
ಮೆಲ್ಲನೆ ಮಾಧವನ ಮನದಿ ಮೆಚ್ಚಿಸಬೇಕು
ಬೆಲ್ಲವಾಗಿರಬೇಕು ಬಂಧು ಜನರೊಳಗೆ’
ಇಲ್ಲಿ ಗಮನಿಸಬೇಕಾದ ಮತ್ತೊಂದು ಅಂಶವಿದೆ. ಪುರಂದರದಾಸರ ಹಿಂದಿನ ಹೆಸರು ಶ್ರೀನಿವಾಸ (ಸೀನಪ್ಪ ನಾಯಕ, ಕೃಷ್ಣಪ್ಪ ನಾಯಕ? ಎಂದೋ ಇತ್ತೆಂದು ಊಹಿಸುತ್ತಾರೆ. ವ್ಯಾಸ ತೀರ್ಥರು ಶಿಷ್ಯ. ಅವರ ನಾಮಾಂಕಿತ ಮಾತ್ರ ಪುರಂದರ ದಾಸ. ವ್ಯಾಸರಾಯರಿಂದ ಪಡೆದುಕೊಂಡ ಅಂಕಿತ ನಾಮವಿದು :
ಅಂಕಿತವಿಲ್ಲದ ದೇಹ ನಿಷೇಧ
ಅಂಕಿತವಿಲ್ಲದ ಕಾವ್ಯ ಶೋಭಿಸದು
ಅಂಕಿತವಿಲ್ಲದೆ ಇರಬಾರದೆಂದು ಚ
ಕ್ರಾಂತಿಕವನು ಮಾಡಿಎನ್ನಂಗಕೆ
ಪಂಕಜನಾಭ ಶ್ರೀ ಪುರಂದರವಿಠಲನ
ಅಂಕಿತವೆನಗಿತ್ತ ಗುರು ವ್ಯಾಸ ಮುನಿರಾಯ
ಜನ್ಮ ನಾಮ ಬೇರೆ. ಅಂಕಿತ ನಾಮ ಬೇರೆ. ಕನ್ನಡದಲ್ಲಿ ‘ಅಂಕಿತನಾಮ’ ಬೇರೆ ರೀತಿಯ ಅನನ್ಯತೆಯನ್ನು ಹೊಂದಿದೆ.
ಕನಕದಾಸರೂ, ಪುರಂದರದಾಸರೂ ಇಬ್ಬರೂ ತಮ್ಮ ಹರಿ ಸಂಕೀರ್ತನೆಯನ್ನು ಮಾಡುತ್ತಾ ಊರೂರು ತಿರುಗಿದರೆಂದು ಐತಿಹ್ಯ ಹೇಳುತ್ತವೆ. ಪುರಂದರದಾಸರು ಹೇಳುವ ಈ ಮಾತುಗಳನ್ನು ಗಮನಿಸಬೇಕು :
· ಹರಿದಿನ – ವ್ರತಾಚರಣೆ ನಿಡೆನು
· ಗುರುನಿಂದೆ, ಹರಿನಿಂದೆ ಆಲಿಸಿದೊಡೆ ಆತ್ಮ ಶುದ್ಧಿಯ ಮಾಡಿಕೊಳ್ಳುವೆನು
· ಹರಿಸೇವೆಗೆಂದು ಈ ಬದುಕನ್ನು ಮೀಸಲಿಡುವೆನು
· ಶೃತಿ, ಸ್ಮೃತಿ, ಇತಿಹಾಸ, ಪುರಾಣಗಳನ್ನು ನಂಬುವೆನು.
· ಸಾಲ ಮಾಡೆನು, ಸಾಲದೆನೆನು ನಾಳೆಗಿಡೆನು
ಹಾಗೆಯೇ ಮತ್ತೊಂದು ಕಡೆ ಪುರಂದರದಾಸರು ಹೀಗೆ ಹೇಳುತ್ತಾರೆ :
· ದಂಡಿಗೆ ಬೆತ್ತ ಹಿಡಿಯುವುದಕ್ಕೆ
· ಮಂಡೆ ಬಾಗಿ ನಾಚುತಲಿದ್ದೆ
· ಗೋಪಾಳ ಬುಟ್ಟಿ ಹಿಡಿಯುವುದಕ್ಕೆ
· ಭೂಪತಿಯಂತೆ ನಾಚುತಲಿದ್ದೆ
· ತುಳಸೀ ಮಾಲೆಯ ಹಾಕುವುದಕ್ಕೆ
· ಆಲಿಸಿಕೊಂಡು ನಡೆಯುತಲಿದ್ದೆ
ದಂಡಿಗೆ ಬೆತ್ತವೆಂದರೆ ಹರಿದಾಸರು ಬಳಸುತ್ತಿದ್ದ ತಂತೀ ವಾದ್ಯ. ಅದನ್ನು ನುಡಿಸುತ್ತಾ ಹಾಡುತ್ತಾ ನಡೆಯುವರು. ಗೋಪಾಳ ಬುಟ್ಟಿಯೆಂದರೆ ಎಡಭುಜದಿಂದ ಇಳಿಬಿದ್ದ ಭಿಕ್ಷಾ ಪಾತ್ರೆ (ಬಿದಿರಿನ ಬುಟ್ಟಿ) ಹಾಡುತ್ತಾ ಬೀದಿಯಲ್ಲಿ ನಡೆಯುತ್ತಿರುವಾಗ, ಮನೆಗಳ ಮುಂದೆ ಹೆಂಗಸರು ಹಿಡಿ ಅಕ್ಕಿ ಆ ಪಾತ್ರೆಯೊಳಗೆ ಸುರಿಯುವರು. ತುಳಸೀ ಮಾಲೆ ಹರಿದೀಕ್ಷೆಯ ಪ್ರತೀಕ. ಬಡತನದಲ್ಲಿ ಉಳಿದು ಅಂದಂದಿನ ಕೂಳನ್ನು ಆಗಾಗ ಗಳಿಸಿ, ನಾಳೆಗೆಂದು ಏನನ್ನೂ ಇಡದೆ, ಸಾಲದೆಂದು ಬಯಸದೆ, ಬಂದದ್ದರಲ್ಲಿ ತೃಪ್ತರಾಗಿ; ಸಂತೋಷದಿಂದ ಹರಿಭಜನೆ ಮಾಡುತ್ತಾ ಬಾಳನ್ನು ಕಳೆಯುವುದೇ ಹರಿದಾಸ ದೀಕ್ಷೆ. ದಾಸರು ವಿರಕ್ತರಾದ ಮೇಲೆ ಒಲಿದು ನಡೆಸಿಕೊಂಡು ಬಂದ ಬದುಕಿನ ಚಿತ್ರಣವೂ ಇಲ್ಲಿದೆ (ಪುರಂದರ ಸಾಹಿತ್ಯ ದರ್ಶನ : ಸಂಪುಟ-೧, ಸಾ.ಕೃ. ರಾಮಚಂದ್ರರಾವ್, ೧೯೮೫, ಪು.೨೫). ಮೇಲೆ ಹೇಳಿದ ಎಲ್ಲಾ ಮಾತುಗಳನ್ನು ಗಮನಿಸಿದರೆ ಒಂದಂಶ ಸ್ಪಷ್ಟವಾಗುತ್ತದೆ. ದಾಸರು ಯಾವ, ಯಾರ ಹಂಗೂ ಇಲ್ಲದೆ ಹಾಡುತ್ತಾ ಸಾಗಿದರು. ಇದರಲ್ಲಿ ಸಾಮಾಜಿಕ, ಪ್ರದರ್ಶಾತ್ಮಕ ಅಭಿವ್ಯಕ್ತಿಯನ್ನು ನಾವು ಕಾಣುತ್ತೇವೆ. ಹಾಡುವುದು, ಅದಕ್ಕೆ ತಕ್ಕಂತೆ ಕಾಲಿನ ಗೆಜ್ಜೆಯನ್ನು ಬಳಸಿಕೊಳ್ಳುವುದು ಮತ್ತು ತಂಬುರಿಯನ್ನು ಬಾರಿಸುವುದು ದಾಸರ ಕಿರ್ತನೆಯಲ್ಲಿ ಮುಖ್ಯವಾಗಿದೆ. ಧರ್ಮ ಪ್ರಸರಣವೇ ಇವರಲ್ಲಿ ಮುಖ್ಯ ನೀತಿಯಾಗಿದೆ. ಹಾಗಿದ್ದರೆ ಇದರ ಹಿನ್ನೆಲೆಯಲ್ಲಿ ಏನಿದೆ? ಮಧ್ಯಕಾಲೀನ ಸಾಮಾಜಿಕ ಚರಿತ್ರೆಯು ನಾವೀಗ ಅತ್ಯಂತ ವೈಭವೀಕರಿಸಲಾಗಿರುವ ರೀತಿಯಲ್ಲಿ ಇರಲಿಲ್ಲ ಎಂಬುದು ಗಮನಾರ್ಹ. ವಿಜಯನಗರದ ಅರಸೊತ್ತಿಗೆಯ ಕಾಲದಲ್ಲಿ ರಸ್ತೆಯಲ್ಲಿ ಮುತ್ತು, ರಾಶಿ ಹಾಕಿ ಸೇರಿನಿಂದ ಮಾರುತ್ತಿದ್ದರು ಎನ್ನುವುದು ವೈಭವೀಕರಿಸಲಾಗಿರುವ ಒಂದು ಹೇಳಿಕೆ ಮಾತ್ರ. ಈ ಕಾಲಘಟ್ಟವನ್ನು ನಾವು ಎರಡು ರೀತಿಯಲ್ಲಿ ಹೇಳುತ್ತೇವೆ. ಚಾರಿತ್ರಿಕತೆಯ ಹಿನ್ನೆಲೆಯಲ್ಲಿ ವಿಜಯನಗರ ಅರಸೊತ್ತಿಗೆಯ ಕಾಲ. ಸಾಹಿತ್ಯ ಚರಿತ್ರೆಗೆ ಬಂದರೆ ‘ಬ್ರಾಹ್ಮಣ ಯುಗ’ ಅಥವಾ ಭಾಗವತ ಸಂಪ್ರದಾಯದ ಕಾಲ’ ಈ ಮೊದಲು ಇಲ್ಲಿ ಮಧ್ಯಕಾಲೀನ ಎಂದು ಬಳಸಿದೆ. ಪ್ರಾಚೀನ, ಮಧ್ಯಕಾಲೀನ, ಆಧುನಿಕ ಎಂದು ಕರೆಯಲು ಪ್ರಾರಂಭಿಸಿದವರು ಬ್ರಿಟಿಶ್ ಚರಿತ್ರೆಕಾರರು. ಅವಚರು Ancient, Middle, Modren ಎಂದು ಕರೆಯಲು ಶುರು ಮಾಡಿದರು. ಅವರ ಪ್ರಕಾರ ಆಧುನಿಕ ಚರಿತ್ರೆಯೆಂದರೆ ಕೈಗಾರೀಕರಣಗೊಂಡು, ವೈಜ್ಞಾನಿಕವಾಗಿ ಮುಂದುವರೆದ ಬಂಡವಾಳವಾದ ಹುಟ್ಟಿಕೊಂಡ ಮತ್ತು ಅಭಿವೃದ್ಧಿಯ ಕಡೆಗೆ ಕಣ್ಣು ಹಾಯಿಸಿದ ಮತ್ತು ಸ್ವಯಂ ಲಾಭಕರ ಯುಗವನ್ನು ಕಂಡದ್ದೆಲ್ಲವೂ ‘ಆಧುನಿಕ’. ಈ ಆಧುನಿಕ ಕಾಲದಲ್ಲಿ ನಿಂತುಕೊಂಡ ಚರಿತ್ರೆಗಾರ ಬ್ರಿಟನ್ನಿನ ಅಥವಾ ಒಟ್ಟಾಗಿ ಪಶ್ಚಿಮ ಸಮಾಜದಲ್ಲಿರುವ ‘ಕಾಲ’ Time ಮತ್ತು ಅವಕಾಶ Space ಪರಿಕಲ್ಪನೆಯಿಂದಾಗಿ ಪುನರುಜ್ಜೀವನದ ಹಿಂದಿನ ಕಾಲವನ್ನು ಮಧ್ಯಯುಗೀನ ಎಂದು ಕರೆದು, ಅದಕ್ಕಿಂತಲೂ ಹಿಂದಿನ ಕಾಲವನ್ನು ಪ್ರಾಚೀನವೆಂದು ಕರೆದರು. ಯಾವುದನ್ನು ಚರಿತ್ರೆಕಾರರು ಹೀಗೆ ಗುರುತಿಸುವ ಪ್ರಯತ್ನದಿಂದಾಗಿ ‘ಚರಿತ್ರೆ’ (ಕಾಲ) ಉದ್ದನೆಯ ಸರಳ ರೇಖಾಕೃತಿ ಪರಿಕಲ್ಪನೆಯು ಹುಟ್ಟಿಕೊಂಡಿತು.
ಪ್ರಾಚೀನ : ತುಂಬಾ ಹಳೆಯದು. ಪ್ಯೂಡಲ್ ಗುಣ ಹೊಂದಿರುವುದು
ಮಧ್ಯಕಾಲೀನ : ಪರಿವರ್ತನೆಯ ಕಾಲದ ಯುಗ ಈ ಕಾಲದಲ್ಲಿ ಹಣದ ಚಲಾವಣೆ ರೂಪುಗೊಂಡಿತು. ಪ್ರಭುತ್ವ ಹಾಗೂ ಚರ್ಚ್‌ಗಳು ಸಮಾಜದ ಮೇಲೆ ಬೀರಿದ ಪ್ರಭಾವ ಕಡಿಮೆಯಾಗತೊಡಗಿತು. ಚರ್ಚಿನ ಹಾದಿ, ಪ್ರಭುತ್ವದ ಹಾದಿ ಬೇರೆಯಾಗತೊಡಗಿತು. ಹಾಗೂ ಅವುಗಳ ನಡುವೆ ಒಳ ಒಪ್ಪಂದ ನಡೆಯಿತು.
ಆಧುನಿಕ- ಹಿಂದಿನ ಚರಿತ್ರೆಯನ್ನು ಗುರುತಿಸಿದರೆ ಈ ಯುಗ ಆಧುನಿಕವಾದದ್ದು, ಇಲ್ಲಿ ವ್ಯಕ್ತಿವಾದ ಬೆಳೆಯಿತು. ವಿಜ್ಞಾನ ತಂತ್ರಜ್ಞಾನವು ಮುಂದುವರೆಯಿತು, ವಿನಿಮಯ ಮೌಲ್ಯಗಳು ಬದಲಾದವು.
ಈ ದೃಷ್ಟಿಯಿಂದಲೇ ನಾವು ಕೂಡಾ ಪ್ರಾಚೀನ, ಮಧ್ಯಕಾಲೀನ ಹಾಗೂ ಆಧುನಿಕ ಯುಗವೆಂದು ಕರೆಯುತ್ತೇವೆ. ವಿಜಯನಗರ ಅರಸೊತ್ತಿಗೆಯು ಮಧ್ಯಕಾಲೀನ ಯುಗಕ್ಕೆ ಸಂಬಂಧಿಸಿದ್ದು, ಒಟ್ಟಾರೆ ಗಮನಿಸಿದರೆ ವಿಜಯನಗರ ಅರಸೊತ್ತಿಗೆ ಸ್ವಯಂ ಪೂರ್ಣ ಸಾಮಾಜಿಕ ಸ್ವಾಸ್ಥ್ಯವನ್ನು ಪಡೆದುಕೊಂಡಿರುವ ಸಮಾಜವಾಗಿರಲಿಲ್ಲ. ಸಾಮಾಜಿಕ ಸಹಮತವನ್ನು ಹೊಂದಿರಲಿಲ್ಲ. ವಿಜಯನಗರ ಅರಸೊತ್ತಿಗೆಯು ತನ್ನ ಅತ್ಯಂತಿಕವಾದ ಏಕಕೇಂದ್ರೀತ ಅಧಿಕಾರದ ಮೂಲಕ ತನ್ನ ಪ್ರಭುತ್ವ ಬೇಕಾದ ಸಲಕರಣೆಯನ್ನು ಹೊಂದಿತು. ಪ್ರಭುತ್ವ ತನಗೆ ಬೇಕಾದ ಸಂಗತಿಗಳನ್ನು ಪುನರ್ ವ್ಯಾಖ್ಯೆ ಮಾಡಿತ್ತು. ಇದರಿಂದಾಗಿಯೇ ಯಜಮಾನಿಕೆಯ ಹೊಂದಿರುವ ಮತಧರ್ಮಗಳು, ಪರಮೋಚ್ಛವಾದ ವರ್ಗಗಳು ಪ್ರಭುತ್ವದ ಜೊತೆಗೆ ಕೈ ಜೋಡಿಸಿದ್ದವು. ಇದರ ನಡುವೆಯೇ ದಾಸ ಪಂಥ ಹುಟ್ಟಿತು.
ಒಂದು ಅರ್ಥದಲ್ಲಿ ಪುರಂದರದಾಸರ ಕೀರ್ತನೆಗಳು ಪ್ರಬಲ ವರ್ಗ ಮತ್ತು ಜಾತಿ, ಕುಲತಾರತಮ್ಯಗಳನ್ನು ಕಟುವಾಗಿ ಟೀಕಿಸುತ್ತವೆ. ಅಷ್ಟೇ ಅಲ್ಲ ಆಗ ಇದ್ದ ಸಾಂಸ್ಕೃತಿಕ ರೂಪಗಳನ್ನು ದಾಸರು ನಿರಾಕರಿಸುತ್ತಾರೆ.
‘ಉಂಬುಡುವದಕ್ಕಿರುವ ಅರಸನೋಲಗಕಿಂತ
ತುಂಬಿದರೊಳಗೆ ತಿರಿದಿಂಬುವುದೆಲೇಸು
ಹಂಬಲಿಸಿ ಹಾಳು ಹರಟೆ ಹೊಡೆಯುವುದಕ್ಕಿಂತ
ನಂಬಿ ಹರಿದಾಸರೊಳು ಪೊಂದಿ ಹಾಡುವುದೇ ಲೇಸು’
ಆಗಿನ ಭಾಗವತ ಸಂಪ್ರದಾಯವು ಎರಡು ಮಾದರಿಗಳನ್ನು ಹೊಂದಿದ್ದವು. ಒಂದು ಭೌತಿಕವಾದ ಪ್ರಭುತ್ವದ ನಿರಾಕರಣೆ:
ಮುನ್ನ ಶತ ಕೋಟಿರಾಯರುಗಳಾಳಿದ ನೆಲನ
ತನ್ನದೆಂದೆನುತ ಶಾಸನ ಬರೆಸಿ
ಭಿನ್ನಣದ ಮನೆ ಕಟ್ಟಿಕೋಟೆ ಕೊತ್ತಳವಿಕ್ಕಿ
ಚೆನ್ನಿಗನು ಅಸುವಳಿಯೆ ಹೊರಗೆ ಹಾಕುವರು”
ಮತ್ತೊಂದು ಬೌದ್ಧಿಕ ಪ್ರಭುತ್ವದ ನಿರಾಕರಣೆ:
‘‘ಮಾನ ಹೀನನಿಗೆ ಅಭಿಮಾನವೇಕೆ
ಜ್ಞಾನವಿಲ್ಲದವಂಗೆ ಗುರುಬೋಧೆಯೇಕೆ?“
‘ಕಲೆಗಾಗಿ ಕಲೆ’ ‘ಹಾಡಿಗಾಗಿ ಹಾಡು’ ಎನ್ನುವುದು ಪುರಂದರದಾಸರ ದೃಷ್ಟಿಯಲ್ಲಿ ಅರ್ಥಹೀನ. ಮತ್ತು ಪುರಂದರದಾಸರು ತಮ್ಮ ಹಾಡಿನ ಸಂಪ್ರದಾಯವನ್ನು ರೂಪಿಸುವುದಕ್ಕಿಂತ ಮೊದಲು ಇದ್ದ ಸಾಂಪ್ರದಾಯಿಕ ಮಾನವತೆಯ ದೃಷ್ಟಿಕೋನವನ್ನು ಅವರು ಮೀರಿದರು. ಅಂದಿನ ಸಾಂಪ್ರದಾಯಿಕ ಮಾನವತೆಯ ವ್ಯಾಖ್ಯಾನಗಳು ಜಾತಿ ಧರ್ಮಕ್ಕೆ ಸೇರಿದವುಗಳು. ಕೆಳ ಜಾತಿಯವರು, ಸ್ತ್ರೀಯರು – ಮುಂತಾದವರನ್ನು ತಮ್ಮ ಅವಶ್ಯಕತೆಗೆ ಅನುಸಾರವಾಗಿ ವ್ಯಾಖ್ಯಾನಿಸಿದರು. ಈ ರೀತಿಯಲ್ಲಿ ಸಾಮಾನ್ಯವಿದ್ದ ಗಡಿ ರೇಖೆಗಳನ್ನು ಪುರಂದರದಾಸರು ದಾಟಿದರು. ಮತ್ತು ಪುರಂದರದಾಸರ ಕೃತಿಗಳೆಂದರೆ, ಹಾಡುಗಳು. ಅವು ಲಿಖಿತ ಪಠ್ಯವಲ್ಲ. “ಹಾಡು ಗಬ್ಬಗಳಿಗೆ” ಕರ್ನಾಟಕದಲ್ಲಿ ವಿಶಿಷ್ಟ ಸ್ಥಾನಮಾನಗಳಿವೆ. ಅವರ ಕೃತಿಗಳು ತಾಳೆಗರಿಯ ಮೇಲೆ ಪಠ್ಯಗಳಲ್ಲವಾದ್ದರಿಂದ ಅದಕ್ಕೆ ಬೇರೆ ಅರ್ಥವಂತಿಕೆಯಿದೆ. ಯಾವಾಗಲೂ ಲಿಖಿತ ಪಠ್ಯ ಮತ್ತು ಮೌಖಿಕ ಪಠ್ಯಗಳ ರೂಪಗಳು ಬೇರೆ. ಲಿಖಿತ ಪಠ್ಯಗಳು ತಮ್ಮ ಅರ್ಥಗಳನ್ನು ತಾವೇ ನಿರೂಪಿಸುತ್ತವೆ. ಆದರೆ ಮೌಖಿಕ ಸಂಪ್ರದಾಯಗಳಿಗೆ ಬೇರೆ ರೂಪವಿರುತ್ತವೆ. ದಾಸರ ಕೀರ್ತನೆಗಳು ಇದಕ್ಕೆ ಉದಾಹರಣೆಯಾಗಿದೆ. ಇವು ದಾಸರ ಕಾಲ್ಗೆಜ್ಜೆ : ತಂಬೂರಿಗಳ ಸಹಾಯದಿಂದ ಪ್ರದರ್ಶನಾತ್ಮಕ ಹಾಗೂ ಆಯಾ ಸಂದರ್ಭಕ್ಕೆ ತಕ್ಕಂತೆ ಬೇರೆ ಬೇರೆ ಚಹರೆಗಳನ್ನು ಹೊಂದಿರುತ್ತವೆ. ಕೀರ್ತನೆಗಳು : ಜ್ಞಾನಮಾರ್ಗಕ್ಕಿಂತ ಭಕ್ತಿ ಮಾರ್ಗ ಮುಖ್ಯವೆಂದು ಪ್ರತಿಪಾದಿಸಿದವು. ಇದರಿಂದ ಪುರಂದರದಾಸರ ಕೀರ್ತನೆಗಳ ಮೌಲ್ಯಗಳು ಬೇರೆ ಬಗೆಯವು. ಅವುಗಳಿಗೆ ಸಾಂಸ್ಕೃತಿಕ ಮತ್ತು ಸಾಮಾಜಿಕ ಚಹರೆಗಳಿವೆ ಮತ್ತು ಆ ಕೀರ್ತನೆಗಳು ವೈಯಕ್ತಿಕ ಮಟ್ಟವನ್ನು ಮೀರಿ ವಿಶ್ವಾತ್ಮಕ ದೃಷ್ಟಿಯನ್ನು ಹೊಂದಿದವುಗಳು. ಆದುದರಿಂದ ಅವುಗಳಲ್ಲಿ ಸಾಮಾಜಿಕ ಅಭಿವ್ಯಕ್ತಿ ಮುಖ್ಯ.
ದಕ್ಷಿಣ ಕನ್ನಡದ ಯಕ್ಷಗಾನ ಮೇಳಗಳಿಗೆ “ದಶಾವತಾರ” ಮೇಳವೆಂದು ಕರೆಯುತ್ತಿದ್ದರು. ದಶಾವತಾರವೆಂದರೆ ವಿಷ್ಣುವಿನ ಹತ್ತು ಅವತಾರಗಳ ಕುರಿತ ಪ್ರದರ್ಶನಗಳು, ಅವುಗಳನ್ನು ಹಾಗೆಯೇ ಯಕ್ಷಗಾನ ಮೇಳಗಳನ್ನು “ದಾಸರಾಟ” ಎಂದು ಕರೆಯುತ್ತಿದ್ದರು. ಹಿಂದೆ ಯಕ್ಷಗಾನ ಮೇಳಗಳಲ್ಲಿ ಯಕ್ಷಗಾನ ಪ್ರಸಂಗ ಪ್ರಾರಂಭವಾಗುವ ಮೊದಲು ಇಬ್ಬರು ಸ್ತ್ರೀ ವೇಷ ಧರಿಸಿ ಕುಣಿಯುತ್ತಿದ್ದರು. ಆಗ ಭಾಗವತರು (ಈ ಪದವೇ ವೈಷ್ಣವ ಸಂಪ್ರದಾಯವನ್ನು ಸೂಚಿಸುತ್ತದೆ) ಹಾಡುತ್ತಿದ್ದ ದಾಸರ ಕೀರ್ತನೆಗಳು ಮುಖ್ಯವಾಗಿದ್ದವು. “ಯಾರೆ ರಂಗನ ಕರೆಯ ಬಂದವರು”, “ಬಾಗಿಲನು ತೆರೆದು ಸೇವೆಯನು ಕೊಡು ಹರಿಯೆ”, “ಪೋಗದಿರಲೋರಂಗ ಬಾಗಿಲಿಂದಾಚೆಗೆ, ಭಾಗವತರು ಬಂದು ಎತ್ತಿಕೊಂಡೊಯ್ಯುವರು” ಮುಂತಾದವು (ಭಾಗವತರು ಬಂದರೆ ಕೃಷ್ಣನನ್ನು ಎತ್ತಿಕೊಂಡು ಒಯ್ಯುವುದು ಮುಖ್ಯ). ಯಕ್ಷಗಾನ ಮೇಳಗಳಲ್ಲಿ ಬ್ರಾಹ್ಮಣರು ತಿರುಗಾಟ ಪ್ರಾರಂಭಿಸಿದರೆ ಅವರನ್ನು ಮೈಲಿಗೆಯೆಂದೇ ತಿಳಿಯುತ್ತಿದ್ದರು. ಇದರಿಂದ ಅವರಿಗೆ ಊಟದ ಸಮಯದಲ್ಲಿ ಅಡ್ಡಪಂಕ್ತಿ ಹಾಕುತ್ತಿದ್ದರು. ಜಾತಿ ಯಜಮಾನಿಕೆಯು “ದಾಸರನ್ನು” ಹೇಗೆ ನೋಡಿದೆ ಎಂಬುದಕ್ಕೆ ಇದುವೇ ಸಾಕ್ಷಿಯಾಗಿದೆ.
ಅರಸೊತ್ತಿಗೆಯ, ಮೇಲುಜಾತಿ, ಮೇಲು ವರ್ಗಗಳ ಸಂಸ್ಕೃತಿಯೇ ಬೇರೆ. ಅವರ ಆಂತರ‍್ಯದಲ್ಲಿ ಯಜಮಾನಿಕೆಯ ಸಾಂಸ್ಕೃತಿಕ ನಿರೂಪಣೆಗಳಿವೆ. ಅರಸರ ಸಂಸ್ಕೃತಿಯಲ್ಲಿ ರಾಜ್ಯಾಧಿಕಾರವಿದೆ. ಅದಕ್ಕೆ ಅದರದೇ ಅನ್ನಬಹುದಾದ ನಿಯಮಗಳಿವೆ. ಅದು ತನ್ನ ಅಧಿಕಾರಕ್ಕೆ ತಕ್ಕಂತೆ ಸಂಸ್ಕೃತಿಯನ್ನು ಹುಟ್ಟುಹಾಕುತ್ತದೆ. ದಾಸ ಸಾಹಿತ್ಯವು ಈ ರೀತಿಯ ಸಂಸ್ಕೃತಿಯನ್ನು ನಿರಾಕರಿಸಿದ್ದರಿಂದ ಅದರ ಸಾಂಸ್ಕೃತಿಕ ನಿರೂಪಣೆಗಳು ಬೇರೆಯಾದವು. ಒಂದು ಸಣ್ಣ ಉದಾಹರಣೆ ಕೊಡಬೇಕೆಂದರೆ ಹಾಡಿಗೆ ರಾಗ ಯಾಕೆ ಬೇಕು? ರಾಗವಿಲ್ಲದ ಹಾಡು ಜನರಿಗೆ ಬೇಗ ತಲುಪುವುದಿಲ್ಲ. ಅಂದರೆ ಇದು ಒಂದು ರೀತಿಯ ಸಂವಹನ ಮಾಧ್ಯಮ, ಹಾಗೂ ಈ ರಾಗಗಳು ವಿಶಿಷ್ಟ ರೀತಿಯಲ್ಲಿ ಜನರನ್ನು ಸೆಳೆಯುತ್ತವೆ. ಪುರಂದರದಾಸರು ಈ ರೀತಿಯಲ್ಲಿ ಜನಸಾಮಾನ್ಯರನ್ನು ತಲುಪಿದರು. ರಾಜಕೇಂದ್ರಿತ ಸಂಸ್ಕೃತಿಗೆ ಕೆಲವು ನಿಯಮಾವಳಿಗಳಿರುತ್ತವೆ. ಅದಕ್ಕೆ ಭೌಗೋಳಿಕ ವ್ಯಾಪ್ತಿ ಇರುತ್ತದೆ. ಆದರೆ, ದಾಸ ಸಂಸ್ಕೃತಿಗೆ ರಾಜಕೇಂದ್ರಿತ ನಿಯಮಾವಳಿಗಳಿಲ್ಲ. ಇಲ್ಲಿಯೇ ಇನ್ನೊಂದು ಅಂಶವನ್ನು ಗಮನಿಸಬೇಕು: ಷಟ್ಪದಿ, ಸಾಂಗತ್ಯ, ಚಂಪೂ ಮುಂತಾದ ಮಾದರಿಗಳು ಪ್ರತಿಷ್ಠಿತವಾಗಿದ್ದಾಗ ಪುರಂದರದಾಸರು ಹೊಸ ಕಾವ್ಯದ ಮಾದರಿಯನ್ನು ಹುಟ್ಟುಹಾಕಿದರು. ಅವರ ಕೀರ್ತನೆಗಳು ಒಂದು ನಿರ್ದಿಷ್ಟ ನಿಯಮ, ನಿರ್ದಿಷ್ಟ ಕಾಲ, ನಿರ್ದಿಷ್ಟ ಜಾಗದಲ್ಲಿ ಕುಳಿತು ರಚಿತವಾದವುಗಳಲ್ಲ. ದಾಸರ ಕೀರ್ತನೆಗಳು ಬರಿಯ ಸಾಹಿತ್ಯಿಕ ಮಾದರಿಯೆಂದು ಗ್ರಹಿಸುವಂತಿಲ್ಲ. ಪುರಂದರದಾಸರ ಕೀರ್ತನೆಯನ್ನು ವಿಶ್ಞೇಷಿಸಲು ಈಗಾಗಲೇ ನಮಗೆ ಕಲಿಸಲಾದ ವಿಮರ್ಶೆಯ ಮಾದರಿಗಳನ್ನು ಮಾತ್ರ ಹಿಡಿದುಕೊಳ್ಳುವಂತಿಲ್ಲ. ವಾದವಿಷ್ಟೆ ದಾಸರ ಕೀರ್ತನೆಯ ಉದ್ದೇಶವಿಷ್ಟೆ.
೧. ಸಮಾಜಕ್ಕೆ ನೈತಿಕತೆಯನ್ನು ತುಂಬುವುದು.
೨. ರಾಗದ ಮೂಲಕ ಕೀರ್ತನೆಯನ್ನು ಹೇಳುವುದು
೩. ಈಗಾಗಲೇ ಸಿದ್ಧವಾದ ಸಾಹಿತ್ಯಕ ವಸ್ತುಗಳ ನಿರಾಕರಣೆ. ಆದರೆ ಇವುಗಳನ್ನು ಮಾತ್ರವೇ ಕೇಂದ್ರೀಕರಿಸಿ ವಿಮರ್ಶೆ ಮಾಡುವಂತಿಲ್ಲ. ವಿಮರ್ಶೆಯು ಕೃತಿಗಳನ್ನು ವಿಶ್ಲೇಷಿಸುವ ಕೆಲವೊಂದು ಸಂದರ್ಭದಲ್ಲಿ ಕೃತಿಯ ಅತ್ಯುತ್ತಮ ಅಂಶ ಯಾವುದು ಎಂದು ಹುಡುಕುತ್ತದೆ. ಆದರೆ ವಚನ, ದಾಸರ ಕೀರ್ತನೆಗಳನ್ನು ಓದುವಾಗ ಅತ್ಯುತ್ತಮ ಸಾಹಿತ್ಯ ಕೃತಿ (Pec acop) ಎಂದು ವರ್ಗೀಕರಿಸಲು ಬರುವುದಿಲ್ಲ. ನಮ್ಮ ಗ್ರಹೀತ ಸಾಹಿತ್ಯ ವಿಮರ್ಶೆಯು ಬಳಸಿಕೊಳ್ಳುವ ಉಪಕರಣಗಳು ಕೀರ್ತನೆಗಳ ಚರ್ಚೆಗೆ ಸಾಕಾಗಲಾರವು. ಅವುಗಳು ಮಾತಾಡಿದ್ದು, ಹಾಡು ಹೇಳಿದ್ದು, ಸಾಮಾನ್ಯರ ಪರಿಭಾಷೆಗಳಲ್ಲಿ.
“ಮೂಢಬಲ್ಲನೆ ಜ್ಞಾನ ದೃಢ ಭಕ್ತಿಯ
ಕಾಡ ಕಪಿ ಬಲ್ಲುದೆ ಮಾಣಿಕದ ಬೆಲೆಯು”
ದೋಷವುಳ್ಳವ ನಾನು, ಭಾಷೆಯುಳ್ಳವ ನೀನು
ಮೋಸ ಹೋದೆನೊ ಭಕ್ತಿ ರಸವ ಬಿಟ್ಟು
ಶೇಷಶಯನ ಶ್ರೀ ಪುರಂದರವಿಠಲನೆ
ದಾಸರ ಸಂಗವಿತ್ತು ಪಾಲಿಸೊ ಹರಿಯ
ಮೇಲೆ ಉಲ್ಲೇಖಿಸಿದ ಸಾಲುಗಳಲ್ಲಿ ಮತ್ತೆ ಕೆಲವು ಅಂಶಗಳನ್ನು ಗುರುತಿಸಬಹುದು. ದಾಸರ ಕೀರ್ತನೆಗಳು ಅಷ್ಟೊಂದು ಪ್ರಚಾರ ಪಡೆದದ್ದು ಈಗ ನಮಗೆ ಐತಿಹ್ಯ. ಆದರೆ ದಾಸರ ಕೀರ್ತನೆಗಳು ಹುಟ್ಟಿದ್ದು ಮತ್ತು ಜನರ ಕಿವಿಗೆ ನಾಟಿದ್ದು ಹೊಸ ರೀತಿಯ ಪ್ರಜ್ಞೆಯ ಹುಟ್ಟನ್ನು ಸೂಚಿಸುತ್ತದೆ. ಇದಕ್ಕೆ ಸಂಬಂಧಿಸಿದಂತೆ ಇನ್ನೊಂದು ಉದಾಹರಣೆಯನ್ನು ಕೊಡಬೇಕು. ಪ್ರಭುತ್ವವೆಂದರೆ ಅದು ತನ್ನ ಅಧಿಕಾರವನ್ನು ಉಳಿಸಿಕೊಳ್ಳಲು ಸೇನೆ ಮಂತ್ರಿಗಳು, ಸೇನಾಧಿಪತಿ ಮೊದಲಾದ ಮಧ್ಯವರ್ತಿಗಳನ್ನು ಬಳಸಿಕೊಳ್ಳುತ್ತದೆ. ಪ್ರಜೆಗಳಿಗೆ ಮತ್ತು ದೊರೆಗಳಿಗೆ ನೇರ ಸಂಬಂಧವಿರುವುದಿಲ್ಲ. ಅಧಿಕಾರಕ್ಕೆ ಜನಸಾಮಾನ್ಯರು ಹೆದರುತ್ತಾರೆ. ರಾಜನ ಅಧಿಕಾರವೆಂದರೆ ಅದಕ್ಕೆ ಸ್ವತಂತ್ರ ಅಸ್ತಿತ್ವವಿರುತ್ತದೆ. ರಾಜ ನಾಡಿನಲ್ಲಿ ಸರ್ವೊಚ್ಛ ಅಧಿಕಾರಿ, ಪ್ರಭುತ್ವವು ಕೆಲವು ವಿಧಿ ವಿಷೇಧಗಳನ್ನು ಹೇರುತ್ತದೆ. ಯಾವುದು ಸರಿ, ಯಾವುದು ತಪ್ಪು ಎಂಬುದನ್ನು (ನ್ಯಾಯ-ಅನ್ಯಾಯಗಳನ್ನು) ನಿರ್ಧರಿಸುವುದು ಪ್ರಭುತ್ವ ರಾಜನ ಅಧಿಕಾರವೆಂದರೆ ಅವನೇ ರಾಜ್ಯಕ್ಕೆ ಒಂದು ಕೇಂದ್ರ ಬಿಂದು ಧರ್ಮ-ಅಧರ್ಮ, ನ್ಯಾಯ-ಅನ್ಯಾಯ, ಸರಿ-ತಪ್ಪುಗಳ ನಡುವೆ ತೀರ್ಮಾನ ಕೊಡುವವನು ಅರಸ. ಅರಸನ ಸ್ಥಿತಿಯೇ ನ್ಯಾಯ ತೀರ್ಮಾನದ ಅಸ್ತಿವಾರನ್ನು ಹೊರುತ್ತದೆ. ನ್ಯಾಯ-ತೀರ್ಮಾನಕ್ಕೆ ಯಾವುದೇ ಪೂರ್ಣವಾಗಿ ನಿರ್ಣೀತಗೊಂಡ ಲಿಖಿತವಾದ ನಿಯಮ ಸಂಹಿತೆಗಳಿಲ್ಲ. ಇದು ಸಂವಾದಿಯಾದುದು, ದಾಸ ಪಂಥ ಪ್ರಭುತ್ವ ಹೇರಿದ ಮೌಲ್ಯಗಳನ್ನು ಪ್ರಶ್ನಿಸಿತು. ಅದು ಅಧಿಕಾರವನ್ನು ನಿರಚನೆಗೊಳಿಸಿತು. ಪುರಂದರದಾಸರ ಕೀರ್ತನೆಯೊಂದರಲ್ಲಿ ವ್ಯಂಗ್ಯವಾಗಿ ಹೀಗೆ ಬರುತ್ತದೆ :
“ಕೆರೆ ಬಾವಿ ಕಟ್ಟುವರಿಲ್ಲಿ ದೊಡ್ಡ
ದೊರೆ ತನವಾಳುವರಿಲ್ಲಿ
ಕರೆದೆನ್ನ ಇಕ್ಕುವರಿಲ್ಲ
ಸಿರಿಸಂಪನ್ನರಾಗಿಹರಲ್ಲಿ“
ಮತ್ತೊಂದು ಹಾಡಿನಲ್ಲಿ
ದೊರೆತನ ಮಾಡುವುದೆ ಹೊಟ್ಟೆಗಾಗಿ
ತುರಗ ವೇರುವುದು ಹೊಟ್ಟೆಗಾಗಿ
ಭಕ್ತಿಯೇ ಪುರಂದರದಾಸರ ಕೀರ್ತನೆಗಳಲ್ಲಿ ಒಂದು ಶಕ್ತಿ. ಅದಕ್ಕೆ ಪ್ರಭುತ್ವಕ್ಕಿರುವಂತೆ ಒಂದು ಕೇಂದ್ರವಿಲ್ಲ. ವಿಧಿ ನಿಷೇಧಗಳಿಲ್ಲ. ನ್ಯಾಯ-ಅನ್ಯಾಯದ ಪ್ರಶ್ನೆಯಿಲ್ಲ. ಧರ್ಮವೇ ಕೀರ್ತನೆಗಳಲ್ಲಿ ಸ್ಥಾಪಿತವಾದ ಅಧಿಕಾರ. ಪುರಂದರ ದೊರೆ. ಇದರಿಂದಾಗಿ ಪುರಂದರದಾಸರ ಕೀರ್ತನೆಗಳು ತತ್ವಜ್ಞಾನ, ನೈತಿಕತೆ ಮತ್ತು ಕುಲದ ಪ್ರಶ್ನೆಗಳನ್ನು ಹೊಸ ಆಯಾಮದ ಮೂಲಕ ಪರಿಶೀಲಿಸುತ್ತವೆ. ಹುಟ್ಟು ಅನ್ನುವುದು ಇಲ್ಲಿಯೇ ಮುಕ್ತಾಯವಾಗುವುದಿಲ್ಲ. ಸಾವು ಎನ್ನುವುದು ಕಾಯಕದಿಂದ ಬಿಡುಗಡೆ. ಸಾವು ಮೋಕ್ಷಕ್ಕೆ ದಾರಿ.
ದಾಸರ ಪಂಥ ಅದ್ವೈತದಂತೆ ಏಕತಾವಾದಿ ಚಿಂತನೆಯ ಕ್ರಮವನ್ನು ಹೊಂದಿಲ್ಲ. ಮತ್ತು ಉಪನಿಷತ್ತು ಮುಂತಾದವುಗಳಿಂದ ಪ್ರೇರಣೆ ಪಡೆದುಕೊಂಡ ಹಾಗೆ ಕಾಣಿಸುವುದಿಲ್ಲ. ಇದರಲ್ಲಿ ಬರುವ ಕೃಷ್ಣನಿಗೆ ಬೇರೆ ಚಹರೆಯಿದೆ. ಏಕತೆಯ ಬದಲು ಬಹುತ್ವವೆಂದು ಇದು ಪ್ರತಿಪಾದಿಸುತ್ತದೆ. ದೇವರಿಗೂ ಭಕ್ತರಿಗೂ ಭಿನ್ನತೆಯಿದೆ, ಅಂತರವಿದೆ. ಭಕ್ತ ದೇವರನ್ನು ಒಲಿಸಬೇಕು. ಒಲಿಸಬೇಕೆಂದರೆ, ಅಲ್ಲಿ ಸ್ತುತಿಸಬೇಕು. ಸ್ತುತಿ ಒಂದು ಮಾರ್ಗ ಅಷ್ಟ. ದಾಸರ ದೃಷ್ಟಿಯಲ್ಲಿ ದೇವರು ದೊಡ್ಡವನು. ಮನುಷ್ಯರು ಚಿಕ್ಕವರು. ಅಂತಿಮವಾಗಿ ದೇವರನ್ನು ಹೊಂದುವುದು ದಾಸರ ಮುಖ್ಯ ಗುರಿ. ಇದರಲ್ಲಿ ದೇವರ ನಾಮವೊಂದೇ ಸಾಕು. ಭಗವದ್ಗೀತೆಯಲ್ಲಿ ಅರ್ಜುನನಿಗೆ ಬೋಧಿಸುವ ಕೃಷ್ಣ ಇಲ್ಲಿ ಬದಲಾಗಿದ್ದಾನೆ. ರಂಗ; ಬಾಲಕ; ಯಜಮಾನ; ಸಂಬಂಧ ಹೀಗೆ ಬೇರೆ ಚಹರೆಗಳಲ್ಲಿ ಕೃಷ್ಣ ರೂಪುಗೊಂಡಿದ್ದಾನೆ.
“ಬಾಲೆಯ ಸಭೆಯಲ್ಲಿ ಸೀರೆಯ ಸೆಳೆವಾಗ
ಬಾಲಕೃಷ್ಣನೆಂಬ ನಾಮಯಾಕಾಯ್ತು?”
ಇಲ್ಲಿ ವಿಜ್ಞಾನವಾದವೂ ಮುಖ್ಯವಲ್ಲ, ದೇವರ ಬಗೆಗಿನ ಭಾವನಾತ್ಮಕ ನಿಲುವು ಮುಖ್ಯ. ಭಗವಾನ್ ವಿಷ್ಣು ಈ ಜಗತ್ತನ್ನು ಸೃಷ್ಟಿಸಿದ, ಭಕ್ತರನ್ನು ಸಲಹಿದ ಹಾಗೂ ವಿಷ್ಣುವಿಗೆ ದಶಾವತಾರಗಳಿವೆ:
೧. ಮತ್ಸ್ಯ – ಜಗತ್ತಿನ ಸೃಷ್ಟಿ
೨. ಕೂರ್ಮ – ಜಗತ್ತನ್ನು ಆಧರಿಸುವುದು
೩. ವರಾಹ – ಹಂದಿಯ ರೂಪ -ಹಿರಣಾಕ್ಷನ ವಧೆ
೪. ನರಸಿಂಹ – ಹಿರಣ್ಯಕಶಿಪುವಿನ ವಧೆ
೫. ಬಲಿ – ಬಲಿಯ ತಲೆಯ ಮೇಲೆ ಕಾಲಿಟ್ಟು ಅವನನ್ನು ನರಕಕ್ಕೆ ಕಳೆಸುವುದು
೬. ಪರಶುರಾಮ – ಕಾರ್ತವೀರ‍್ಯಾರ್ಜುನನ ವಧೆ
೭. ರಾಮ – ರಾವಣವಧೆ
೮. ಕೃಷ್ಣ – ಕಂಸವಧೆ
ಅವನಿಗೆ ವಿಶ್ವ ರೂಪವಿದೆ. ಬಾಲಕೃಷ್ಣ ಮಣ್ಣು ತಿನ್ನುವಾಗ ನೋಡಿದ ಯಶೋಧೆಯು ಅವನ ಬಾಯಿಯಿಂದ ಮಣ್ಣು ತೆಗೆಯಲು ಹೊರಟಾಗ, ಬಾಲಕೃಷ್ಣ ಬಾಯಿ ತೆರೆದ. ಆಗ ಅವಳಿಗೆ ಕಂಡದ್ದು ವಿಶ್ವರೂಪ, ಅನಂತರ ಅವನ ವಿಶ್ವರೂಪ ಕಾಣಿಸಿದ್ದು ಅರ್ಜುನನಿಗೆ.
“ವೇದಗಳರಸಿ ಕಾಣದ ಪರಬ್ರಹ್ಮ ನೀ
ಮೋದದಿಂದ ಶಿರದಿ ಕರವಿಡೆ ಬರಲು
ತರುಣಿಯ ರೂಪವ ತಾಳಿ ಆ ದೈತ್ಯನ
ಹರಣವನೆಳೆದೆನು ನೀಕಲಿತೆಯೋ ರಂಗ ||”
ಪ್ರತಿಯೊಬ್ಬ ದೇವರಿಗೂ ಅವರದೇ ಆದ ಕರ್ತವ್ಯವಿದ :
ವಿಷ್ಣು – ಸತ್ವ
ಬ್ರಹ್ಮ – ರಜಸ್
ಶಿವ – ತಮಸ್ಸು
ಮೂರು ಗುಣಗಳಂತೆ ದೇವರು ಕೆಲಸ ಮಾಡುತ್ತಾರೆ. ಹಾಗೆಯೇ ಸೃಷ್ಟಿ, ಸ್ಥಿತಿ, ಲಯದ ಅಧಿಕಾರವನ್ನು ಹೊಂದಿದ್ದಾರೆ. ಬ್ರಹ್ಮ ಸೃಷ್ಟಿಕರ್ತ, ವಿಷ್ಣುವಿಗೆ ಸ್ಥಿತಿ ಹಾಗೂ ಶಿವ ಲಯಾಧಿಕಾರ ಹೊಂದಿದವನು. ಇವಕ್ಕೆ ಸಂಬಂಧಿಸಿದಂತೆ ಎರಡು ಕತೆಗಳು ಭಾಗವತ ಸಂಪ್ರದಾಯದಲಿ ಪ್ರಚಲಿತವಿದೆ. ಒಂದು ವಿಷ್ಣು ಮತ್ತು ಬ್ರಹ್ಮರಿಗೆ ಒಂದು ದಿನ ಚರ್ಚೆ ಬರುತ್ತದೆ. ಬ್ರಹ್ಮ, ವಿಷ್ಣುವಿಗೆ ಹೇಳುತ್ತಾನೆ : ನಾನು ನಿನಗಿಂತ ಶ್ರೇಷ್ಠ ವಿಷ್ಣು ಅದಕ್ಕೆ ಪ್ರತಿಯಾಗಿ “ನಾನು ನಿನಗಿಂತ ದೊಡ್ಡವನು” ಎಂದು ಹೇಳುತ್ತಾನೆ. ಇಬ್ಬರ ಚರ್ಚೆ ತಾರಕಕ್ಕೆ ಏರುತ್ತದೆ. ಕೊನೆಗೆ ವಿಷ್ಣು ಹೇಳುತ್ತಾನೆ: ನಿನ್ನ ಹೊಟ್ಟೆಯ ಒಳಗೆ ಹೋಗಿ ನೋಡುತ್ತೇನೆ. ಅದರಲ್ಲಿ ಏನು ಕಾಣಿಸುತ್ತದೆ ಎಂಬುದರಿಂದ ನಿನ್ನ ಶ್ರೇಷ್ಠತೆಯನ್ನು ಒಪ್ಪುತ್ತೇನೆ. ಬ್ರಹ್ಮ ಒಪ್ಪಿಕೊಳ್ಳುತ್ತಾನೆ. ಅದರಂತೆ ವಿಷ್ಣು ಬ್ರಹ್ಮನ ಬಾಯಿಯ ಮೂಲಕ ಹೊಟ್ಟೆಯ ಒಳಗೆ ಹೋಗುತ್ತಾನೆ. ಬ್ರಹ್ಮ ಹೇಳುತ್ತಾನೆ. “ಏನಿದೆ ನನ್ನ ಹೊಟ್ಟೆಯಲ್ಲಿ ?” ವಿಷ್ಣು ಹೇಳುತ್ತಾನೆ : “ಏನೂ ಇಲ್ಲ”, ಬ್ರಹ್ಮ : “ಹಾಗಿದ್ದರೆ ಹೊರಗೆ ಬಾ”, ವಿಷ್ಣು : “ಸರಿ ಎಲ್ಲಿಂದ ಬರಲಿ ಬ್ರಹ್ಮ ? ಅಧೋದ್ವಾರದ ಮೂಲಕ ಬಾ” ಅದರಿಂದಾಗಿ ವಿಷ್ಣುವಿಗೆ “ಅಧೋಕ್ಷಜ”|| ಎಂಬ ಹೆಸರು ಬಂತು. ಬ್ರಹ್ಮ ವಿಷ್ಣುವಿನ ಹೊಟ್ಟೆಯೊಳಗೆ ಹೋಗುತ್ತಾನೆ. ಅವನಿಗೆ ವಿಷ್ಣುವಿನ ಹೊಟ್ಟೆಯಲ್ಲಿ ಬ್ರಹ್ಮಾಂಡ ಕಾಣಿಸುತ್ತದೆ. ಆದರೆ ವಿಷ್ಣು ತನ್ನ ನವ ದ್ವಾರಗಳನ್ನು ಮುಚ್ಚಿಕೊಳ್ಳುತ್ತಾನೆ. ಬ್ರಹ್ಮ ಹೊರಬರಲು ಅವಕಾಶ ಕೊಡು ಎಂದು ಪ್ರಾರ್ಥಿಸುತ್ತಾನೆ. ಕೊನೆಗೆ ವಿಷ್ಣುವಿನ ಹೊಕ್ಕುಳಿನ ಮೂಲಕ ಬ್ರಹ್ಮ ಹೊರಬರುತ್ತಾನೆ. ಅವನು ವಿಷ್ಣುವಿನ ಹೊಕ್ಕುಳದ್ವಾರದ ಮೂಲಕ ಮೇಲೆ ಬರುವಾಗ ಒಂದು ಕಮಲವೂ ಇರುತ್ತದೆ. ವಿಷ್ಣುವಿನ ಹೊಕ್ಕುಳದ್ವಾರದ ಮೂಲಕ (ಕಮಲದ ದ್ವಾರ) ಮೇಲೆ ಬಂದ ಬ್ರಹ್ಮ ಕಮಲದ ಮೇಲೆ ಕುಳಿತು ವಿಷ್ಣುವಿನ ಭಜನೆ ಮಾಡುತ್ತಾನೆ. ಆದುದರಿಂದ ಬ್ರಹ್ಮನಿಗೆ “ಕಮಲಭವ” ಎಂಬ ಹೆಸರು ಬಂತು.
ಎರಡನೆಯ ಕತೆಯು ಹೀಗಿದೆ : ವಿಷ್ಣು ನಿದ್ದೆ ಮಾಡುತ್ತಿರುವಾಗ ತನ್ನ ಕಿವಿಯಲ್ಲಿರುವ ಕಲ್ಮಶವನ್ನು ತೆಗೆದು ಬಿಸಾಕುತ್ತಾನೆ. ಅದರಿಂದ ಮಧು ಕೈಟಭರೆಂದು ರಾಕ್ಷಸರು ಹುಟ್ಟುತ್ತಾರೆ. ವಿಷ್ಣು ಅವರನ್ನು ಸೋಲಿಸುತ್ತಾನೆ. ಕೊನೆಗೆ ರಾಕ್ಷಸರು ವಿಷ್ಣುವಿಗೆ ಶರಣಾಗತಿ ಹೊಂದಿ ನಮ್ಮ ಹೆಸರು ಶಾಶ್ವತವಾಗಿ ಉಳಿಯುವಂತೆ ಮಾಡು ಎಂದು ಕೇಳುತ್ತಾರೆ. ವಿಷ್ಣು ಅಭಯ ಕೊಡುತ್ತಾನೆ. ಮಧು ಕೈಟಭರನ್ನು ಕೊಂದ ಮೇಲೆ ಅವರ ಶವದಿಂದ ಭೂಲೋಕ ಹುಟ್ಟಿತು. ಮಧುವಿನ ಹೆಸರಿನಿಂದ “ಮೇಧಿನಿ” ಹುಟ್ಟಿತು.
ಈ ಮೂಲಕ ವಿಷ್ಣು ಸರ್ವೋತ್ತಮ; ಈ ಭೂಮಿಯ ಉತ್ಪತ್ತಿಗೆ ಅವನೇ ಕಾರಣವಾದನು ಎಂದು ಭಾಗವತ ಸಂಪ್ರದಾಯ ಸೂಚಿಸಿತು. ವಿಷ್ಣುವೇ ಎಲ್ಲಾ ಕಾರ್ಯ ಕಾರಣಗಳಿಗೆ ಸಂಬಂಧಿಸಿದವನಾದುದರಿಂದ ಅವನ ಭಜನೆಯು ಸುಖ ತರುವುದು. ವಿಷ್ಣುವನ್ನು ಭಜಿಸುವುದೆಂದರೆ ಸ್ವ-ಸಂಪನ್ಮೂಲವನ್ನು ತ್ಯಜಿಸುವುದು ಮತ್ತು ಸಂಸಾರದ ಋಣದಿಂದ ವಿಮುಕ್ತನಾಗುವುದು. ಅಧಿಕಾರವು ಈ ರೀತಿಯ ವಿಮುಕ್ತತೆಯನ್ನು ಬಯಸುವುದಿಲ್ಲ. ಅದರ ಬದಲು ಸಂಪನ್ಮೂಲದ ಶೇಖರಣೆ ಬಯಸುತ್ತದೆ. ಭಜನೆಯೆಂದರೆ ಅದು ಮಾನಸಿಕವಾದ ಖಿನ್ನತೆ; ಮನೋಕ್ಲೇಶವನ್ನು ದೂರ ಮಾಡುತ್ತದೆ. ಭಾರತದಲ್ಲಿ ಭಕ್ತಿ ಮಾರ್ಗ ಅಷ್ಟೊಂದು ಪ್ರಚಾರಕ್ಕೆ ಬಂದಿರುವುದಕ್ಕೆ ಇದು ಒಂದು ಕಾರಣ. ಈಗ ನಾವು “ಪ್ರಗತಿಪರತೆ”ಯ ಹೆಸರಿನಲ್ಲಿ ಅದನ್ನು ಖಂಡಿಸುತ್ತೇವೆ ಅಷ್ಟೆ. ದಾಸರ ಕೀರ್ತನೆಯು ಒಂದೆಡೆ ಕುಳಿತು ಆಚರಿಸುವ ವಿಧಾನವಲ್ಲ. ಕೃಷ್ಣ ಚರಿತೆಯನ್ನು ಹೇಳುತ್ತಾ ತಿರುಗುವುದು ದಾಸ ಸಾಹಿತ್ಯದ ಮುಖ್ಯ ಲಕ್ಷಣ. ಒಂದೆಡೆ ಕುಳಿತುಕೊಳ್ಳಬೇಕಾಗಿಲ್ಲ. ಅದಕ್ಕೆ ಮತ ಸಂಬಂಧಿಯಾದ ಆಚರಣೆಯು ಮುಖ್ಯವಲ್ಲ. ಹಾಗೆಯೇ ಭಜನೆಗಳು ಮಂತ್ರವಲ್ಲ. ಇದರ ತಾತ್ವಿಕತೆಯೇ ಬೇರೆ,
“ಕಂಡು ಕಂಡು ನೀ ಎನ್ನ ಕೈ ಬಿಡುವರೆ |
ಪುಂಡರೀಕಾಕ್ಷ ಶ್ರೀ ಪುರಷೋತ್ತಮ”
……..
“ಭಕ್ತವತ್ಸಲನೆಂಬೋಬಿರುದು ಪೊತ್ತಮೇಲೆ
ಭಕ್ತರಾಧೀನನಾಗಿರಬೇಡವೆ
ಮುಕ್ತಿ ದಾಯಕ ದೇವ ಪುರಂದರ ವಿಠಲನೆ
ಶಕ್ತ ನೀನಹುದೆಂದು ನಂಬಿದೆನೊ ಕೃಷ್ಣಾ“
ಭಜನೆಯ ಕಾರ್ಯದಲ್ಲಿ ಎಲ್ಲಾ ಜಾತಿಯವರು ಸೇರಬಹುದು. ಅದು ಜಾತಿಯ ಚೌಕಟ್ಟನ್ನು ಮೀರಿದೆ. ಭಜನೆಯನ್ನು ಹಾಡಲು ದೇವಸ್ಥಾನವೇ ಇರಬೇಕೆಂದೇನೂ ಇಲ್ಲ. ಎಲ್ಲಾ ಜನರು ಈ ಮೂಲಕ ದೇವರನ್ನು ಸ್ತುತಿಸಬಹುದು. ಈ ಮೂಲಕ ಅವರು ದೇವರ ಸೇವಕರಾಗಬಹುದು. ಈ ರೀತಿಯ ಧೋರಣೆಯಲ್ಲಿ ದೇವರು ಮತ್ತು ಮನುಷ್ಯರ ನಡುವೆ ಮಧ್ಯವರ್ತಿಗಳಾದ ಪುರೋಹಿತರು ಬೇಕಾಗಿಲ್ಲ. ಪುರಂದರದಾಸರ ಕೀರ್ತನೆಗಳಲ್ಲಿ ಹೆಚ್ಚಾಗಿ ಕಾಣಿಸುವುದು ಸಖ್ಯಭಾವ. ಕೃಷ್ಣ ಅರ್ಜುನರು ಇದ್ದ ಹಾಗೆ. ಆದರೆ ಯಾವುದೇ ಅಧಿಕಾರವಿರಲಿ, ಅದು ಉಳಿದವರ ಮೇಲೆ ಅಧಿಕಾರ ಚಲಾಯಿಸುತ್ತದೆ. ಅಲ್ಲಿ ಸಖ್ಯಭಾವವು ಉಳಿಯಲು ಸಾಧ್ಯವಿಲ್ಲ.
ಪುರಂದರದಾಸರ ಕೀರ್ತನೆಗಳಲ್ಲಿ ಎದ್ದು ಕಾಣುವ ಮತ್ತೊಂದು ಅಂಶವೆಂದರೆ ಅವು ದೇವರೊಡನೆ ನೇರವಾಗಿ ಮಾತಾಡುತ್ತವೆ. ದೇವರೊಡನೆ ಜಗಳ ಮಾಡುತ್ತವೆ. ತಾರ್ಕಿಕವಾದ ಜ್ಞಾನ ಇಲ್ಲಿ ಮುಖ್ಯವಲ್ಲ. ಗೋಪಮ್ಮ ಹತ್ತಿರ ದಾಸರು ಬಂದು ಕೃಷ್ಣನ ಬಗ್ಗೆ ದೂರು ಕೊಡುತ್ತಾಳೆ.
” ನಿನ್ನ ಮಗನ ಬಾಧೆ ಬಹಳವಾಗಿರೆ
ಇನ್ನಷ್ಟು ತಾಳುವೆವೆ ಗೋಪಮ್ಮ“
ಹಾಗೆ ನೋಡುವುದಿದ್ದರೆ “ಮಂತ್ರ” ಅನ್ನುವುದು ಈ ದೇಶದಲ್ಲಿ ಕೆಲವರ ಸ್ವತ್ತು ಆಯಿತು. ಮಂತ್ರಗಳಿರುವುದೇ ಸಂಸ್ಕೃತದಲ್ಲಿ. ಸಂಸ್ಕೃತದ ಪರಿವೇಷದಲ್ಲಿರುವ ಮಂತ್ರಗಳು ಸರಳವಾಗಿರಲಿಲ್ಲ. ಅವು ಜನಸಾಮಾನ್ಯರಿಗೆ ಅರ್ಥವೂ ಆಗುತ್ತಿರಲಿಲ್ಲ. ಹೀಗಾಗಿ ದೇವರು ಮತ್ತು ಭಕ್ತರ ಮಧ್ಯೆ ಪೂಜಾರಿಗಳು ತಮ್ಮ ಮಂತ್ರ ’ಪವಿತ್ರ’ವೆಂದೂ, ಅದಕ್ಕೆ ಮ್ಯಾಜಿಕಲ್ ಎನ್ನಬಹುದಾದ ಗುಣವಿದೆಯೆಂದೂ ಪ್ರತಿಪಾದಿಸಿದರು. ಮಂತ್ರವನ್ನು ಎಲ್ಲರೂ ಉಚ್ಛರಿಸಬಾರದು. ಅದನ್ನು ಉಚ್ಛರಿಸಿದರೆ ಮಂತ್ರದ ಶಕ್ತಿಯು ಹೊರಟುಹೋಗುತ್ತವೆ ಎಂದು ಪ್ರತಿಪಾದಿಸಿದರು. ಉದಾ : “ಗಾಯತ್ರಿ ಮಂತ್ರ” ವೇದದ ಪ್ರಕಾರ, ಇಂತಹ ಮಂತ್ರಗಳಿಂದ ದೇವರನ್ನು ಒಲಿಸಿಕೊಳ್ಳಬಹುದು. ಯಾರು ಮಂತ್ರಗಳನ್ನು ಕಲಿತು ಉಚ್ಛರಿಸುತ್ತಾರೋ ಅವರಿಗೆ ರಾಜನಿಗಿಂತಲೂ ಹೆಚ್ಚು ಶಕ್ತಿಯಿದೆಯೆಂದು ಪ್ರಚುರಪಡಿಸಲಾಯಿತು. ದಾಸ ಪಂಥದ ಪ್ರಮುಖ ಸಾಧನೆಯೆಂದರೆ, ಈ ರೀತಿಯ ನುಡಿಗಟ್ಟುಗಳನ್ನು ಮುರಿದು ಹಾಕಿದ್ದು, ರಾಜರು, ಪುರೋಹಿತರು ಇವರೆಲ್ಲರಿಗಿಂತ ಕೃಷ್ಣ ದೊಡ್ಡವನು. ಅವನಿಗೆ ಪರಮೋಚ್ಛ ಶಕ್ತಿಯಿದೆ. ಅದಕ್ಕಾಗಿಯೇ ಅವನ ದಯೆಯು ಬೇಕಾಗಿದೆ.
“ದಯ ಮಾಡೋ ರಂಗ ದಯಮಾಡೊ
ದಯಮಾಡೊ ನಿನ್ನ ದಾಸನು ನಾನೆಂದು
ಹಲವು ಕಾಲದಿ ನಿನ್ನ ಹಂಬಲು ಎನಗೆ
ಒಲಿದು ಪಾಲಿಸಬೇಕು ವಾರಿಜನಾಭ“
ಇಲ್ಲಿ ಹೇಳಬೇಕಾದ ಮತ್ತೊಂದು ಅಂಶವಿದೆ. ಭಾರತದ ಎಲ್ಲಾ ರಾಜರಿಗೂ ಧಾರ್ಮಿಕ ನಂಬಿಕೆಯಿತ್ತು. ಆದರೆ ಭಾರತದಲ್ಲಿ ಒಂದೇ ಧರ್ಮ, ಒಂದೇ ಆರಾಧನೆಯೆಂಬುದಿರಲಿಲ್ಲ. ಇದರ ಅರ್ಥವಿಷ್ಟೆ; ಇಡಿಯ ಪ್ರಭುತ್ವವು ಧರ್ಮ ಸೂತ್ರವನ್ನು ಬಿಟ್ಟಿದೆಯೆಂದಲ್ಲ. ಪ್ರಭುತ್ವದ ಆಡಳಿತಾತ್ಮಕ ಸೂತ್ರಗಳಿಗೆ ಕೆಲವರು ಧರ್ಮಶಾಸನವನ್ನು ಅವಲಂಬಿಸಿಕೊಂಡಿರುವುದು ಅಷ್ಟೇ ನಿಜ. ರಾಜನಿಗೆ ದೇವರ ಸ್ಥಾನವನ್ನು ಕೊಟ್ಟವರೂ ಇದ್ದಾರೆ. ’ರಾಜೋ ಪ್ರತ್ಯಕ್ಷ ದೇವತಾ’ ರಾಜ, ಸಾಮಾನ್ಯರನ್ನು ಪಾಲಿಸುತ್ತಾನೆ. ರಾಜ ಧರಣಿಯ ಪಾಲಕ ಮತ್ತು ಧರಣಿಯ ಗಂಡ. ಆದರೆ ಅದಕ್ಕೆ ತದ್ವಿರುದ್ಧವಾದ ನಿಲುವು ದಾಸ ಪಂಥದ್ದು.
ದಾಸರ ಪಂಥ, ಶೈವ ಪಂಥ, ಶಾಕ್ತ ಪಂಥ ತಾತ್ವಿಕವಾಗಿ ಭಿನ್ನವಾಗಿವೆ. ಅವುಗಳ ಆರಾಧನೆಯ ಕ್ರಮದಲ್ಲಿಯೂ ಭಿನ್ನತೆ ಸ್ಪಷ್ಟವಾಗಿ ವ್ಯಕ್ತವಾಗುತ್ತದೆ. ದಾಸ ಪಂಥ ಶೂನ್ಯವನ್ನು ಆರಾಧಿಸುವುದಿಲ್ಲ. ಕೃಷ್ಣನ ಪರಿಕಲ್ಪನೆಯೇ ಪುರಂದರದಾಸರಲ್ಲಿ ಸೃಜನಾತ್ಮಕವಾಗಿದೆ. ಶೈವ ಪಂಥ ಈ ಪ್ರತಿಮಾತ್ಮಕ, ಸೃಜನಾತ್ಮಕವಾದ ಆರಾಧನೆಯನ್ನು ವಿರೋಧಿಸುತ್ತದೆ.
“ಮತದೊಳಗೆ ಒಳ್ಳೆ ಮತ ಮಧ್ಯವತರವು
ರಘುಪತಿ ಪೂಜಾ ವಿಧಾನಕೆ ಪಾವನ ಮತವು
ನಾರಾಯಣನ ನಾಮ ಸ್ಮರಣೆ ನಂಬಿದವಂತವು
ವೇದ ಪಾರಾಯಣಕೆ ಅನುಕೂಲ ಮತವು
ತಾರತಮ್ಮದಿ ಉದ್ಧರಿಸಿ ಶ್ರುತಿಗಳ ನೊರೆದ
ಧಾರಿಣಿ ಸುರರ ಸಂತೋಷ ಮತವು“
ಮಾಧ್ವ ಸಂಪ್ರದಾಯದ ನಿಲುವನ್ನು ಇದು ವ್ಯಕ್ತಪಡಿಸುತ್ತದೆ.
“ಮಧ್ವ ಮುನಿಯೆ ಗುರು ಮಧ್ವ ಮುನಿಯೆ
ಮಧ್ವಮುನಿ ನಮ್ಮೆಲ್ಲರ ಉದ್ಧರಿಸುವ ಕಾಣಿರೋ“
ಭಾರತೀಯ ಪ್ರಭುತ್ವದ ಕಲ್ಪನೆಯೇ ವಾಸ್ತವವಾಗಿ ಭಿನ್ನ ರೂಪದ್ದು, ಧಾರ್ಮಿಕ ನೆಲೆಗೆ ಬಂದರೆ ದೇವರು ಪ್ರಭು, ಸಾಮಾಜಿಕ ಹಿನ್ನೆಲೆಗೆ ಬಂದರೆ ಲೌಕಿಕದ ರಾಜರು ಪ್ರಭುಗಳು. ಈ ಮೊದಲು ವಿವರಿಸಿದಂತೆ ಲೌಕಿಕದ ರಾಜರು ರಾಜ್ಯವನ್ನು ಆಳಿದ್ದು ಯುದ್ಧದಿಂದ ಮಾತ್ರವೇ ಅಲ್ಲ. ಬ್ರಿಟಿಶರು ಬಂದ ಮೇಲೆ ಅಧಿಕಾರದ ವ್ಯಾಖ್ಯೆಗಳು ಬದಲಾದವು. ಅಧಿಕಾರವೆಂದರೆ ಅದು ಕಾನೂನು ಮತ್ತು ನಿಯಮಾವಳಿಗಳು ಎಂದು ಭಾವಿಸಿದ್ದು ಬ್ರಿಟಿಶರು. ಅಧಿಕಾರವೆಂದರೆ ಒಂದು ಕೇಂದ್ರವಿದೆಯೆಂದು ಬ್ರಿಟಿಶರು ಭಾವಿಸಿದರು. ಆದುದರಿಂದಲೇ ಗಾಂಧಿ ರಾಜಧರ್ಮ, ರಾಮರಾಜ್ಯ, ಸತ್ಯಯುಗ, ಅಹಿಂಸೆ ಮುಂತಾದ ಪರಿಕಲ್ಪನೆಗಳನ್ನು ತಮ್ಮ ರಾಜಕೀಯ ಹೋರಾಟದಲ್ಲಿ ಬಳಸಿಕೊಂಡರು. ಈ ಹಿನ್ನೆಲೆಯಿಂದ ಹೇಳುವುದಿದ್ದರೆ ವಿನಯ ಮತ್ತು ಭಕ್ತಿ ನಮ್ಮ ಜೀವನ ಕ್ರಮದಲ್ಲಿ ಹಾಸುಹೊಕ್ಕಾಗಿವೆ.
ಭಕ್ತಿಯು ಕೆಲವು ಮಾದರಿಗಳನ್ನು ಹೊಂದಿವೆ.
ಅ) ರಸ (ಸೌಂದರ್ಯಶಾಸ್ತ್ರದ ಪರಿಕಲ್ಪನೆ-ರಸಾನಂದವು ಅಲೌಕಿಕವೇ).
“ವಿಜಯನ ಸತಿಯಿಂದ ಕಾಯಾಯಿತು ಅದು
ಗಜೇಂದ್ರನಿಂದ ದೋರೆ ಹಣ್ಣಾಯ್ತು
ಶ್ರೀ ಶುಕ ಮುನಿಯಿಂದ ಪರಿಪಕ್ವವಾಯಿತು
ಅಜಾಮಿಳ ತಾನುಂಡು ರಸಸವಿದು.”
(ರಸ – ಭಕ್ತಿಯ ಸಾರವೆಂದರೆ ನಾಮ ಸ್ಮರಣೆ)
ಆ) ದಾಸ್ಯ – ದಾಸ (ಒಬ್ಬ ಆಳಿನಲ್ಲಿ ಇರಬೇಕಾದ ಗುಣ)
“ಧರೆಯೊಳು ಸುಜನರ ಪೊರೆಯುತ್ತಿರುವನ
ಪುರಂದರವಿಠಲನ ಚರಣ ಕಮಲವ“
ಇ) ಅಲೌಕಿಕವಾದ, ತಲ್ಲೀನತೆಯಲ್ಲಿ ದೇವತ್ವದ ಆರಾಧನೆ.
ಈ) ವೈರಾಗ್ಯ
ಪುರಂದರದಾಸರ ಕೀರ್ತನೆಗಳಲ್ಲಿ ಈ ಗುಣಗಳು ಎದ್ದು ಕಾಣಿಸುತ್ತವೆ. ಪುರಂದರದಾಸರು ದೇವರನ್ನು ದಾಟಿ ಮುಂದೆ ಹೋಗುವುದಿಲ್ಲ. ಪುರಂದರದಾಸರು ಕೃಷ್ಣನನ್ನು ಕೂಗಿ ಕರೆಯುವಾಗ ತಮ್ಮ ವಿನಯವನ್ನು ಪ್ರದರ್ಶಿಸುತ್ತಾರೆ. ಅವರ ಕೀರ್ತನೆಗಳಲ್ಲಿ ಆಶ್ರಿತ ಭಾವವಿದೆ. ದಾಸನ ಗುಣವಿದೆ. ಕೃಷ್ಣನ ಬಗ್ಗೆ ಮಧುರವಾದ ಭಾವನೆಗಳಿವೆ. ಈ ದೃಷ್ಟಿಯಿಂದ ಬ್ರಿಟಿಷರು ಚರಿತ್ರೆಯನ್ನು ಬರೆದ ಕ್ರಮಕ್ಕೂ-ನಾವೀಗ ವಸಾಹತು ಪೂರ್ವದ ಚಳುವಳಿಗಳನ್ನು ನೋಡುವ ಕ್ರಮಕ್ಕೂ ಭಿನ್ನತೆಯಿದೆ. ಈ ನಿಟ್ಟಿನಿಂದ ಪುರಂದರದಾಸರ ಕೀರ್ತನೆಗಳನ್ನು ಬೇರೆ ರೀತಿಯಲ್ಲಿ ನೋಡಬಹುದು. ನಮ್ಮಲ್ಲಿರುವ ಅನೇಕ ಮೌಖಿಕ ಸಂಪ್ರದಾಯ ಪಠ್ಯಗಳನ್ನು ನಾವು ನೋಡುವ ಕ್ರಮದಲ್ಲಿಯೇ ಭಿನ್ನತೆಯನ್ನು ಸಾಧಿಸಿಕೊಳ್ಳಬೇಕು.
ಬ್ರಿಟಿಶ್ ಸರಕಾರ ವಸಾಹತು ಪೂರ್ವದ ಸನ್ನಿವೇಶ
೧. ಆಜ್ಞೆ – ದಂಡ
೨. ಅಭಿವೃದ್ಧಿ – ಭಕ್ತಿ
೩. ವಿನಯ – ಭಕ್ತಿ
೪. ಅಗತ್ಯವಿದ್ದರೆ – ಕಾನೂನಿನ ಪ್ರಶ್ನೆಯಿಲ್ಲ.
ಕಾನೂನಿನ ಮೂಲಕ ದಮನ
ಭಿನ್ನಾಭಿಪ್ರಾಯ ತೋರಿಸುವುದು – ಧಾರ್ಮಿಕ ಪ್ರತಿಭಟನೆ
ಈ ರೀತಿಯ ಎಲ್ಲಾ ಸಂಗತಿಗಳನ್ನು ಪುರಂದರದಾಸರ ಭಕ್ತಿಯು (ಲೌಕಿಕದಿಂದ) ಮೀರಿ ನಿಲ್ಲುತ್ತದೆ. ಈ ಕಾರಣಕ್ಕಾಗಿಯೇ “ದಾಸರೆಂದರೆ ಪುರಂದರದಾಸರಯ್ಯ” ಎನ್ನುವ ಉಕ್ತಿಯು ಜಾರಿಗೆ ಬಂದಿರುವುದು.

ಪುರಂದರ ಸಾಹಿತ್ಯ ಅಧ್ಯಯನ: ೨. ಸಮಾಜ
ಲೋಭಿಯಾಗಿದ್ದ ಶೀನಪ್ಪನಾಯಕ ಭಗವಂತನ ಪ್ರೇರಣೆಯಿಂದ ಸರ್ವಸ್ವವನ್ನೂ ತ್ಯಾಗ ಮಾಡಿ ದಾಸರಾದರಂತೆ. ಈ ಕಥೆಯನ್ನು ಪುರಂದರದಾಸರ ಪೂರ್ವಾಶ್ರಮದ ಕಥೆ ಎಂದು ಹೇಳಲಾಗುತ್ತದೆ. ಈ ಕಥೆ ನಿಜಕ್ಕೂ ಒಂದು ರೂಪಕದಂತೆ ಇದೆ. ದಾಸರಾಗುವುದೆಂದರೆ ಸುಲಭದ ಮಾತಲ್ಲ; ತನ್ನದೆಲ್ಲವನ್ನೂ ತ್ಯಜಿಸಬೇಕು. ಕಡೆಗೆ ಅಹಂಕಾರವನ್ನೂ, ಮಮಕಾರವನ್ನೂ ಬಿಟ್ಟುಕೊಡಬೇಕು. ದಾಸತ್ವದ ಸ್ವೀಕಾರ ಎಂದರೆ ವಿಸ್ತೃತವಾದ ಅರ್ಥದಲ್ಲಿ ಸಮಷ್ಠಿಯ ಜೊತೆ ಲೀನವಾಗಿ ಅದರ ಹಿತವನ್ನು ವಿಶಾಲಾರ್ಥದಲ್ಲಿ ಪರಿಭಾವಿಸುವುದು ಎಂದು. ಆದ್ದರಿಂದ ಪುರಂದರೆಂದರೆ ದಾಸರು ತಮ್ಮದೆಲ್ಲವನ್ನೂ ಕೃಷ್ಣಾರ್ಪಣವೆಂದು ತ್ಯಜಿಸಿ, ವಿಶಾಲವಾದ ಪ್ರಪಂಚಕ್ಕೆ ಧುಮುಕಿ ವಿಶ್ವಾತ್ಮಕ ಚೇತನವಾಗಲು ಯತ್ನಿಸಿದ್ದು ಸಾಮಾನ್ಯದ ಸಂಗತಿಯಲ್ಲ. ದಾಸತ್ವವನ್ನು ಸ್ವೀಕರಿಸಿದ ಅವರ ಕಥೆ ಸ್ವಯಂ ಸಮರ್ಪಣೆಯ ಸಮಾಜಮುಖಿಯಾದ ಚೇತನವೊಂದರ ದೃಢ ಸಂಕಲ್ಪದ ರೂಪಕವಾಗಿ ಕಾಣುತ್ತದೆ.
ಈ ರೂಪಕ ಇಪ್ಪತ್ತನೆಯ ಶತಮಾನದ ಗಾಂಧಿಯಲ್ಲೂ ಮುಂದುವರೆದಿದೆಯೆನೋ ಅನ್ನಿಸುತ್ತದೆ. ಪುರಂದರದಾಸರು ಭಗವಂತನ ಪ್ರೇರಣೆಯಿಂದ ದಾಸತ್ವ ಸ್ವೀಕಾರ ಮಾಡಿದರೆ ಗಾಂಧಿ ಸಮಾಜದಲ್ಲಿನ ಅನ್ಯಾಯ, ಬಡತನಗಳನ್ನು ನೋಡಿ ಸ್ವಯಂಪ್ರೇರಣೆಯಿಂದ ಆತ್ಮಸಮರ್ಪಣೆಯ ಮಾರ್ಗ ಹಿಡಿದರಲ್ಲದೆ ದಾಸತ್ವದ ದೀಕ್ಷೆ ಪಡೆದವರಂತೆ ಸಾರ್ವಜನಿಕ ಸೇವೆಗೆ ತಮ್ಮನ್ನು ತಾವು ಸಮರ್ಪಿಸಿಕೊಂಡರು. ಇವರಿಬ್ಬರ ವ್ಯತ್ಯಾಸ ಕಾಣುವಂತೆಯೇ ಇದೆ. ಪುರಂದರದಾಸ ಒಬ್ಬ ಭಕ್ತ; ಗಾಂಧೀಜಿ ಒಬ್ಬ ರಾಜಕಾರಣಿ. ಪುರಂದರದಾಸರು ಭಕ್ತಿಯೆಂಬ ಅಮೂರ್ತದಲ್ಲಿ ಸಮಾಜವನ್ನು ನೋಡಿದರೆ, ಗಾಂಧಿ ಅಧ್ಯಾತ್ಮದ ಮೂಲಕ ರಾಜಕಾರಣದ ವಾಸ್ತವವನ್ನು ಅರಿಯಲು ಯತ್ನಿಸುತ್ತಾರೆ. ಆದ್ದರಿಂದ ಭಕ್ತರಾದ ಪುರಂದರದಾಸರು ಸಮಾಜಮುಖಿ ಚಿಂತಕರಂತೆಯೂ ಗಾಂಧಿಯಂತಹ ರಾಜಕಾರಣಿ ಫಕೀರನಂತೆಯೂ ಕಾಣುವುದು. ಪುರಂದರದಾಸರು ಮತ್ತು ಗಾಂಧಿಯ ನಡುವೆ ಸಾಮ್ಯತೆಯ ಎಳೆಯಿರುವುದು ಅವರ ವೈರುಧ್ಯದ ದಾರಿಗಳು ಮುಟ್ಟುವ ಆಯಾಮಗಳಲ್ಲಿ. ಪುರಂದರ-ಗಾಂಧಿ ಇಬ್ಬರ ಉದಾಹರಣೆಗಳು ಇಲ್ಲಿ ಸಾಂಕೇತಿಕ ಅಷ್ಟೆ. ಇವರಿಬ್ಬರಲ್ಲದೆ ಭಕ್ತ-ರಾಜಕಾರಣಿ ನಡುವಿನ ವ್ಯಕ್ತಿತ್ವಗಳಲ್ಲಿ ಭಿನ್ನ ಆಯಾಮಗಳು ಕಂಡರೂ ಅವರೊಳಗೆ ಒಂದು ಅನುಸಂಧಾನ ಏರ್ಪಡುತ್ತದೆ ಎನ್ನುವುದು ಕುತೂಹಲ ಹುಟ್ಟಿಸುವ ವಿಷಯವಾಗಿದೆ.
ಭಾರತದ ಚರಿತ್ರೆ ಬದಲಾವಣೆಯ ಗಾಳಿ ಬೀಸಿದ ಸಂದರ್ಭಗಳನ್ನು ಗಮನಿಸಿದರೆ ಅಲ್ಲೆಲ್ಲಾ ಮೂರ್ತಾಮೂರ್ತಗಳ ನುಡುವೆ ಅನುಸಂಧಾನ ನಡೆದಿದೆ. ಒಂದು ಚಾರಿತ್ರಿಕ ವಾಸ್ತವವನ್ನು ಎದುರಿಸುವ ಸಂದರ್ಭದಲ್ಲಿ ಅಧ್ಯಾತ್ಮದ ನೆಲೆಗಟ್ಟನ್ನು ಬಳಸಿಕೊಳ್ಳಲಾಗಿದೆ. ಅನುಭಾವ/ಅಧ್ಯಾತ್ಮಗಳನ್ನು ಬಿಡುಗಡೆಯ ಉಪಾಯದಂತೆ, ತಂತ್ರದಂತೆ ಬಳಸಲಾಗಿದೆ. ಭಾರತದಲ್ಲಿ ನಡೆದ ಭಕ್ತಿ ಚಳುವಳಿಗಳ ಚರಿತ್ರೆಯನ್ನು ಅವಲೋಕಿಸಿದರೆ ಸಾಕು ಅವು ಪಡೆದಿರುವ ಸಮಾಜೋ-ಧಾರ್ಮಿಕತೆಯ ಸ್ವರೂಪ ಕಾಣುತ್ತದೆ. ಕನ್ನಡದಲ್ಲಿ ಬಂದ ದಾಸ. ಶರಣ ಚಳುವಳಿಗಳಂತಹ ಪ್ರಯೋಗಗಳು, ಬಂಗಾಳ, ಮಹಾರಾಷ್ಟ್ರ, ಅಸ್ಸಾಂ ಮತ್ತಿತರ ಕಡೆಗಳಲ್ಲಿ ನಡೆದಿದ್ದ ಭಕ್ತಿ ಚಳುವಳಿಗಳು ಶುದ್ಧಾಂಗವಾಗಿ ಧಾರ್ಮಿಕ ವಾದ ಸ್ವರೂಪವುಳ್ಳವಲ್ಲ. ಅವನ್ನು ಸಮಾಜೋ-ಧಾರ್ಮಿಕ ಚಳುವಳಿಗಳೆನ್ನುವುದೇ ಸೂಕ್ತ. ಅಷ್ಟೇಕೆ ಆಧುನಿಕ ಚಾರಿತ್ರಿಕ ವಿದ್ಯಮಾನವಾದ ವಸಾಹತುಶಾಹಿಯನ್ನು ಭಾರತೀಯ ಮನಸ್ಸು ಎದುರಿಸಬಯಿಸಿದ್ದು ಅಧ್ಯಾತ್ಮವೆಂಬ ಅಮೂರ್ತ ನೆಲೆಗಟ್ಟಿನಲ್ಲಿಯೇ. ಸ್ವಾತಂತ್ರ್ಯ ಚಳುವಳಿಯ ಸಂದರ್ಭದಲ್ಲೇ ಹುಟ್ಟಿದ ಪುನರುತ್ಥಾನದ ಆಶಯಗಳು ಬಹಳವಾಗಿ ಧಾರ್ಮಿಕತೆಯ ಆಶ್ರಯವನ್ನು ಪಡೆದಿರುವುದು ಈ ದೃಷ್ಟಿಯಿಂದ ಮಹತ್ವದೆನ್ನಿಸುತ್ತದೆ. ಈ ಕಾರಣದಿಂದಲೆ ಅವು ಸಮಾಜೋ-ಧಾರ್ಮಿಕವಾದ ಪ್ರಕ್ರಿಯೆಗಳಾಗಿ ಪ್ರಚಲಿತವಾಗಿ ಸ್ವಾತಂತ್ರ್ಯ ಚಳುವಳಿಯ ಭಾಗವಾಗಿ ಬೆಳೆದವು. ಅಲ್ಲಿ ಬರುವ ಸುಧಾರಕರಲ್ಲಿ ಹೆಚ್ಚಿನವರು (ಮುಂದೆ ಬಂದ ಗಾಂಧಿಯೂ ಸೇರಿ) ಧಾರ್ಮಿಕ ಸಮುದಾಯಕ್ಕೆ ಸೇರಿದವರು ಮತ್ತು ಧಾರ್ಮಿಕತೆಯನ್ನು ನಂಬಿದವರು. ಧಾರ್ಮಿಕತೆಯ ಆವರಣದಲ್ಲಿ ನಿಂತುಕೊಂಡೇ ಅವರು ಸುಧಾರಣೆಯ ಕಡೆ ನೋಡಿದವರು. ಹಿಂದೂ ಧರ್ಮದ ಮೂಲದಿಂದಲೇ ಗಾಂಧಿ ತಮಗೆ ಬೇಕಾದ ಸುಧಾರಣಾ ಆಕರಗಳನ್ನು ಪಡೆದುಕೊಂಡರು. ಹೀಗೆ ಇದೂ ಒಂದು ಚಾರಿತ್ರಿಕ ವಿನ್ಯಾಸವನ್ನೇ ಸೃಷ್ಟಿಮಾಡಿದೆ.
ಈ ಎಲ್ಲ ಕಾರಣಗಳಿಂದಲೇ ಈ ಭಕ್ತ-ಸುಧಾರಕರೊಳಗೆ ನಡೆಯುವ ಮೂರ್ತಾಮೂರ್ತದ ನಡುವಿನ ಅನುಸಂಧಾನವೇ ಕುತೂಹಲ ಹುಟ್ಟಿಸುತ್ತದೆ. ಈ ಕೊಡುಕೊಳ್ಳುವಿಕೆ ಒಂದು ಅಂತರ ಸಂಬಂಧ ಸ್ಥಾಪಿಸಿದಂತೆ ಕಾಣುವುದಲ್ಲದೆ ಭಕ್ತಿಯ ಕಾರ್ಯಾಗಾರದಲ್ಲಿ ಸಮಾಜ ಸುಧಾರಣೆಯ ಅಂಶಗಳು ಹುಟ್ಟುವುದು ಸಹಜ ಪ್ರಕ್ರಿಯೆ ಎನ್ನುವಂತೆ ನಡೆದುಕೊಂಡು ಬಂದಿರುವುದು ನಿಜಕ್ಕೂ ಕುತೂಹಲದ ಸಂಗತಿಯಾಗಿ ಕಾಣುತ್ತದೆ.
ಪುರಂದರದಾಸರೂ ಸೇರಿದಂತೆ ಹಲವು ಭಕ್ತರಲ್ಲಿ ಉಂಟಾದ ಸಾಮಾಜಿಕ ಕಳಕಳಿ, ಸಮಾಜೋದ್ಧಾರದ ಆಸಕ್ತಿ ಇತ್ಯಾದಿಗಳನ್ನು ಅಭ್ಯಾಸ ಮಾಡುವಾಗ ಮೇಲೆ ಚರ್ಚಿಸಿದ ಅಂಶಗಳು ಮುಖ್ಯವೆನಿಸುತ್ತವೆ. ಕನ್ನಡದ ಸಂದರ್ಭವನ್ನೇ ನೋಡಿದರೆ ಕನ್ನಡ ಸಾಂಸ್ಕೃತಿಕ ಚರಿತ್ರೆಯಲ್ಲಿ ಶರಣ ಮತ್ತು ದಾಸ ಚಳುವಳಿಗಳು ಬಹುಮುಖಿಯಾದವು. ಅಲ್ಲದೆ ಅವು ಸಾಮಾಜಿಕ/ಸಾಂಸ್ಕೃತಿಕ ಸಂಚಲನಗಳನ್ನು ಉಂಟುಮಾಡಿದ ಚಳುವಳಿಗಳು. ಇವುಗಳ ಮೂಲ ಭಕ್ತಿಯೇ ಆದರೂ ಅವುಗಳ ವಿಸ್ತಾರ, ವೈಶಾಲ್ಯ, ಸಾಮಾಜಿಕ, ರಾಜಕೀಯ, ಸಾಂಸ್ಕೃತಿಕ ಎಲ್ಲೆಗಳನ್ನು ಮೀರಿ ನಡೆದಿವೆ. ವಿಶೇಷವೆಂದರೆ ದಾಸ ಅಥವಾ ಶರಣ ಚಳುವಳಿಗಳು ಹುಟ್ಟಿಕೊಂಡ ಸಂದರ್ಭವು ರಾಜಕೀಯವಾಗಿಯೂ ಸಂಕ್ರಮಣದ ಕಾಲ. (ಕನ್ನಡ ಚರಿತ್ರೆಯ ಸಂದರ್ಭದಲ್ಲಷ್ಟೇ ಅಲ್ಲ, ಭಾರತದ ಮಧ್ಯಕಾಲೀನ ಇತಿಹಾಸದಲ್ಲಿ ನಡೆದ ಸ್ಥಿತ್ಯಂತರಗಳು ಸಾಮಾನ್ಯವಾಗಿ ರಾಜಕೀಯ, ಸಾಂಸ್ಕೃತಿಕ ಬದಲಾವಣೆಗಳನ್ನು ಒಳಗೊಂಡೇ ಸಾಗಿದವು ಎನ್ನುವುದನ್ನಿಲ್ಲಿ ನೆನೆಯಬಹುದು) ಆದ್ದರಿಂದ ಭಕ್ತಿಯ ಆಯಾಮದಿಂದ ಹುಟ್ಟಿದ ಈ ಚಳುವಳಿಗಳು ಶುದ್ಧಾಂಗ ಧಾರ್ಮಿಕತೆಯ ಫಲಗಳಲ್ಲ. ಒಂದರ್ಥದಲ್ಲಿ ಅವು ಏಕೀಭವಿಸಿದ ಬದಲಾವಣೆಯ ಪ್ರಕ್ರಿಯೆಗಳನ್ನು ಫಲಗಳಲ್ಲ. ಒಂದರ್ಥದಲ್ಲಿ ಅವು ಏಕೀಭವಿಸಿದ ಬದಲಾವಣೆಯ ಪ್ರಕ್ರಿಯೆಗಳನ್ನು ಒಡಲೊಳಗೆ ಇಟ್ಟುಕೊಂಡು ಬಂದಂತವು. ಈ ಕಾರಣದಿಂದಲೇ ಅಲ್ಲಿ ಸಾಮಾಜಿಕ ಸಂರಚನೆಗಳ ಬದಲಾವಣೆಯ ಗಾಳಿ ಕಾಣಿಸಿಕೊಂಡಿದ್ದು, ಲೋಕಾಂತದ ಸಂಘರ್ಷಗಳನ್ನು ಅಮುರ್ತವಾದ ಅಧ್ಯಾತ್ಮಿಕ ತಳಹದಿಯಲ್ಲಿ ಬಗೆಹರಿಸಿಕೊಳ್ಳುವ ಚಲನೆಯನ್ನು ಕಾಣಿಸಿದ ಈ ಚಳುವಳಿಗಳ ಪರಿಣಾಮ ಸಂಕ್ರಮಣದ ಗತಿಯದ್ದಾಗಿ ಬಹುಮುಖಿ ಆಯಾಮಗಳ ಸಾಧ್ಯತೆಗಳನ್ನು ತೆರೆದವು.
ಸದ್ಯದ ವರ್ತಮಾನದಲ್ಲಿ ಈ ಚಳುವಳಿಗಳು ಹುಟ್ಟು ಹಾಕಿದ ಪರಿಣಾಮಗಳ ಬಗ್ಗೆ ಬಹುಸ್ತರದ ಚರ್ಚೆ ನಡೆಯುತ್ತಿದೆ. ಅದು ಮುಖ್ಯವೆನಿಸುವುದು ಡಾ. ಎ.ವಿ. ನಾವಡ ಅವರು ಹೇಳುವಂತೆ, “ಈ ಆಂದೋಲಗಳು ನಮಗಿಂದು ಮುಖ್ಯವೆನಿಸುವುದು ಇವು ರೂಪಿಸಿದ ಭಕ್ತಿಯ ತಾತ್ವಿಕವಾಗಿ ಅಷ್ಟೇ ಅಲ್ಲ, ಅವು ಪ್ರತಿಬಿಂಬಿಸುವ ಸಮಾಜಮುಖಿ ಚಿಂತನೆಗಳಿಗಾಗಿ’ (ದಾಸಮಾರ್ಗ: ಎ. ವಿ. ನಾವಡ, ೨೦೦೪).
ಪುರಂದರದಾಸರು ಭಕ್ತಿ ಚಳುವಳಿಯ ಕೂಸು, ಅಲ್ಲಿನ ಕೆಲವು ಗುಣಲಕ್ಷಣಗಳು ಪುರಂದರದಾಸರ ಕಾವ್ಯದಲ್ಲೂ ಕಾಣುತ್ತವೆ. ದಾಸನಾಗುವ ಕ್ರಿಯೆ ಅವರಲ್ಲಿ ಏಕಕಾಲಕ್ಕೆ ಸಾಮಾಜಿಕವೂ ಧಾರ್ಮಿಕವೂ ಆಗುವ ಅವಕಾಶಗಳನ್ನು ತಂದಿದೆ. ಅವರ ಧಾರ್ಮಿಕತೆ ಅವರಿಗೆ ಸಮಾಜದ ಉನ್ನತೀಕರಣದ ಕಲ್ಪನೆಯನ್ನು ತಂದುಕೊಟ್ಟಿದೆ. ಡಾ. ಜಿ. ಎಸ್. ಶಿವರುದ್ರಪ್ಪನವರು ಗುರುತಿಸುವಂತೆ, ’ಪುರಂದರದಾಸರ ವ್ಯಕ್ತಿತ್ವಕ್ಕೆ ಎರಡು ರೇಖೆ; ಒಂದು ತಮಗೂ ತಮ್ಮ ಭಗವಂತನಿಗೂ ಇರುವ ಸಂಬಂಧ, ಇನ್ನೊಂದು ತಮಗೂ ತಮ್ಮ ಸುತ್ತಣ ಲೋಕಕ್ಕೂ ಇರುವ ಸಂಬಂಧ. ಈ ಎರಡು ಸಂಬಂಧಗಳೂ ಹೊರಡುವ ಒಂದು ಬಿಂದುವಿನಲ್ಲಿದೆ ಇವರ ವ್ಯಕ್ತಿತ್ವ’ (ಪರಿಶೀಲನೆ, ೧೯೭೨).
೧
ಪುರಂದರದಾಸರು ಒಟ್ಟು ನಾಲ್ಕು ಲಕ್ಷ ಇಪ್ಪತ್ತೈದು ಸಾವಿರ ಕೀರ್ತನೆಗಳನ್ನು ಬರೆದಿದ್ದಾರೆ ಎಂದು ಹೇಳಲಾಗುತ್ತದೆಯಾದರೂ ಅವುಗಳಲ್ಲಿ ಲಭ್ಯವಿರುವುದು ಅಲ್ಪ ಮಾತ್ರ ಎಂದು ವಿದ್ವಾಂಸರ ಅಭಿಪ್ರಾಯ. ಇಷ್ಟೊಂದು ಅಗಾಧ ಸಂಖ್ಯೆಯ ಕೃತಿರಚನೆ ವೈವಿಧ್ಯತೆ ಇರುವುದು ಸ್ವಾಭಾವಿಕ ಕೂಡ. ಅವರ ಒಟ್ಟು ಪದರಚನೆಗಳನ್ನು ಓದುವ ಕನುಕೂಲಕ್ಕಾಗಿ ಭಗವತ್ ಭಕ್ತಿಯ ಕೀರ್ತನೆಗಳು, ಮಾಧ್ವಮತ ಪ್ರಚಾರದ ಕೀರ್ತನೆಗಳು, ಲೋಕನೀತಿಯನ್ನು ಹೇಳುವ ಕೀರ್ತನೆಗಳು, ತತ್ವಪದಗಳೆಂಬಿತ್ಯಾದಿ ವಿಭಾಗಗಳನ್ನು ಮಾಡಿಕೊಳ್ಳಲಾಗುತ್ತದೆ. ಇವು ವಾಸ್ತವವಾಗಿ ಅನುಕೂಲದ ವಿಭಾಗಗಳೇ ಹೊರತು ಪ್ರತ್ಯೇಕ ಘಟಕಗಳೆಂದು ಭಾವಿಸಬೇಕಾಗಿಲ್ಲ ಅನ್ನಿಸುತ್ತದೆ. ಅವು ಬಹುಮುಖೀ ನೇಯ್ಗೆ ಹೊಂದಿರುವ ಪಠ್ಯಗಳು ಎನ್ನುವುದನ್ನು ಮರೆಯುವಂತಿಲ್ಲ. ಅವುಗಳ ಭಿನ್ನತೆಗಳೊಳಗೆ ಒಂದು ಅಂತರ್ ಸಂಬಂಧ ಇದೆ. ಒಟ್ಟಿನಲ್ಲಿ ಭಕ್ತ ಪುರಂದರ, ದಾಸ ಪುರಂದರ, ಬೋಧಕ ಪುರಂದರ ಈ ಎಲ್ಲ ಅಸ್ಮಿತೆಗಳು ಸೇರಿಯೇ ಅವರ ಕೀರ್ತನ ಸಾಹಿತ್ಯದ ಅನನ್ಯತೆ ಇದೆ.
ಪುರಂದರದಾಸರು ಮಾಧ್ವಮತಾನುಯಾಯಿಯಾಗಿ ದಾಸತ್ವವನ್ನು ಸ್ವೀಕರಿಸಿದ್ದವರು. ದೇವರ ಸ್ತುತಿ ಮಾಡುವುದರೊಂದಿಗೆ ತಾವು ಅನುಸರಿಸುತ್ತಿದ್ದ ಮಾಧ್ವಮತದ ತತ್ವ ಪ್ರಚಾರ ಅವರ ಉದ್ದೇಶಗಳಲ್ಲಿ ಒಂದಾಗಿತ್ತು. ಅವರು ದಾಸರಾದ ಕಾರಣ ಮಧುಕರ ವೃತ್ತಿಯನ್ನು ಮಾಡುತ್ತ ಮನೆ ಮನೆ ಸಂಚರಿಸುತ್ತ ಹೋಗುತ್ತಿದ್ದವರು. ಅವರ ಈ ಯಾತ್ರೆಯಲ್ಲಿ ಅವರು ಕಂಡುಂಡ ಅನುಭವಗಳು ಲೋಕದ ಬಗೆಗಿನ ಒಂದು ಕಲ್ಪನೆಯನ್ನು ಬೆಳೆಸಿವೆ. ಅವರ ಸಾಹಿತ್ಯದಲ್ಲಿ ವೈರಾಗ್ಯವೇ ಮೂಲವಾಗಿದ್ದರೂ ಅದರಲ್ಲಿ ಸಮಾಜದ ಬಿಂಬವೂ ಇದ್ದೇ ಇದೆ. ಹೀಗಾಗಿ ಪುರಂದರದಾಸರ ಕೀರ್ತನೆಗಳು ತಮ್ಮೊಳಗಿನ ಸಾಮಾಜಿಕ ಅಂಶಗಳಿಂದ ಒಂದು ಚಾರಿತ್ರಿಕತೆಯನ್ನು ಪಡೆದುಕೊಳ್ಳುತ್ತವೆ.
ವಿರಾಗಿಯೊಬ್ಬನಲ್ಲಿ ಒಂದು ಆದರ್ಶ ಸಮಾಜದ ಕಲ್ಪನೆ ಇರುತ್ತದೆ. ಸಾಮಾನ್ಯವಾಗಿ ಅವನು ಕಲ್ಪಸಿದ ಸಮಾಜವು ಅನೋನ್ಯವಾಗಿದ್ದು ಸಾಮರಸ್ಯದ ಬಂಧದಿಂದ ಕೂಡಿರುತ್ತದೆ. ಪುರಂದರದಾಸರು ಮೊದಲನೆಯದಾಗಿ ಒಬ್ಬ ವಿರಾಗಿ. ಅವರಲ್ಲಿಯೂ ಒಂದು ಆದರ್ಶ ಸಮಾಜದ ಕಲ್ಪನೆ ಇದೆ. ಆದರೆ ಅವರು ಮೊದಲು ಸಂಸಾರಿಯಾಗಿ ನಂತರ ವೈರಾಗ್ಯವನ್ನು ಹೊಂದಿದರು ಮತ್ತು ವೈರಾಗ್ಯವು ಸಂಸಾರಿಗಳಿಗೆ ಬೇರೆ ಆಗಿರುತ್ತದೆ ಎನ್ನುವುದನ್ನು ಗ್ರಹಿಸುತ್ತಾರವರು. ಆದ್ದರಿಂದ ಅವರು ರೂಪಿಸುವ ನೀತಿ ಸಂಸಾರಿಕ ಚೌಕಟ್ಟಿನೊಳಗೇ ಸಾಧಿಸಬಹುದಾದ ರೂಪರೇಶೆಗಳನ್ನು ಹೊಂದಿರುತ್ತದೆ. ಅವರ ಮಾರ್ಗ ಆದರ್ಶವಾದಿಗಳ ಅತಿಯಲ್ಲಿ ಹೋಗುವಂತದಲ್ಲ; ಅದು ಸಂಸಾರಿಗಳ ಮಿತಿಯಲ್ಲಿ ಕಲ್ಪಿಸಿದಂತದ್ದು, ಜೊತೆಗೆ ಪುರಂದರದಾಸರು ತಾಳ ತಂಬೂರಿ ಹಿಡಿದು ಊರುರು ಸಂಚರಿಸುತ್ತ ಹೊರಟ ವೈರಾಗಿಯಾಗಿ ಜನರ ಜೊತೆ, ಲೋಕದ ಮಧ್ಯೆ ಬದುಕಿದವರು. ಹೀಗಾಗಿ ಸಂಸಾರಿಯ ಇತಿಮಿತಿಗಳನ್ನರಿತ ಒಂದು ನೀತಿ ಸಂಹಿತೆ ಅವರಲ್ಲಿ ಹೊಳೆದಿರುವುದು ಕಾಣುತ್ತದೆ. ಅವರು ಜನಜೀವನಕ್ಕೆ ಹೊಂದುವ ಹಾಗೆ ಮಾಧ್ವಮತದ ತತ್ವವನ್ನು ಹೇಳುತ್ತಾ ಹೋಗಿದ್ದಾರೆ.
ಕಂಡುಕೊಳ್ಳುವದು ಬೆರೆ ಅದನ್ನು ತಲುಪಿಸಬೇಕೆನ್ನುವ ಮಾತು ಬೇರೆ. ಪುರಂದರದಾಸರಲ್ಲಿ ಈ ಎರಡೂ ಪ್ರವೃತ್ತಿಗಳೂ ಇವೆ. ಆದರೆ ಸಮಾಜ ಕುರಿತಾದ ಅವರ ಕಲ್ಪನೆಯನ್ನು ನೋಡುವಾಗ ಸಾಮಾನ್ಯವಾಗಿ ಅವರ ನೀತಿ ಹೇಳುವ, ತಿಳುವಳಿಕೆ ಹೇಳುವ ಪದಗಳಿಗೇ ಹೆಚ್ಚಿನ ಆದ್ಯತೆ ನೀಡಲಾಗುತ್ತದೆ.
ಪುರಂದರದಾಸರು ನೀತಿ ಹೇಳುವಾಗ ಅವರಲ್ಲಿ ಬೋಧಕನ ಆವೇಶ ಎದ್ದು ಕಾಣುತ್ತದೆ ಎಂದು ಡಾ. ಎಂ.ಶ್ರೀ ಮುಗಳಿಯವರು ಗುರುತಿಸಿದ್ದಾರೆ. (ಸಾಹಿತ್ಯ ಚರಿತ್ರೆ). ಅವರ ಸಮಾಜದ ಕಲ್ಪನೆಯು ಆದರ್ಶದಿಂದ ಕೂಡಿರುವುದರಿಂದ ಅವರಲ್ಲಿ ಈ ಪ್ರವೃತ್ತಿ ಸಹಜವೂ ಆಗಿದೆ.
ಪುರಂದರದಾಸರ ನೀತಿಪದಗಳು ಎರಡು ರೀತಿಯವು. ಒಂದು ನೇರವಾಗಿ ಉಪದೇಶ ನೀಡುತ್ತ, ಅದಕ್ಕೆ ತಕ್ಕ ನಿದರ್ಶನಗಳನ್ನು ಕೊಡುವುದು. ಎರಡನೆಯದು ವ್ಯಂಗದ ಮಾತುಗಳಿಂದ ಜನರ ಸ್ವಭಾವ, ಆಚರಣೆ ಇತ್ಯಾದಿಗಳ ಬಗ್ಗೆ ವ್ಯಾಖ್ಯಾನಿಸುವುದು. ಇವುಗಳನ್ನು ಒಂದೊಂದಾಗಿ ನೋಡೋಣ.
ಪುರಂದರದಾಸರ ಪದಗಳಲ್ಲಿ ನೀತಿ ಮಾತುಗಳು ಹಾಡಿನ ಲಾಲಿತ್ಯದೊಡನೆ ಬರುತ್ತದೆ. ಇದರಿಂದ ಅವುಗಳಿಗೆ ಒಂದು ಅನುಕೂಲವಾಗಿದ್ದೇನೆಂದರೆ ಅಉವ ಮೌಖಿಕತೆಯ ವಿಸ್ತಾರ ಪಡೆದುಕೊಂಡು ಜನಸಾಮಾನ್ಯರಲ್ಲಿ ನೆಲೆಗೊಳ್ಳಲು ಅನುಕೂಲವಾಗಿದ್ದು, ಈ ನೇರವಾದ ನೀತಿಪದಗಳಲ್ಲಿ ವೈವಿಧ್ಯತೆಯಿದೆ. ಸರಳ ಸಾಂಸಾರಿಕ ಬದುಕಿನಿಂದ ಹಿಡಿದು ವೈರಾಗ್ಯದ ಬದುಕಿನ ತನಕ ಅವುಗಳ ಹರವು ಇದೆ. ಇವು ಪುರಂದರದಾಸರ ಅಪಾ ಜೀವನಾನುಭವದಿಂದಲೂ, ಲೋಕಸಂಚಾರದ ಕಾರಣದಿಂದಲೂ ಹುಟ್ಟಿದಂತವು. ಹೀಗಾಗಿ ಅವನ್ನು ನೀತಿಯ ಭಾಷೆಯಲ್ಲಿ ಹೇಳಿದರೂ ಅವು ನೀತಿಯ ಹೊರೆಯನ್ನು ಹೊತ್ತುಕೊಂಡಂತೆ ಅನ್ನಿಸುವುದಿಲ್ಲ.
ಪುರಂದರರ ನೀತಿಯ ಮೂಲ ಅವರು ಪರಿಭಾವಿಸಿದ ವೈರಾಗ್ಯದಿಂದ ಬರುತ್ತದೆ. ಮನುಷ್ಯಜೀವನ ಅಶಾಶ್ವತವಾದುದು, ಅದರ ನಶ್ವರತೆಯನ್ನು ಮನುಷ್ಯನಾದವನು ಅರಿತುಕೊಳ್ಳಬೇಕು. ಹಾಗೆ ಮಾಡುವುದರಿಂದ ಇಹದ ಜೀವನದಲ್ಲಿ ಅವನು ನಿಸ್ಪೃಹನಾಗಿರಬಲ್ಲ. ಬದುಕಿನ ಒಳನೋಟಗಳನ್ನು ಅರಿಯಲು ಶಕ್ತನಾಗಬಲ್ಲ ಎನ್ನುವುದು ಅವರಲ್ಲಿ ಅಂತಹ ವಿಪುಲ ಸಾಲುಗಳಿವೆ. ಅವುಗಳಲ್ಲಿ ‘ನಿತ್ಯವಲ್ಲ ನಿತ್ಯವಲ್ಲ ಅನಿತ್ಯ ದೇಹವಿದು… ಕತ್ತಲೆ ಬೆಳದಿಂಗಳು ಸಂಸಾರವು’ ‘ಕೆಡಬೇಡ ಮನುಜ… ನಂಬದಿರು ಈ ದೇಹ ನಿತ್ಯವಲ್ಲ ಮಲಮೂತ್ರ ಒಳಗೆ ಕ್ರಿಮಿರಾಶಿಯಿಹವು ಹಲವು ವ್ಯಾಧಿಯ ಬಿಡು ಪಂಚಭೂತದ ನಾಡು’ ಇಂತವನ್ನು ನೋಡಬಹುದು. ಆದರೆ ನಶ್ವರತೆಯನ್ನು ಹೇಳುತ್ತಾ ಬದುಕಿನ ಬಗ್ಗೆ ವಿಕರ್ಷಣೆಯನ್ನು ಉಂಟುಮಾಡುವುದಿಲ್ಲ ದಾಸರು. ‘ಮಾನವ ಜನ್ಮ ದೊಡ್ಡದು ಅದು ಹಾನಿ ಮಾಡಬೇಡಿ ಹುಚ್ಚಪ್ಪಗಳಿರಾ….’ ಎನ್ನುವ ಪ್ರೀತಿಯ ಎಚ್ಚರಿಕೆಯನ್ನೂ ಅವರು ಕೊಡುತ್ತಾರೆ. ಸಂಸಾರದ ನಿಸ್ಸಾರತೆಯ ಅರಿವಿನ ಜೊತೆ ಜೀವನದ ಬಗ್ಗೆ ನಿಷ್ಠೆ ಇರಬೇಕು ಎಂಬ ಮಾಧ್ಯಮ ಮಾರ್ಗವನ್ನು ಅವರು ಉಪದೇಶಿಸುತ್ತಾರೆ. ನಶ್ವರತೆಯ ಅರಿವಿಲ್ಲದವ ಕಪಟ,ಸೋಗು, ಡಂಭಾಚಾರಗಳಲ್ಲಿ ಮುಳುಗಿರುತ್ತಾ ತನ್ನ ಜೀವನವನ್ನು ವ್ಯರ್ಥ ಮಾಡಿಕೊಳ್ಳುತ್ತಾನೆ. ಅದರ ಬಗ್ಗೆ ಪುರಂದರದಾಸರು ಸಾಕಷ್ಟು ಪದಗಳನ್ನು ಬರೆದಿದ್ದಾರೆ.
ಇನ್ನು ಸಾಮಾನ್ಯ ತಿಳುವಳಿಕೆಯೂ ಅವರ ಪದಗಳಲ್ಲಿ ಹೇರಳವಾಗಿ ಸಿಗುತ್ತದೆ. ಈ ಸಮಾಜದಲ್ಲಿ ಸಜ್ಜನರು-ದುರ್ಜನರು ಎಂಬ ಭೇಧ; ಬಡವ-ಬಲ್ಲಿದ ಮುಂತಾದ ವರ್ಗಬೇಧಗಳಿರುವುದು ತಿಳಿದ ಸಂಗತಿ. ದಾಸರಲ್ಲಿ ಕೂಡ ಈ ಬೇಧಗಳು ದಾಖಲಾಗಿವೆ. (ಜಾಲಿಯ ಮರದಂತ ಧರೆಯಲಿ ದುರ್ಜನರು; ಬಲ್ಲಿದ ನೀನೆಂದು ಬಡವರ ಬಾಯ ಬಡಿಯದಿರೆಚ್ಚರಿಕೆ ಇಂತಹ ಸಾಲುಗಳೇ ಅದಕ್ಕೆ ಸಾಕ್ಷಿ) ಈ ಬೇಧಗಳನ್ನು ನೋಡಿದ್ದಷ್ಟೇ ಅಲ್ಲ ಅವನ್ನು ಪರಿಹರಿಸುವಬಗೆ ಹೆರೆ ಎನ್ನುವ ಬಗ್ಗೆಯೂ ದಾಸರ ಚಿಂತನೆ ಹರಿದಿದೆ. ದುಷ್ಟತನವನ್ನು ಗೆಲ್ಲುವುದು ಅವೈರದಿಂದ ಮಾತ್ರ ಸಾಧ್ಯ ಎನ್ನುವುದು ಬಹುಶಃ ಅವರ ನಂಬಿಕೆಯಾಗಿದೆ. ಉದಾಹರಣೆಗೆ ಈ ಸಾಲುಗಳು :
‘ವಿಷವನುಣಿಸಿದವಗೆ ಷಡುರಸವನುಣಿಸಲು ಬೇಕು/ದ್ವೇಷ ಮಾಡುವವನ ಪೋಷಿಸಲುಬೇಕು’
‘ಹಸಿದು ಮನೆಕೊಂಬವನ ಹಾಡಿ ಹರಸಲುಬೇಕು /ಅಸು ಹೀರಿದವನ ಹೆಸರು ಮಗನಿಗಿಡಬೇಕು’
ಇದರ ಜೊತೆಯಲ್ಲಿ ಓದಬಹುದಾದ ಸಾಲುಗಳೆಂದರೆ;
‘ನಿಂದಕರಿರಬೇಕು ಇರಬೇಕು /ಹಂದಿಯಿದ್ದರೆ ಕೇರಿ ಹೇಗೆ ಶುದ್ಧಿಯೋ ಹಾಗೆ…..’
ಎಲ್ಲರನ್ನೂ ತಿದ್ದಲು ಸಾಧ್ಯವಿಲ್ಲ. ಆದಷ್ಟು ಒಳ್ಳೆಯ ಜೀವನ ನಡೆಸಬೇಕೆನ್ನುವರು ದುಷ್ಟರಿಂದ ದೂರವಿರಬೇಕು ಅಥವಾ ಅಂತವರಿಂದ ದೂರ ಸರಿದು ಅಡವಿಯಲ್ಲಿ ಅಜ್ಞಾತವಾಸಮಾಡಿದರೂ ಚಿಂತೆಯಿಲ್ಲ ಎಂಬ ಧೋರಣೆ ಅವರಲ್ಲಿ ಕಾಣುತ್ತದೆ. ಅವರ ಈ ನಿಲುವು ಸಜ್ಜನಿಕೆಯ ನಡವಳಿಕೆಯನ್ನು ಪುನರುಚ್ಛರಿಸುವಂತಿದೆ. ಆದರೆ ಎಲ್ಲಿಯೂ ಅವರು ಕ್ರಾಂತಿಕಾರಕ ಮಾತುಗಳನ್ನಾಡುವುದಿಲ್ಲ.
ಪುರಂದರದಾಸರಲ್ಲಿ ನೀತಿ ಹೇಳುವ ಇನ್ನೊಂದು ಮಾರ್ಗವೂ ಇದೆ. ಅದೇನೆಂದರೆ ವ್ಯಂಗ್ಯ, ಬೈಗುಳ ಇತ್ಯಾದಿಗಳನ್ನೆಲ್ಲ ಬಳಸಿ ಸಮಾಜ ತಿದ್ದುವ ಮಾರ್ಗ. ಇದೂ ಸಹ ಆದರ್ಶ ಕಲ್ಪನೆಯ ಇನ್ನೊಂದು ಬಗೆ. ಇದರಲ್ಲಿ ನೇರವಾದ ಬುದ್ಧಿಮಾತುಗಳಿಗಿಂತಲೂ ಕೆಳದನಿಯಲ್ಲಿ ಅಥವಾ ವ್ಯಂಗ್ಯ ಬಳಸಿ ಹೇಳಿದರೆ ಉಂಟಾಗುವ ಪರಿಣಾಮ ಗಾಢವಾಗಿರುತ್ತದೆ ಎಂದು ನಂಬಲಗುತ್ತದೆ. ಮುಖ್ಯವಾಗಿ ಒಬ್ಬ ಸುಧಾರಕನಲ್ಲಿ ಈ ಪ್ರವೃತ್ತಿ ಕಾಣುತ್ತದೆ. ಬಸವಣ್ಣ,ಅಂಬಿಗರ ಚೌಡಯ್ಯ ಮುಂತಾದ ಶರಣರಲ್ಲಿ ಸಹ ಸಮಾಜದ ಓರೆಕೋರೆಗಳನ್ನು, ಅನಾಚರಗಳನ್ನು ಕಂಡು ಆಕ್ರೋಶದಿಂದ ಪ್ರತಿಕ್ರಿಯಿಸುವ ಪ್ರವೃತ್ತಿಯಿರುವುದನ್ನು ಗುರುತಿಸಬಹುದು.
ಆದರೆ ಅನಾಚಾರಗಳನ್ನು ಖಂಡಿಸುವಾಗ ಅವರಲ್ಲಿ ಒಂದು ಮಾದರಿಯು ಈ ಮೊದಲೇ ಇರುತ್ತದೆ.ಅದೇ ಮಾನದಂಡದಲ್ಲಿ ಸಮಾಜದ ಸಂರಚನೆಗಳನ್ನು ಅದು ವಿಮರ್ಶಿಸಲು ಪ್ರಯತ್ನಿಸುತ್ತದೆ. ಪುರಂದರದಾಸರು ಸುಧಾರಕ ಪ್ರವೃತ್ತಿಯೂ ಈ ಬಗೆಯದೇ. ಅದಕ್ಕೆ ಒಂದು ಆದರ್ಶದ ಮಾದರಿ ಇದೆ. ಅದರ  ಆಧಾರದ ಮೇಲೆ ಮೌಲ್ಯಮಾಪನ ಮಾಡುವ ಮಾನದಂಡಗಳು ಅವರಿಗೆ ಸಿಗುತ್ತವೆ.ಪುರಂದರದಾಸರು ಆಚರಣೆಗಳ ವಿರೋಧಿ. ಅವರು ಅದಕ್ಕೆ ಪ್ರತಿರೋಧ ನೆಲೆಯಾಗಿ ಭಾವಸಂವೇದಿಯಾದ ಮಾದರಿಯನ್ನು ರೂಪಿಸಿಕೊಳ್ಳುತ್ತಾರೆ.
ಪುರಂದರದಾಸರು ಮುಖ್ಯವಾಗಿ ಆಕ್ರೋಶಗೊಳ್ಳುವುದು ಸಮಾಜದಲ್ಲಿನ ಡಾಂಭಿಕತೆಯ ವಿರುದ್ಧ. ಒಳಗೊಂದು ಹೊರಗೊಂದು ಇರುವ ಸ್ಥಿತಿಯನ್ನು ಅವರು ಒಪ್ಪುವುದಿಲ್ಲ. ಜನರ ಹುಸಿ ಆಚರಣೆಗಳನ್ನು ಖಂಡಿಸುವಾಗ ಅವರು ಒರಟಾಗುತ್ತಾರೆ. ಹರಿತ ಮಾತುಗಳಿಂದ ಅಂತವರನ್ನು ತರಾಟೆಗೆ ತೆಗೆದುಕೊಳ್ಳುತ್ತಾರೆ. ಅವರನ್ನು ಕುರಿತ ಬಯ್ಯುವಾಗ ಭಾಷೆಯನ್ನು ಒರಟಾಗಿಬಳಸಲು ಅವರು ಹಿಂಜರಿಯುವುದಿಲ್ಲ. ಅದಕ್ಕೆ ಉದಾಹರಣೆಯಾಗಿ ಕೆಲವು ಸಾಲುಗಳನ್ನು ಇಲ್ಲಿ ಕೊಟ್ಟಿದೆ.
ಅ. ‘ತುಡುಗ ಮುಂಡೇಗಂಡರು ಅಡ್ಡ ಮೀಸೆ ಬೋಳಿಸಿಕೊಂಡು, ಗೊಡ್ಡನಾಮ ತೀಡಿಕೊಮಡು ಅಡ್ಡಾದಿಡ್ಡಿ ಮುದ್ರೆಗಳನ್ನು ಬಡಿದುಕೊಂಡು, ದೊಡ್ಡದೊಡ್ಡ ಮಾತುಗಳಾಡಿ ದೊಡ್ಡವರೆಂದು ಹೇಳಿಕೊಂಡು, ಬಡ್ಡಿದಗಢೀ ಮಕ್ಕಳು ಸೋಗಿಲಿರುವ ಜೋಗಿ ತೊತ್ತಿನ ಮಕ್ಕಳು’
ಆ. ‘ಸೂಳೆಗಾರನಿಗೆ ತುಳಸಿ ಮಾಲೆಯ ಶೃಂಗಾರವೇಕೋ…’ ಇತ್ಯಾದಿ
ಈ ಸಾಲುಗಳಲ್ಲಿನ ಆಕ್ರೋಶವನ್ನು ಗಮನಿಸಬೇಕು.ಮೇಲೆ ಹೇಳಿದ ಸಮಾಜಮುಖಿ ಆಯಾಮವುಳ್ಳ ಮಾರ್ಗಗಳಲ್ಲದೆ ಇನ್ನೊಂದು ಸಂವೆದನಾಶೀಲ ಮಾರ್ಗವು ಅವರಲ್ಲಿ ಉಂಟು. ಅದು ಆತ್ಮ ನಿರೀಕ್ಷೆಯ ಮಾರ್ಗ. ಪುರಂದರದಾಸರು ಒಬ್ಬ ಭಕ್ತ. ಒಬ್ಬ ಭಕ್ತನ ತಳಮಳ, ಅಂತರಂಗದ ಅವಲೋಕನಗಳು ಅವನನ್ನು ಸ್ವಯಂ ಮೌಲ್ಯಮಾಪನ ಮಾಡಿಕೊಳ್ಳಲು ಅನುವು ಮಾಡಿಕೊಡುತ್ತದೆ. ಅಂತರ್ ಬಹಿರ್ ಎರಡರಲ್ಲಿಯಕೂ ನಿಜದ ನೆಲೆಯನ್ನು ಅರಿತುಕೊಳ್ಳುವ ದಾರಿ ಇದಾಗಿರುವುದರಿಂದ ವ್ಯಕ್ತಿತ್ವದ ಪರಿಶುದ್ಧತೆ ದೊರೆಯುತ್ತದೆ. ಅದು ಇಹಪರಗಳೆರಡಕ್ಕೂ ಬೇಕಾದ ಶೀಲವಾಗಿರುತ್ತದೆ. ಇದನ್ನೆ ಅವರು ಅಂತರಂಗ ಶುದ್ಧಿ ಇದೇ ಬಹಿರಂಗ ಶುದ್ಧಿ ಎಂದು ತಿಳಿಯುತ್ತಾರೆ. ಬಸವಣ್ಣನಲ್ಲಿ ಕಾಣುವ ಉನ್ನತ ಮಟ್ಟದ ಆತ್ಮ ನಿರೀಕ್ಷೆಯನ್ನು ಪುರಂದರದಾಸರಲ್ಲೂ ಕಾಣಬಹುದಾಗಿದೆ. ಅಂತರಂಗ ನಿರೀಕ್ಷೆಯ ಪರಂಪರೆಯಂತೆ ದಾಸರೂ ಸಹ ಪಾಪ ನಿವೇದನೆ, ತನ್ನ ಹಳಿದುಕೊಳ್ಳುವಿಕೆ ಮುಂತಾದ ಕ್ರಿಯೆಗಳ ಮೂಲಕ ಆತ್ಮ ನಿರೀಕ್ಷೆಯನ್ನು ಮಾಡಿಕೊಂಡಿದ್ದಾರೆ. ‘ಇಷ್ಟು ಪಾಪನವೆ ಮಾಡಿದರೆ ಸಾಕು ಸೃಷ್ಟೀಶ ನೀ ಎನ್ನ ಉದ್ಧರಿಸಬೇಕು ತಂದೆ’, ‘ಹೆಣ್ಣು ಹೊನ್ನು, ಮಣ್ಣಿನಾಸೆಗೆ ಬಿದ್ದು, ಪುಣ್ಯ ಪಾಪಗಳನಾನರಿತಿದ್ದು ಅನ್ಯಯವಾಯಿತು ಇದಕೇನು ಮದ್ದು, ನಿನ್ನ ಧ್ಯಾನವ ಕೊಡು ಹೃದಯದೊಳಿದ್ದು’ ಎನ್ನುವ ಪಾಪನಿವೇದನೆ, ಆರ್ತತೆ ಅವರಲ್ಲಿ ಸಾಮಾನ್ಯವಾಗಿವೆ.
ಸ್ನಾನ ಸಂಧ್ಯಾದಿಗಳ ಮಾಡದೆಲೆ ಮೈಗೆಟ್ಟೆ-ಎನ್ನುವ ಸಾಲು ಪುರಂದರದಾಸರಲ್ಲಿ ಹಲವಾರು ಸಾರಿ ಬರುತ್ತದೆ. ಅದು ಅಂತರಂಗದ ಶುದ್ಧಿ ಮತ್ತು ಬಹಿರಂಗದ ಶುದ್ಧಿ ಎರಡನ್ನೂ ಧ್ವನಿಸುವಂತಿದೆ. ಈ ಮೊದಲೇ ಹೇಳಿದಂತೆ ಪುರಂದರದಾಸರಲ್ಲಿ ತಮ್ಮನ್ನು ತಾವು ಹಳಿದುಕೊಳ್ಳುವ ಮೂಲಕ ಅಂತರಂಗ ನಿರೀಕ್ಷಣೆ ಮಾಡಿಕೊಳ್ಳುವುದು ಕಾಣುತ್ತದೆ. ಈ ಸ್ವಂತದ ಅಂತರಂಗ ನಿರೀಕ್ಷಣೆಯ ಶಕ್ತಿಯೆ ಅನ್ಯರ ಡಂಬಾಚಾರಗಳನ್ನು ನೋಡಿ ವಿಮರ್ಶೆ ಮಾಡುವುದಕ್ಕೆ ಶಕ್ತಿ ಕೊಡುತ್ತದೆ ಅನ್ನಿಸುತ್ತದೆ. ಅವರ ಪ್ರಮುಖವಾದ ಸ್ವವಿಮರ್ಶೆಯ ಸಾಲುಗಳನ್ನು ನೋಡಬೇಕು.
ಅ: ‘ಗೂಟನಾಮವ ಹೊಡೆದು ಗುಂಡು ಹಿಡಿದು, ಗೋಟಂಚು ಧೋತರ ಮಡಿಯನ್ನುಟ್ಟು ದಾಟುಗಾಲಿಡುತ ನಾ ಧರೆಯೊಳಗೆ ಬರಲೆನ್ನ, ಬೂಟಕತನ ನೋಡಿ ಭ್ರಮಿಸದಿರಿ ಜನರೆ’
ಆ. ‘ತಾಳದಂಡಿಗೆ ಶ್ರುತಿಮೇಳ ತಂಬೂರಿ ಹಿಡಿದುಕೊಂಡು, ಸೂಳೆಯಂತೆ ಕುಣಿಯುವುದು ಹೊಟ್ಟೆಗಾಗಿ ಗೇಣು ಬಟ್ಟೆಗಾಗಿ’
ಹೀಗೆ ತಮ್ಮ ಆಚರಣೆ ನಡತೆಗಳನ್ನು ಒರೆಹಚ್ಚಿ ನೋಡಿಕೊಳ್ಳುವ ಗುಣವಿರುವ ದಾಸರು ಅದನ್ನೇ ಸಮಾಜದಿಂದಲೂ ನಿರೀಕ್ಷಿಸುತ್ತಾರೆ. ಅಂತರಂಗ ಬಹಿರಂಗಗಳೆರಡರಲ್ಲಿಯೂ ಪಾರದರ್ಶಕತೆಯನ್ನು ಹೊಂದಿದ ನಡವಳಿಕೆಯನ್ನು ಅವರು ನಿರೀಕ್ಷಿಸುತ್ತಾರೆ. ಅದೊಂದು ಸದಾಚಾರ ಶೀಲದಿಂದ ಕೂಡಿದ ಒಂದು ಸ್ಥಿತಿ. ಆದರ್ಶವಾದಿಯಾಗಿ ಸಮಾಜವನ್ನು ನೋಡುವಾಗ ಪುರಂದರದಾಸರ ನಿರೀಕ್ಷೆ ಸಹಜವಾಗಿದೆ. ಆದರೆ ಸಮಾಜದಲ್ಲಿ ಅಂತರಂಗ ಬಹಿರಂಗಳೆರಡೂ ಒಂದೇ ಆಗಿರುವ ಜನರ ಸಂಖ್ಯೆ ವಿರಳ. ಒಳಗೊಂದು ಹೊರಗೊಂದು ದ್ವಂದ್ವ ಇರುವವರ ಬಗ್ಗೆ ದಾಸರಲ್ಲಿ ಸಾಕಷ್ಟು ಬಾರಿ ಪ್ರಸ್ತಾಪ ಇದೆ. ಬಹಿರಂಗವನ್ನು ಮಾತ್ರ ನಿಜವೆಂದು ನಂಬಿರುವವರು ಆಚರಣೆಗೆ ನಿಷ್ಠರಾಗಿರುತ್ತಾರೆ. ಅವರಲ್ಲಿ ಅಂತರಂಗದ ಆತ್ಮವಿಮರ್ಶೆಯ ದನಿಕೇಳುವುದಿಲ್ಲ. ಅದನ್ನು ದಾಸರು ಗುರುತಿಸುತ್ತಾರೆ. ಬ್ರಾಹ್ಮಣರ ಮಡಿ, ನಾಮ ಇಟ್ಟುಕೊಳ್ಳುವಿಕೆಯಂತಹ ಹೊರ ಆಚರಣೆಗಳನ್ನು ಅವರು ಕಟುವಾಗಿ ಟೀಕಿಸುತ್ತಾರೆ. (‘ಮಡಿಮಡಿಯೆಂದು ಅಡಿಗಡಿಗೆ ಹಾರುವೆ ಮಡಿಮಾಡುವ ಬಗೆ ಬೇರುಂಟು’ ‘ಚರ್ಮವ ತೊಳೆದರೆ ಕರ್ಮವು ಹೋಹುದೆ,ಮರ್ಮವ ತಿಳಿಯದೆ ಬಿಕನಾಸಿ’, ‘ಮಿಂದಲ್ಲಿ ಫಲವೇನು ಮೀನು ಮೊಸಳೆಯಂತೆ’ ಇತ್ಯಾದಿ)
ಪುರಂದರದಾಸರಲ್ಲಿ ಕಾಣುವ ಒಳ ಹೊರಗಿನ ದರ್ಶನವು ಸೂಕ್ತವಾಗಿವ್ಯಕ್ತವಾಗುವುದು ‘ನಾಟಕ ಸ್ತ್ರೀಯಂತೆ ಬಯಲು ಡಂಭವ ತೋರಿ’ ಎನ್ನುವ ಪದಪುಂಜದಲ್ಲಿ ಇದು ಅತ್ಯಂತ ಶಕ್ತವಾಗಿ ನಿಜದ ನೆಲೆಯ ಶೋಧವನ್ನು ಹೇಳುತ್ತವೆ. ಇಡೀ ಪುರಂದರದಾಸರ ಆದರ್ಶ ಸಮಾಜದ ಕಲ್ಪನೆಯು ಶೀಲ ಗುಣ ನಡತೆಗಳೆಂಬ ಅಮೂರ್ತತೆಯಿಂದ ಹುಟ್ಟುತ್ತದೆ. ಅವು ನಮ್ಮನ್ನು ಕೊಂಡೊಯ್ಯುವುದು ಹೊರಗೆ ಕಾಣುವ ಅಂತರಂಗದ ಲೋಕಕ್ಕೆ. ಇದಕ್ಕೆ ಪ್ರಮಾಣವಿಲ್ಲ. ಆದ್ದರಿಂದ ಇಲ್ಲಿ ದೊರೆಯುವ ಪರಿಹಾರವೂ ಮೂರ್ತಚೌಕಟ್ಟನ್ನು ದಾಟಿ ಅಮೂರ್ತದ ಕಡೆಗೆ ಸಾರುತ್ತದೆ.
೨
ಪುರಂದರದಾಸರ ಸಾಹಿತ್ಯವು ಬಹುಮುಖಿಯಾದುದು. ಅದು ಬಹುಮುಖಿಯಾದ ವ್ಯಾಖ್ಯಾನಗಳಿಗೆ ದಾರಿ ಮಾಡಿಕೊಡುತ್ತವೆ. ಡಾ. ಸಿ. ಎನ್. ರಾಮಚಂದ್ರನ್ ಅವರು ಶ್ರೀ ಸಾ.ಕೃ. ರಾಮಚಂದ್ರರಾವ್‌ ಅವರ ‘ದಾಸ ಸಾಹಿತ್ಯ ಸಂಸ್ಕೃತಿ’ ಕೃತಿಯ ಬಗ್ಗೆ ಬರೆಯುತ್ತಾ ಹೇಳಿದ ಮಾತುಗಳನ್ನು ಇಲ್ಲಿ ಗಮನಿಸಬಹುದು. ‘ಆಧುನಿಕ ಕಾಲದಲ್ಲಿ ಸಾಕಷ್ಟು ವಿವಾದಗಳಿಗೆ ಕಾರಣವಾಗಿರುವ ದಾಸವಾಙ್ಮಯ ಬಹುಮುಖಿಯಾದುದು ಮತ್ತು ಅನೇಕ ಅಂತರ ವೈರುಧ್ಯಗಳನ್ನು ಒಳಗೊಂಡಿರುವಂತದ್ದು… ಆಯ್ದ ಭಾಗಗಳನ್ನಾಧರಿಸಿ, ಏಕಕಾಲದಲ್ಲಿ ಅದನ್ನು ಪ್ರತಿಗಾಮಿ, ಪ್ರಗತಿಗಾಮಿಯಂತೆ, ವರ್ಣಾಶ್ರಮ ವ್ಯವಸ್ಥೆಯ ಸಮರ್ಥನೆ ಅಥವಾ ವಿರೋಧದಂತೆ ವ್ಯಾಖ್ಯಾನಿಸಬಹುದು.’ (ದಾಸವಾಙ್ಮಯದ ವಿದ್ವತ್ಪೂರ್ಣ ಆಕರ ೨೦೦೪) ಈ ಮಾತುಗಳು ಪುರಂದರದಾಸರ ಸಾಹಿತ್ಯಕ್ಕೂ ಅನ್ವಯವಾಗುತ್ತವೆ.
ದಾಸಸಾಹಿತ್ಯ ಅನೇಕ ಸಾಂಸ್ಕೃತಿಕ ಮೀಟುಗೋಲುಗಳಿವೆ. ಈ ಮೊದಲು ಬಂದ ವಚನ ಸಾಹಿತ್ಯದಂತೆ ಇದರ ನೇಯ್ಗೆಯಲ್ಲಿಯೂ ಅನೇಕ ಸಾಂಸ್ಕೃತಿಕ ವೈರುಧ್ಯದ ಎಳೆಗಳಿವೆ. ಆದರೆ ವಚನ ಸಾಹಿತ್ಯಕ್ಕೂ ದಾಸ ಸಾಹಿತ್ಯಕ್ಕೂ ಅವುಗಳ ಧೋರಣೆ ಮತ್ತು ವ್ಯಾಖ್ಯಾನಗಳಲ್ಲಿ  ಏಕರೂಪತೆಯಿಲ್ಲ. ವಚನ ಸಾಹಿತ್ಯದಲ್ಲಿ ಸಂಸ್ಕೃತಿಯನ್ನು ನಿರಚನೆ ಮಾಡಿಕೊಳ್ಳುವ ಅದನ್ನು ಪುನಾರಚನೆ ಮಾಡಿಕೊಳ್ಳುವ ಗುಣ ಇದ್ದರೆ,ದಾಸ ಸಾಹಿತ್ಯ ಇರುವ ಸಂಸ್ಕೃತಿ ಮತ್ತು ವ್ಯವಸ್ಥೆಯ ಜೊತೆಗೆ ಅನುಸರಿಸುವ, ಅದರೊಳಗೆ ಅನುಸಂಧಾನ ಮಾಡುವ ಗುಣವುಳ್ಳದ್ದು, ವೈದಿಕ ಸಂಸ್ಕೃತಿಗೆ ಪ್ರತಿಯಾಗಿ ಸಂಸ್ಕೃತಿ ಕಟ್ಟುವ ಧೋರಣೆ ವಚನ ಸಾಹಿತ್ಯದಲ್ಲಿದ್ದರೆ, ದಾಸ ಸಾಹಿತ್ಯದಲ್ಲಿ ವೈದಿಕ ಸಂಸ್ಕೃತಿಯನ್ನು ಪುನರುತ್ಥಾನಮಾಡಿ ಅದನ್ನು ಮುನ್ನಡೆಸಿಕೊಂಡು ಹೋಗುವ ಆಶಯವುಳ್ಳದ್ದು. ಆದ್ದರಿಂದಲೇ ದಾಸ ಸಾಹಿತ್ಯದಲ್ಲಿ ಪುನಶ್ಚೇತನದ ಮಾದರಿಗಳು ಹೆಚ್ಚಾಗಿ ಕಾಣಸಿಗುತ್ತವೆ. ಅಲ್ಲಿ ಅನುಸರಿಸಿಕೊಂಡು ಹೋಗುವ ಧೋರಣೆಯಿರುವುದರಿಂದ ಸಂಘರ್ಷದ ಅಂಶಗಳು ಕಡಿಮೆ. ಆದರೆ ಅದರ ಪಠ್ಯಗಳು ಬಿಟ್ಟುಕೊಡುವ ಸೂಚನೆಗಳು ಅಂತರ ವೈರುಧ್ಯದ ಸಾಧ್ಯತೆಗಳನ್ನು ತೋರಿಸುತ್ತಿವೆ. ಅವು ಪಠ್ಯದಲ್ಲಿ ಜೋರುದನಿಯಲ್ಲಿ ಕಾಣಿಸಿಕೊಳ್ಳುವುದಿಲ್ಲ. ಕೆಲವೊಮ್ಮೆ ಒಳದನಿಯಲ್ಲಿ ಕಾಣಿಸಿಕೊಳ್ಳುತ್ತವೆ. ಹೀಗಾಗಿ ಪಠ್ಯದಾಚೆಗೂ ಅವುಗಳನ್ನು ಅಭ್ಯಾಸ ಮಾಡಬೇಕಾಗುತ್ತದೆ. ಅಲ್ಲದೆ ಸಂಸ್ಕೃತಿ ವಿಮರ್ಶೆಯ ವಿಧಾನಗಳಲ್ಲಿ ಅನೂಹ್ಯವಾದ ಅರ್ಥಗಳನ್ನು ಹುಡುಕುವುದು ಬಹುಮುಖ್ಯವಾಗಿದೆ. ಈ ಮೂಲಕವೇ ಪುರಂದರದಾಸರ ಪಠ್ಯ ಬಿಚ್ಚಿಕೊಳ್ಳುವ ಸಾಧ್ಯತೆ ಹೆಚ್ಚಿದೆ.
ಪುರಂದರದಾಸರ ಸಾಹಿತ್ಯ ರಚನೆಯ ಕಾಲಕ್ಕೆ ಹರಿದಾಸ ಚಳುವಳಿಯು ವ್ಯಾಸರಾಯರ ಕಾಲದಲ್ಲಿ ವ್ಯಾಸಕೂಟ ಮತ್ತು ದಾಸಕೂಟ ಎನ್ನುವ ಎರಡು ಬಣಗಳಾಯಿತೆಂದು ಚರಿತ್ರೆ ತಿಳಿಸುತ್ತದೆ. ಈ ಕವಲುಗಳೇ ಒಂದು ಸಂಘರ್ಷದ ಕುರುಹಾಗಿದೆ. ವ್ಯಾಸಕೂಟ ಮತ್ತು ದಾಸಕೂಟಗಳನ್ನು ಸ್ಥೂಲವಾಗಿ ಹೀಗೆ ವಿವರಿಸಲಾಗುತ್ತದೆ. ಶಾಸ್ತ್ರಾಚಾರಗಳನ್ನೂ ಸ್ಮೃತಿಯನ್ನೂ ನಂಬಿ ಕರ್ಮಠತನಕ್ಕೆ ಆತುಕೊಂಡ ಗುಂಪು ವ್ಯಾಸಕೂಟವಾಯಿತಂತೆ. ಅದನ್ನು ವಿರೋಧಿಸಿ ವೇದೋಕ್ತಿಗಿಂತ ಜನಮಾನಸದಲ್ಲಿ ನೆಲೆಗೊಂಡ ಅನುಭವ, ತಿಳುವಳಿಕೆಯಲ್ಲಿ ಅರಿವಿನ ವಿಕಾಸವಾಗುತ್ತದೆ ಎಂದು ದೇಸಿಯ ಕಡೆಗೆ ಹೊರಳಿದವರು ದಾಸಕೂಟವಾಯಿತಂತೆ. ದಾಸಕೂಟದ ಕನ್ನಡದ ಬಳಕೆ, ದೇಸಿ ಛಂದಸ್ಸುಗಳ ಬಳಕೆ, ಸುಲಭಗ್ರಾಹ್ಯವಾದ ತತ್ವ ನಿರೂಪಣೆ ಇವು ಕ್ರಾಂತಿಕಾರಕ ಹೆಜ್ಜೆಗಳೇ ಆಗಿವೆ. ಇದೊಂದು ಪ್ರೊಟೆಸ್ಟಂಟ್ ಗುಂಪು ಸಹ ಆಗಿದ್ದರಿಂದ ಸಹಜವಾಗಿಯೇ ಇದರಲ್ಲಿ ಆಚರಣೆಗಳ ಬಗೆಗೆ ಒಂದು ವಿರೋಧದ ಭಾವ ಇದೆ. (ಪುರಂದರದಾಸರ ಪದಗಳಲ್ಲಿ ಆಚರಣೆಗಳ ಬಗೆಗಿನ ಆಕ್ರೋಶಕ್ಕೆ ಇದೂ ಒಂದು ಕಾರಣವಿರಬಹುದು) ಶಾಸ್ತ್ರವಿಷ್ಠೆಗೆ ಬದಲಾಗಿ ಭಾವನಿಷ್ಠೆಗೆ ಬದಲಾಯಿಸುವ ಆಶಯ ಹೊಂದಿದ  ದಾಸಕೂಟ ಅಮೂರ್ತದ ನೆಲೆಯಲ್ಲಿ ಆನೆಯಾಗಿ ನಿಲ್ಲಲ್ಲು ಬಯಸಿತು. ಇದೇ ನೆಲೆಗಟ್ಟಿನಲ್ಲಿ ಪರಿಹಾರೋಪಾಯಗಳನ್ನು ಅರಸಿತು. ಆದ್ದರಿಂದ ಅದಕ್ಕೆ ಶೀಲ, ಸಕಾಚಾರಗಳು ಮುಖ್ಯವಾದವು. ಇವೆಲ್ಲದರಿಂದ ಅದಕ್ಕೆ ಒಂದು ಉದಾರವಾದಿ ಚಹರೆಯೂ ಬಂದಿತೆನ್ನಬಹುದು.
ದಾಸಕೂಟದ ಪ್ರಮುಖರೆನಿಸಿದ ಪುರಂದರದಾಸರ ಸಾಹಿತ್ಯದಲ್ಲಿ ಮೇಲೆ ಹೇಳಿದ ಸಂಘರ್ಷಗಳ ಸುಳಿವುಗಳಿವೆ. ಅವುಗಳಲ್ಲಿ ಕೆಲವನ್ನುಇಲ್ಲಿ ಚರ್ಚಿಸಲಾಗಿದೆ.
ಜಾತಿಯ ಆಚರಣೆ ಕುರಿತು ಸಾಮಾನ್ಯವಾಗಿ ಎಲ್ಲ ಸುಧಾರಕರೂ ಮಾತನಾಡುತ್ತಾರೆ. ಅದನ್ನು ಪರಿಹರಿಸುವ ದಾರಿಗಳನ್ನು ಕುರಿತು ಆಲೋಚನೆಮಾಡುತ್ತಾರೆ. ಪುರಂದರದಾಸರು ಇದಕ್ಕೆ ಹೊರತಲ್ಲ. ಸರ್ವಜ್ಞ, ಬಸವಣ್ಣ ಮುಂತಾದವರಂತೆ ಅವರೂ ಸಹ ಜಾತಿಯ ಆಚರಣೆ ಬಗ್ಗೆ ಖಂಡಿಸುತ್ತಾರೆ. ಆದರೆ ಆಚರಣೆಗಳ ಬಗ್ಗೆ ಅವರಿಗಿದ್ದ ಆದ್ಯತೆ ಜಾತಿಪದ್ಧತಿಯ ಖಂಡನೆಯ ಬಗ್ಗೆ ಅಷ್ಟಾಗಿ ಇಲ್ಲ. ಅವರು ಜಾತಿಯನ್ನು ಗ್ರಹಿಸುವುದು ಒಂದು ವಾಸ್ತವವಾಗಿ ಅಲ್ಲ. ಇದು ಮತ್ತೆ ಎಲ್ಲ ಸುಧಾರಕರಲ್ಲಿ ಕಾಣುವ ಅಮೂರ್ತತೆಯ ಕಡೆಗೆ ತಿರುಗುವ ಪ್ರವೃತ್ತಿ. ಉದಾಹರಣೆಗೆ ‘ಕೊಲ್ಲುವವನೇ ಮಾದಿಗ, ಹೊಲಸು ತಿಂಬುವನೇ ಹೊಲೆಯ..” ಎನ್ನುವ ಬಸವಣ್ಣನವರ ಸಾಲುಗಳನ್ನು ಓದಿದರೆ ಅವು ಜಾತಿಯ ಆಚರಣೆಗಳನ್ನು ಶೀಲದ ಮಟ್ಟಕ್ಕೆ ಬದಲಿಸಲು ಯತ್ನಿಸುತ್ತಿರುವುದು ತಿಳಿಯುತ್ತದೆ.ಪುರಂದರದಾಸರಲ್ಲಿಯೂ ಈ ಬಗೆಹ ವಿನ್ಯಾಸ ಇದೆ.  ಉದಾಹರಣೆಗೆ : ‘ಹೊಲೆಯ ಹೊರಗಿಹನೆ ಊರೊಳಗಿಲ್ಲವೆ ?’ ‘ಪರಧನ ಪರಸತಿ ಅಳುಪಿವನೇ ಹೊಲೆಯ, ಗುರುಹಿರಿಯರ ಕಂಡು ಎರಗದಿದ್ದವ ಹೊಲೆಯ, ಅರಿತು ಆಚಾರವ ಮಾಡದಿದ್ದವ ಹೊಲೆಯ……ಮತ್ತು ಕದ್ದು ತನ್ನೊಡಲ ಹೊರವಾತನೇ ಹೊಲೆಯ, ಬದ್ಧವಹ ನಡೆ ನುಡಿಗಳಿಲ್ಲದವ ಹೊಲೆಯ, ಮದ್ದಕ್ಕಿ ಕೊಲ್ಲುವ ಹೊಲೆಯ….’ ಹೀಗೆ ಹೊಲೆತನದ ವಿವಿಧ ನಿರ್ವಚನಗಳಿವೆ. ಇದರ ಪ್ರಕಾರ ಶೀಲ ಸದಾಚಾರಗಳಿಗೆ ಹೊರತಾದುದೇ  ಹೊಲೆತನವೆನಿಸುತ್ತದೆ. ಇದರಿಂದ ತಿಳಿಯುವುದೇನೆಂದರೆ, ಅವರಿಗೆ ಹೊಲೆತನವೆಂಬುದು ಜಾತಿವಾಚಕವಲ್ಲ ಗುಣವಾಚಕ ಎನ್ನುವುದು. ಶೀಲವನ್ನು ಆಚರಿಸುವುದರಿಂದ ಹೊಲೆತನವನ್ನು ಯಾರಾದರೂ ಕಳೆದುಕೊಳ್ಳಬಹುದು ಎನ್ನುವುದು ಅಲ್ಲಿನ ಇಂಗಿತ. ಕೊನೆಗೆ ‘ಆವ ಕುಲವಾದರೇನು, ಭಾವದ ಎಲ್ಲಾನ ತಿಳಿದವನಿಗೆ ಮತ್ತೇ… ’ಎನ್ನುವ ಅವರ ಸಾಲಿನಲ್ಲಿ ಉದಾರಭಾವವೇ ತುಂಬಿದೆ.
ಪುರಂದರದಸರ ಪದಗಳಲ್ಲಿ ಒಂದು ಕತೂಹಲಕಾರಿ ವಿನ್ಯಾಸವಿದೆ. ಅದೆಂದರೆ ಅವರ ಬಹುಪಾಲು ಕೀರ್ತನೆಗಳು ಹೆಣ್ಣನ್ನು ಉದ್ದೇಶಿಸಿ ಹೇಳಿದಂತವು ಮತ್ತು ಹೆಣ್ಣಿನ ನಡತೆಯನ್ನು ಕುರಿತು ನೀತಿ ಸಂಹಿತೆಯನ್ನು ಬಲಗೊಳಿಸುವಂತವು.
ಸಾಮಾನ್ಯವಾಗಿ ತತ್ವಪದಗಳಲ್ಲಿ ಹೆಣ್ಣನ್ನು ಆತ್ಮಕ್ಕೂ ಗಂಡನ್ನು ಪರಮಾತ್ಮಕ್ಕೂ ಹೋಲಿಸಲಾಗುತ್ತದೆ. ಗಂಡಿನ ಒಲುಮೆ ಪಡೆದು ಹೆಣ್ಣು ಅವನನ್ನು ಸೇರುವುದನ್ನೂ ಧ್ಯಾನಿಸಬೇಕಾಗುವ ಸಾಂಕೇತಿಕತೆಯಲ್ಲಿ ಅಲ್ಲಿ ದುಡಿಸಿಕೊಳ್ಳಲಾಗುತ್ತದೆ. ಪುರಂದರದಾಸರು ಇದಕ್ಕಿಂತ ಭಿನ್ನವಾಗಿಲ್ಲ, ಅವರೂ ಸಹ ಹೆಣ್ಣನ್ನು ಆತ್ಮಕ್ಕೆ ಹೋಲಿಸಿ, ಅವಳು ಅತ್ತೆಯ ಮನೆಯಲ್ಲಿ ಎಲ್ಲರಿಂದ ಕಷ್ಟ ಕೋಟಲೆಗಳನ್ನು ಅನುಭವಿಸಿ ಮಾಗುವಂತೆ ಆತ್ಮವೂ ಪಂಚೇಂದ್ರಿಯಗಳೊಡನೆ, ಅಹಂಕಾರ, ಮಮಕಾರಗಳೊಡನೆ ಏಗಬೇಕಾಗುತ್ತದೆ ಎನ್ನುವ ಸಂಕೇತ ಕಲ್ಪಿಸುತ್ತಾರೆ. (ಉದಾ: ಸಾಕು ಸಾಕು ಸಂಸಾರ ಸಜ್ಜಾಗಿಲ್ಲ ಒಗೆತನವ, ಆರುಮಂದಿ ಗಂಡರಾಳುವರು ಎನ್ನ ಆರುಮಂದಿಗೆ ಮೂರು ಸುತರೆನಗೆ, ಆರು  ಮೂರೇಳ್ವರು ಭಾವ-ಮೈದುನರೆಲ್ಲ) ಈ ಪದಗಳ ಜೊತೆ ಅಕ್ಕಮಹಾದೇವಿಯಂತಹ ಸಾಧಕಿ-ಹೆಣ್ಣು ಅಸ್ಮಿತೆಯುಳ್ಳವರನ್ನು ಇಟ್ಟು ನೋಡಿದರೆ ಅಲ್ಲಿ ಅಥೆಂಟಿಕ್ ಅನ್ನಿಸುವ ವಿಯಾಸಗಳು ಕಾಣುತ್ತವೆ. ಕಾಮ, ಪ್ರೇಮ,ಸಾಮಾಜಿಕಯ ಪರಿಭಾವಿಸುವಿಕೆ ಅನನ್ಯವೆನಿಸುತ್ತಾ ಗಂಡು-ಭಕ್ತರಲ್ಲಿ ಹೆಚ್ಚಿನ ಸಾರಿ ಪರಿಭಾಷೆಯ ಅನುಮೋದನೆ ಎಂದು ಅನ್ನಿಸುತ್ತದೆ.
ಪುರಂದರದಾಸರು ತತ್ವಪದಗಳಲ್ಲಿ ಬಳಸುವ ಹೆಣ್ಣಿನ ರೂಪಕಗಳೇನೇ ಇರಲಿ ಅವು ಮತ್ತೆ ಕ್ರಾಂತಿಕಾರಕ ಸ್ವೂರಪದವು ಅಲ್ಲ. ಒಂದು ಸಾಮಾಜಿಕ ಚೌಕಟ್ಟಿನೊಳಗೇ ಅವು ರೂಪಗೊಳ್ಳುವುದನ್ನು ಗಮನಿಸಬಹುದು. ಅದರಂತೆ ಅವರ ಗೃಹಿಣಿ ಪದಗಳ ವಿನ್ಯಾಸದಲ್ಲೇ ಹೇಳುತ್ತಿವೆ. ಸಮಾಜದ ನೀತಿನೇಮದೊಳಗೆ ಬದುಕುವ ಅನಿವಾರ್ಯತೆಯು ಹೆಣ್ಣಿನದು ಎನ್ನುವುದನ್ನು ಸೂಚಿಸುತ್ತದೆ. ಗಂಡನನ್ನು ವಿರೋಧಿಸುವ ಹೆಣ್ಣು ಗಯ್ಯಾಳಿಯಾಗುತ್ತಾಳೆ. ಅಂತಹ ಲಂಡ ಹೆಣ್ಣನ್ನು ‘ನಡು ನೆತ್ತಿಯಿಂದಲೇ ಮೂಗ ಕೆತ್ತಬೇಕವಳ’ ಎನ್ನುತ್ತಾರೆ ದಾಸರು. ಅವರು ತತ್ವಕ್ಕೆ ಕಲ್ಪಿಸಿ ಹೆಣ್ಣನ್ನು ಮನಸ್ಸಿಗೆ ಹೋಲಿಸುತ್ತಿದ್ದರೂ ಸಾಮಾಜಿಕ ಸ್ಥಿತಿಯೂ ಅದರಲ್ಲಿ ಬಂದಿದೆ ಅನ್ನಿಸದಿರದು. ‘ಸತಿಗೆ ಸ್ವಾತಂತ್ರ‍್ಯವ ಕೊಡದಿರಿ, ನೀವು ಮತಿಗೆಟ್ಟು ಭ್ರಮೆಯ ಬಡದಿರಿ’ ಎನ್ನುವ ಕೀರ್ತನೆಯು ಸಂಪ್ರದಾಯಬದ್ಧ ನಿಲುವನ್ನೇ ಪುನರುಚ್ಛರಿಸಿದೆ. ‘ತಂಗಿಗ್ಹೇಳಿದ ಕೃಷ್ಣ ಚೆಂದದಲಿ ಬುದ್ಧಿ’ ಎನ್ನುವ ಪದವನ್ನೇ ನೋಡಿದರೆ ಅವರ ಕಾಲದ ನೀತಿ ಸಂಹಿತೆಯನ್ನೇ ಅದು ಪ್ರತಿಧ್ವನಿಸುತ್ತದೆ. ಇದನ್ನು ತುಂಬ ಸೂಕ್ಷ್ಮವಾಗಿ ಗಮನಿಸಿದಾಗ ಮಾತ್ರ ಅಲ್ಲಿರುವ ವೈರುಧ್ಯಗಳು ಗೋಚರಿಸುತ್ತವೆ.
ಇತರ ಭಕ್ತರಲ್ಲಿ ಕಾಣುವ ಏಕದೈವದ ನಿಷ್ಠೆ ಪುರಂದರದಾಸರಲ್ಲೂ ಸಾಮಾನ್ಯವಾಗಿದೆ. ಈ ಏಕದೇವೋಪಾಸನೆಯು ಕೂಡ ಒಂದು ಸಾಂಸ್ಕೃತಿಕವಾದ ಮೇಲಾಟಗಳನ್ನು ಹೊಂದಿರುವ ಸಂಗತಿಯೇ ಆಗಿದೆ. ಜನ ಸಮುದಾಯದ ಉದ್ಧಾರಕ್ಕಾಗಿ ಏಕದೇವೋಪಾಸನೆಯ ಕಲ್ಪನೆ ಬಳಕೆಯಾಯಿತು ಎಂದು ಹೇಳಲಾಗುತ್ತದೆ. ಅಂದರೆ ದೇವಾಲಯ ಪ್ರವೇಶ, ಆಚರಣೆಗಳ ಕಠಿಣತೆಯನ್ನು ಕಡಿಮೆ ಮಾಡಲು ಏಕದೇವೋಪಾಸನೆಯನ್ನು (ಇಷ್ಟದೇವವನ್ನು) ಪ್ರಚಾರ ಮಾಡಲಾಯಿತು ಎಂದು. ಇದನ್ನು ಸ್ವಾತಂತ್ರ್ಯ ತಂದು ಕೊಡುವ ಕ್ರಿಯೆ ಎಂದೇ ಭಾವಿಸಲಾಗುತ್ತದೆ. ಆತ್ಮಶುದ್ಧಿಯ ಮೂಲಕ ದೇವರನ್ನು ಕಾಣುವ ಅಮೂರ್ತತೆಗೆ ಅವರು ಹಂಬಲಿಸಿದ್ದು ಬಹುಶಃ ಈ ಕಾರಣದಿಂದಲೇ ಅನ್ನಿಸುತ್ತದೆ. ಆದರೆ ಈ ಸಂಗತಿಯಲ್ಲೂ ವೈರುಧ್ಯದ ಅಂಶಗಳಿವೆ. ಇಷ್ಟದೇವತೆಯನ್ನು ಸ್ಥಾಪಿಸುವದರಲ್ಲಿ ರೂಢಿಯಲ್ಲಿದ್ದ ಜಾನಪದ ದೈವಗಳು, ಅವುಗಳ ಆಚರಣೆ ಎಲ್ಲವನ್ನೂ ನಿರಾಕರಿಸಲಾಯಿತು. ಅವುಗಳ ಜಾಗದಲ್ಲಿ ಇಷ್ಟದೈವವನ್ನು ತಂದಿರಿಸಲಾಯಿತು. ಈ ಇಷ್ಟದೈವದ ಕಲ್ಪನೆಯಾದರೂ ಎಲ್ಲಿಂದ ಬರುತ್ತದೆ? ಅವು ಬರುವುದು ಒಂದು ಉನ್ನತ ಜಾತಿ, ವರ್ಗಗಳಿಂದ ರೂಪುಗೊಂಡು ಅಲ್ಲವೇ? ಈ ನಿದರ್ಶನಾತ್ಮಕ ಬದಲಾವಣೆ ಒಂದು ಸಾಂಸ್ಕೃತಿಕ ಮೇಲಾಟದ ಸಂದರ್ಭವನ್ನು ಸೂಚಿಸುವಂತಾಗಿದೆ.
ಪುರಂದರದಾಸರ ಮತ್ತು ಕನಕದಾಸರಿಬ್ಬರ ಸಾಹಿತ್ಯದಲ್ಲಿ ಮಾಧ್ವಮತದ ನಿಷ್ಠೆಯಿದ್ದು ಅಲ್ಲಿ ಹರಿಪಾರಮ್ಯವೇ ಮುಖ್ಯವಾಗಿದೆ. ಅಲ್ಲದೆ ಅವರಿಬ್ಬರು ಅನ್ಯದೇವತೆಗಳ ಅಸ್ತಿತ್ವವನ್ನು ನಿರಾಕರಿಸುತ್ತಾರೆ ಎನ್ನುವುದು ಅವರ ಸಾಹಿತ್ಯದಲ್ಲಿ ವ್ಯಕ್ತವಾಗಿದೆ. ‘ರಂಗನಾಥನು ಇರಲಿಕ್ಕೆ ಜಂಗುಳಿ ದೈವಗಳೇಕೆ?’ ಎನ್ನುತ್ತಾರೆ ಕನಕದಾಸರು. ‘ತಾಳಿಯ ಹರಿದು ಬಿಸಾಡೆ ನೀ, ಹೇಳಿದವರ ಮಾತು ಕೇಳೆ ಗೈಯ್ಯಾಳಿ, ಎಲ್ಲಮ್ಮ ಎಕ್ಕಲಾತಿ ಉರಿಮಾರಿ ಉಡುಚಮ್ಮ ಖುಲ್ಲ ಮಹಿಷಾಸುರ ದೈವವೆಂದೆ, ಎಲ್ಲ ದೈವಗಳು ನಾಯಾಗಿ ಹರಿವಾಗ, ಕಳ್ಳದೇವರ ನೆಚ್ಚಿ ಕೆಡಬೇಡ ಮೂಳಿ’ ಎಂದು ಪುರಂದರದಾಸರು ತಾಳಿಕಟ್ಟಿಸಿಕೊಂಡ ಹೆಂಗಸು ಒಬ್ಬ ಗಂಡನಿಗೆ ನಿಷ್ಠೆಯಿಂದಿರುವಂತೆ ಒಂದು ದೈವಕ್ಕೆ ನಿಷ್ಠೆಯಿರಬೇಕು ಎನ್ನುವುದನ್ನು ಹೇಳುತ್ತಾರೆ. ಅನ್ಯದೇವತೆಗಳ ಆಕ್ರೋಶವಂತೂ ಬಸವಣ್ಣ, ಕನಕದಾಸರಲ್ಲಿ ಎಂತೊ ಅಂತೆ ಪುರಂದರದಾಸರಲ್ಲಿ ಕೂಡ ಜೋರಾಗಿಯೇ ಇದೆ. ಜನಸಾಮಾನ್ಯರ ಆಚರಣೆಗಳನ್ನು ಖಂಡಿಸುವ ಪುರಂದರದಾಸರು ತಮ್ಮ ಉಗಾಭೋಗಗಳಲ್ಲಿ ಬ್ರಾಹ್ಮಣರ ಸಂಧ್ಯಾವಂದನೆ, ಆಪೋಶನಗಳ ಬಗ್ಗೆ ಬರೆಯುತ್ತಾರೆ. ಈ ಬಗೆಯ ವೈರುಧ್ಯ ಅವರ ಸಾಹಿತ್ಯದಲ್ಲಿ ಇದ್ದೇ ಇದೆ. ಇದರಿಂದ ತಿಳಿಯುವದೇನೆಂದರೆ ಒಂದು ಅನನ್ಯತೆಯ ಕಲ್ಪನೆಯನ್ನು ಹೊಂದಿದೆ. ದಾಸರು ಅದನ್ನೇ ಸಮಾಜದಲ್ಲಿ ಕಲ್ಪಿಸಬಯಸುತ್ತಾರೆ. ಅವರ ಅನ್ಯತೆಯ ಕಲ್ಪನೆಯು ಅವರನ್ನು ಒಂದು ಸಮುದಾಯದ ಚೌಕಟ್ಟಿನೊಳಗೆ ತರುತ್ತದೆ ಎನ್ನುವುದು. ಇದೆಲ್ಲದರಿಂದ ಸಾಂಸ್ಕೃತಿಕ ಪಲ್ಲಟದ ಸಂಘರ್ಷದ ಸೂಚನೆಯು ಮಾತ್ರ ಖಚಿತವಾಗಿ ದೊರೆಯುತ್ತದೆ. ಬಹುಮುಖತ್ವದ ಆಶಯಗಳನ್ನು ಹೊಂದಿದ ಚಳವಳಿಯು ಕೂಡಾ ಅನನ್ಯತೆಯ ಆಶಯದೊಡನೆ ಮಿತಿಗೊಳ್ಳುತ್ತದೆ ಎನ್ನುವುದು ಸಹ ತಿಳಿಯುತ್ತದೆ.
ಭಕ್ತಿ-ಸುಧಾರಕರಲ್ಲಿ ಒಬ್ಬ ಮಹತ್ವದ ಕೀರ್ತನಕಾರರಾಗಿರುವ ಪುರಂದರದಾಸರು ತಮ್ಮ ಕೀರ್ತನೆಗಳಲ್ಲಿ ನುಡಿದಿರುವ ಆಶಿಸಿರುವ ಸಂಗತಿಗಳು ಒಂದು ಕಲ್ಪನೆಯನ್ನು ಕಟ್ಟಿಕೊಟ್ಟರೆ ಅವರ ಕೀರ್ತನೆಗಳೇ ಬಿಟ್ಟುಕೊಡುವ ಸಾಂಸ್ಕೃತಿಕ ಅರ್ಥವೈರುಧ್ಯಗಳು ಅವರ ಕಲ್ಪನೆಗೆ ಬೇರೆಯದೇ ಅರ್ಥವನ್ನು ಧ್ವನಿಸುತ್ತವೆ. ಪಠ್ಯವೊಂದರ ಓದಿಗೆ ಅರ್ಥಗಳ ಸಾಧ್ಯತೆ ಹುಡುಕುವುದು ಕಾಲಮಾನದ ಒತ್ತಾಯ ಕೂಡ ಆಗಿರುತ್ತದೆ. ಜೊನಾದನ್ ಕಲ್ಲರ್ ಎನ್ನುವ ವಿಮರ್ಶಕ ಹೇಳುವಂತೆ, ನಾವು ಪಠ್ಯದಿಂದ ಏನನ್ನೂ ನಿರೀಕ್ಷಿಸುತ್ತೇವೆ, ಏನನ್ನೋ ಎದುರು ನೋಡುತ್ತೇವೆ ಅದೇ ಅಲ್ಲವೆ ಸಂಕಥನ. ಪುರಂದರ ದಾಸರ ಸಾಹಿತ್ಯಕ್ಕೂ ಅಂತಹ ಸಂಕಥನದ ಸಾಧ್ಯತೆಗಳು ಇದ್ದೇ ಇವೆಯಾದ್ದರಿಂದ ಅರ್ಥಗಳ ಬಹುವ್ಯಾಖ್ಯಾನಗಳು ಹುಟ್ಟುತ್ತಲೇ ಇರುತ್ತವೆ ಎಂದು ಹೇಳಬಯಸುತ್ತೇನೆ.
ಪುರಂದರ ಸಾಹಿತ್ಯ ಅಧ್ಯಯನ: ೩. ಅನುಭಾವ
ಆಧ್ಯಾತ್ಮದ ಸಾಧನೆಗೆ ತನ್ಮೂಲಕ ಅನುಭಾವದ ನಿಚ್ಚಣಿಕೆಯನ್ನೇರಲು ಜ್ಞಾನ ಚರ್ಚೆಗಳಿಗಿಂತ ಭಕ್ತಿ ಹೆಚ್ಚು ಪ್ರಶಸ್ತ ಹಾದಿ ಎಂಬ ಅರಿವು ಮೂಡಿದಂದಿನಿಂದ ನಾಡಿನಲ್ಲಿ ಭಕ್ತಿಯ ಭಾವ ಪ್ರವಾಹ ಹರಿಯತೊಡಗಿತು. ದಕ್ಷಿಣದಲ್ಲಿ ತಮಿಳುನಾಡಿನ ವೈಷ್ಣವ ಸಂತರು, ಮಹಾರಾಷ್ಟ್ರದ ವಾರಕರಿ ಪಂಥದಂತೆ ಕನ್ನಡ ನಾಡಿನ ಸಾಹಿತ್ಯೇತಿಹಾಸದಲ್ಲಿ ಭಕ್ತಿಯನ್ನೇ ಮೂಲದ್ರವ್ಯವಾಗಿ ಪಡೆದ ಎರಡು ಪರಂಪರೆಗಳು ಮೂಡಿಬಂದವು. ಒಂದು ಶರಣರ ವಚನಗಳು. ಎರಡು ಹರಿದಾಸರ ಕೀರ್ತನೆಗಳು. ಭಕ್ತಿ ಎನ್ನುವುದೇ ಸ್ವರವಾಹಿನಿಯಾದ ಒಂದು ಭಾವ. ಇದು ಭಾವವು ಹೌದು ರಸವೂ ಹೌದು. ಯಾಕೆಂದರೆ ನಿಸರ್ಗದ ಸೌಂದರ್ಯವನ್ನು ಕುರಿತ ವಿಸ್ಮಯ, ಅದರ ಭಯಾನಕತೆಯನ್ನು ಕುರಿತ ಭಿತಿ ಹಾಗೂ ಅದು ನೀಡಿರುವ ಅನುಕೂಲಗಳನ್ನು ಕುರಿತಾದ ಕೃತಜ್ಞತೆ ಇವೆಲ್ಲವುಗಳ ಸಂಯುಕ್ತ ಸಂಕೀರ್ಣ ಫಲವಾಗಿ ‘ಭಕ್ತಿ’ ಮೂಡಿತು. ಭಕ್ತಿಯ ಉದರದಲ್ಲೇ ದೇವರು ಜನಿಸಿದ್ದು.
ಹರಿದಾಸ ಸಾಹಿತ್ಯ ಸಂದರ್ಭದ ಬಹುಮುಖ್ಯ ಹೆಸರು ಪುರಂದರದಾಸರು. ಅವರ ಕೀರ್ತನೆಗಳ ಅನುಭಾವದ ಸ್ವರೂಪ ಮತ್ತು ನೆಲೆಗಳನ್ನು ಅರಿಯುವ ಪ್ರಯತ್ನ ಇಲ್ಲಿಯದು. ಧಾರ್ಮಿಕ ಪ್ರಜ್ಞೆ ಎಂಬುದು ಮನುಷ್ಯನ ಅಂತರಂಗದಲ್ಲೇ ಹುದುಗಿರುವ ಒಂದು ಬಯಕೆ. ಈ ಪ್ರಜ್ಞೆಯ ಅರಿವಿನ ಕ್ಷಣಗಳು ಒಂದು ಸಾಂಸ್ಕೃತಿಕ ಸಂದರ್ಭದಲ್ಲಿ ಸ್ಫೋಟಗೊಳ್ಳುತ್ತವೆ. ಮತ್ತು ತಮ್ಮ ಮೌಳ್ಯವನ್ನು ಸಾಂದರ್ಭಿಕತೆಯನ್ನು ಮೆರೆಯುತ್ತವೆ. ಆಗ ಆತ ಧಾರ್ಮಿಕ ಮನುಷ್ಯ. ಆತನ ಅಸ್ತಿತ್ವದ ಪಾತಳಿ, ಪ್ರಜ್ಞೆಯ ಸ್ಥಿರ ಸ್ಥಿತ್ಯಂತರಗೊಳ್ಳುವುದು. ಆಗಲೇ. ಆಗ ಅವನ ಆಬಿವ್ಯಕ್ತಿಯ ಸ್ವರೂಪ ಕೂಡ ಬದಲಾಗುತ್ತದೆ. ಅನುಭವವು ಅನುಭವದ ಒಂದು ಪರಿಣಾಮ. ಹೀಗಾಗಿ ಅದು ವೈಯಕ್ತಿಕ. ಅದು ಒಳಗಿನ ಭಾವ ಪರಿಪಾಕ ಜೊತೆಗೆ ಅನಿರ್ವಚನೀಯ. ಹಾಗಾದರೆ ಅದು ಮಾತಾಗುವುದು ಹೇಗೆ? ಮಾತಿಗೆ ಸಿಲುಕದ್ದನ್ನು ಮಾತು ಆಡುವುದು ಹೇಗೆ? ಮಾತಿಲ್ಲದೆ ಕಾವ್ಯವಿಲ್ಲ. ಆದರೆ ಮಾತೇ ಕಾವ್ಯವಲ್ಲ ಎಂಬುದೇ ಅನುಭವ ಮತ್ತು ಸಾಹಿತ್ಯ ಸಂಧಿಸುವ ಬಿಂದುವಾಗಿರಬೇಕು. ಅದಕ್ಕಾಗಿ ಕಾವ್ಯ ಪ್ರತಿಮೆಗಳ ಮೊರೆ ಹೋಗಬೇಕು.
ಸಂಸ್ಕೃತದ ‘ಅನುಭೂ’ ಶಬ್ಧಕ್ಕೆ ಅರಿಯುವುದು, ರುಚಿ ನೋಡುವುದು, ಗ್ರಹಿಸುವುದು ಎಂಬ ಅರ್ಥಗಳಿವೆ. ಅನುಭೂ ಶಬ್ಧದಿಂದ ಅನುಭವ ಮತ್ತು ಅನುಭಾವ ಪದಗಳು ಬಂದಿವೆ. ಸಾಮಾನ್ಯವಾಗಿ ಇಂದ್ರಿಯಗಳ ಮೂಲಕ ವಸ್ತುವಿನ ಪ್ರತ್ಯಕ್ಷ ಸಂಪರ್ಕದಿಂದ ತಡೆದದ್ದು ಅನುಭವ ಎಂದೂ ಅಂತರಂಗಕ್ಕೆ ಹೊಳೆದ ಅನುಭವದ ಸ್ಥಿತಿಯು ನೆನೆಗೊಂಡು ನಿಲ್ಲುವ ಅವಸ್ಥೆಯು ‘ಅನುಭಾವ’ ಎಂದೂ ನಂಬಲಾಗಿದೆ. ಹೀಗಾಗಿಯೇ ಅನುಭವಕ್ಕೂ ಅನುಭಾವಕ್ಕೂ ಸಾದೃಶ್ಯವಿದೆ. ತಾಪಾತ್ಮ್ಯವಿಲ್ಲ ಎನ್ನುವುದು. ಅನುಭವವು ಅನುಭಾವಕ್ಕೆ ಏಣಿಯಾಗಬಹುದೇ ಹೊರತು ಅದೇ ನಿಲುಗಡೆಯಾಗಿರುವುದು. ಈ ಅನುಭಾವದ ಸಾಧನೆಗೆ ಎರಡು ಮಾರ್ಗಗಳನ್ನು ಗುರುತಿಸಲಾಗಿದೆ. ಮೊದಲನೆಯದು : ಭಕ್ತಿಮಾರ್ಗ. ಇದರಲ್ಲಿ ಶೃದ್ಧೆ, ಸಮರ್ಪಣ ಭಾವಗಳು ಮುಖ್ಯವಾಗುತ್ತವೆ. ಇನ್ನೊಂದು ಸಾಧನಾಮಾರ್ಗ. ಇದರಲ್ಲಿ ವೃತ, ನಿಯಮಗಳ ಕಠಿಣ ಪರಿಪಾಲನೆಯಿರುತ್ತದೆ. ಇದು ಯೋಗ, ತಂತ್ರ ಮುಂತಾದ ಶಾಸ್ತ್ರಗಳಿಗೆ ಸಂಬಂಧಿಸಿದ್ದು.
ಅನುಭಾವದ ನೆಲೆಗಳೂ ಈ ಮೂಲಕ ಭಿನ್ನವಾಗುತ್ತವೆ. ಮೊದಲನೆಯ ಮಾರ್ಗ ಮನುಷ್ಯನ ಅಸ್ತಿತ್ವ ವಿಶ್ವ ಶಕ್ತಿಯೊಡನೆ ವಿಭಿನ್ನ ಸಂಬಂಧವನ್ನು ಪಡೆಯುವ ಸ್ವರೂಪವನ್ನು ಹೇಳಿದರೆ ಎರಡನೆಯದು ತನ್ನ ಅರಿವನ್ನು ಹಾಗೂ ಅಂತಿಮ ಸ್ಥಿತಿಯನ್ನು ತಾನೇ ಪಡೆಯುವುದನ್ನು ಹೇಳುವ ಸ್ಥಿತಿಯಾಗಿರುತ್ತದೆ. ಅಂದರೆ ದೈವಿ ಪ್ರಜ್ಞೆಯಲ್ಲಿ ಬೆರೆತುಕೊಳ್ಳುವರೆಗಿನ ಸ್ಥಿತಿ ಮತ್ತು ತನ್ನನ್ನು ತಾನು ಅರಿತುಕೊಳ್ಳುವರೆಗಿನ ಸ್ಥಿತಿ ಎಂದು ಇದನ್ನು ನಿರ್ವಚಿಸಬಹುದು.
ಅನುಭಾವದ ಮುಖ್ಯ ಪ್ರಕ್ರಿಯೆ ಈ ಕ್ಷಣಿಕ ಜಗತ್ತಿನಿಂದ ದೂರವಾಗಿ ಅನಂತತೆಯೊಂದಿಗೆ ಬೆರೆಯುವುದೇ ಆಗಿದೆ. ಹೀಗಾಗಿ ನಿರಾಕರಣೆಯನ್ನು ತಮ್ಮ ಅನುಭಾವದ ಹಾದಿಯ ಹೆಜ್ಜೆ ಎಂದೇ ಇವು ತಿಳಿಯುತ್ತವೆ. ಅನುಭಾವಿಯ ಮನೋಭೂಮಿಕೆ ಇಲ್ಲಿ ತನ್ನಿಂದ ಭಿನ್ನವಾದ ಒಂದು ಅಂತಿಮ ಸ್ಥಿತಿಯೊಡನೆ ಸಂಬಂಧ ಕಲ್ಪಿಸುವುದರಲ್ಲಿ ತರ್ಕಾಗಿರುತ್ತದೆ. ಮತ್ತು ಇದನ್ನು ಅಂತಿಮವಾಗಿ ದ್ವೈತ ಸಿದ್ಧಾಂತದ ನಿಲುವು ಎಂದೇ ಗ್ರಹಿಸಬಹುದು. ಈ ಅಂತಿಮ ಸತ್ಯವನ್ನು ‘ಆದರ್ಶದ ಕಲ್ಪನೆ’ ಎಂದು ಬೇಕಾದರೂ ಹೇಳಬಹುದು. ಅನುಭಾವಿ ಇಂಥ ಆದರ್ಶ ಭಾವ ಸ್ವರೂಪವನ್ನು ತನ್ನ ವಾಸ್ತವವೆಂದೇ ತಿಳಿಯುತ್ತಾನೆ. ಇವನ ಇರುವಿಕೆಗೆ ಶಕ್ತಿ ಚೈತನ್ಯಕ್ಕೆ ಇದು ಪೂರಕವಾಗಿರುವಂಥದ್ದು.
ಇದಕ್ಕೆ ವ್ಯತಿರಿಕ್ತವಾದ ನಿರಾಕರಣೆಯನ್ನು ಹಾಗೆಯೇ ಪರಿಭಾವಿಸುವ ಆದರೆ ಪರತತ್ವದಲ್ಲಿ ನಂಬಿಕೆಯಿಲ್ಲದ ನಿರೀಶ್ವರವಾದಿ ಅನುಭಾವಿಗಳೂ ಇದ್ದಾರೆ. ಬೌದ್ಧ, ಜೈನ, ಸಾಂಖ್ಯೆ ಮತ್ತು ಯೋಗ ದರ್ಶನಗಳ ಅನುಭಾವದ ನೆಲೆ ಈ ಸ್ವರೂಪದ್ದು. ಇಲ್ಲಿ ಮುಖ್ಯವಾಗಿ ಜಗತ್ತನ್ನು ನಿರಾಕರಿಸುವ ವ್ಯಷ್ಟಿಪ್ರಜ್ಞೆ ‘ತನ್ನನ್ನು ತಾನು ಅರಿಯುವ’ ಕ್ರಮವನ್ನೇ ಪ್ರಮುಖವೆಂದು ತಿಳಿಯುತ್ತದೆ. ಹಾಗೂ ಆ ವ್ಯಷ್ಟಿಪ್ರಜ್ಞೆ ತಲುಪುವ ನೆಲೆ ‘ಅಂತಿಮ ಸತ್ಯ ಸ್ವರೂಪದ್ದು’ ಎಂದು ಇವು ವಿವರಿಸುತ್ತವೆ. (ಇಲ್ಲಿಯೂ ತನ್ನನ್ನು ತಾನು’ ಅರಿಯುವ ಪ್ರಕ್ರಿಯೆ ಜಗತ್ತಿನ ಗುಣ ಸಮೂಹಗಳಿಗೆ ವಿರುದ್ಧವಾಗಿಯೇ ಇರುತ್ತದೆ ಎನ್ನುವುದನ್ನು ಗುರುತಿಸಬೇಕು).
ಬುದ್ಧನ ಪ್ರಕಾರ ಅನುಭಾವ ಮನುಷ್ಯನನ್ನು ದುಃಖ-ನೋವುಗಳಿಂದ ಮುಕ್ತವನ್ನಾಗಿಸುತ್ತದೆ. ಆದ್ದರಿಂದಲೇ ಅವುಗಳ ಪ್ರತೀಕವಾಗಿರುವ ಜನನ-ಮರಣಗಳ ಚಕ್ರದಿಂದ ಅದು ಬಿಡುಗಡೆ ಮಾಡುತ್ತದೆ. ಆದ್ದರಿಂದ ಬುದ್ಧ ಹೇಳುವ ’ನಿರ್ವಾಣ’ವೆಂದರೆ, ವ್ಯಕ್ತಿಯು ಕಾಲದೇಶಗಳಿಂದ ಬದ್ಧವಾದ ಈ ಜಗತ್ತಿನಿಂದ ಬೇರೆಯಾಗುವುದು.
ಸಾಂಖ್ಯ ಕೂಡ ತನ್ನ ವೈಚಾರಿಕತೆಯ ಸ್ವರೂಪವನ್ನು ವ್ಯಷ್ಟಿ ಹಾಗೂ ಸಮಷ್ಟಿಯ ಪ್ರತ್ಯೇಕತೆಯಿಂದಲೇ ಆರಂಭಿಸುತ್ತದೆ. ಪ್ರಕೃತಿಯು ಯಾವಾಗಲೂ ಬದಲಾಗುತ್ತ ನಾಶವಾಗುತ್ತ ತನ್ನ ಅನಿತ್ಯತೆಯನ್ನು ತೋರಿಸುವುದರಿಂದ, ಪುರುಷ ಇದರಿಂದ ಪ್ರತ್ಯೇಕವಾಗುತ್ತಾ ಹೋಗುತ್ತಾನೆ. ಪುರುಷರಿಗಿಂತ ಹೆಚ್ಚಿನದು ಬೇರೆ ಇಲ್ಲವಾದ್ದರಿಂದ; ಜೀವನದ ಕೆಲಸ ಯಾವುದು ಅಶಾಶ್ವತವೋ ಅದರಿಂದ ಬಿಡಿಸಿಕೊಳ್ಳುವುದು ಮತ್ತು ತನ್ನಲ್ಲೇ ಇರುವ ಸತ್ವಗಳ ಮೂಲಕ ತನ್ನನ್ನು ಪುನಃ ಕಂಡುಕೊಳ್ಳುವುದೇ ಆಗಿದೆ. ಅಂದರೆ ತಾತ್ಕಾಲಿಕದ ವಿರುದ್ಧ ಶಾಶ್ವತ ಸಂಬಂಧದ ಅನ್ವೇಷಣೆ. ಅಂತಿಮವಾಗಿ ಅವುಗಳ ಸಂಬಂಧದ ಕಡಿತ.
ಸಾಂಖ್ಯದ ನೆರಳಿನಲ್ಲೇ ತನ್ನನ್ನು ಸೃಷ್ಟಿಸಿಕೊಂಡ ಯೋಗ ಭಿನ್ನವಾಗುವುದು “Divine, Consciouseness” ಪುರುಷನು ಈ ತಾತ್ಕಾಲಿಕ ಜಗತ್ತಿನಿಂದ ಬಿಡುಗಡೆ ಹೊಂದಲು ‘ಈಶ್ವರ’ನ ಸಹಾಯವನ್ನು ಬಳಸುತ್ತಾನೆ. ಈ ‘ಈಶ್ವರ’ ಪುರುಷ ಶ್ರೇಷ್ಠ ಎನ್ನಲಾಗಿದೆ. ಶಕ್ತಿಶಾಲಿಯಾದ ಇವನು ತನಗಿಂತ ಕೆಳಸ್ಥರದಲ್ಲಿರುವ ಪುರುಷನನ್ನು ಬಿಡುಗಡೆಯ ಹಾದಿಯಲ್ಲಿ ನಡೆಸುತ್ತಾನೆ. ಇಲ್ಲಿ ಜೀವ (ಪುರುಷ) ಪ್ರಕೃತಿಯಿಂದ ಪ್ರತ್ಯೇಕಗೊಳ್ಳುವ ಕಾರ್ಯದಲ್ಲಿ ಮಾತ್ರ ಈಶ್ವರನ ಸಹಾಯ ಪಡೆಯುತ್ತಾನೆ. ಅಷ್ಟೆ ಈ ಸಂಬಂಧದ ಸ್ವರೂಪವನ್ನು ಮತ್ತಷ್ಟು ಸ್ಪಷ್ಟಗೊಳಿಸಲು ಯೋಗ ಸೂತ್ರಗಳಲ್ಲಿ ಮುಂದೆ ಇಷ್ಟ ದೇವತೆಯ ಸಿದ್ಧಾಂತ ರೂಢಿಗೊಂಡಿತು. ಇದರಿಂದಾಗಿ ಮನಸ್ಸಿನ ವಿಕಲ್ಪತೆಯನ್ನು ತೊಡೆದು ಕೇಂದ್ರೀಕರಣ ಸಾಧ್ಯವೆಂದೂ ಈ ಘಟ್ಟವನ್ನು ದಾಟಿದ ಮೇಲೆ ಅದನ್ನು ನಿರಾಕರಿಸಬೇಕೆಂದೂ ಹೇಳಲಾಗುತ್ತದೆ.
ಈ ಅನುಭಾವದ ರೀತಿಗಳನ್ನು ಸೂಕ್ಷ್ಮವಾಗಿ ಗಮನಿಸಿದರೆ ಅನೇಕ ಹೋಲಿಕೆಗಳನ್ನು ಕಾಣುತ್ತೇವೆ. ಇವುಗಳ ಮಧ್ಯ ವ್ಯತ್ಯಯ ಕಾಣುವುದು ‘ಅಂತಿಮ ಸತ್ಯ’ದ ಸ್ವರೂಪ ವಿವರಣೆಯಲ್ಲಿ ಮಾತ್ರ. ಅಂತಹ ಕೆಲವು ಸಾಮ್ಯಗಳನ್ನು ಇಲ್ಲಿ ಗಮನಿಸಬಹುದು.
೧. ವ್ಯಷ್ಟಿ ಪ್ರಜ್ಞೆಯ ಕಾಲ-ದೇಶಗಳಿಗೆ ಕಟ್ಟು ಬಿದ್ದಿರುವ ಮತ್ತು ಆ ಮೂಲಕವಾಗಿಯೇ ಅಸ್ಥಿರವಾಗಿರುವ ಬದುಕಿನ ನಿರಾಕರಣೆಯನ್ನು ಮಾಡುತ್ತದೆ.
೨. ಹೀಗೆ ನಿರಾಕರಿಸಿದ ಮೇಲಿನ ಆಯ್ಕೆಯೆನೆಂದರೆ ಕಾಲ-ದೇಶದಿಂದ ಮುಕ್ತವಾದ ನಿರ್ಗುಣ ಸಂಯುಕ್ತ ಸತ್ಯದೊಡನೆ ಎರಡಿಲ್ಲದಂತೆ ಒಂದಾಗುತ್ತದೆ (ಅಥವಾ ಪ್ರತ್ಯೇಕವಾದ ಸ್ವರೂಪವನ್ನು ಅರಿಯುತ್ತದೆ)
೩. ಈ ಅನುಭಾವದ ಸ್ವರೂಪ ಬುದ್ಧಿ ಮತ್ತು ತರ್ಕಗಳಿಗೆ ಸಿಗುವಂಥದಲ್ಲ. ಆದ್ದರಿಂದ ಅಭಿವ್ಯಕ್ತಿಗೆ ಅಸಾಧ್ಯವಾಗುತ್ತದೆ.
ಪುರಂದರದಾಸರ ಸಂದರ್ಭಕ್ಕೆ ಬಂದಾಗ ದ್ವೈತದ ಅನುಭಾವ ಲಕ್ಷಣಗಳು ಕಾಣುವುದರಿಂದ ಈ ಮೇಲಿನ ಚರ್ಚೆಗಿಂತ ಇದು ಭಿನ್ನವಾಗುತ್ತದೆ. ಏಕೆಂದರೆ ದೇವರು ಮತ್ತು ಭಕ್ತನ ಭಿನ್ನತೆಯನ್ನು ಹೇಳುವುದು ದ್ವೈತದ ಮುಖ್ಯ ಲಕ್ಷಣ. ಈ ಅನುಭಾವದ ಲಕ್ಷಣಗಳು ಮುಖ್ಯವಾಗಿ ‘ಅದ್ವೈತ’ದ ನೆಲೆಯ ಲಕ್ಷಣಗಳನ್ನು ಸಂಪೂರ್ಣವಾಗಿ ವಿರೋಧಿಸುವಂಥವು. ಅಂತಹ ಕೆಲವು ಲಕ್ಷಣಗಳನ್ನು ಇಲ್ಲಿ ಸ್ಥೂಲವಾಗಿ ಗಮನಿಸಬಹುದು.
ಅನುಭಾವಿ ತಾನು ಆಶಿಸುವ ದ್ವೈತವನ್ನು ತಮ್ಮಿಬ್ಬರ ಭಿನ್ನತೆಯಲ್ಲಿಯೇ ಗ್ರಹಿಸುತ್ತಾನೆ. ಅಂದರೆ ವ್ಯಷ್ಟಿಗೆ ವ್ಯತಿರಿಕ್ತವಾಗಿ ದ್ವೈತ ಇಲ್ಲಿ ಶಕ್ತಿಶಾಲಿಯಾಗುತ್ತದೆ. ವ್ಯಕ್ತಿ ಸಾಮಾನ್ಯನಾಗುತ್ತಾನೆ.
ಉದಾ :
“ನಿನಗಾರು ಸರಿಯಿಲ್ಲ ಎನಗನ್ಯ ಗತಿಯಿಲ್ಲ ಕಾಣುವ
ಸಕಲಗ್ರಹಬಲ ನೀನೆ ಸರಸಿಜಾಕ್ಷ
ಶ್ರೀಪತಿಯು ನಮಗೆ ಸಂಪದವೀಯಲಿ
ವಾಣಿಪಡೆಯು ನಮಗೆ ದೀರ್ಘಾಯು ಕೊಡಲಿ
ಬಣ್ಣಿಸಲಳವೇ ನಿನ್ನ
ನೀನೇ ಅನಾಥ ಬಂಧಕಾರಣ್ಯ ಸಿಂಧು“
೨. ಅನುಭಾವಿಯ ಕಲ್ಪನೆಯ ಪರಮಾತ್ಮ ಗುಣ ಹಾಗೂ ಆಕಾರಗಳುಳ್ಳವನು, ಅಂದರೆ ಇವನು ಅನುಭಾವಿಯ ಶಿಕ್ಷಕನಾಗಿರುತ್ತಾನೆ. ಪ್ರೀತಿಸುತ್ತಾನೆ ಮತ್ತು ಅವನ ಮನಸ್ಸಿಗೆ ಆಹ್ಲಾದಕರವಾಗುವಂಥ ಆಕರ್ಷಕ ಆಕಾರ-ರೂಪ ಹೊಂದಿರುತ್ತಾನೆ. ಉದಾಹರಣೆಗೆ :
“ಈ ಪರಿಯ ಸೊಬಗಾದ ದೇವರು ನಾ ಕಾಣೆ
ಎನಗೊಬ್ಬ ದೊರೆ ದೊರಕಿದನು
ರಕ್ಷಿಸೊ ಲೋಕನಾಯಕನೆ ನೀ ಎನ್ನ
ಎಲ್ಲಿರುವನೊ ರಂಗನೆಂಬ ಸಂಶಯಬೇಡ
ಎನ್ನ ರಕ್ಷಿಸೊ ನೀನು ದೇವರ ದೇವ“
೩. ದ್ವೈತಕ್ಕೆ ಜೀವ ಮತ್ತು ಜಗತ್ತನ್ನು ಹುಟ್ಟಿಸುವ ಮತ್ತು ನಾಶ ಮಾಡುವ ಶಕ್ತಿಯಿದೆ.
ಉದಾಹರಣೆಗೆ:
“ಪುಟ್ಟಿಸಬೇಡವೋ ದೇವ ಎಂದಿಗೂ ಇಂಥ
ಮಾಯೆ ಎನ್ನ ಕಾಯವನ್ನು ಪಾಯಿದಿಂದ ಮೋಹಿಸಿ
ಕಾಯಬೇಕೆನ್ನ ಗೋಪಾಲ“
ಈ ಲಕ್ಷಣಗಳನ್ನು ಅದ್ವೈತದ ಲಕ್ಷಣಗಳೊಂದಿಗೆ ಹೋಲಿಸಿ ನೋಡಿದರೆ ವ್ಯತ್ಯಾಸ ಸ್ಪಷ್ಟವಾಗುತ್ತದೆ. ಅಂದಾಕ್ಷಣ ಇವೆರಡು ಅನುಭಾವ ಸ್ವರೂಪಗಳಲ್ಲಿ ಯಾವುದು ಸತ್ಯ ಅಥವಾ ಶ್ರೇಷ್ಠ ಎನ್ನುವ ಮಾತಲ್ಲ ಇದು. ಇವೆರಡೂ ಅನುಭಾವಿಗಳ ಭಿನ್ನ ರೀತಿಯ ಅನುಭವಗಳನ್ನೇ ಹೇಳುತ್ತವೆ. ಇವೆರಡರ ಸ್ವರೂಪಗಳಲ್ಲಿ ಗುರುತಿಸಬಹುದಾದ ಒಂದು ಮುಖ್ಯ ಅಂಶವೆಂದರೆ, ಎರಡೂ ಪರಸ್ಪರ ವಿರೋಧ ಗುಣಗಳನ್ನು ಹೊಂದಿರುವಂಥವು. ಒಂದು ಸಂಪೂರ್ಣ ಗುಣಾತ್ಮಕ ಅಂಶವನ್ನು ಹೇಳಿದರೆ ಇನ್ನೊಂದು ಸಂಪೂರ್ಣ ನಿರ್ಗುಣ ಸ್ವರೂಪವನ್ನು ವಿವರಿಸುವಂಥದ್ದು. ಒಂದು ಸಾಂದ್ರತೆಯ ಅಂಶಗಳನ್ನು ಒಳಗೊಂಡಿದ್ದರೆ ಇನ್ನೊಂದು ಶೂನ್ಯತೆಯನ್ನು ಪ್ರತಿಪಾದಿಸುವಂಥದ್ದು.
ಈವರೆಗೆ ಗಮನಿಸಿದಂತೆ ಅನುಭಾವದಲ್ಲಿ ಎರಡು ಮಾದರಿಯ ಪ್ರವೃತ್ತಿಗಳನ್ನು ಕಾಣಬಹುದು. ಒಂದು ನಿರಾಕರಣಾತ್ಮಕ ಮಾದರಿ (Nagative) ಇನ್ನೊಂದು ಅಂಗೀಕಾರಾತ್ಮಕ (Positive) ಮಾದರಿ. ಮೊದಲನೆಯದು ಕಾಲ-ದೇಶ-ವರ್ತಮಾನಗಳೆಂಬುದನ್ನು ನಿರಾಕರಿಸಿದರೆ, ಎರಡನೆಯದು ಅಪರೋಕ್ಷ ಹಾಗೂ ದಿವ್ಯಾನುವಭವವನ್ನು ಪಡೆಯುತ್ತದೆ. ನಿರಾಕರಣಾತ್ಮಕ ನೆಲೆಯಲ್ಲಿ ನಾವಿರುವ ಪ್ರಪಂಚ ಅಪೂರ್ಣ ಮತ್ತು ಅಸಮರ್ಪಕ ಎಂಬ ಭಾವ ಮೂಡಿರುತ್ತದೆ.
ಅನುಭಾವಿಕ ಅಸ್ತಿತ್ವದ ಬಗೆಗಿನ ಚರ್ಚೆ ಇಲ್ಲಿಂದ ಆರಂಭವಾಗುತ್ತದೆ. ಆತ ತನ್ನ ಅಸ್ತಿತ್ವವನ್ನು ಈ ಜಗತ್ತಿನ ದಿನನಿತ್ಯದ ಸಾಮಾನ್ಯವಾದ ಅನುಭವಗಳಿಂದ ಮುಕ್ತವಾಗುತ್ತ ಸ್ವತಂತ್ರನಾಗುವ ಹೊಸ ಮನಸ್ಥಿತಿಯೊಂದನ್ನು ರೂಪಿಸಿಕೊಳ್ಳುತ್ತಾನೆ. ಅಂದರೆ ದಿನನಿತ್ಯದ ಪ್ರಪಂಚದಿಂದ ಭಿನ್ನವಾಗುವುದು, ಪ್ರತ್ಯೇಕಗೊಳ್ಳುವುದು ಬಹುಶಃ ಜಗತ್ತಿನ ಎಲ್ಲ ಅನುಭಾವಿಗಳ ಹುಡುಕಾಟದ ಪ್ರಕ್ರಿಯೆ ಆರಂಭವಾಗುವುದು ಇಲ್ಲಿಂದಲೇ. ಇದನ್ನೇ ಅನುಭಾವಶಾಸ್ತ್ರದ ಪರಿಭಾಷೆಯಲ್ಲಿ ಪರ್ಗೆಷನ್ (Purgotion) ಶೋಧನೆ ಎಂದು ಕರೆಯುವುದು. ಈ ನಿರಾಕರಣೆಗೆ ಈ ಜಗತ್ತಿನ ನೋವುಗಳು, ನಿರಾಶೆ, ದುಃಖ, ಚಂಚಲತೆ ಹಾಗೂ ಅರ್ಥಹೀನತೆಗಳು ಮುಖ್ಯ ಕಾರಣವಾಗಿರುತ್ತವೆ. ಅಂದರೆ; ವ್ಯಕ್ತಿ ಈ ಜಂಜಾಟಗಳಲ್ಲಿ ತನ್ನ ಅಧ್ಯಾತ್ಮಿಕತೆಯನ್ನು ಕಳೆದುಕೊಂಡು ಸ್ವಹಿತ ಸಾಧನೆಗೆ ತೊಳಲಾಡುತ್ತಾ ಲೋಭಿಯೂ, ಕ್ರೂರಿಯೂ ಮದ ಮಾತ್ಸರ್ಯವುಳ್ಳವನೂ ಆಗುತ್ತಾನೆ. ಆದ್ದರಿಂದ ಪ್ರಾಣಿ ಪಾತಳಿಯ ಬದುಕನ್ನು ತ್ಯಜಿಸುವುದು ಮುಖ್ಯವೆಂದು ಇವರು ಭಾವಿಸುತ್ತಾರೆ. ಇದನ್ನೇ ವಿರಕ್ತಿ ಎಂದೂ ಕರೆಯಬಹುದು. ಈ ಮೊದಲು ಧರ್ಮ ಚಕ್ಕೂಲಿನಿಂದ ನೋಡುತ್ತಿದ್ದವನು ಈಗ ಶೋಧನೆಯ ನೆಲೆಯಲ್ಲಿ ದಿವ್ಯ ಚಕ್ಷುವಿನಿಂದ ನೋಡಲು ತೊಡಗುತ್ತಾನೆ.
ಉದಾ :
“ಮನುಜ ಶರೀರವಿದೇನು ಸುಖ ಇದ
ನೆನೆದರೆ ಘೋರ ವಿದೇನು ಸುಖ
ಕೆಟ್ಟೆನಲ್ಲೊ ಹರಿಯೆ“
ಹಾಗಾದರೆ ಈ ಅನುಭಾವಿಗಳು ಆಶಿಸುವ ಇನ್ನೊಂದು ವಾಸ್ತವತೆ, ವಾತಾವರಣ ಭಿನ್ನ ಎನ್ನುವುದನ್ನು ಹೇಗೆ ಗ್ರಹಿಸಬೇಕು? ಅನುಭಾವಿಗಳ ಮಾತುಗಳಲ್ಲಿ ಖಚಿತವಾದ ಯಾವ ಮಾತೂ ಈ ಬಗ್ಗೆ ಕೇಳುವುದಿಲ್ಲ. ಅವರ ಮಾತುಗಳೆಲ್ಲ ಮುಖ್ಯವಾಗಿ ಈ ಭೌತಿಕ ಜಗತ್ತಿನ ಗುಣಗಳಿಗೆ ವಿರೋಧವಾದಂಥ ಗುಣಗಳನ್ನು ತಮ್ಮ ಅನುಭಾವದ ಮುಖ್ಯ ಅಭಿವ್ಯಕ್ತಿಯನ್ನಾಗಿ ಮಾಡಿಕೊಂಡಿರುತ್ತವೆ. ಅಂದರೆ ಅವರು ಯಾವುದನ್ನು ಕಂಡೆವು ಎಂದು ಹೇಳುತ್ತಾರೋ ಅದು ಈ ಜಗತ್ತಿನ ಸಕಲ ಗುಣಗಳಿಗಿಂತ ಭಿನ್ನವಾದ್ದವು. ಅದು ಸಕಲ ರೂಪ, ಗುಣಗಳಿಗೆ ಅತೀತವಾದದ್ದು. ಒಟ್ಟಾರೆ ಯಾವುದನ್ನು ಕಂಡೆವು ಎಂದು ಹೇಳುತ್ತಾರೋ ಅದು ಈ ಜಗತ್ತಿನ ಸಕಲ ಗುಣಗಳಿಗಿಂತ ಭಿನ್ನವಾದ್ದವು. ಅದು ಸಕಲ ರೂಪ, ಗುಣಗಳಿಗೆ ಅತೀತವಾದದ್ದು, ಒಟ್ಟಾರೆ ಯಾವುದು ಕ್ಷಣಿಕವೋ ಅದರಿಂದ ಹೊರತಾದದ್ದು, ಇದು ಎರಡನೆಯ ಹಂತ ಇಲ್ಯೂಮಿನೇಷನ್ (Illumination) ಅಂದರೆ ದರ್ಶನ. ಇದು ಹೊರಗಣ್ಣಿಗೆ ಸಿಗುವ ದರ್ಶನವಲ್ಲ.ಇದು ಹೃದಯದ ಬೆಳಕಿನ ಒಳಗಣ್ಣಿನ ಪ್ರಭೆ. ದಿವ್ಯತೆಯ ಅನುಭೂತಿ. ಇಂಥ ದರ್ಶನ ಪಾಂಡಿತ್ಯದಿಂದಾಗಲಿ, ತಪ್ಪಸ್ಸಿನಿಂದಾಗಲಿ ಅಸಾಧ್ಯವೆಂದು ಅನುಭಾವಿಗಳು ಹೇಳುತ್ತಾರೆ.
ಉದಾ :
“ಕಂಡೆನಾ ಕನಸಿನಲಿ ಗೋವಿಂದನಾ
ಕಂಡೆ ಕಂಡೆ ಕಂಡೆನಯ್ಯ ಕಂಗಳು ದಣಿಯುವ
ಕಣ್ಣಾರೆ ಕಂಡೆನಚ್ಯುತನ
ಕಂಡೆ ನಾ ಗೋವಿಂದನ
ಕೃಷ್ಣಮೂರ್ತಿ ಕಣ್ಣಮುಂದೆ ನಿಂತಿದಂತಿದೆ
ದಣಿಯ ನೋಡಿದೆನೋ ವೆಂಕಟನ ಮನ
ದೇವ ಬಂದ ನಮ್ಮ ಸ್ವಾಮಿ ಬಂದನೋ
ನಿನ್ನ ದಿವ್ಯ ಮೂರುತಿಯ ಕಣ್ಣದಣಿಯಲು ನೋಡಿ“
ವೈಯಕ್ತಿಕ ಅಥವಾ ವ್ಯಷ್ಠಿ ಪ್ರಜ್ಞೆಯ ಫಲವಾಗಿ ಈ ಅನುಭಾವವು ವ್ಯಕ್ತಿಯ ಆಂತರಿಕ ಬದುಕಿನ ಅವಸ್ಥೆಗಳು ಅತ್ಯಂತ ಪ್ರಾಮಾಣಿಕವಾಗಿರಬೇಕು, ನಿರ್ಮಲವಾಗಿರಬೇಕು ಎಂದು ಒತ್ತಾಯಿಸುತ್ತದೆ. ತನ್ಮೂಲಕ ಸಮಷ್ಠಿಯ ಹಿತವನ್ನು ಆಶಿಸುವುದಾಗಿರುತ್ತದೆ.
ಉದಾ :
“ಸ್ನಾನವ ಮಾಡಿರೊ ಜ್ಞಾನ ತೀರ್ಥದಲ್ಲಿ
ಬೇವು ಬೆಲ್ಲದೊಳಿಡಲೇನು ಫಲ“
ಹಾಗೂ ತಾನು ಬಯಸುತ್ತಿರುವ ವಾಸ್ತವದಲ್ಲಿ ಒಂದಾಗುವುದರ ತೀವ್ರತೆಯು ಗಾಢವಾಗಿರಬೇಕು; ಇದನ್ನು ಅನುಭಾವಶಾಸ್ತ್ರದ ಕೊನೆಯ ಹಂತವಾದಿ ಯೂನಿಯನ್ ಸಂಗಮ ಎನ್ನಬಹುದು.
ಉದಾ :
“ಅಗಲಿ ಸೈರಿಸಲಾರದೀ ಮನ/ಅಗಲದಿಪ್ಪುದೆ ಜೀವನ
ಆರಿದ್ದರೇನಯ್ಯ ನೀನಲ್ಲದೆನಗಿಲ್ಲ
ಇಲ್ಲಿರಲಾರೆ ಅಲ್ಲಿಗೆ ಪೋಗಲಾರೆ/ಪುಲ್ಲನಾಭವೆ ನೀನಿದ್ದಲ್ಲಿ
ಇರಿಸೆನ್ನ
ಈ ಜೀವ ನಿಂದು ಫಲವೇನು/ರಾಜೀವಲೋಚನನ
ಮರೆದಿಹ ತನುವಿನಲಿ“
ಕೊನೆಯ ಹಂತವಾದ ಈ ಎರಡೂ ಬಗೆಗಳು ಹೊರಗಿನಿಂದ ನಿಂತು ನೋಡುವಾಗ ಕೇವಲ ಸಾಂಕೇತಿಕವೂ ಕಾಲ್ಪನಿಕವೂ ಆಗಿ ಕಾಣುವುದು ಸಹಜವೇ ಆಗಿದೆ. ಆದರೆ ಅನುಭಾವಿಗೆ ಇದು ಅತ್ಯಂತ ಗಾಢವಾದ ವಾಸ್ತವ. ಇದು ಅವನ ತರ್ಕ ಅಥವಾ ಬುದ್ಧಿಗಮ್ಯ ಆಲೋಚನೆಯಿಂದ ಹುಟ್ಟಿರುವಂಥದ್ದಲ್ಲ. ಬದಲಿಗೆ ಆಳದ ತಲ್ಲಣದ ಪ್ರತಿಫಲ. ಹೀಗಾಗಿ ಆತ ತನ್ನ ಅಂತರಂಗ ಹಾಗೂ ಬದುಕಿನ ಬಹಿರಂತ (ಸಮಾಜ) ಇವೆರಡರಲ್ಲೂ ತನ್ಮಯತೆಯನ್ನು, ಪ್ರಾಮಾಣಿಕತೆಯನ್ನು ಬಯಸುವುದು. ಇದರ ಪರಿಣಾಮವನ್ನೂ ಅವನು ಕಾಣಬಲ್ಲ.
ಉದಾ :
“ಕಡುಕೃಪೆಯಿಂದ ಹರಿ ಒಲಿದರೆ ಸತ್ಯದ
ನಡವಳಿ ಮೌನವೆ ಸಾಕ್ಷಿ
ದೃಢ ಭಕ್ತರಿಗುಣಬಡಿಸಿದಂಥವರಿವಗೆ
ಷಚುರ ಸಾನ್ನವೇ ಸಾಕ್ಷಿ“
ಅನುಭಾವಿ ತನ್ನ ಸಾಧನೆಯ, ಅರವಿನ ಅಂದಿನಿಂದ ಅನುಭವಗಳನ್ನು ಅಭಿವ್ಯಕ್ತಿಗೊಳಿಸುತ್ತಾ ಹೋಗುತ್ತಾನೆ. ಅವನ ಅನುಭವವು ಭಾವನಿಷ್ಠ Subjective ಆಗಿರುವುದರಿಂದ ಅದನ್ನು ಅಭಿವ್ಯಕ್ತಿ ರೂಪಕ್ಕೆ ತರುವಾಗ ಸಂಕೇತ, ಪ್ರತಿಮೆಗಳನ್ನು ಅನಿವಾರ್ಯವಾಗಿ ಆಶ್ರಯಿಸಲೇಬೇಕಾಗುತ್ತದೆ. ಕೆಲವು ಸಂದರ್ಭಗಳಲ್ಲಿ ಅದು ಬೆಡಗಿನ ರೂಪವನ್ನೂ ಪಡೆದುಕೊಳ್ಳುತ್ತದೆ. ಇದೇ ಕಾರಣಕ್ಕೆ ಅವುಗಳಿಗೆ ಒಂದು “ವರ್ತಮಾನದ ಸ್ವರೂಪ”ವಿರುವುದು. ಈ ಸ್ವರೂಪ ವ್ಯಕ್ತಿಯಾಗಿ, ಭಾವವಾಗಿ ಹೊರಹೊಮ್ಮುವಾಗ; ಅವುಗಳೊಂದಿಗಿನ ಸಂಬಂಧವನ್ನು ಹೇಳುವ ಸಂಕೇತಗಳು ಸಹಜವಾಗಿಯೇ ಮನುಷ್ಯ-ಮನುಷ್ಯರ ನಡುವಣ ಸಂಬಂಧವನ್ನು ಸೂಚಿಸುವ ಅಭಿವ್ಯಕ್ತಿಯಾಗಿಯೇ ರೂಪಪಡೆಯುತ್ತದೆ. ಈ ಸಂದರ್ಭಗಳಲ್ಲಿ (ಸಾಮೂಹಿಕ) ಮನುಷ್ಯನ ಸಮುದಾಯದ ವೈಯಕ್ತಿಕ ಆಸೆ ಆಕಾಂಕ್ಷೆಗಳ ಪೂರೈಕೆಯ ಅವಶ್ಯಕತೆಯಾಗಿ ದೈವಿಕ ವಾಸ್ತವ ರೂಪಗೊಳ್ಳುವ ಪರಿಯನ್ನೂ ಗಮನಿಸಬಹುದು. ಅಂತಹ ಕೆಲವು ಸಂಕೇತಗಳನ್ನು ಪುರಂದರದಾಸರ ಕೀರ್ತನೆಗಳ ಹಿನ್ನೆಲೆಯಲ್ಲಿ ಇಲ್ಲಿ ವಿವೇಚನೆಗೆ ಒಡ್ಡಬಹುದು.
೧. ವಾತ್ಸಲ್ಯಭಾವ
ತಾಯಿ ಮತ್ತು ಮಗುವಿನ ಮಧ್ಯದ ವಾತ್ಸಲ್ಯ ಭಾವ ಮಾನವ ಬದುಕಿನ ಆಹ್ಲಾದಕರ ಸಂಬಂಧವನ್ನು ಹೊರಹೊಮ್ಮಿಸುವ ಭಾವನೆ. ಎಲ್ಲ ಅನುಭಾವಿಗಳ ಸ್ಥಾಯಿ ಭಾವವೇ ಇದು. ಯಾಕೆಂದರೆ ಇಡೀ ಜಗತ್ತನ್ನು ಇಡೀ ಸೃಷ್ಟಿಯನ್ನು ಉಳಿಸುವ, ಬೆಳೆಸುವ ಇದೊಂದೆ ಎಂಬ ಸಾರ್ವತ್ರಿಕ ಸತ್ಯವನ್ನು ಅವರು ಅರಿತಿರುತ್ತಾರೆ. ಇಲ್ಲಿ ಅನುಭಾವಿ ತಾಯಿಯಾಗಿ, ಅವನು ಆಶಿಸುವ ಸತ್ಯವು ಮಗುವಾಗಿ ಅಭಿವ್ಯಕ್ತಗೊಳ್ಳುತ್ತದೆ. ಅನುಭಾವಿಕ ನೆಲೆಯಲ್ಲಿ ಕೌಟುಂಬಿಕ ಸಾಮರಸ್ಯಮಯ ಆಶಯವನ್ನು ಧಾರಾಳವಾಗಿ ಇಲ್ಲಿ ಕಾಣುತ್ತೇವೆ. ಇದಕ್ಕೆ ಪುರಂದರದಾಸರ ಜೋಗುಳದ ಹಾಡುಗಳೆಲ್ಲವನ್ನೂ ಉದಾಹರಣೆಯಾಗಿ ನೀಡಬಹುದು.
ಉದಾ :
“ಜೋಜೋ ಯಶೋಧೆಯ ನಂದ ಮುಕುಂದನೆ
ಜೋಜೋ ಶ್ರೀಕೃಷ್ಣಪರಮಾನಂದ..
ತೂಗಿರೆ ರಂಗನ ತೂಗಿರೆ ಕೃಷ್ಣನ
ಅಮ್ಮ ನಿಮ್ಮ ಮನೆಗಳಲ್ಲಿ ಕಂಡಿರೇನು ಕೃಷ್ಣನ
ಸೆರಗಬಿಡಯ್ಯ ಕೃಷ್ಣ ಕರೆಯಲು ಪೋಪೆನು ಕರುಗಳು
ಹಸಿದಿವೆ ಕರುಣಿಗಳರಸನೆ“
೨. ಸಖ್ಯಭಾವ
ಇದೂ ಕೂಡ ಮನುಷ್ಯ ಸಂಬಂಧದ ಸೌಹಾರ್ದವನ್ನು ಪ್ರತಿಬಿಂಬಿಸುವ ಇನ್ನೊಂದು ಕ್ರಮ. ಇಲ್ಲಿ ಗೆಳೆತನದ ಮೌಲ್ಯಗಳು, ಅದರ ಸಲುಗೆಯ ನಡವಳಿ, ಪ್ರಾಮಾಣಿಕತೆ, ಮುಗ್ಧತೆ ಇತ್ಯಾದಿಗಳು ಪ್ರಧಾನ ಲಕ್ಷಣಗಳಾಗಿ ಕಂಡುಬರುತ್ತವೆ. ಇಲ್ಲಿ ಭಕ್ತ-ಅನುಭಾವಿ ತಾನು ನಂಬುವ ಸತ್ಯದೊಡನೆ ಗೆಳೆತನದ ಸಾಮೀಪ್ಯ ಸಂಬಂಧವನ್ನು ಸ್ಥಾಪಿಸುವ ಕ್ರಮ ಕಾಣುತ್ತದೆ.
ಉದಾ :
“ಆಡ ಹೋಗಲು ಬೇಡವೊ ರಂಗಯ್ಯ–ಬೇಡಿಕೊಂಬೆನು ನಿನ್ನನು
ಆಡ ಹೋಗೋಣ ಬಾರೊ ರಂಗ
ನಿಲ್ಲ ಬೇಕಯ್ಯ ನೀನು ಕೃಷ್ಣಯ್ಯ
ನೋಡು ನೋಡು ನೋಡು ಕೃಷ್ಣ ಹೇಗೆ ಮಾಡುತ್ತಾನೆ
ಯಿದ್ದ ಪಾಂಡವರ ಬಿಳಿಯ ಶುದ್ಧ ಮಾನವ ಮುದ್ದು
ಮೋಹದ ಮುದ್ದು ಗೆಳೆಯಾರು“
೩. ರಕ್ಷಕ ಭಾವ
ಇದು ಮನುಷ್ಯನನ್ನು ತನ್ನ ಸಮಕಾಲೀನ ಸಂದರ್ಭದ ಮೂಲಕವಾಗಿ ತೀವ್ರವಾಗಿ ಕಾಡುವ ಭಾವನೆಯಾಗಿದೆ. ಅಸಹಾಯಕನಾದ ಮನುಷ್ಯ ತನ್ನ ತಲ್ಲಣದ ಘಳಿಗೆಗಳಲ್ಲಿ ಏಕೋಭಾವದಿಂದ ಮೊರೆಹೋಗುವ ಮತ್ತು ರಕ್ಷಣೆಗಾಗಿ ಆರ್ತನಾಗಿ ಬೇಡಿಕೊಳ್ಳುವ ಸಾಮಾನ್ಯ ಕ್ರಿಯೆಯೊಂದಿದೆ. ಇದು ಭಕ್ತಿಪಂಥದ ಅನುಭಾವಿಗಳ ಸಹಜ ಪ್ರಕ್ರಿಯೆಯೂ ಹೌದು. ಜಗತ್ತಿನ ವಿಷಮತೆಗಳಿಂದ ರಕ್ಷಿಸುವ, ಕಾಪಾಡುವ ಶಕ್ತಿಯಾಗಲಿ ದ್ವೈತವನ್ನು ಕಾಣುವ ಕಟ್ಟುವ ಕ್ರಿಯೆ ಇಲ್ಲಿ ಸ್ಥಾಯಿಯಾಗಿರುತ್ತದೆ. ತನ್ಮೂಲಕ ಇಹದ ಪಾಪದಿಂದ ಆಧ್ಯಾತ್ಮಿಕ ಸಾವಿನಿಂದ ಪಾರು ಮಾಡುವ ವಾತಾವರಣದ ಹುಡುಕಾಟ ನಡೆಯುತ್ತಿರುತ್ತದೆ.
ಉದಾ :
‘ಆಗಲೆ ಕಾಯಬೇಕು ಅಂಬುಜಾಕ್ಷನೆ ಎನ್ನ
ಎನ್ನ ರಕ್ಷಿಸೊ ನೀನು–ದೇವರ ದೇವ
ಕಂಡು ಕಂಡೆಂತು ಕೈಬಿಡುವೆ ಹರಿಯೆ
ಕಂಡು ಕಂಡು ನೀ ಎನ್ನ ಕೈ ಬಿಡುವರೇ ಕೃಷ್ಣ
ನಿನ್ನ ನಂಬಿದೆ ನೀರಜ ನಯನ ಎನ್ನ ಪಾಲಿಸೊ
ಇಂದಿರೆ ರಮಣ
ನಿನ್ನ ನಂಬಿದಿನೊ ನೀಯೆನ್ನ ಸಲಹಯ್ಯ’
೪. ದೇಹ–ಜೀವ ಸಂವಾದ
ಅನಿತ್ಯವಾದ ದೇಹ ಮತ್ತು ಶಾಶ್ವತವಾದ ಆತ್ಮ ಇವೆರಡರ ಕುರಿತಾದ ಚರ್ಚೆ ಅನುಭಾವ ಪರಂಪರೆಯಲ್ಲಿ ನಿತ್ಯವಾದುದು. ಇವುಗಳ ಸ್ಥಿತಿಯ ನಿಲುವಾದರೂ ದ್ವೈತ ಚಿಂತನೆಯ ಹಿನ್ನೆಲೆಯದು. ಪುರಂದರದಾಸರ ಕೀರ್ತನೆಗಳಲ್ಲಿ ಜೀವ-ದೇಹ ಸಂವಾದ ತುಂಬಾ ಅರ್ಥಪೂರ್ಣ ನೆಲೆಯಲ್ಲಿ ಗರಿಕಟ್ಟುತ್ತದೆ. ದೇಹದ ಅಸಾರತೆಯ ಬಗ್ಗೆ, ‘ಸಂಸಾರದ ನಿಸ್ಸಾರತೆಯ ಬಗ್ಗೆ ನಂಬದಿರು’, ‘ಈ ದೇಹ ನಿತ್ಯವಲ್ಲ’, ‘ಅನಿತ್ಯ ದೇಹವಿದಣ್ಣ’ ಮುಂತಾದ ಕೀರ್ತನೆಗಳಿವೆ. ಇವುಗಳ ಮುಂದುವರಿದ ರೂಪಗಳೆಂದೇ ಗ್ರಹಿಸಬಹುದಾದವು. ಸಂವಾದ ಕೀರ್ತನೆಗಳು ಸಾವಿನ ಕ್ಷಣದಲ್ಲಿ ದೇಹವನ್ನು ಬಿಟ್ಟು ಹೋಗಲಿರುವ ಜೀವವನ್ನು ಹೋಗಬೇಡ ಎಂದು ದೇಹ ವಿನಂತಿಸಿಕೊಳ್ಳುತ್ತದೆ. ಆಗ ದೇಹ ಕೇಳುವ ಪ್ರತಿಯೊಂದು ಪ್ರಶ್ನೆಗೂ ಜೀವ ಔಪಚಾರಿಕ ಉತ್ತರ ನೀಡುತ್ತಾ ಹೋಗುತ್ತದೆ. ಅಂತಿಮವಾಗಿ ಇಹದ ನಶ್ವರತೆ ಸಾಭೀತಾಗುತ್ತದೆ.
ಉದಾ :
‘ಅನುದಿನವು ಬಂದು ತನುವ ಸೂರೆಯಗೊಂಡು
ತನುವಿನೊಳಗನುದಿನವಿದ್ದು ಎನಗೊಂದು ಮಾತ
ಪೇಳದೆ ಹೋದೆಯಾ ಹಂಸಾ’
ನಾನೆಂದರೆ ದೇಹ ಮಾತ್ರ ಎಂದುಕೊಳ್ಳುವುದು, ತೌಕಿಕ ವಾಸ್ತವಗಳನ್ನೇ ಪರಮ ಸತ್ಯ ಎಂದು ನಂಬುವುದು ಮುಂತಾದವುಗಳು.
ಸಹಜ ಪ್ರಕ್ರಿಯೆಗಳಾದರೂ ಅನುಭಾವದ ನಿಜಕ್ಕೆ ವ್ಯತಿರಿಕ್ತವಾದಂಥವುಗಳು. ಈ ಸಹಜ ವಾಸ್ತವಗಳನ್ನು ಮೀರುವ ಮೂಲಕ ಕಾಲಾತೀತ ಸ್ಥಿತಿಯನ್ನು ಅನುಭಾವಿ ನಿರ್ಮಿಸಿಕೊಳ್ಳುತ್ತಾನೆ. ಈ ಸ್ಥಿತಿಯ ನಿರ್ಮಾಣಕ್ಕಾಗಿ ಅವನು ಪ್ರತಿಮೆ-ಪ್ರತೀಕ-ರೂಪಕಗಳ ಮೊರೆ ಹೋಗುತ್ತಾನೆ. ಇಂತಹ ಅಂಶಗಳು ಪುರಂದರದಾಸರ ಕೀರ್ತನೆಗಳ ಮೂಲಕ ಸ್ಪಷ್ಟಗೊಳ್ಳುತ್ತಿದ್ದು ಅಂತಹ ಕೆಲವು ಸಾಧ್ಯತೆಗಳನ್ನು ಈ ಮೇಲೆ ಚರ್ಚಿಸಲಾಗಿದೆ.
ಪುರಂದರ ಸಾಹಿತ್ಯ ಅಧ್ಯಯನ: ೪. ಲೋಕದೃಷ್ಟಿ

೧೫ನೇ ಶತಮಾನದ ತರುವಾಯ ವೈದಿಕ ಧರ್ಮ ಗೊಂದಲದಲ್ಲಿತ್ತು. ಕಾರಣ ಈ ಹಿಂದೆ ಎದುರಿಸಿದ ಅನೇಕ ಸವಾಲುಗಳು. ಇವು ಅದರ ಸೈದ್ಧಾಂತಿಕತೆಗೆ ತೀವ್ರವಾದ ಪೆಟ್ಟು ನೀಡಿದ್ದವು. ಬೌದ್ಧ, ಜೈನ, ವೀರಶೈವ ಧರ್ಮಗಳೊಡ್ಡಿದ ತಾತ್ವಿಕ, ಧಾರ್ಮಿಕ, ಸಾಮಾಜಿಕ ಪ್ರಶ್ನೆಗಳಿಗೆ ಉತ್ತರ ಹುಡುಕುವುದು ಕಷ್ಟವಾಗಿತ್ತು. ಇದರ ಜೊತೆಗೆ ಇಸ್ಲಾಮಿನ ಸವಾಲು ಬೇರೆ. ಈ ಎಲ್ಲಾ ಇಕ್ಕಟ್ಟುಗಳ ನಡುವೆ ಅದು ಕೊಂಚ ಉದಾರವಾದಿ ನಿಲುವು ತಳೆಯತೊಡಗಿತು. ಇದು ಸಹಜವೇ ಆಗಿದೆ. ಆಯಾ ಧರ್ಮಗಳು ಕಾಲದ ಏರಿಳಿತಗಳಲ್ಲಿ ಇಂಥ ಬದಲಾವಣೆಗಳನ್ನು ಮಾಡಿಕೊಂಡಿವೆ. ಭಕ್ತಿ ಚಳುವಳಿಯ ಆಯಾಮದಲ್ಲಿ ಬಂದ ಕೆಲವು ದಾಸರು ಈ ಕಾರ್ಯದಲ್ಲಿ ತಮ್ಮನ್ನು ಗಂಭೀರವಾಗಿ ತೊಡಿಗಿಸಿಕೊಂಡಿದ್ದಂತೂ ಸತ್ಯ. ಅದರಲ್ಲೂ ಪುರಂದರದಾಸರ ಕೀರ್ತನೆಗಳಲ್ಲಿ ಈ ಗುಣ ದಟ್ಟವಾಗಿದೆ. ಅಂದರೆ ಅವರ ಖಾಸಗಿ ಸುಖ-ದುಃಖಗಳು ಕೀರ್ತನೆಗಳ ಲೋಕದೃಷ್ಟಿಯನ್ನು ನಿರ್ಧರಿಸಿದಂತೆ ಅವರ ಕಾಲದ ಚಾರಿತ್ರಿಕ, ಸಾಮಾಜಿಕ ಸಂದರ್ಭಗಳೂ ಕೀರ್ತನೆಗಳ ಲೋಕದೃಷ್ಟಿಯನ್ನು ಪ್ರಭಾವಿಸಿವೆ. ಹಳಹಳಿಕೆ ಹಾಗೂ ಉದಾರ ವಾದೀತನ ಸೇರಿ ಒಂದು ಆಕಾರವನ್ನು ನಿರ್ಮಿಸಿವೆ.
ಪುರಂದರದಾಸರ ಕೀರ್ತನೆಗಳು ವೈದಿಕ ಧರ್ಮದ ಸಮರ್ಥನೆಯಂತೆ ಮಾತ್ರವಲ್ಲ, ಅದರ ಒಳವಿಮರ್ಶೆಯಂತೆಯೂ ಇವೆ. ಅವರ ಅಪಾರವಾದ ಸುತ್ತಾಟ ವೈದಿಕ ಧರ್ಮದ ಕುರಿತು ಜನಾಭಿಪ್ರಾಯನ್ನು ಅರ್ಥಮಾಡಿಕೊಳ್ಳಲು ನೆರವಾಗಿದೆ. ವೈದಿಕತೆ ಮತ್ತು ಜನಸಾಮಾನ್ಯರ ಜೀವನದ ನಡುವೆ ಒಂದು ಬೆಸುಗೆ ಹಾಕುವುದು ಹೇಗೆ? ಎಂಬ ತಾತ್ವಿಕ ಚಿಂತನೆ ಕೀರ್ತನೆಗಳಲ್ಲಿದೆ. ಇಲ್ಲವಾದರೆ ಸಾಮಾಜಿಕ ಜನಜೀವನದ ಅನೇಕ ಸಂಗತಿಗಳನ್ನು ಕೀರ್ತನೆಗಳಲ್ಲಿ ತರುವ ಕಾರಣವೇನಿತ್ತು? ಭಕ್ತಿಯನ್ನು ಅಂತರಂಗದ ದರ್ಶನವಾಗಿಯೂ, ಸಾಮಾಜಿಕ ದರ್ಶನವಾಗಿಯೂ ಪುರಂದರದಾಸರು ಗ್ರಹಿಸಿದ್ದಾರೆ. ಅವರ ಉಪದೇಶ, ಟೀಕೆಗಳು ವೈದಿಕ ಧರ್ಮದ ಮತ್ತು ಮೇಲ್ವರ್ಗದವರ ಕುರಿತೇ ಹೆಚ್ಚಿದೆ. ಈ ವರ್ಗದ ನಡವಳಿಕೆಯನ್ನು ಪುರಂದರದಾಸರ ಕೀರ್ತನೆಗಳು ಪರೀಕ್ಷೆಗೊಳಪಡಿಸಿವೆ.
೨
ಪುರಂದರದಾಸರು ಅಂತಃಕರಣವುಳ್ಳ ಹಾಗೂ ಅನೇಕ ದ್ವಂದ್ವಗಳಿಂದ ಕೂಡಿರುವ ವ್ಯಕ್ತಿ. ಅವರು ತಿರುಕರಂತೆ ಅಲೆದಾಡಿದ್ದು, ಈ ಸಮಾಜದಲ್ಲಿ ಏನೇನೊ ಕೊರತೆಗಳಿವೆ ಅಂತ ಮನಗಂಡಿದ್ದು, ಅಂಥ ಕೊರತೆಗಳಿಗೆ ತಮ್ಮದೆ ರೀತಿಯಲ್ಲಿ ಉತ್ತರ ಕಂಡುಕೊಳ್ಳುಲು ಯತ್ನಿಸಿದ್ದು ಮಹತ್ವದ ಅಂಶ, ಧಾರ್ಮಿಕತೆಯನ್ನು ಅನುಸರಿಸುವ ಮತ್ತು ಮೀರಲಿಚ್ಛಿಸುವ ಹೊಯ್ದಾಟ ಅವರೊಳಗೆ ನಡೆದಿದೆ. ಹಾಗೆಯೇ ಪುರಂದರದಾಸರು ಮುಗ್ಧರು ಕೂಡ. ನೋಡಿ, ದಾಸರನ್ನು ನಿಂದಿಸಿದರೆ ಉಡಿಯಲ್ಲಿ ಕೆಂಡವ ಕಟ್ಟಿಕೊಂಡಂತೆ, ಸುಡದೆ ಇರಲಾರದೆಂದು ಎಚ್ಚರಿಸಿದ್ದಾರೆ. ತನ್ನ ಕಾಲದ ಅವಮಾನಗಳಿಗೆ ಅವರು ಪ್ರತಿಕ್ರಿಯಿಸಿದ ಒಂದು ಬಗೆಯಿದು. ತಮ್ಮ ಸಿಟ್ಟು ಅವಮಾನಗಳನ್ನು ತಕ್ಷಣಕ್ಕೆ ನೋಡಿಕೊಳ್ಳುತ್ತಿದ್ದ ಸ್ವಾಭಿಮಾನಿಯೂ ಹೌದು. ಹೀಗಾಗಿ ಒಮ್ಮೊಮ್ಮೆ ಕ್ರಾಂತಿಕಾರರಂತೆ ಇನ್ನೊಮ್ಮೆ ಜಡ ಸಂಪ್ರದಾಯವಾದಿಯಂತೆ ಮತ್ತೊಮ್ಮೆ ಅಸಹಾಯಕರಂತೆ ಮೊಗದೊಮ್ಮೆ ಕೃಷ್ಣಭಕ್ತರಂತೆ ಕಂಡುಬರುತ್ತಾರೆ. ಹೀಗಾಗಿ ಅವರ ಕೀರ್ತನೆಗಳಲ್ಲಿರುವುದು ಒಂದು ವ್ಯಕ್ತಿತ್ವವಲ್ಲ, ಅನೇಕ ವ್ಯಕ್ತಿತ್ವಗಳು. ಸಂಕೀರ್ಣ ಮನಸ್ಸಿನ ವ್ಯಕ್ತಿಯೊಬ್ಬ ಅನುಭವಿಸಬಹುದಾದ ಎಲ್ಲಾ ತರಹದ ತಳಮಳದ ವ್ಯಕ್ತಿತ್ವ ಅವರದು. ಹಾಗೆಯೇ ಪುರಂದರದಾಸರು ಕೀರ್ತನೆಗಳ ರೂಪದಲ್ಲಿ, ತತ್ವಪದಗಳ ರೀತಿಯಲ್ಲಿ, ಬೆಡಗಿನ ರಚನೆಗಳ ಹಾಗೆ, ಮಕ್ಕಳ ಹಾಡುಗಳಂತೆ, ಜೋಗುಳದ ಪದಗಳಂತೆ ತಮ್ಮ ಅನುಭವಕ್ಕೆ ಅಭಿವ್ಯಕ್ತಿ ನೀಡಿದ್ದಾರೆ. ಕನ್ನಡ ಭಾಷೆಯನ್ನು ಹೀಗೆ ಅನೇಕ ಎರಕಗಳಲ್ಲಿ ಮೇಳೈಸಿದ್ದು ಕೂಡ ವಿಶಿಷ್ಟವಾದ ಸಂಗತಿ.
ಇನ್ನು ಅವರ ಕೀರ್ತನೆಗಳಲ್ಲಿ ಬರುವ ನಿಲುವುಗಳನ್ನು ಗಮನಿಸಿರಿ, ಸಂಸಾರ, ಬಂಧು-ಬಾಂಧವರು, ಹೊಲ-ನೆಲ, ಹಣ-ಸಂಪತ್ತು ಇವುಗಳ ಬಗ್ಗೆ ಸ್ಪಷ್ಟ ನಿರಾಕರಣೆಯಿದೆ. ಇವುಗಳಿಗೆಲ್ಲ ಇರುವ ಮಿತಿಯ ಬಗೆಗೆ ಖಚಿತ ನಂಬಿಕೆಯಿದೆ. ಇದೆಲ್ಲಕ್ಕೆ ಉತ್ತರವಾಗಿ ಅಥವಾ ಬಿಡುಗಡೆಯಾಗಿ ಅವರಿಗೆ ಕಾಣಿಸಿದ ಮಾರ್ಗವೆಂದರೆ ಹರಿಯಧ್ಯಾನ, ಕೃಷ್ಣನ ಒಡನಾಟ, ವಿಠಲನ ಸ್ಮರಣೆ ಎಲ್ಲವೂ ಇಲ್ಲಿ ಒಂದೇ ಬಾಳಿನ ಒಂದು ನಂಬಿಕೆಯಾಗಿ, ಶ್ರದ್ಧೆಯ ಕೇಂದ್ರವಾಗಿ ವಿಠಲನು ಗೋಚರಿಸಿದ್ದಾನೆ. ಆತನ ಸಾನಿಧ್ಯದಿಂದಲೇ ಈ ಭವವನ್ನು ಪಯಣಿಸುವ ಆತ್ಮವಿಶ್ವಾಸವೊಂದು ಕೀರ್ತನೆಗಳಲ್ಲಿದೆ. ಅನೇಕ ಭಕ್ತಿ ಕವಿಗಳಲ್ಲಿ ಈ ಗುಣ ಇದ್ದೇ ಇದೆ. ಅಧಿಕಾರ, ಪ್ರಭುತ್ವ, ಹಣವನ್ನು ಅವಲಂಬಿಸಿ ಬದುಕುವ ಪರಿಸರದಲ್ಲಿ ಇದೆಲ್ಲವನ್ನು ಕಡೆಗಿಟ್ಟು ತನ್ನ ಇಷ್ಟ ದೈವದ ಸ್ಮರಣೆಯಲ್ಲಿ ಬದುಕುವುದಕ್ಕೂ ವಿಚಿತ್ರ ಧೈರ್ಯ ಬೇಕಾಗುತ್ತದೆ. ಲೋಕದ ಅನೇಕ ಶಕ್ತಿ ಕೇಂದ್ರಗಳ ವಿರುದ್ಧ ಇದೊಂದು ಬಂಡಾಯ ಅಂತಲೇ ಭಾವಿಸಬೇಕಾಗಿದೆ. ಪುರಂದರದಾಸರ ಬಹುತೇಕ ಕೀರ್ತನೆಗಳು ತಮ್ಮ ಈ ನಂಬಿಕೆಯಿಂದಾಗಿ ಲೌಕಿಕದ ನಶ್ವರತೆಯನ್ನೂ ಭಕ್ತಿಯ ಚಿರನೂತನತೆಯನ್ನು ಸದಾ ಎದುರುಬದಿರಿಟ್ಟು ಬದುಕಿನ ತಾತ್ವಿಕತೆಯನ್ನು ನಿರೂಪಿಸಿವೆ.
“ಕಾಡ ಬೆಳದಿಂಗಳು ಈ ಸಂಸಾರ
ಕತ್ತಲೆ ಬೆಳದಿಂಗಳು……..”
ಸಂಸಾರ ಎಂತಹದ್ದೆಂದು ಹೇಳಲು ಬಳಸಿಕೊಂಡ ರೂಪಕವಿದು. ತತ್ವಪದಕಾರರಲ್ಲೂ ಈ ರೂಪಕ ಬಳಕೆಯಾಗಿದೆ. ಸಂಸಾರವನ್ನು ಒಂದು ಭ್ರಾಂತಿಯಾಗಿ, ಬಂಧನವಾಗಿ ಕೀರ್ತನೆಗಳು ಪರಿಭಾವಿಸಿವೆ. ಭಕ್ತಿಗೆ, ಆಧ್ಯಾತ್ಮಕ್ಕೆ ತೊಡಕಾಗಿ ಸಂಸಾರ ಕಂಡಿದೆ. ಕೆಲವೆಡೆ ತನ್ನನ್ನು ಭಕ್ತಿಗೆ ಒಪ್ಪಿಸಿದ ಹೆಂಡತಿಯ ಕುರಿತು ಗೌರವವಿದ್ದರೂ ಅನೇಕ ಕಡೆ ಸಂಸಾರವನ್ನು ನಕಾರಾತ್ಮಕವಾಗಿ ಗಮನಿಸಲಾಗಿದೆ;
“ಈಸಬೇಕು ಇದ್ದು ಜಯಿಸಬೇಕು
ಹೇಸಿಕೆ ಸಂಸಾರದಲ್ಲಿ ಲೇಸ ಆಸೆ ಇಡದಲೆ“
ಎಂಬ ಮಾತಿನಲ್ಲಿರುವ ಅರ್ಥ ಆತ್ಯಂತಿಕವಾಗಿ ಸಂಸಾರದ ನಿರಾಕರಣೆಯನ್ನು ಹೇಳುತ್ತಿದೆ. ಯಾಕೆ ನಿರಾಕರಣೆಯೆಂದರೆ ಅದು ಆತ್ಮೋನ್ನತಿಗೆ ಅವಕಾಶ ನೀಡುವುದಿಲ್ಲವೆಂಬ ನಂಬಿಕೆ.
ಸಾಮಾಜಿಕ ಬದುಕಿನ ಕೆಡಕುಗಳನ್ನೂ ಇಲ್ಲಿಯ ಕೀರ್ತನೆಗಳು ಕಾಣಿಸಿವೆ. ಇವುಗಳ ಪಟ್ಟಿ ದೊಡ್ಡದಾಗಿದೆ. ಸಿರಿವಂತಿಕೆಯ ಅಹಂಕಾರವನ್ನು ಹೀಗಳೆದದ್ದು, ದುರಾಸೆಯ ಅಪಾಯವನ್ನು ತಿಳಿಸಿದ್ದು, ಕುಲಮದವು ತಪ್ಪೆಂದು ಸಾರಿದ್ದು, ಹೊಲೆಯ-ಹೊಲತಿಯ ಅರ್ಥವನ್ನು ಬೇರೆ ರೀತಿ ಗ್ರಹಿಸಿದ್ದು, ಹರಿವ ನದಿಯಲ್ಲಿ ಒಣಮಂತ್ರ ಹೇಳುತ್ತ ಕೂರುವ ಮೌಢ್ಯವನ್ನು ಕಂಡದ್ದು, ದೊರೆಗಳ ಗೆಳೆತನ ಮಾಡಿ ಬಡವರನ್ನು ಹಿಂಸಿಸುವ ಪ್ರವೃತ್ತಿಯನ್ನು ಟೀಕಿಸಿದ್ದು, ವಿದ್ವಜ್ಜನರು ರೊಕ್ಕಕ್ಕೆ ಮರುಳಾಗುವುದನ್ನು ಉಲ್ಲೇಖಿಸಿದ್ದು, ಡೊಂಕುಬಾಲದ ನಾಯಕರ ಚಪಲವನ್ನು ಚಿತ್ರಿಸಿದ್ದು-ಇಲ್ಲೆಲ್ಲ ಪುರಂದರದಾಸರ ಸುಧಾರಕ ಮನೋಧರ್ಮ ಎದ್ದು ಕಾಣುತ್ತದೆ.
ಈ ಸುಧಾರಕ ಮನೋಧರ್ಮದ ಹಿಂದಿನ ಲೋಕದೃಷ್ಟಿ ಅಷ್ಟು ಸರಳವಾದದ್ದಲ್ಲ. ಅದು ಸಮಸ್ಯಾತ್ಮಕವಾಗಿಯೂ ಇದೆ; ಅವರ ಕೀರ್ತಿನೆಯೊಂದು ಯಾರು ಹೊಲೆಯ? ಎಂಬ ಪ್ರಶ್ನೆಯನ್ನೆತ್ತಿಕೊಂಡು ಚರ್ಚಿಸಿದೆ. ’ಕದ್ದು ತನ್ನೊಡಲ ಹೊರೆವಾತನೇ ಹೊಲೆಯ’, ‘ಹುಸಿ ಮಾತನಾಡುವವನೇ ಸಹಜ ಹೊಲೆಯ’ ಎಂಬಿತ್ಯಾದಿ ಮಾತುಗಳನ್ನು ಅರ್ಥಮಾಡಿಕೊಳ್ಳಬಹುದು. ಆದರೆ ’ಪೇಳಿದ ಹರಿಕತೆಯ ಕೇಳದವನೆ ಹೊಲೆಯ’ ’ಆಳಾಗಿ ಅರಸಂಗೆ ಕೈಮುಗಿಯದವ ಹೊಲೆಯ’ … ಇಂಥ ಸಾಲುಗಳನ್ನು ಹೇಗೆ ಅರ್ಥಮಾಡಿಕೊಳ್ಳುವುದು? ಅವರ ಇನ್ನೊಂದು ಕೀರ್ತನೆಯಲ್ಲಿಯೂ ಈ ವೈರುಧ್ಯವಿದೆ;
‘ಸ್ನಾನ ಸಂಧ್ಯಾ ಜಪ ಮಾಡದಲೆ ಮೈಗಟ್ಟೆ
ವೃತ ನೇಮ ಉಪವಾಸ ಒಂದು ದಿನ ಮಾಡಲಿಲ್ಲ
ಶ್ರುತಿಶಾಸ್ತ್ರ ಪುರಾಣ ಕತೆಗಳನ್ನು ಕೇಳಲಿಲ್ಲ….’
ತಾನು ಯಾಕೆ ಹಾಳಾದೆ ಎಂದು ಪಟ್ಟಿ ನೀಡಲಾಗಿದೆ. ಈ ಆಚರಣೆಗಳು ಒಂದು ನಿರ್ದಿಷ್ಟ ಧಾರ್ಮಿಕತೆಯ ಮುಂದುವರಿಕೆಯನ್ನು ಒಪ್ಪಿಕೊಂಡ ಮನಸ್ಸಿನವು. ಹೊಲೆತನವನ್ನೂ ನಿಗದಿಪಡಿಸುವಾಗಲೂ ಕೀರ್ತನೆಗಳು ಕಂದಾಚಾರದಿಂದ ಸಂಪೂರ್ಣವಾಗಿ ಬಿಡುಗಡೆಗೊಂಡಿಲ್ಲ. ಕೀಳು ದೈವಗಳ ನಿರಾಕರಣೆಯನ್ನು ಹೇಳುವ ಇಲ್ಲಿಯ ಕೀರ್ತನೆಯ ಮನೋಧರ್ಮದ ಮೂಲವು ಇಂತಹದ್ದೆ ಆಗಿದೆ.
’ಕಾಮ’ ಒಂದು obsession ತರಹ ಕೀರ್ತನೆಗಳಲ್ಲಿ ಮನೆ ಮಾಡಿದೆ. ಕಾಮ ಈ ಕೀರ್ತನೆಗಳ ಲೋಕದೃಷ್ಟಿಯನ್ನು ನಿರ್ಧರಿಸಿರುವಲ್ಲಿ ಮುಖ್ಯ ಭೂಮಿಕೆ ನಿರ್ವಹಿಸಿದೆ. ಲೌಕಿಕದ ಅತಿಯಾದ ವ್ಯಾಮೋಹಕ್ಕೆ ಕಾಮದ ಕುರಿತಿರುವ ತೀವ್ರವಾದ ಆಸಕ್ತಿಯೂ ಒಂದು ಕಾರಣವೆಂಬ ಅಂಶ ಇಲ್ಲಿ ಮತ್ತೆ ಮತ್ತೆ ನಮೂದಾಗಿದೆ. ಮನುಷ್ಯನ ತೊಳಲಾಟದ ಮೂಲ ಕಾರಣವಾಗಿ ಇದನ್ನು ಕೀರ್ತನೆಗಳು ಗ್ರಹಿಸಿವೆ.
“ಮಾನಿನಿಯರ ಕುಚಕೆ ಮರುಳಾಗದಿರು
ಮಾಂಸದ ಗಂಟುಗಳಲ್ಲಿ  ||
ನಾನಾ ಪರಿಯಲಿ ಮೋಹ ಮಾಡದಿರು
ಹೀನ ಮೂತ್ರದ ಕುಳಿಯಲ್ಲಿ ||
ಜಾನಕಿರಮಣನ ನಾಮವ ನೆನೆದರೆ
ಜಾಣನಾಗುವೆಯಲ್ಲೋ ಪ್ರಾಣಿ  ||
ಕಾಮವನ್ನು ತ್ಯಜಿಸುವುದು ಭಕ್ತಿಗೆ ಅಗತ್ಯವೆಂಬ ತತ್ವ ಇಲ್ಲಿಯೂ ಮುಂದುವರಿದಿದೆ. ಇದು ಪುರಂದರದಾಸರ ಕೀರ್ತನೆಗಳ ಮುಖ್ಯ ಗ್ರಹಿಕೆಯಾಗಿದೆ. ಇದನ್ನವರು ಪ್ರಥಮ ಪುರುಷದಲ್ಲಿ ನಿರೂಪಿಸುವ ಮೂಲಕ ತೀವ್ರತೆಯನ್ನು ಕಲ್ಪಿಸಿದ್ದಾರೆ;
“ಪರವನಿತೆಯರ ಲಾವಣ್ಯಕ್ಕೆ ಲೋಚನ
ಚರಿಸುತಲವರ ಕೂಟಕ್ಕೆ ಬೆರಸಿ ||
ಉರಿವ ಕಿಚ್ಚು ತನಗೆ ಹಿತವೆಂದು ಅದರೊಳು
ಎರಗಿದ ಪತಂತದಂತಾದೆನಲ್ಲ ||”
ಈ Obsession ಕೃಷ್ಣನ ವರ್ಣನೆಯಲ್ಲೂ ಕಾಣಿಸಿಕೊಂಡಿದೆ. ಕೈಯ ತೋರೋ ಕರುಣಿಗಳರಸಾ ಕೈಯ ತೋರೋ….. ಕೀರ್ತನೆಯಲ್ಲಿ ವಿವಿಧ ಪವಾಡಗಳನ್ನು ಮಾಡಿದ ಕೃಷ್ಣನ ವರ್ಣನೆಯಿದೆ. ಈ ವರ್ಣನೆಗಳಲ್ಲಿ “ಅಂಗನೆಯರ ಉತ್ತುಂಗ ಕುಚದಲ್ಲಿಟ್ಟು ಕೈಯ ತೋರೊ” ಎಂಬ ಸಾಲೂ ಇದೆ. ಕೀರ್ತನೆಯ ಧಾಟಿ ಅವನ ಎಲ್ಲಾ ಕ್ರಿಯೆಗಳನ್ನು ಗೌರವದಿಂದ, ಪ್ರೀತಿಯಿಂದ ನೋಡುವ ನೆಲೆಯಲ್ಲಿದೆ. ಮನುಷ್ಯನ ತೊಳಲಾಟದ ಕಾರಣವಾಗಿ ಕಾಮವನ್ನು ಗುರುತಿಸುವ ಪುರಂದರದಾಸರ ಕೀರ್ತನೆಗಳು ಕೃಷ್ಣನ ಸಂದರ್ಭದಲ್ಲಿ ಮಾತ್ರ ’ಕಾಮ’ವನ್ನು ಒಂದು ಚೈತನ್ಯದ ಸಂಗತಿಯಾಗಿ ಗಮನಿಸಿವೆ.
“ಲೋಕವನೆ ಸಲಹುವ ಶ್ರೀನಿವಾಸನು ನಮ್ಮ
ಸಾಕಲಾರದೆ ಬಿಡುವನೇ ಮನವೆ“
ಪುರಂದರದಾಸರ ಹರಿಭಕ್ತಿಯ ಕುರಿತಾದ ಕೀರ್ತನೆಗಳು ಅವರ ಲೋಕದೃಷ್ಟಿಯು ಇನ್ನೊಂದು ಕೋನವನ್ನು ಕಾಣಿಸುತ್ತಿವೆ. ಅಂದರೆ ಈ ಲೋಕವನ್ನು ಮುನ್ನಡೆಸುವವನೊಬ್ಬ ಇದ್ದಾನೆ. ಅವನ ಕರುಣೆಯಿಲ್ಲದೆ ಇಲ್ಲಿ ಏಳಿಸಲಾಗದು. ಅವನಲ್ಲಿ ನಂಬಿಕೆಯಿಟ್ಟು ಕೋರಿದರೆ ಎಲ್ಲವೂ ಒಳಿತಾಗುತ್ತದೆ. ಅವನನ್ನು ನಿರಾಕರಿಸಿ ನಡೆಯುವ ಬದುಕಿಗೆ ಯಾವ ದಾರಿಯೂ ಇಲ್ಲ. ಇಂಥದ್ದೊಂದು ಖಚಿತವಾದ ತಾತ್ವಿಕತೆ ಪುರಂದರದಾಸರ ಒಟ್ಟಾರೆ ಲೋಕದೃಷ್ಟಿಯನ್ನು ರೂಪಿಸಿದೆ. ಅವರ ಈ ತರಹದ ಗ್ರಹಿಕೆಯಲ್ಲಿ ಲೌಕಿಕದಿಂದ ಬಿಡುಗಡೆಗೊಳ್ಳುವ ಬಯಕೆಯೂ, ಅಸಹಾಯಕತೆಯೂ, ದೈವಭಕ್ತಿಯೂ ಸೇರಿಕೊಂಡಿವೆ. ಅವರ ದೇವತಾಸ್ತುತಿಯ ಬಹುತೇಕ ಕೀರ್ತನೆಗಳಲ್ಲಿ ಈ ತರಹದ ಭಾವವಿದೆ. ಭೌತಿಕ ಸಂಪತ್ತನ್ನೆಲ್ಲ ತ್ಯಜಿಸಿ ಬಂದ ಪುರಂದರದಾಸರು ತಮ್ಮ ಬಡತನವನ್ನು ಹರಿಯ ಧ್ಯಾನದಲ್ಲಿ ಮೀರಲೆತ್ನಿಸಿದ್ದಾರೆ. ಹರಿಯ ಜೊತೆಯಿರಲು ತನಗೆ ಬಡತನವಿಲ್ಲವೆಂಬುದು ಅವರ ಆಳದ ಅನಿಸಿಕೆ.
ರಾಮಾಯಣ, ಮಹಾಭಾರತ, ಭಾಗವತಗಳು ಕೂಡ ಇಲ್ಲಿಯ ಕೀರ್ತನೆಗಳ ಒಳಜಗತ್ತಿನಲ್ಲಿವೆ. ಇವು ಕೂಡ ಅವರ ಲೋಕದೃಷ್ಟಿಯನ್ನು ಪ್ರಚೋದಿಸಿವೆ. ಆದರೆ ಇವು ಚಂಪೂಕಾವ್ಯ, ವಚನ, ಷಟ್ಪದಿಗಳನ್ನು ಪ್ರಭಾವಿಸಿದ ರೀತಿಗೂ ಕೀರ್ತಿನೆಗಳನ್ನು ಪ್ರಭಾವಿಸಿದ ರೀತಿಗೂ ವ್ಯತ್ಯಾಸವಿದೆ. ಅಲ್ಲಿ ಕತೆಯ ಅನೇಕ ಭಾಗಗಳು ಒಡೆದುಕೊಂಡು ಕವಿಯ ಕಾಲದ ಪರೀಕ್ಷೆಗೊಳಪಟ್ಟು ಅಳವಡುತಿದ್ದವು. ಕೀರ್ತನೆಗಳಲ್ಲಿ ರಾಮಾಯಣ, ಮಹಾಭಾರತ, ಭಾಗವತದ ಆಲೋಚನೆಗಳು ಯಥಾವತ್ತಾಗಿ ಬಳಕೆಯಾಗಿವೆ. ಅವುಗಳ ನೀತಿ, ವಿಚಾರ ಹಾಗೆಯೇ ಮುಂದುವರೆದಿವೆ. ಅಲ್ಲಿಯ ಮೌಲ್ಯಗಳನ್ನು ಕೀರ್ತಿಸುವುದು, ಅನುಸರಿಸುವಂತೆ ಕರೆಕೊಡುವುದು ಕಂಡುಬರುತ್ತದೆ. ತನ್ನ ಹಿಂದಿರುವ ತಿಳುವಳಿಕೆಯನ್ನು ಶ್ರದ್ಧೆಯಿಂದ ಮುಂದುವರೆಸುವ ಗುಣವೊಂದು ಕೀರ್ತನೆಗಳಲ್ಲಿದೆ. ಇದು ಕೀರ್ತನೆಗಳ ಜನಪ್ರಿಯತೆಗೆ ಕಾರಣವಾದಂತೆ ತೊಡಕೂ ಉಂಟುಮಾಡಿದೆ. ಸಂಕೀರ್ಣತೆ, ಸಂಘರ್ಷಗಳು ಮರೆಯಾಗಿ ಘಟನಾವಳಿಗಳು ಸಪಾಟಾಗಿ ನಿರೂಪಣೆಗೊಂಡಿವೆ. ಈ ಘಟನಾವಳಿಗಳು ಅನೇಕ ಸಲ ಹೊಸ ಅರ್ಥವನ್ನು ಪಡೆದುಕೊಳ್ಳುತ್ತಿಲ್ಲ. ನೋಡಿ, ವಾಸ್ತವವನ್ನು ಕುರಿತು ರಚಿಸಿದ ಕೀರ್ತನೆಗಳಲ್ಲಿ ಸಂಘರ್ಷ, ವ್ಯಂಗ್ಯ ಢಾಳಾಗಿ ಕಂಡುಬರುತ್ತದೆ. ಅಂದರೆ ಹಿಂದಿನದನ್ನು ನೆನಪಿಸಿಕೊಳ್ಳುವಾಗ ಶ್ರದ್ಧೆಯೂ ಈಗಿನದನ್ನು ಕಾಣಿಸುವಾಗ ತಳಮಳ, ವಿರೋಧವೂ ಕಾಣಿಸಿಕೊಂಡಿವೆ. ಈಗಿನದು ತನ್ನ ನಂಬಿಕೆಗೆ ವಿರುದ್ಧವಾಗಿದೆಯೆಂಬ ಆಕ್ಷೇಪಣೆಯಿದೆಯೇ ಹೊರತು ಇದು ಯಾಕೆ ಹೀಗಿದೆಯೆಂದು ಅರ್ಥ ಮಾಡಿಕೊಳ್ಳುವ ತಾಳ್ಮೆ ಇಲ್ಲಿಲ್ಲ.
ಕೃಷ್ಣನ ಕುರಿತಾದ ಕೀರ್ತನೆಗಳಲ್ಲಿಯೂ ಇದನ್ನು ಕಾಣಬಹುದು. ಗೋಪಿಕೆಯರ ಜೊತೆಗಿನ ಸರಸ ಅನೇಕ ಕೀರ್ತನೆಗಳ ವಸ್ತುವಾದರೂ ಯಶೋಧೆ ಮತ್ತು ಕೃಷ್ಣನ ಸಂಬಂಧವು ಹೆಚ್ಚು ಪ್ರಖರವಾಗಿದೆ. ರಾಧೇಯ ಕೃಷ್ಣನಿಗಿಂತ ಯಶೋಧೆಯ ಕೃಷ್ಣ ಮುಂದಿದ್ದಾನೆ. “ನಿನ್ನ ಮಗನೇನೆ ಗೋಪಿ, ಗೋಪಮ್ಮ ನಿನ್ನ ಮಗನೇನೆ ಗೋಪಿ”, “ಲಾಲಿಸಿದಳು ಮಗನ ಯಶೋಧೆ ಲಾಲಿಸಿದಳು ಮಗನ”, “ಏನಾಯಿತು ರಂಗಗೆ ನೋಡಿರಮ್ಮ, ಧಾನಿಸಿ ಎನಗೊಂದು ಹೇಳಿರಮ್ಮ” “ಗುಮ್ಮನ ಕರೆಯದಿರೆ ಅಮ್ಮ ನೀನು ಗುಮ್ಮನ ಕರೆಯದಿರೆ”- ಹೀಗೆ ತಾಯಿ-ಮಗನ ಸಂಬಂಧದಲ್ಲಿ ಕೃಷ್ಣ ಅವತರಿಸಿದ್ದಾನೆ. ಪುರಂದರದಾಸರ ಅಂತರಂಗದ ದನಿ ಹೆಚ್ಚು ಪ್ರಾಮಾಣಿಕ ಅನ್ನಿಸುವಂತೆ ಇಲ್ಲೆಲ್ಲ ಕಲೆತುಕೊಂಡಿದೆ. ಗಂಡ-ಹೆಂಡತಿಯ ಸಂಬಂಧದಲ್ಲಿ ವಿಷಾದ ಉಕ್ಕಿಸುವ ಗಳಿಗೆಗಳೇ ಜಾಸ್ತಿ. ಆದರೆ ತಾಯಿ-ಮಗನ ಸಂಬಂಧಗಳು ಉಲ್ಲಾಶದ ಕ್ಷಣಗಳಲ್ಲಿ, ಜೀವಂತವಾಗಿ ತೆರೆದುಕೊಂಡಿವೆ. ಕೃಷ್ಣನನ್ನು ಹೀಗೆ ತಾಯಿ-ಮಗನ ಹಿನ್ನೆಲೆಯಲ್ಲಿ ಗಮನಿಸಿದ್ದರಿಂದ ಉಂಟಾದ ಸಾಧ್ಯತೆಗಳನ್ನು ನೋಡೋಣ. ಇದರಿಂದಾಗಿ ಭಾವನಾತ್ಮಕವಾದ ಎಳೆಯ ಮಗುವಿನ ಲೀಲೆಗಳು ಕಣ್ತುಂಬಿ ನಿಂತಿವೆ. ತಾಯ್ತನದ ಹರ್ಷೋಲ್ಲಾಸಗಳಿಗೆ ಅವಕಾಶವಾಗಿದೆ. ಈ ಚಿತ್ರಗಳು ಬದುಕಿನ ನವಿರಾದ ಅನುಭವಗಳಾಗಿ ಮುದಗೊಳಿಸುತ್ತವೆ. ಪುರಂದರದಾಸರು ಅರ್ಜುನನ ಕೃಷ್ಣನನ್ನು, ರಾಧೇಯ ಕೃಷ್ಣನನ್ನು ದೂರವಿಟ್ಟದ್ದರಿಂದ ಹಿಂಸೆಯ, ಯುದ್ಧದ, ಪ್ರೇಮದ ಪ್ರಶ್ನೆಗಳನ್ನೂ ದೂರವಿಟ್ಟಂತಾಗಿದೆ. ಈ ಆಯ್ಕೆ ತಪ್ಪು ಎಂದು ಭಾವಿಸಬೇಕಿಲ್ಲ. ಆದರೆ ಇಂಥ ಆಯ್ಕೆಯಿಂದ ದೂರಸರಿದ ಪ್ರಶ್ನೆಗಳನ್ನೂ ನೆನಪಿಸಿಕೊಳ್ಳವುದರಲ್ಲಿ ತಪ್ಪಿಲ್ಲ.
ಹೀಗೆ ದೂರ ಸರಿದ ಇನ್ನಷ್ಟು ಸಂಗತಿಗಳೂ ಇವೆ. ಪುರಂದರದಾಸರು ಅಪಾರ ತಿರುಗಾಟ ಮಾಡಿದವರು. ಆದರೆ ಅವರ ಕೀರ್ತನೆಗಳಲ್ಲಿ ನಿಸರ್ಗ, ಪ್ರಾಣಿ, ಪಕ್ಷಿಗಳು ಗೈರುಹಾಜರಾಗಿವೆ. ಒಂದೆರಡು ಕಡೆ ಬಂದರೂ ಅವು ಜೀವಕ್ಕೊ, ಆಧ್ಯಾತ್ಮಕ್ಕೊ, ದರ್ಶನಕ್ಕೊ ಸಂಕೇತವಾಗಿ ಬಂದಿವೆ. ನಿಸರ್ಗವನ್ನು ತನ್ನ ಆಲೋಚನೆಯ ಭಾಗವನ್ನಾಗಿ ಮಾಡಿಕೊಳ್ಳಲು ಈ ಕೀರ್ತನೆಗಳು ಅಷ್ಟು ಆಸಕ್ತಿ ತೋರುತ್ತಿಲ್ಲ. ಈ ಸಂಗತಿ ಕೂಡ ಅವರ ಲೋಕದೃಷ್ಟಿಯ ಕುರಿತು ಮುಖ್ಯ ಸೂಚನೆ ಕೊಡುತ್ತಿದೆ. ವ್ಯಕ್ತಿವಿಶಿಷ್ಟ ನಿಲುವಿನಲ್ಲಿ ಅವರ ಆಲೋಚನೆಗಳು ಬೆಳೆಯುತ್ತಿರುವಂತಿದೆ. ಹಾಗೆಯೇ ಈ ಕೀರ್ತನೆಗಳ ದೇಸಿ ತಿಳುವಳಿಕೆ ಕೂಡ ಸಮಸ್ಯಾತ್ಮಕವಾಗಿದೆ. ಜನಪದ ಅಂಶಗಳು Negative ಅರ್ಥದಲ್ಲಿ ಬಂದಿದ್ದೆ ಹೆಚ್ಚು. ಕೀರ್ತನೆಯೊಂದು ತಿರಸ್ಕರಿಸುವ ದೇವರುಗಳ ಪಟ್ಟಿ ನೋಡಬೇಕು. ಹಾಗೆಯೇ ’ದುಡಿಮೆ’ ಕುರಿತಾದ ಆಸಕ್ತಿ ಕೂಡ ಕೀರ್ತನೆಗಳಲ್ಲಿ ವಿರಳ. ಸ್ತ್ರೀ ಬಗೆಗಿನ ಸಂಗತಿಗಳಲ್ಲಿ ಪ್ರಶ್ನಿಸಬಹುದಾದ ಅನೇಕ ಅಂಶಗಳಿವೆ.
ನೂರಾರು ಕೀರ್ತನೆಗಳನ್ನು ಓದುತ್ತಿರುವಾಗ ಹೌದು ಇವು ಪುರಂದರದಾಸರ ಖಚಿತ ಆಯ್ಕೆಗಳು ಎಂದು ಅಂದುಕೊಳ್ಳುತ್ತಿರುವಾಗಲೇ ಮತ್ತೆ ಕೆಲ ಕೀರ್ತನೆಗಳು ಇವುಗಳಿಗೆ ವಿರುದ್ಧ ದಿಕ್ಕಿನ ಆಲೋಚನೆಗಳಿಂದ ಕೂಡಿವೆ. ಸಂಸಾರ, ಹೆಣ್ಣು ಆಚರಣೆಗಳ ಬಗಗೆ ಹೀಗೆ ವೈರುಧ್ಯಗಳಿಂದ ಕೂಡಿರುವ ನಿಲುವು ಕಾಣಬಹುದು. ಪುರಂದರದಾಸರು ಪೊರೆಯನ್ನು ಸಂಪೂರ್ಣವಾಗಿ ಕಳಚಲಾಗದೇ ಮತ್ತು ಆ ಪೊರೆ ಒಳಗಡೆಯೇ ಇದ್ದು ಹೊಸ ದಾರ್ಶನಿಕತೆಯನ್ನು ಕಾಣಿಸಬೇಕಾದ ಇಕ್ಕಟ್ಟಿನಲ್ಲಿದ್ದಾರೆ. ನೋಡಿ ಕನಕಾಭರಣವನ್ನು ದಾನ ಮಾಡಲು ಅದರಿಂದ ಸದ್ಗತಿ ಪಡೆಯುವುದರ ವಿವರಗಳೂ ಕೀರ್ತನೆಗಳಲ್ಲಿವೆ. ಧರ್ಮದ ಸಾಂಪ್ರದಾಯಿಕತೆಯನ್ನು ಕೆಲವೆಡೆ ಮೀರುತ್ತ, ಮತ್ತೆ ಕೆಲವೆಡೆ ಅನುಸರಿಸುತ್ತ ಇರುವುದು ಸ್ಪಷ್ಟವಾಗಿಯೇ ಕಾಣುತ್ತದೆ. ಪುರಂದರದಾಸರದು ಆಚರಣೆಯನ್ನು ಮೀರಿದ ಅನುಭಾವಿಯ ದೃಷ್ಟಿಕೋನವಲ್ಲ. ಆಚರಣೆಯನ್ನು ಒಪ್ಪಿಕೊಂಡೂ ಕೆಡುಕನ್ನು ಸರಿಪಡಿಸುವ ಲೌಕಿಕ ಮನಸ್ಸಿನವರು.
೩
ಬದುಕಿನ ನಿಗೂಢ ಅಂಶಗಳನ್ನು ಜಿಜ್ಞಾಸುವಿನ ಹಾಗೆ ನೊಡಿದ ಕೀರ್ತನೆಗಳೂ ಕೂಡ ಇಲ್ಲಿವೆ. ತತ್ವಪದಗಳ ರೀತಿಯಲ್ಲಿ ಇವುಗಳ ರಚನೆಯಿದೆ. ಮುಖ್ಯ ಪ್ರತಿಮೆಯೊಂದು ರೂಪಿತವಾಗಿ ಸೂಕ್ಷ್ಮವಾದ ಆವರಣವನ್ನು ಉದ್ದಕ್ಕೂ ನಿರ್ಮಿಸಿರುತ್ತದೆ. ’ಅಂಬಿಗ ನಾ ನಿನ್ನ ನಂಬಿದೆ”, “ಗಿಳಿಯು ಪಂಜರದೊಳಿಲ್ಲ”, “ಅನುದಿನದಲಿ ಬಂದು ತನುವ ಸ್ನೇಹವ ಮಾಡಿ”, “ಮಾಡು ಸಿಕ್ಕದಲ್ಲಾ ಮಾಡಿನ ಗೂಡು ಸಿಕ್ಕದಲ್ಲಾ” ಇತ್ಯಾದಿ ರಚನೆಗಳನ್ನು ಗಮನಿಸಬೇಕು. ಪುರಂದರದಾಸರ ಚಿಂತನೆಯ ಹರಳುಗಟ್ಟಿದ ರೂಪ ಇವುಗಳಲ್ಲಿದೆ. ಅವರ ಕೀರ್ತನೆಗಳಲ್ಲಿ ಕಂಡುಬರುವ ಭಕ್ತಿ, ಕೃಷ್ಣಲೀಲೆ ಕೆಲವೊಮ್ಮೆ ಬಹಳ ಕ್ಯಾಸುವಲ್ ಆಗಿ ಕಾಣುತ್ತದೆ. ಅವರ ಸಾಮಾಜಿಕ ವಿಡಂಬನೆಯ ಕೀರ್ತನೆಗಳು ಕೂಡ. ಹಾಗೆಂದು ಅವರು ತಮ್ಮ ಪರಿಧಿಯಲ್ಲಿ ಎತ್ತಿದ ಸಾಮಾಜಿಕ ಪ್ರಶ್ನೆಗಳು ಗೌಣವೆಂದು ಭಾವಿಸಬೇಕಾಗಿಲ್ಲ. ಅಂದರೆ ತಾತ್ವಿಕ ಜಿಜ್ಞಾಸೆಯ ತರಹದ ರಚನೆಗಳು ಅವರ ವ್ಯಕ್ತಿತ್ವದ ಬೇರೊಂದು ಮುಖವನ್ನು ಖಚಿತವಾಗಿ ಹಿಡಿದಿಟ್ಟಿವೆ. ಇಂಥಲೆಲ್ಲ ತಾವು ನಂಬಿದ ಧರ್ಮವನ್ನು ಅದರ ಆಚರಣೆಗಳನ್ನು ಮರೆತ ಪುರಂದರದಾಸರ ವ್ಯಕ್ತಿತ್ವ ಇಲ್ಲಿದೆ. ಯಾವುದಕ್ಕೆ ತಮ್ಮನ್ನು ಕಟ್ಟಿಹಾಕಿಕೊಳ್ಳಬೇಕೆನ್ನುತ್ತಿದ್ದರೂ ಅದು ಅವರಿಗೆ ಗೊತ್ತಿಲ್ಲದೆ ಇಲ್ಲಿ ಬಿಡುಗಡೆಯ ಹಾದಿ ಹಿಡಿದಿದೆ. ತಮ್ಮ ಕಚವ-ಕುಂಡಲಗಳನ್ನು ಕೆಳಗಿಟ್ಟು ನುಡಿಯುತ್ತಿರುವಂತೆ ಇಲ್ಲಿ ಕಾಣುತ್ತಿದೆ.
ಪುರಂದರದಾಸರ ಅತ್ಯಂತ ಜನಪ್ರಿಯವಾದ ಕೀರ್ತನೆಯೊಂದಿದೆ. ಅದು “ಎಲ್ಲಾರು ಮಾಡುವುದು ಹೊಟ್ಟೆಗಾಗಿ” ಇಲ್ಲಿ ಹೊಟ್ಟೆಗಾಗಿ ಅನ್ನುವುದು ಬರೀ ಅನ್ನದ ಹಸಿವು ಮಾತ್ರವಲ್ಲ. ಅದು ಎಲ್ಲ ತರಹದ ಹಸಿವನ್ನು ಹೇಳುತ್ತಿದೆ. ಅಧಿಕಾರದ, ಹೆಣ್ಣಿನ, ಹಣದ, ಧರ್ಮದ ಹಸಿವು ಕೂಡ ಹೌದು.
“ದೊರೆತನ ಮಾಡುವುದು ಹೊಟ್ಟೆಗಾಗಿ
ಕರಿ ತುರುಗವೇರುವುದು ಹೊಟ್ಟೆಗಾಗಿ“
ಇಲ್ಲಿ ಹಸಿವಿಗೆ ಅನೇಕ ಮುಖಗಳಿವೆಯೆಂಬುದಕ್ಕೆ ಮೇಲಿನ ಸಾಲುಗಳು ಒಂದು ಸಣ್ಣ ಉದಾಹರಣೆ. ಯಾಕೆಂದರೆ ದೊರೆತನವನ್ನು ಯಾರೂ ಹೊಟ್ಟೆಗಾಗಿ ಮಾಡುವುದಿಲ್ಲ. ಇವು ಅಧಿಕಾರದ ಹಸಿವಿನ ಕ್ರಿಯೆಗಳು. “ಲೊಳಲೊಟ್ಟೆ ಎಲ್ಲಾ ಲೊಳಲೊಟ್ಟೆ” ಕೀರ್ತನೆ ಕೂಡ ಟೊಳ್ಳಿನ ಅನೇಕ ಸಂಗತಿಗಳನ್ನು ತೋರ್ಪಡಿಸಿದೆ. ಪುರಂದರದಾಸರ ರಾಜಕೀಯ ದೃಷ್ಟಿಕೋನ ಹರಿತವಾದುದು. ಅಲ್ಲಿರುವ ಆಳವಾದ ವ್ಯಂಗಕ್ಕೆ ವಿಚಿತ್ರವಾದ ಶಕ್ತಿಯಿದೆ. ಅದು ಕೆಲವೊಮ್ಮೆ ಅಧಿಕಾರದ ಕೇಂದ್ರಗಳನ್ನು ತಣ್ಣಗೆ ಕೊಯ್ದುಬಿಟ್ಟಿದೆ. ಅವರ ಕೀರ್ತನೆಯ ಅರ್ಥದ ಗಡಿಗಳು ಇಂಥಲೆಲ್ಲ ವಿಸ್ತಾರಗೊಂಡಿವೆ. ಈಗ ಒಂದೊಂದೇ ಸ್ಪಷ್ಟಗೊಳ್ಳತೊಡಗಿದೆ; ಪುರಂದರದಾಸರದು ಒಂದು ಧಾರ್ಮಿಕ ಮನಸ್ಸು ಹೇಗೋ, ಹಾಗೆಯೇ ಸಾಮಾಜಿಕ, ರಾಜಕೀಯ, ಸಾಹಿತ್ಯಿಕ ಮನಸ್ಸು ಕೂಡ ಹೌದು. ಧಾರ್ಮಿಕ ಮನಸ್ಸು ಹಿಂದೆ ಸರಿದಾಗಲೆಲ್ಲ ಕೀರ್ತನೆಗಳು ಒಡೆದ ಕೆರೆಯಂತೆ ಅನೇಕ ದಿಕ್ಕಿಗೆ ಚಾಚಿಕೊಳ್ಳುತ್ತವೆ. ಪುರಂದರದಾಸರ ಲೋಕದೃಷ್ಟಿಯನ್ನು ಈ ಎಲ್ಲ ವೈರುಧ್ಯಗಳ ಹಿನ್ನೆಲೆಯಲ್ಲಿಯೇ ಅರ್ಥೈಸಿಕೊಳ್ಳಬೇಕಾಗಿದೆ.
ಪುರಂದರ ಸಾಹಿತ್ಯ ಅಧ್ಯಯನ: ೫. ಸಾಹಿತ್ಯ ತತ್ವ
೧
ಧ್ಯಾನವು ಕೃತ ಯುಗದಲ್ಲಿ ಯಜ್ಞ
ಯಾಗವು ತ್ರೇತಾಯುಗದಲ್ಲಿ
ಅರ್ಚನೆ ದ್ವಾಪರ ಯುಗದಲ್ಲಿ
ಕೀರ್ತನೆ ಮಾತ್ರರು ಕಲಿಯುಗದಲ್ಲಿ ಮು
ಕುತಿಯನ್ನೀವ ಪುರಂದರವಿಠಲ
ಭಕ್ತಿಯುಗದ ಮಹಾತ್ವಾಂಕ್ಷೆಯನ್ನು ಪುರಂದರದಾಸರ ಈ ಕೀರ್ತನೆ ಹಿಡಿದಿಡಲು ಯತ್ನಿಸಿದಂತೆ ತೋರುತ್ತದೆ. ಲೌಕಿಕ ಬಂಧನದಿಂದ ಬಿಡುಗಡೆಗೊಳ್ಳುವ ಮಾರ್ಗದ ಹಲವು ಮತತತ್ವಗಳ ಯಾತ್ರೆಯೇ ಮುಂದುವರಿದಿದೆ. ಒಂದೊಂದು ಮತತತ್ವಕ್ಕೆ ಬದ್ಧರಾದ ಸಿದ್ಧಾಂತಿಗಳು ಆ ತತ್ವವನ್ನು ಜನಮಾನಸಕ್ಕೆ ತಲುಪಿಸುವ, ಅದರಿಂದ ಮುಕ್ತರನ್ನಾಗಿಸುವ ಮಹದಾಸೆಯನ್ನು ಹೊತ್ತಿರುತ್ತಾರೆ. ಪುರಂದರದಾಸರಾಗಲಿ ಉಳಿದಾವ ದಾಸರಾಗಲಿ ತಮ್ಮ ಕೀರ್ತನೆಗಳ ಮೂಲಕ ಮಾಡಿದ ಕಾರ್ಯವೆಂದರೆ ಬಿಡುಗಡೆಯ ಮಾರ್ಗೋಪಾಯಗಳನ್ನು ಹಾಡುತ್ತಾ ಜನರ ಮನೆ ಬಾಗಿಲಿಗೆ ಕೊಂಡೊಯ್ದಿದ್ದು.
ಕೀರ್ತನೆಗಳ ಕ್ರಿಯಾಶೀಲತೆ ಎದ್ದು ಕಾಣುವಂತದ್ದೆ. ಯಾವುದೇ ತತ್ವವಾಗಲಿ ಕಲೆ, ಸಾಹಿತ್ಯ ಆಯಾಕ್ಷೇತ್ರದ ಕ್ರಿಯಾಶೀಲತೆಯನ್ನು ತರ್ಕಬದ್ಧವಾಗಿ ವಿವೇಚಿಸುವ ಒಂದು ಶಿಸ್ತಾದ ತಿಳುವಳಿಕೆಯಾಗಿ ಕಾರ್ಯ ನಿರ್ವಹಿಸಬೇಕು. ಈ ತತ್ವ ರೂಪಗೊಳ್ಳುವುದು ಹಲವು ಜ್ಞಾನಗಳ ನೆಲೆಗಳಿಂದ ಗ್ರಹಿಸಿ ರೂಪಿಸಿಕೊಂಡ ಒಂದು ಬೌದ್ಧಿಕ ವಿಧಾನದಿಂದ ದಾಸರ ಕೀರ್ತನೆಗಳಲ್ಲಿ ಕಾಣುವುದು ಭಾವನಾತ್ಮಕ ಅನುಸಂಧಾನ. ಭಕ್ತಿ ಭಾವನೆಯಿಂದ ರೂಪಿತಗೊಂಡ ಸಂವೇದನೆಯಿಂದ ಒಂದು ತತ್ವವನ್ನು ವಿಶ್ವಾತ್ಮಕಗೊಳಿಸುವ ಅಭೀಪ್ಸೆ ಹೊಂದಿರುವಂತಾದ್ದು, ಮಥಿತಗೊಂಡ ಮಾಧ್ವಮತ ತತ್ವ ಮೀಮಾಂಸೆಯನ್ನು ಕೀರ್ತನ ಸಾಹಿತ್ಯದ ಮೂಲಕ ಕ್ರಿಯಾಗೊಳಿಸುವ ವಿವೇಕವನ್ನು ಪ್ರಕಟಿಸುವ ಸಾಹಿತ್ಯ ತತ್ವವಾಗಿಯೇ ಅವು ಕಾರ್ಯ ನಿರ್ವಹಿಸಿವೆ. ಶುಷ್ಕ ತತ್ವವಾಗಿ ಮತ ಗ್ರಂಥಗಳಲ್ಲಿ ಉಳಿದು ಬಿಡಬಹುದಾಗಿದ್ದ ತತ್ವಗಳಿಗೆ ಕೀರ್ತನೆಗಳಿಂದ ’ದೇಸಿ’ ತನವನ್ನು ಧಾರೆಯೆರೆಯುವುದರ ಮೂಲಕ ಕನ್ನಡದ ಸಾಧ್ಯತೆಯನ್ನು ವಿಸ್ತರಿಸುವ ರಚನೆಗಳಾಗಿಯೂ ಅವುಗಳ ಪಾತ್ರ ದೊಡ್ಡದು.
ಒಂದು ಸಾಹಿತ್ಯ ಕೃತಿ ತನ್ನ ತಾತ್ವಿಕತೆಯಿಂದಲೇ ಅದು ಪ್ರಸ್ತುತವೂ ಹಾಗೂ ಅಪ್ರಸ್ತುತವೂ ಆಗುವ ಪ್ರಕ್ರಿಯೆಯೊಂದರಲ್ಲಿ ಹಾಯ್ದು ಬರುತ್ತಿರುತ್ತದೆ. ಅದರ ಪ್ರಸ್ತುತತೆಯು ಅದು ಹೇಗೆ ಮಾನವೀಯ ಪರವಾದುದು ಮತ್ತು ಮನುಷ್ಯನ ವ್ಯಕ್ತಿತ್ವ ನಿರ್ಮಾಣದಲ್ಲಿ ಅದು ವಹಿಸುವ ಪಾತ್ರವೇನು? ಎಂಬುದರಿಂದ ನಿರ್ಧರಿತವಾಗುತ್ತದೆ. ಇನ್ನ ಕಾಲದ ವೈರುದ್ಧಗಳಿಗೆ ಮುಖಾಮುಖಿಯಾಗಿ ಅನಂತ ತತ್ವವೊಂದರ, ಸತ್ಯವೊಂದರ ಕಡೆ ತುಡಿಯುವ ಅದರ ಪ್ರವೃತ್ತಿಯಿಂದಲೇ ಅದು ಎಲ್ಲ ಕಾಲದ ಸಮಾಜಗಳಲ್ಲಿ ಮಾನ್ಯಗೊಳ್ಳುತ್ತಿರುತ್ತದೆ. ಇದು ಸಾಹಿತ್ಯದ ತತ್ವವೇ ಆಗಿದೆ. ಬದುಕಿನ ಅನುಭವದಿಂದ ಶೋಧಿಸಿಕೊಂಡ ಮಾನವ ಪ್ರೀತಿ ಮತ್ತು ಪ್ರೇಮದ ಮೌಲ್ಯವನ್ನೇ ಸಾಹಿತ್ಯ ಪ್ರತಿನಿಧಿಸುವ ಕಾರಣ ಸಾಹಿತ್ಯ ಸಾರುವ ತತ್ವವು ಜೀವನದ ಅತ್ಯಂತಿಕ ಸ್ವರೂಪವು ಹಾಗೂ ಅದರ ರೂಪಣದ ಕಡೆ ನಡೆಯುವ ಒತ್ತಾಸೆಯನ್ನು ಪ್ರಕಟಪಡಿಸುತ್ತದೆ. ಅಂತಹ ಅಭಿವ್ಯಕ್ತಿಗಳನ್ನು ಕಾಲವೇ ತೋಳುಗಳಲ್ಲಿರಿಸಿ ಮುಂದಿನ ತಲೆಮಾರುಗಳಿಗೆ ಕೊಂಡೊಯ್ಯುತ್ತದೆ.
ಸಾಹಿತ್ಯ ತತ್ವವೆನ್ನುವುದು ಬಹಳ ಸಲ ಕವಿ ಕೇಂದ್ರತವಾಗಿ ಹುಟ್ಟಿಕೊಂಡು ಕ್ರಮೇಣ ಒಟ್ಟು ಸನ್ನವೇಶದಲ್ಲಿ ಸಂಘರ್ಷ, ಸ್ವೀಕರಣ, ನಿರಾಕರಣೆಯ ಮೂಲಕ ಅದು ವಿಕಾಸಗೊಳ್ಳುತ್ತಾ ಹೋಗುತ್ತದೆ. ಈ ಸಾಹಿತ್ಯ ತತ್ವವು ಸಾಮಾಜಿಕ ಚಿಂತನೆಯಿಂದ ಹೇಗೊ ಹಾಗೆ ಧಾರ್ಮಿಕ, ಆರ್ಥಿಕ ಚಿಂತನಾ ನೆಲೆಗಳ ಮೂಲಕ ಹುಟ್ಟು ಪಡೆಯುತ್ತದೆ ಮತ್ತು ಇವುಗಳನ್ನು ಪ್ರಸ್ತುತಗೊಳಿಸುವ ಹಾಗೂ ಅಪ್ರಸ್ತುತಗೊಳಿಸುವ ವಾಗ್ವಾದಗಳೂ ನಡೆಯುತ್ತಲೇ ಇರುತ್ತವೆ. ಆ ತಾತ್ವಿಕ ಚಿಂತನೆಯ ಜವಾಬ್ದಾರಿಯನ್ನು ಎಲ್ಲ ಲೇಖಕರೂ ಹೊರಬೇಕು. ಪರಂಪರೆಯ ನಡುವೆಯೇ ಒಂದು ಸಾಹಿತ್ಯ ತತ್ವ ತನ್ನ ಅಸ್ಥಿತ್ವವನ್ನು ಪಡೆದುಕೊಳ್ಳುತ್ತದೆ. ಇಂಥಾ ಸಾಹಿತ್ಯ ತತ್ವಗಳ ಪಂಥಗಳ ಚಿಂತನೆಯಿಂದ ಹುಟ್ಟಿ ಕೊಂಡಾಗ ಅನೇಕರು ಇದರಿಂದ ದೃಷ್ಟಿಯನ್ನು ಪಡೆದರೆ ಇನ್ನು ಕೆಲವರು ಅದನ್ನು ಮೀರಿ ನಡೆಯುತ್ತಾರೆ.
ಜೀವ ವಿರೋಧಿಯಾದ ರಚನೆಗಳನ್ನು ತಿರಸ್ಕರಿಸುತ್ತ ಜೀವ ಪರವಾದುದನ್ನು ಉಳಿಸುತ್ತಾ, ಸಂಸ್ಕರಿಸುತ್ತಾ ಹೋಗುವುದೇ ಸಾಹಿತ್ಯ ತತ್ವವಾಗಿದೆ. ಬದುಕಿನ ಕ್ಷಣದ ಸಾಧ್ಯತೆಯಿಂದ ಅನಂತಾನಂತದವರೆಗಿನ ಗಮ್ಯಾತಿಗಮ್ಯವಾಗುವ ಎಷ್ಟೋ ವಿಷಯಗಳನ್ನು ಕುರಿತು ಸಾಹಿತ್ಯ ಧೇನಿಸುತ್ತಿದ್ದರೂ, ಅದರಿಂದ ಉತ್ಪನ್ನಗೊಂಡ ಯಾವ ತತ್ವವೇ ಆಗಲಿ ಬದುಕಿನ ವಿಕಾಸಕ್ಕೆ ಭಾದಕವೂ, ಪೂರಕವೂ ಆಗುವ ತತ್ವವಾಗಿದ್ದರೆ ಸಾಕು ಮತ್ತು ಅದರ ಆತ್ಯಂತಿಕ ಉದ್ದೇಶ ಕೂಡ ಅದೇ ಆಗಿದೆ. ತತ್ವಜ್ಞಾನ ಹಾಗೂ ಸಾಹಿತ್ಯಗಳೆರಡು ಈ ಅರ್ಥದಲ್ಲಿ ಒಂದೆಡೆ ಬೆರೆತಂತೆ ತೋರುತ್ತದೆ. ತೋರಿಯೂ ಬೇರೆಯಾಗಿ ನಿಲ್ಲುತ್ತವೆ. ತತ್ವಜ್ಞಾನದ ಶುಷ್ಕ ಜಿಜ್ಞಾಸೆಯ; ಸಂಕೀರ್ಣತ್ವದ ನೆಲೆಗಿಂತ ಸಾಹಿತ್ಯವು ಭಾವನಾತ್ಮಕವೂ ಹಾಗೂ ಬುದ್ಧಿ ಪೂರ್ವಕವೂ ಆದ ಸಂಯೋಗದಿಂದ ಹೊರಟು ಬದುಕಿನ ತತ್ವವೊಂದನ್ನು ಕಟ್ಟಿಕೊಡುವ ಪ್ರಯತ್ನ ಮಾಡುತ್ತದೆ.ವಿಧಿ ವಿಧಾನ ದೃಷ್ಟಿಯಿಂದ ತರ್ಕ ಸ್ವರೂಪದಲ್ಲಿರುವ ತತ್ವಕ್ಕಿಂತ ಈ ಬಗೆಯ ತತ್ವವು ಅನುಭವಗಮ್ಯ ಸಾಧ್ಯತೆಯದ್ದು ಮತ್ತು ಜೀವಪರವಾದದ್ದು ಆಗಿರುತ್ತದೆ. ಕಾಲಕಾಲದ ಜೀವನ ದೃಷ್ಟಿಯನ್ನು ರೂಪಿಸುವ ಮತ್ತು ಅದಕ್ಕೆ ತಕ್ಕುದಾದ ಸಹ್ಯ ಬದುಕನ್ನು ರೂಪಿಸುವ ಮಹದಾಸೆಯನ್ನು ಈ ತತ್ವ ಒಳಗೊಂಡಿರುತ್ತದೆ. ಆದುದುರಿಂದಲೆ ಸಾಹಿತ್ಯವಿಲ್ಲದೆ ಒಂದು ಸಂಸ್ಕೃತಿ ಜೀವಂತವಾಗಲಾರದು. ಜೀವಂತಿಕೆಯ ಲಕ್ಷಣವೇ ಸಾಹಿತ್ಯ ತತ್ವವಾಗಿರುತ್ತದೆ.
ಜಾಗತಿಕ ಸಾಹಿತ್ಯದ ಒಟ್ಟಂದದಿಂದಾಗಲಿ ಅಥವಾ ಸಾಹಿತ್ಯದ ನೆಲೆಯಿಂದಾಗಲಿ ಈ ನಿಲುವನ್ನು ನಾವು ವಿಶ್ಞೇಷಿಸಿ ನೋಡಬಹುದು. ಕನ್ನಡ ಸಂದರ್ಭದ ಸಾಹಿತ್ಯ ಜೀವ ಪರವಾದ ಧ್ವನಿಯಾಗಿಯೇ ಕೆಲಸ ಮಾಡಿದೆ. ಧರ್ಮದೊಂದಿಗೆ ಸಮೀಕರಣ ಹೊಂದಿಯೂ, ಧಾರ್ಮಿಕ ತತ್ವಗಳ ಬಗ್ಗೆ ನಂಬುಗೆಯಿದ್ದು, ಕೆಲವೊಮ್ಮೆ ಮತವಾದಿ ಎನ್ನುವಷ್ಟರವರೆಗೆ ನಿರ್ವಚನಗೊಂಡಿದ್ದರೂ ಆ ಮಿತಿ ತತ್ವದಾಚೆಯ ವಿಶ್ವಾತ್ಮಕ ನೆಲೆಗಳಿಗೆ ಕೈ ಚಾಚುವ ಅದರ ಅಗೋಚರ ತತ್ವದಿಂದಾಗಿ ಅವು ಮಹತ್ವದ ಕೃತಿಗಳಾಗಿಯೇ ನಮ್ಮ ನಡುವೆ ಇಂದೂ ಅನುಸಂಧಾನಕ್ಕೆ ಅರ್ಹವಾಗಿವೆ. ಅನುಸಂಧಾನಗೊಳ್ಳುತ್ತಿವೆ; ಗೊಳ್ಳುತ್ತಿರುತ್ತವೆ.
ಸಂವೃತ–ವಿವೃತ
ಸಾಹಿತ್ಯದ ಒಂದು ಸಾಮಾನ್ಯ ಲಕ್ಷಣವಾಗಿ ನಾವುಕಂಡುಕೊಳ್ಳಬಹುದಾದಲ್ಲಿ ಅದರ ಸಂವೃತತೆ ಹಾಗೂ ವಿವೃತತೆ ಎಂಬ ಜೋಡಿ ಕ್ರಿಯೆಗಳು, ಸಯಾಮಿ ಸ್ವರೂಪದ ಈ ಬಗೆ ಒಂದು ಕೃತಿಗೆ ಅಂಟಿಕೊಂಡು ಒಂದ ಕರ್ಣಕುಂಡಲಗಳಂತೆ ತೋರುತ್ತದೆ. ಈ ಮಾತನ್ನು ಹಳೆಗನ್ನಡ ಹಾಗೂ ನಡುಗನ್ನಡ ಪಠ್ಯಗಳನನ್ನಿರಿಸಿ ವಿವರಿಸಿಕೊಳ್ಳಬಹುದು.
ಲೌಕಿಕ ಮತ್ತು ಆಗಮಿಕವೆಂಬ ದೃಷ್ಟಿಗತವಾಗಿ ರೂಪು ಪಡೆದ ಎರಡು ಮಾರ್ಗಗಳನ್ನು ರೂಪಿಸಿದ್ದೆ ಈ ಸಂವೃತ ತತ್ವ ಎಂಬುದು ಸ್ಪಷ್ಟ. ಕವಿ-ಕಾವ್ಯ-ಆಶ್ರಿತ-ಸಮೀಕರಣ-ಮಹತತ್ವ ಈ ಮೊದಲಾದ ಸಂವೃತ ತತ್ವವಿಲ್ಲದೆ ಒಂದೂ ಕೃತಿಯೂ ನಮಗೆ ಲಭ್ಯವಾಗುವುದು ವಿರಳ, ಕೃತಿ ರಚನೆಯ ಹಿಂದಿನ ಒತ್ತಡವಿದು, ಈ ಒತ್ತಡವೆಂಬುದು ಪೂರ್ವ ಗೃಹೀತವೆ. ಈ ಗೃಹೀತಗಳ ನಡುವೆಯೇ ಪಠ್ಯಗಳು ವಿವೃತಗೊಳ್ಳುವ ಮಹದಾಶೆಯನ್ನು ಪ್ರಕಟಿಸುತ್ತವೆ. ಇಂತಹ ಮಹದಾಶೆಗಳೇ ಆ ಕೃತಿಯನ್ನು ಅನನ್ಯವಾಗಿಸಿದೆ ಕೂಡ. ಬದುಕಿನ ತತ್ವದ ಹುಡುಕಾಟ, ಸತ್ಯದ ಆವಿಷ್ಕಾರ ಅಥವಾ ಅದರ ಉತ್ಕರ್ಷದ ಕಡೆ ಈ ಪಠ್ಯಗಳು ತಿಡಿಯುತ್ತಿರುತ್ತದೆ. ಇವು ಓದುಗನಿಗೆ ನಿಂತು ವಿಶ್ರಾಂತಿ ಪಡೆವ ತಂಗುದಾಣಗಳಾಗಿವೆ. ಅಂಥ ತಾಣಗಳಿಗಾಗಿ ಹುಡುಕಾಟವೂ ಮತ್ತು ಅಂಥ ತಾಣಗಳು ಎದುರಾಗುವುದೂ ಸಹಜ ಕೂಡ ಆಗಿದೆ. ಪಠ್ಯಗಳನ್ನು ಓದುವಾಗ ಈ ಬಗೆಯ ಅಲಿಖಿತ ಒಪ್ಪಂದದೊಂದಿಗೆ ಪ್ರವೇಶ ಪಡೆಯುತ್ತೇವೆ. ಈ ಬಗೆಯ ಅಲಿಖಿತ ಒಪ್ಪಂದದೊಂದಿಗೆ ಕಾವ್ಯ ರಚನೆಯೂ ಸನೆಯಲ್ಪಡುತ್ತದೆ.
ಪಂಪ, ರನ್ನ, ಜನ್ನ, ಹರಿಹರ, ರಾಘವಾಂಕ, ಕುಮಾರವ್ಯಾಸ ಕನ್ನಡದ ಮಹತ್ವದ ಕವಿಗಳ ಕಾವ್ಯಗಳ ರಚನೆಯೊಳಗಿನ ಈ ಬಗೆಯ ಬಂಧನ ಮತ್ತು ಬಿಡುಗಡೆಯ ಆಶಯಗಳನ್ನು ನಾವು ವಿಶ್ಲೇಷಿಸಿಕೊಳ್ಳಬಹುದು. ಸೋಷಿಯಲ್ ಸ್ಟಿಕ್ ರಿಯಲಿ ಸಂನಂಥಾ ತತ್ವಗಳ ಕಾರಣಗಳಿಂದ ಪಂಪ ನಮಗೆ ನಿತ್ಯವೂ ನಿರ್ವಚನಗೊಳ್ಳುತ್ತಿದ್ದಾನೆ. ಬದುಕಿನಲ್ಲಿ ಎಂದೂ ಅಂತ್ಯಗೊಳ್ಳಲರದ ಆದರೆ ಅಂತ್ಯಗೊಳ್ಳಲೇಬೇಕೆಂಬ ಆಶಯಗಳುಳ್ಳ ಎಷ್ಟೊಂದು ನಂಬಿಕೆಗಳನ್ನು, ವಿಚರಗಳನ್ನು, ಮೌಢ್ಯವನ್ನು ಅವನು ಚರ್ಚಿಸುತ್ತಾನೆಂದರೆ ಅವೆಲ್ಲ ಸಂವೃತ ವೃತ್ತವನ್ನು ಜಿಗಿದು ವಿವೃತದ ವಿಶಾಲ ಬಯಲೊಳಗೆ ಸ್ವಚ್ಛಂದವಾಗಿ ಬಯಲಾಗುತ್ತವೆ. ಪಂಪ ನಮಗೆ ಮುಖ್ಯವಾಗುವುದು ಇಲ್ಲಿಯೆ. ಪುರಾಣದ ವಸ್ತುವನ್ನು ಬಳಸಿಯೂ ಅದನ್ನೊಂದು ಪ್ರತಿಮೆಯಾಗಿಸುವ ಅವನ ನೈಪುಣ್ಯತೆಯಲ್ಲಿ ಕಾವ್ಯಕ್ಕೆ ಬೆಡಗು ಬಂದು ಬಿಡುತ್ತದೆ. ಪುರಾಣದ ಕಥಾನಕವನ್ನು ಬೆನ್ನಿಗಿರಿಸಿ ಅದು ನೀಡುವ ಜೀವ ಬೆಳಕಿಗಾಗಿ ನಾವು ಹಂಬಲಿಸುತ್ತೇವೆ. ಕವಿ ಅಲ್ಲಿ ದೊಡ್ಡವನಾಗಿ ಕಾಣುತ್ತಾನೆ. ಇಡೀ ಕನ್ನಡ ಕಾವ್ಯವನ್ನು ನಾವು ಹೀಗೆಯೇ ಗ್ರಹಿಸಿಕೊಂಡು ಬಂದಿರುವುದರಿಂದ ಅದರ ಉಪಾಧಿಗಳನ್ನು ಕಾಲಬದ್ಧವೆಂದು ಪಕ್ಕಕ್ಕಿರಿಸಿ ನೋಡಿದ್ದೇವೆ.
ಧಾರ್ಮಿಕ ತತ್ವದೊಂದಿಗೆ ಅಭಿವ್ಯಕ್ತಿಗೊಂಡ ವಚನಗಳನ್ನೂ ಈ ನೆಲೆಯಲ್ಲೇ ನಾವು ಗ್ರಹಿಸಿದ್ದೇವೆ ಕೂಡ. ಬಸವಣ್ಣನಾಗಲಿ ವಚನ ಚಳಿವಳಿಯಾಗಲಿ ಅದು ಇಂದು ನಮಗೆ ಮುಖ್ಯವಾದುದು ಅದರ ಮತವಾದಿ ದೃಷ್ಟಿಯಿಂದಲ್ಲ-ಸಂವೃತದಿಂದಲ್ಲ, ಮನವತಾವಾದದಿಂದ-ವಿವೃತದಿಂದ. ನಾವು ಇಂದು ಅವುಗಳನ್ನು ನಿರ್ವಚಿಸುತ್ತಿರುವ ರೀತಿ ಕೂಡ ಎಷ್ಟೆಷ್ಟು ಮಾನವತಾವಾದಿಯಾಗಿ ಪ್ರೀತಿಯೆನ್ನುವ ಭಕ್ತಿ ಎಂಬ ಅರ್ಥದಲ್ಲೂ ಮೌಲ್ಯವನ್ನು ಎಲ್ಲರಲ್ಲೂ ಸಮನಾಗಿ ಕಾಣುವ ಅದರ ಸಮತ್ವ ದೃಷ್ಟಿಗೆ. ವಚನಗಳಲ್ಲಿ ನಮಗೆ ಎದುರಾಗುವಷ್ಟು ವಿವೃತಗಳು ಬೇರಾವ ಮತವಾದಿ ಸಾಹಿತ್ಯದಲ್ಲಿ ಕಾಣುವುದಿಲ್ಲವೆಂಬುದು ನಿಜ. ಲಿಂಗ, ಪ್ರಸಾದ, ಅಷ್ಟಾವರಣ, ಷಟಸ್ಥಲ ಮೊದಲಾದ ತಾಂತ್ರಿಕತೆಯ ವಿವರಗಳಾಚೆ ಅದು ಒಳಗೊಂಡಿರುವ ವಿಶ್ವಾತ್ವಕ ದೃಷ್ಟಿಯೇ ಅವುಗಳನ್ನು ಹಿಡಿದು ನಿಲ್ಲಿಸಿವೆ. ಅನ್ಯಾಯ, ಶೋಷಣೆಗಳಿಗೆ ಜಾತಿ ತಾರತಮ್ಯ ಭಾವಗಳಿಗೆ ಅಲ್ಲಿ ತಕ್ಕ ಉತ್ತರವಿದೆ.
ಇಂಥಾ ದೃಷ್ಟಿಕೋನವೊಂದು ಕೀರ್ತನಕಾರರ ವಿಚಾರದಲ್ಲಿ ಬೆಳೆಯದೇ ಹೋದದ್ದರಿಂದ ದಾಸ ಸಾಹಿತ್ಯವನ್ನು ಈಗಲೂ ಮತವಾದಿ ಸಾಹಿತ್ಯವೆಂದೇ ಗುರುತಿಸಲಾಗುತ್ತದೆ. ಕೀರ್ತನೆಗಳಲ್ಲಿ ಅವರ ಆಧ್ಯಾತ್ಮಿಕ ತತ್ವದ ಜೊತೆಯಲ್ಲಿ ಜೀವನ ತತ್ವದ ವಿವೇಚನೆಯು ನಡೆದಿರುವುದು ಕಾಣಬಹುದು. ಪಾರಭೌತಿಕ ತತ್ವ ವಿವೇಚನೆ ಕೀರ್ತನೆಕಾರರಿಗೆ ಆಸಕ್ತಿಯ ವಿಷಯ ಹೇಗೋ ಹಾಗೆ ಬದುಕಿನ ತತ್ವ ಕುರಿತ ಚಿಂತನೆಯನ್ನೂ ಅಷ್ಟೇ ಗಂಭೀರವಾಗಿ ನಡೆಸಿದ್ದಾರೆಂಬುದು ಮುಖ್ಯ. ವರ್ತಮಾನದ ಬಾಳನ್ನು ಬಾಳುವಂತೆ ಹೇಗೆ ಮಾಡಿಕೊಳ್ಳಬೇಕೆಂಬುದರಲ್ಲೂ ಅವರು ತೋರಿಸಿರುವ ಆಸಕ್ತಿ ಅವರ ಜೀವನ ಪ್ರೀತಿಯನ್ನೇ ತೋರಿಸುತ್ತದೆ. ಹಾಗಾಗಿ ಕೀರ್ತನೆಗಳಲ್ಲೂ ಅಭೇದಗೊಂಡಿರುವ ಈ ಸಂವೃತ-ವಿವೃತ ಅಂಶಗಳನ್ನು ಪರಿಗಣಿಸಿ ಅವುಗಳಲ್ಲಿರುವ ವಿವೃತಗಳನ್ನು ನೋಡುವುದೇ ಅವುಗಳ ಸಾಹಿತ್ಯ ತತ್ವವನ್ನು ಕಂಡುಕೊಳ್ಳುವುದಾಗುತ್ತದೆ. ಜೀವನದ ಬಗೆಗಿನ ಶ್ರದ್ಧೆ, ವಿವೇಚನೆ, ಲೋಕದ ಉಪಾದಿಗಳನ್ನು ಕುರಿತ ಅವರ ನಿಲುವು – ಈ ಮೊದಲಾದ ವಸ್ತುಗಳು ಆವರೆಗೂ ಚಿಂತಿಸುತ್ತಾ ಬಂದ ವಸ್ತುಗಳೂ ಹೌದು. ಹಾಗೆಯೇ ಅವುಗಳನ್ನು ದಾಟಿಸಬೇಕೆನ್ನುವ ಉಮೇದನ್ನೂ ಅವರು ಪ್ರಕಟಿಸಿರುವುದನ್ನು ಕೀರ್ತನೆಗಳಿಂದ ಕಂಡುಕೊಳ್ಳಬಹುದು.
ಮಹಾಕವಿಗಳ ರಚನಾ ವಿಧಾನಕ್ಕಿಂತ ಬೇರೆಯಾದ ಮಾರ್ಗ ಹಿಡಿದ ಕೀರ್ತನಾ ಗೀತೆಗಳಲ್ಲಿ ಸಾಹಿತ್ಯದ ತತ್ವಕ್ಕಿಂತ ಸಂಕೀರ್ತನೆಯು ಪ್ರಧಾನವಾಗಿ ಕಾಣುವುದರಿಂದ ಅವುಗಳಲ್ಲಿ ಏಕಮುಖ ಚಲನೆ ಕಾಣುವುದು ಸಜಹ. ಹರಿಯ ಒಲುಮೆಯ ಕಾರಣಕ್ಕಾಗಿ, ಅವನ ಭಕ್ತಿ ಭಜನೆಯ ಕಾರಣಕ್ಕಾಗಿ ಗೀತೆಯ ಸ್ವರೂಪವನ್ನು ತಾಳಿದ ಕೀರ್ತನೆಗಳು ಒಂದು ಹಂತದ ರಚನೆಗಳೆಂದೇ ನೋಡಬಹುದು. ಪರಾವೃತ್ತಿಯಾದ ನಂತರದ ಸ್ಥಿತಿಯಲ್ಲಿ ರೂಪಗೊಂಡ ಕೀರ್ತನೆಗಳಲ್ಲಿ ಮಾನವೀಯ ಪರವಾದ ನಿಲುವುಗಳನ್ನು ಗುರುತಿಸಬಹುದು. ಸಾಮಾಜಿಕ ವಿಷಣ್ಣತೆ, ಕ್ರೌರ್ಯ, ಅಮಾನವೀಯತೆಗಳ ವಿರುದ್ಧವೂ ಅವರು ಕೀರ್ತನೆಗಳನ್ನು ಕಟ್ಟಿರುವುದನ್ನು ಕಾಣಬಹುದು. ಕೇವನ ನೈತಿಕತೆಯನ್ನೇ ಪ್ರಕಟಪಡಿಸದ ತನ್ನ ಕಾಲದ ಅನೇಕ ಬಿಕ್ಕಟ್ಟುಗಳನ್ನು, ಸವಾಲುಗಳನ್ನು ಅರ್ಥ ಮಾಡಿಕೊಂಡು ಅದಕ್ಕೆ ಅವರು ಪ್ರತಿಕ್ರಿಯಿಸಿರುವುದು ಉಂಟು. ಆಕ್ರೋಶವನ್ನು ಪ್ರಕಟಿಸುತ್ತಲೇ ಅದರೊಂದಿಗಿನ ತನ್ನ ಸಂಬಂಧದ ಸ್ವರೂಪವನ್ನು ಕಂಡುಕೊಳ್ಳುವ ಪ್ರಯತ್ನವೂ ಪುರಂದರದಾಸರಂಥವಲ್ಲಿ ಸಾಧ್ಯವಾಗಿರುವುದನ್ನು ಕಾಣಬಹುದು. ಅದು ಅವರಿಗಿದ್ದ ಸಾಮಾಜಿಕ ಪ್ರಬುದ್ಧತೆ ಮತ್ತು ವಿವೇಚೆನೆಯನ್ನು ತೋರಿಸುತ್ತದೆ. ಹೀಗಾಗಿ ಪುರಂದರ, ಕನಕದಾಸರಂಥ ಕೀರ್ತನೆಕಾರರ ಕೀರ್ತನೆಗಳಲ್ಲಿರುವ ಈ ಜ್ಞಾನ ಮೀಮಾಂಸೆಯನ್ನು ಮತ್ತು ಜೀವನ ಮೀಮಾಂಸೆಯನ್ನು ವಿಶ್ಲೇಷಿಸಿಕೊಂಡು ನೋಡುವಾಗ ಕನ್ನಡ ಕಾವ್ಯ ಪರಂಪರೆಯನ್ನು ಯಾವ ರೂಪದಲ್ಲಿ ಅರ್ಥೈಸಿಕೊಂಡೆವೋ ಅದನ್ನೇ ಇಲ್ಲಿ ಅನ್ವಯಿಸಿ ನೋಡುವುದರಿಂದ ಪುರಂದರರ ಸಾಹಿತ್ಯಿಕ ಸಾಮಾಜಿಕ ಮಹತ್ವವೂ ಮನದಟ್ಟಾಗುತ್ತದೆ. ಮೇಲ್ನೋಟಕ್ಕೆ ಇದೊಂದು ಉದಾರವಾದಿ ದೃಷ್ಟಿಕೋನದಂತೆ ಕಾಣಬಹುದಾದ ಸಾಧ್ಯತೆಯಿದ್ದರೂ ಇಡೀ ಕಾವ್ಯ ಪರಂಪರೆಯನ್ನು ನಾವು ಗ್ರಹಿಸಿಕೊಂಡ ಬಗೆಯಲ್ಲಿ ಗುರುತಿಸದೆ ಕೀರ್ತನೆಗಳನ್ನು ಪ್ರತ್ಯೇಕವಾಗಿ ನೋಡುವುದು ಯಾಕೆ ಎನ್ನುವ ಪ್ರಶ್ನೆಯೂ ಹಾಗೇ ಉಳಿದು ಬಿಡುತ್ತದೆ.
೨
ಪುರಂದರರಾಗಲಿ, ಕನಕದಾಸರಾಗಲಿ, ಸಾಹಿತ್ಯದ ತತ್ವಗಳನ್ನು ಓದಿಕೊಂಡು ಕೀರ್ತನೆಗಳನ್ನು ರಚಿಸಿದವರಲ್ಲವೆಂಬ ಮಾತನ್ನು ನಾವು ಮೊದಲಿಗೆ ಒಪ್ಪಿಕೊಳ್ಳಬೇಕು. ಭಕ್ತಿ ಪರಂಪರೆಯು ಇಡೀ ಭಾರತವನ್ನು ವ್ಯಾಪಿಸಿಕೊಂಡ ಹೊತ್ತಿನಲ್ಲಿ-ಉತ್ತರ ಭಾರತದಲ್ಲಿ ಇದು ಹಲವು ರೂಪಗಳಲ್ಲಿ ವ್ಯಾಪಿಸಿಕೊಂಡಿತ್ತು. ಮುಕ್ತಿಗೆ ಅದೊಂದು ಮಾರ್ಗವೆಂಬ ಬಲವಾದ ನಂಬುಗೆಯೂ ಆಗ ಬೆಳೆಯುತೊಡಗಿತು. ರಾಜ್ಯ ಸಾಮ್ರಾಜ್ಯಗಳ ಏಳುಬೀಳಾಟ, ರಕ್ತಪಾತ, ಕೊಲೆ, ರಾಜ್ಯ ವ್ಯಾಮೋಹ ದಾಹದಲ್ಲಿ ಮುಳುಗಿದ್ದ ಇಡೀ ಭಾರತದಲ್ಲಿ ಬದುಕಿನ ಅರ್ಥವೇನು ಎಂಬ ಬಗ್ಗೆ ಎದ್ದ ಸಂಕೀರ್ಣ ಪ್ರಶ್ನೆಗಳಿಗೆ ಉತ್ತರ ಕಂಡುಕೊಳ್ಳುವ ಹೊಣೆಯನ್ನು ಆ ಕಾಲದ ಸಂತರು ಮಾಡಬೇಕಿತ್ತು. ಲೌಕಿಕದಿಂದ ಅಲೌಕಿಕತೆಯ ಕಡೆ, ನಶ್ವರತತ್ವದಿಂದ ಶಾಶ್ವತಮೌಲ್ಯದ ಕಡೆ ಸಾಗುವ ನಿರ್ವಚನವನ್ನು ಮಾಡುವ ಅನಿವಾರ್ಯತೆಯನ್ನು ಇವರು ಸ್ವೀಕರಿಸಿದರು. ವೈಭೋಗವೆನ್ನುವದು ಕರಗಿ ಹೋಗುವ ನಾಯಿಯ ತಲೆಯ ಮೇಲಿನ ಬುತ್ತಿಯಂತೆ ಅನಿಶ್ಚಿತವಾದದ್ದು ಎಂದು ಸಾರುವ ಯತ್ನದ ಫಲವೇ ಅಖಂಡ ಭಾರತ ಭಕ್ತಿಮಾರ್ಗದ ಮೊರೆ ಹೋಗಲು ಕಾರಣವಾದಂತೆ ತೋರುತ್ತದೆ. ರಸಾನುಭವತತ್ವದ ಕಾವ್ಯ ಕೂಡ ಲೌಕಿಕದ ಆಸಕ್ತಿಯಿಂದ ಮೂಡಿದ್ದೆಂಬ ಅರಿವೂ ಇವರಿಗೆ ಮನವರಿಕೆಯಾದುದರಿಂದ “ಭಕ್ತಿರಸ”ವನ್ನೇ ಕಾವ್ಯದ ರಸತತ್ವವನ್ನಾಗಿಸಬೇಕೆಂಬ ಚಿಂತನೆಯೂ ಆಗ ನಡೆದಿದೆ. ಕಾವ್ಯದ ಫಲವೇನಿದ್ದರೂ ಐಹಿಕವಾದುದಲ್ಲ. ಭಗವಂತನನ್ನು ಕೊಂಡಾಡಲು ಇರುವ ಮಾರ್ಗವೆನ್ನುವ ವ್ಯಕ್ತಿ ನಿರಪೇಕ್ಷ ಕಾವ್ಯದ ಆಕಾಂಕ್ಷೆ ಹೊತ್ತ ಕಾಲವಿದು. ಇದಕ್ಕೆ ತಕ್ಕುದಾದ ಕಾವ್ಯ ವಸ್ತುಗಳು ಕೀರ್ತನೆಯ ಒಳಪ್ರವೇಶ ಮಾಡಿದವು. ದೈವಿಕ ಅಭೀಪ್ಸೆ, ಸಾಧನೆ ಅದರಿಂದ ದಿವ್ಯಾನಂದವೆನ್ನುವ ಗ್ರಹಿಕೆಯಲ್ಲಿ ಕೀರ್ತನಾ ಸಾಹಿತ್ಯ ಹುಟ್ಟಿಕೊಂಡಿತು.
ಸಾಹಿತ್ಯ ತತ್ವ ಪ್ರಸಾರದ ಮಾಧ್ಯಮವಾಗಿಯೇ ಇದೆಯೆಂಬ ಗೃಹಿತದಿಂದ ಸೃಷ್ಟಿಯಾದ ಸಾಹಿತ್ಯವು ಸಾಮಾಜಿಕ ಸಂಘರ್ಷದಿಂದ ಸಾಂಸ್ಕೃತಿಕ ಪ್ರಶ್ನೆಗಳನ್ನು ಎತ್ತಿಕೊಳ್ಳುವ ಬಗ್ಗೆ ಅದು ಯೋಚನೆಯನ್ನೂ ಮಾಡಲಿಲ್ಲ. ಮಾಧ್ವಮತ ದೃಷ್ಟಿಯನ್ನು ತನ್ನ ಸಾಧನೆಯ ತಾತ್ವಿಕ ದೃಷ್ಟಿಯನ್ನಾಗಿ ಸ್ವೀಕರಿಸಿದಾಗ ಆ ತತ್ವಾರಾಧನೆ ಬರವಣಿಗೆಯಲ್ಲೂ ಮೂಡಿ ಬಿಡುವುದು ಸಾಮಾನ್ಯ. ಈ ಬಗೆಯ ತತ್ವ ದೃಷ್ಟಿ ಕವಿಕೇಂದ್ರಿತವಾಗಿ ಹುಟ್ಟಿಕೊಳ್ಳದೆ ಒಂದು ಮತ ತತ್ವದ ಸ್ವೀಕರಣವಾಗಿ ಧಾರಣಗೊಂಡಿದ್ದರಿಂದ ಅದೊಂದು ಬಗೆಯ ಸಾಧನಾ ಸಾಹಿತ್ಯವಾಗಿ ರೂಪು ಪಡೆಯಿತು.
ಮನಸ್ಸಿನ ಸೂಕ್ಷ್ಮವಾದ ಭಾವಗಳನ್ನು ಸ್ಪಷ್ಟವಾಗಿ ಮನಮುಟ್ಟುವ ಹಾಗೆ ಸರಳವಾಗಿ ಹೇಳುವುದೇ ಸಾಹಿತ್ಯದ ಮುಖ್ಯ ಲಕ್ಷಣ. ಈ ಲಕ್ಷಣವು ಈ ಗೀತೆಗಳಲ್ಲೆಲ್ಲ ಇದೆ. ಈ ಗೀತೆಗಳು ಮತ ಗ್ರಂಥಗಳಲ್ಲಿ ಸೇರಿದುವೂ ಹೌದು ಎಂದು ಮಾಸ್ತಿಯವರು “ವೈಷ್ಣವ ದಾಸರ ಕೀರ್ತನೆಗಳು” ಎಂಬ ಲೇಖನದಲ್ಲಿ (ವಿಮರ್ಶೆ ಭಾಗ-೧) ವಿವರಿಸುತ್ತಾರೆ. ಅವುಗಳ ಬಹುತ್ವದ ಕಡೆ ಗಮನ ಸೆಳೆಯುತ್ತಾರೆ. ಆದರೆ ಲೌಕಿಕ ಬದುಕಿನ ವಿನ್ಯಾಸವನ್ನು ಕುರಿತಂತೆ ಆಗದೆ ಇರಲು ಅದು ಸ್ವೀಕರಿಸಿದ ಮತ ತತ್ವವೇ ಕಾರಣವೆಂಬ ಅಭಿಪ್ರಾಯವನ್ನು ಒಪ್ಪಿದಂತೆಯೂ ಕಾಣುತ್ತದೆ. “ಆಧ್ಯಾತ್ಮ ನಿಷ್ಠೆಯಿಂದ ಆತ್ಮೋದ್ಧಾರ, ಆತ್ಮೋದ್ಧಾರದಿಂದ ಲೋಕೋದ್ಧಾರ” ಎಂಬ ತಿಳುವಳಿಕೆಯಲ್ಲೇ ರೂಪುಗೊಂಡ ದಾಸರಿಗೆ ದೈವವೇ ಕೇಂದ್ರವಾಯಿತು. ಆದುದರಿಂದಲೇ ಭವದ ಬದುಕನ್ನು “ಸುಳ್ಳೆ ಸಂಸಾರ”ವೆಂದು ಸುಮ್ಮನೆ ಈ ಮನೆಯಲ್ಲಿದ್ದೇವೆಂಬ ಭಾವನೆಯೂ ಅವರಿಗೆ ಬಂದಿತ್ತು. ಮನುಷ್ಯ ದೇಹವನ್ನು ಸಾಧಾನಾ ಶರೀರವನ್ನಾಗಿ ಮಾರ್ಪಡಿಸಿಕೊಂಡು ದೈವವನ್ನು ಬಿಂಬ ರೂಪದಲ್ಲಿ ಇರಿಸಿಕೊಂಡು, ಅದನ್ನು ಅವನ ಅರಿವಿನಲ್ಲಿ ಮೂಡಿಸಿ ಅವನ ಉದ್ಧಾರಕ್ಕೆ ಕಾರಣವಾಗುವಂತೆ ನೋಡಿಕೊಳ್ಳುವ ತತ್ವವನ್ನು ಒಪ್ಪಿಕೊಂಡರು. ಅದರಂತೆ ನಡೆಯಿಸಿಕೊಳ್ಳುವ ಕಡೆ ಹರಿದಾಸರು ನಡೆಯತೊಡಗಿದಾಗ ಅವರ ಹಾಡೆಲ್ಲವೂ ಶ್ರೀ ಹರಿಯನ್ನು ಹೊಂದುವ ಏಕೈಕ ಗುರಿ ಮಾತ್ರವಾಯಿತು. ಭಕ್ತಿಯನ್ನು ಪ್ರಕಟ ಪಡಿಸಲು ಸಾಹಿತ್ಯ ಮತ್ತು ಸಂಗೀತಗಳೆರಡು ಅತ್ಯುತ್ತಮ ಮಾಧ್ಯಮವೆಂಬ ಅವರ ತಿಳುವಳಿಕೆ ಹಾಗೂ ಅವುಗಳ ಸಾರ್ಥಕತೆ ಇರುವುದೆ ಏಕಾಂತ ಭಕ್ತಿಯಲ್ಲಿ, ಭಕ್ತ ಮತ್ತು ಭಗವಂತ ಸಂಬಂಧ ಸ್ವರೂಪವೇ ಕೀರ್ತನೆ ಸಾಹಿತ್ಯದ ಸ್ವರೂಪವನ್ನು ನಿರ್ಧರಿಸಿದೆ.
“ಕೇಳನೋ ಹರಿ ತಾಳನೊ
ತಾಳ ಮೇಳಗಳಿದ್ದು ಪ್ರೇಮವಿಲ್ಲದ ಗಾನ
ನಾನಾ ಬಗೆಯ ರಾಗಭಾವ ತಿಳಿದು ಸ್ವರ
ದೀನವಾರಿಯ ದಿವ್ಯನಾಮ ರಹಿತವಾದ
ಹೀನ ಸಂಗೀತಸಾಹಿತ್ಯ……..”
ಹರಿನಾಮ ಸ್ಮರಣೆ ಮಾಡದ ಸಾಹಿತ್ಯ ಮತ್ತು ಸಂಗೀತಗಳು ಲೌಕಿಕಾಸಕ್ತಿಗಳ ಕಡೆ ಹೊರಳಿದರೆ ಅವು ಸಾರ್ಥಕವಲ್ಲ. ಅದಕ್ಕೆ ಹೀನತ್ವ ಪ್ರಾಪ್ತವಾಗುತ್ತದೆನ್ನುವ ಪುರಂದರದಾಸರು ತಮ್ಮ ರಚನೆಗಳನ್ನು ನೆಲೆಗೊಳಿಸಲು ಆಯ್ಕೆಮಾಡಿದ ಮಾರ್ಗ ಸಂಪೂರ್ಣವಾಗಿ ಭಿನ್ನವಾದುದು. ಆನಂದತೀರ್ಥರನ್ನು ವರ್ಣಿಸಿ ಆದ ಮೇಲೆ ಪುರಂದರ “ಕವಿತಾ ಕಾವ್ಯವಲ್ಲವಿದು ಅವಿವೇಕವೆಂದೆಣಿಸಬೇಡಿ”-ಎನ್ನುತ್ತಾರೆ. ಅವರ ದೃಷ್ಟಿಯಲ್ಲಿ ಕೇವಲ ಕಲ್ಪನಾ ಕುದುರೆಯನ್ನು ಓಡಿಸುವುದು ಕಾವ್ಯ, ಅದು ವಿವೇಕವಲ್ಲ. ವಿವೇಕವಾದ ಕಾವ್ಯವೆಂದರೆ ಭಕ್ತಿ ಮತ್ತು ಪ್ರೀತಿಯಿಂದ ಭಾವಾನುಭೂತಿಯನ್ನು ತಂದುಕೊಡುವುದೇ ಆಗಿದೆ ಎಂಬ ಅಭಿಪ್ರಾಯ ಅವರಿಗಿದ್ದಂತೆ ತೋರುತ್ತದೆ.
“ಪುರಂದರದಾಸರ ಸಾಹಿತ್ಯ ಮತ ಸಾಹಿತ್ಯ, ಕಾವ್ಯವು ಮತದ ಆಳಾಗಿ ದುಡಿದದ್ದುಂಟು. ಹೀಗಿದ್ದರೂ ದಾಸರ ಕೃತಿಗಳನ್ನು ಸಾಹಿತ್ಯವೆಂದು ಆ ಕಾಲದಲ್ಲಿ ಕಣಿಸಲಿಲ್ಲ. ಕೀರ್ತನೆಗಳ ಧ್ಯೇಯ ನೀತಿಬೋಧೆ, ಭಕ್ತಿ ನಿರೂಪಣೆ ಆಗಿದೆ. ಕಾವ್ಯೋದ್ದೇಶದಲ್ಲಿಯೂ, ರಚನೆಯಲ್ಲಿಯೂ ಪುರಂದರದಾಸರ ಕೀರ್ತನೆಗಳು ಲೌಕಿಕ ಕಾವ್ಯ ಪರಂಪರೆಯ ಉದ್ದೇಶ ಹಾಗೂ ರಚನೆಗಳಿಂದ ಭಿನ್ನವಾಗಿವೆ. ಆದುದರಿಂದ ಅವುಗಳನ್ನು ಸಾಹಿತ್ಯ ಎಂದು ಎಣಿಸಿರಲಿಕ್ಕಿಲ್ಲ”-ಎನ್ನುವ ಎ.ವಿ. ದಿವಾಣಜಿಯವರ ಮಾತು ವಿಚಾರನೀಯವಾಗಿದೆ. (ಪುರಂದರದಾಸರ ಕೀರ್ತನೆಗಳಲ್ಲಿಯ ಕಾವ್ಯ ಸೌಂದರ್ಯ” ಪುರಂದರದಾಸರ ಕೀರ್ತನೆ” – ಸಾಹಿತ್ಯ ಅಕಾಡೆಮಿ, ಬೆಂಗಳೂರು).
ಮತ ತತ್ವದ ಆಶಯವಿದ್ದು ವರ್ತಮಾನಕಾಲವನ್ನು ಧಾರುಣಗೊಳಿಸಿದ ಶಕ್ತಿಗಳ ವಿರುದ್ಧ ದನಿಯೆತ್ತಿದ ಕಾರಣದಿಂದ ವಚನ ಚಳುವಳಿ ಮಾನ್ಯವಾದಂತೆ ಮತ್ತು ಪ್ರಗತಿಗಾಮಿಯೆಂಬ ಭಾವನೆ ಮೂಡಿಸಿದಂತೆ ಹರಿದಾಸ ಸಾಹಿತ್ಯ ಮೂಡಿಸಲಿಲ್ಲ. ತನಗೂ ಹಿಂದೆ ಇದ್ದ ವಚನ ಸಾಹಿತ್ಯಕ್ಕೆ ವಿರುದ್ಧವಾದ ನೆಲೆಯ ದಿಕ್ಕಿನಲ್ಲಿ ದಾಸ ಸಾಹಿತ್ಯ ಹೊರಟಿದ್ದು ಅದರ ಕ್ರಾಂತಿಕಾರಕ ತನವನ್ನು ಮಸುಕುಮಾಡಿದಂತೆ ತೋರುತ್ತದೆ. ತನ್ನ ಹಿಂದಿನ ಮಾದರಿಯಲ್ಲಿದ್ದ ಅಮೂರ್ತತೆಯನ್ನು, ಸೂಕ್ಷ್ಮತೆಯನ್ನು ಗ್ರಹಿಸಿದಂತೆ ತೋರುವ ದಾಸಸಾಹಿತ್ಯ ಮೂರ್ತಗೊಳ್ಳುವ ಸರಳಗೊಳ್ಳುವ ಕಡೆಯೇ ಗಮನಹರಿಸಿದಂತೆ ತೋರುತ್ತದೆ.ಅಮೂರ್ತವಾಗಿದ್ದ ವಚನ ರಚನೆಗಳು ಸೂಕ್ಷ್ಮಗ್ರಹಿಕೆ ನಿಲುಕುವುದರಿಂದ ಸಾಮಾನ್ಯರ ದೃಷ್ಟಿಯಲ್ಲಿ ಇವುಗಳನ್ನು ಇನ್ನಷ್ಟು ಮೂರ್ತಗೊಳಿಸುವುದರ ಕಡೆ ಆಸಕ್ತಿಯನ್ನು ಹೊಂದಿ ವೇದ, ಆಗಮ, ಪುರಾಣಗಳನ್ನು ಪುರಸ್ಕರಿಸುವ ನೆಲೆಗೆ ಹೋದುದರಿಂದ ಸೃಜನಶೀಲತೆಯ ಒಂದು ಮುಖ್ಯ ಗುಣವಾದ ಜಂಗಮತ್ವವನ್ನೇ ಅದು ಒಪ್ಪದಂತಾಯಿತು. ಹೀಗಾಗಿ ಮತ ಸಾಹಿತ್ಯದಲ್ಲಿ ಹಾಗೂ ತತ್ವ ಗ್ರಂಥಗಳಲ್ಲಿ ಕೀರ್ತನ ಸಾಹಿತ್ಯಕ್ಕೆ ಸಂದ ಗೌರವ ಸಾಹಿತ್ಯ ಮಟ್ಟದ ಚರ್ಚೆಯಲ್ಲಿ ಸಿಗದೆ ಹೋಯಿತು. ಹಿರಿಯರ ಗುಣಗಾನ, ಹಿರಿಯರ ಒಲುಮೆಗಾಗಿ ಹಂಬಲ, ಭಕ್ತನ ಅಳಲು, ತೊಳಲಾಟ, ಭಕ್ತಿ ನಿವೇದನೆ ಈ ಮೊದಲಾದ ವಸ್ತುಗಳ ಜೊತೆಯಲ್ಲಿ ಪುರಾಣೋಕ್ತವಾದ ಹರಿಯ ಪವಾಡಗಳನ್ನು ಕೊಂಡಾಡುವುದಕ್ಕೆ ಅವು ಹೆಚ್ಚಾಗಿ ಮೀಸಲಾದವು ಮತ್ತು ಕನ್ನಡವನ್ನೇ ಅವರು ಬಳಸಲು ಉದ್ದೇಶಿಸಿದ್ದು ಈ ಕಾರಣಕ್ಕೆ ಎಂಬುದನ್ನು ಗಮನಿಸಬೇಕು. ಸಂಸ್ಕೃತದಲ್ಲೇ ರೂಪಿತಗೊಂಡ ಸ್ತೋತ್ರಸಾಹಿತ್ಯ ಮತ್ತು ದೇವಭಾಷೆಯಲ್ಲಿ ರಚಿಸುವುದೇ ಶ್ರೇಷ್ಠವೆಂಬ ನಂಬುಗೆಯಿದ್ದ ಕಾಲದಲ್ಲಿ ಕನ್ನಡವನ್ನು ಮಾಧ್ಯಮವಾಗಿಸುವುದರ ಹಿಂದಿದ್ದ ಏಕೈಕ ಉದ್ದೇಶ ಜನಪರವಾಗಿ ಜನಪ್ರಿಯವಾಗುವುದು. ಹೆಚ್ಚೆಚ್ಚು ಜನರನ್ನು ತಲುಪುವುದು. ಅವರನ್ನು ಅನೀತಿ, ಅವಿದ್ಯೆ, ಅಜ್ಞಾನದಿಂದ ದೂರಮಾಡಿ ಅವರನ್ನು ನೀತಿವಂತರನ್ನಾಗಿಸಬೇಕೆಂಬ ಹಂಬಲ ಈ ಆಶಯವೇನೋ ಅವರ ಕೃತಿಗಳಲ್ಲಿ ಪ್ರಕಟವಾಗಿದೆಯಾದರೂ ಮತ ತತ್ವದ ಲೇಪನವಿಲ್ಲದೆ ಅದು ಸಾಧ್ಯವಾಗಲಿಲ್ಲ ಎನ್ನುವುದು ವ್ಯಾಸರಾಯರು ಆರಂಭಿಸಿದ ಈ ಕ್ರಮ ಕನದ ಪುರಂದರರಲ್ಲೂ ಮುಂದುವರೆದು ಜನರ ಆಡುಭಾಷೆಯನ್ನು ಒಳಗೊಂಡು ಕನ್ನಡ ಭಾಷಾ ಪ್ರಯೋಗವನ್ನು ಈ ನಿಟ್ಟಿನಲ್ಲಿ ಮಾಡಿರುವುದನ್ನು ನಾವು ಗಮನಿಸಬಹುದು.
೩
ಸ್ತೋತ್ರ ಸಾಹಿತ್ಯಕ್ಕೂ ಹಾಗೂ ಕೀರ್ತನೆಗಳ ಸಾಹಿತ್ಯ ಸ್ವರೂಪಕ್ಕೂ ಅಜಗಜಾಂತರ ವ್ಯತ್ಯಾಸವಿದೆ. ಎರಡನ್ನೂ ಬೇರ್ಪಡಿಸುವುದು ತತ್ವಸಿದ್ಧಾಂತ ಹಾಗೂ ವರ್ತಮಾನಕಾಲದ ವಾಸ್ತವಕ್ಕೆ ಪ್ರತಿಸ್ಪಂದಿಸುವ ಗುಣ. ಸ್ತೋತ್ರವು ಸಿದ್ಧಾಂತಕ್ಕೆ ಹತ್ತಿರವಿದ್ದು ಸಂವೃತ ಸ್ವರೂಪದ್ದಾದರೆ ಕೀರ್ತನೆಗಳು ಪ್ರತಿಯೊಂದು ಸನ್ನಿವೇಶ ಸಂದರ್ಭದಲ್ಲಿ ಸದ್ಯದಲ್ಲಿ ನಿಜವಾಗುತ್ತಾ ಹೋಗುವುದು ವಿವೃತ ಸ್ವರೂಪದ್ದು, ಇವೆರಡರ ನಡುವೆ ಪುರಂದರು ನಮಗೆ ನಿಜವಾಗುವುದು ಅವರ ಅಂತರಂಗಿಕ ಹಾಗೂ ಬಹಿರಂಗದ ತೋಳಲಾಟದಲ್ಲಿ. ಅದು ಭಕ್ತನೊಬ್ಬನ ತೊಳಲಾಟವೆಂದು ಹೇಳಬಹುದಾದರೂ ಅಲ್ಲಿ ನಿಜ ಮನುಷ್ಯನ ಸಂಕಟಗಳಿರುವುದನ್ನು ಕಾಣಬಹುದು. ವ್ಯಾಸಕೂಟದ ಶಿಷ್ಯನಾಗದೆ ಒಂದು ಆದರ್ಶದ ಕಡೆ ಕೊಂಡೊಯ್ಯುವ ಸಂಕಲ್ಪವನ್ನು ತೊಟ್ಟಿರುವುದು ಅವರ ಕೀರ್ತನೆಗಳಲ್ಲಿ ಸ್ಪಷ್ಟವಾಗುತ್ತದೆ. ಆಧುನಿಕ ಸಮಾಜದ ನೆಲೆಯಲ್ಲಿ ನಿಂತು ನಾವು ಈ ಕೀರ್ತನೆಗಳು ಕಟ್ಟಿಕೊಡುವ ಸಮಾಜವನ್ನು ನೋಡಿದರೆ ಅದು ಕ್ರಾಂತಿಕಾರಕ ತನವಿಲ್ಲದ ಆದರ್ಶ ಸಮಾಜವಾಗೇ ಉಳಿದು ಬಿಡುತ್ತದೆ.
ತನ್ನ ಕಾಲದ ಸಂಘರ್ಷವನ್ನು ಹಿಡಿದಿಡದ ಸಾಹಿತ್ಯ ಸಾಹಿತ್ಯವೇ ಅಲ್ಲ. ಅದೊಂದು ಬಗೆಯ ಲೋಲುಪತೆ. ಸಾಮಾಜಿಕ ಸಂಘರ್ಷವನ್ನು ಅಮಾನವೀಯವಾದುದನ್ನು ಮತ್ತೆ ಮತ್ತೆ ಪರಿಶೀಲನೆಗೆ ಒಳಗುಪಡಿಸುತ್ತದೆ. ಪಂಪನ ಕಾಲದಿಂದ ಈ ಹೊತ್ತಿಗೂ ಚರ್ಚಿಸಲ್ಪಡುತ್ತಿರುವ ಜಾತಿ ವಿನಾಶವನ್ನು ಕುರಿತು ಪುರಂದರರು ತಮ್ಮ ಕೀರ್ತನೆಯಲ್ಲಿ ವಿವರಿಸಿದ್ದಾರೆ. ಹೊಲೆತನವೆನ್ನುವುದು ಒಂದು ಸಮಾಜಕ್ಕೆ ಅಂಟಿಕೊಂಡ ಒಂದು ಶಾಪವೆಂಬ ಭಾವನೆ ಹೀಗೆ ವ್ಯಕ್ತವಾಗಿದೆ.
“ಹೊಲೆಯ ಹೊರಗಿಹನೆ ಊರಳಗಿಲ್ಲವೆ
ಬಲ್ಲವರು ಪೇಳಿ ಹರಿಭಕ್ತರಾದವರು
ಹೇಳಿದ ಶಾಸ್ತ್ರವನು ತಿಳಯದವ
ಆಳಾಗಿ ಅರಸಿಗೆ ಮಣಿದಾತ
ಇದ್ದು ದಾನ ಧರ್ಮವ ಮಾಡಿದ್ದವ
ಆಶೆಯಿಂದಲಿ ಬಹಳ ದೋಷವ ಮಾಡುವವ
ಹುಸಿಯಾಡುವವ“
ಈ ಸ್ವಭಾವ ಇರುವರೆಲ್ಲರೂ ಹೊಲೆಯರೆಂದು ಕರೆದು ಹೊಲೆತನ ಯಾರನ್ನು ಬಿಟ್ಟಿಲ್ಲವೆಂದು ಹೇಳುವ ಮೂಲಕ ಸಮಾಜಕ್ಕೆ ಅಂಟಿರುವ ಕೊಳೆಯನ್ನು ತೊಳೆಯುವುದರ ಕಡೆ ಗಮನಹರಿಸುತ್ತದೆ. ಹಾಗೆಯೇ ಬ್ರಾಹ್ಮಣವೆಂದರೆ, ’ಬ್ರಾಹ್ಮಣನೆಂದರೆ ಬ್ರಹ್ಮನ ತಿಳಿದವನು ಅವನೀಗ ಬ್ರಾಹ್ಮಣನು’ ಎನ್ನುವ ಬಗೆಯಲ್ಲಿ ಒಂದು ಸಮಾಜ ತನ್ನ ಅಜ್ಞಾನದಿಂದಲೇ ರೂಪಿಸಿಕೊಂಡು ಬಂದ ವರ್ಣಾಶ್ರಮ ವ್ಯವಸ್ಥೆಯ ನೀತಿಯನ್ನೆ ಖಂಡಿಸುತ್ತಾರೆ. ಪುರಂದರದಾಸರ ಮೀಮಾಂಸೆ ಜೀವನ ಮೀಮಾಂಸೆಯ ತತ್ವವಾಗಿಯೇ ಪ್ರಕಟಗೊಂಡಿರುವುದನ್ನು ಅವರ ಅನೇಕ ಕೀರ್ತನೆಗಳಿಂದ ನಾವು ಕಂಡುಕೊಳ್ಳಬಹುದು. ಅವರ ಕೀರ್ತನೆಗಳಿಗೆ ದಕ್ಕದ ವಿಷಯಗಳಿಲ್ಲ. ಆದರೆ ಅವೆಲ್ಲ ಸಾಮಾಜಿಕ ಸಂಚಲನೆಯ ಅಂಗವಾಗಿ ಹುಟ್ಟುವುದಕ್ಕಿಂತ ಆಧ್ಯಾತ್ಮಿಕ ಉನ್ನತಿಯನ್ನು ಸಾಧಿಸಬೇಕೆಂಬ ಬಯಕೆಯಿಂದಲೆ ಬಂದವುಗಳು.
“ಯಾರಿಗೆ ಯಾರುಂಟು ಎರವಿನ ಸಂಸಾರ
ನೀರ ಮೇಲಣ ಗುಳ್ಳೆ ನಿಜವಲ್ಲ ಹರಿಯೆ
ಎಂತಾದರೂ ಚಿಂತೆ ಬಿಡದು
ನಿಶ್ಚಿಂತರಾದವರೊಬ್ಬರನು ಕಾಣೆ
ಮನವ ಶೋಧಿಸಬೇಕು ನಿಚ್ಚಾ ದಿನ
ದಿನದಿ ಮಾಡುವ ಪಾಪ ಪುಣ್ಯದ ವೆಚ್ಚಾ“
ವಚನಕಾರರ ಹಾಗೆಯೆ ಉಪನಿಷತ್ತಿನಲ್ಲಿರುವ ಬಾಳಿನ ಸಂಗತಿಗಳನ್ನು ದೈವದ ಕೃಪೆ ಪಡೆದು ಬಾಳುವಂತೆ ಸರಳವಾಗಿ ಪುರಂದರದಾಸರು ಹೇಳಿರುವ ಹಿಂದ ಒಂದು ಬದ್ಧತೆ ಮತ್ತು ಕಾಳಜಿ ವ್ಯಕ್ತವಾಗುತ್ತದೆ. ಅವರು ಭಕ್ತಿ ಮತ್ತು ಜ್ಞಾನದ ಮೂಲಕ ನಡೆಸಿದ ಈ ಅನುಸಂಧಾನದಲ್ಲಿ ಮಾನವೀಯ ಪರವಾದ ನಿಲುವುಗಳು ಪ್ರಕಟವಾಗಿವೆ. ಮೌಲ್ಯಯುತವಾದ ಜೀವನದಿಂದ ನೆಮ್ಮದಿ ಪಡೆಯಬಹುದೆಂಬ ಆಶಯವು ಪ್ರಕಟವಾಗಿದೆ.
ಪುರಂದರದಾಸರ ಕೀರ್ತನೆಗಳಲ್ಲಿ ಕಾಣುವ ಮತ್ತೊಂದು ಗುಣವೆಂದರೆ ಸ್ಥಗಿತ ವ್ಯವಸ್ಥೆಯನ್ನು ಚಲನೆಗೊಳಿಸಬೇಕೆಂಬ ಅಭೀಪ್ಸೆ ಯಥಾವಾದಿಯಾಗಿ ಪುರಂದರು ಎಲ್ಲೂ ಕಾಣುವುದಿಲ್ಲ. ಸಾಹಿತ್ಯದ ಈ ಗುಣ ನಿಷ್ಠುರತೆಯೇ ಆಗಿದೆ. ಅದು ಸ್ಥಗಿತ ಸ್ಥಿತಿಯನ್ನು ಎಂದೂ ಬೆಂಬಲಿಸುವುದಿಲ್ಲ. ಪುರಂದರರು ತನ್ನ ಕಾಲದ ವೈರುಧ್ಯಗಳನ್ನು ಲಕ್ಷಣಗಳನ್ನು ಬಿಡದೆ ತಮ್ಮ ರಚನೆಯೊಳಗೆ ತಂದು ತಮ್ಮ ನಿಲುವೇನೆಂದೂ ಪ್ರಕಟಿಸಿದ್ದಾರೆ.
“ಉದರ ವೈರಾಗ್ಯವಿದು ನಮ್ಮ ಪದುಮನಾಭನಲಿ
ಲೇಶ ಭಗುತಿಯಿಲ್ಲದ
ತನುವ ನೀರೊಳಗದ್ದಿ ಫಲವೇನು
ಮನದಲ್ಲಿ ದೃಢವಿಲ್ಲದ ಮನುಜರು“
ಆಷಾಢಭೂತಿತನ, ವಂಚನೆ, ಕಪಟವನ್ನು ಸ್ವಕೀಯರಿಂದ ನಡೆದರೂ ಸಹಿಸದೆ ಅದನ್ನು ನಿಷ್ಠುರವಾಗಿ ಖಂಡಿಸುವ ಪ್ರಯತ್ನವನ್ನು ಅವರ ಸಾಹಿತ್ಯದಲ್ಲಿ ಕಾಣಬಹುದು.
“ಗೋಟು ನಾಮವ ಹೊಡೆದು ಗುಂಡು ತಂಬಿಗೆ ಹಿಡಿದು
ಗೋಟಂಚು ಧೋತರ ಮಡಿಯನ್ನುಟ್ಟು
ದಾಟುಕಾಲಿಡುತ್ತ ನಾ ಧರೆಯೊಳಗೆ ಬರಲೆನ್ನ
ಬೂಟಕತನ ನೋಡಿ ಭ್ರಮಿಸದಿರಿ ಜನರೇ“
ತನ್ನನ್ನೇ ನಿಮಿತ್ತ ಮಾಡಿಕೊಂಡು ಸಮಾಜದ ಜನರಿಗೆ ಮೋಸ ಹೋಗದಂತೆ ಎಚ್ಚರಿಸುವ ಪುರಂದರರು ಇಂಥಾ ಕೀರ್ತನೆಗಳನ್ನು ವೇಷಧಾರಿಯಾದ ಮಾಧ್ವ ಮತದ ಢೋಂಗಿ ದಾಸರುಗಳನ್ನು ವ್ಯಂಗ್ಯವಾಡಿದ್ದಾರೆ. ತನ್ನ ಕಾಲದಲ್ಲಿ ಏನು ನಡೆಯುತ್ತಿತ್ತು ಎಂಬುದರ ಚಿತ್ರಣವನ್ನು ನೀಡಿದ್ದಾರೆ.
ಪ್ರಸ್ತುತ ಮತ್ತು ಅಪ್ರಸ್ತುತ
ವ್ಯಾಸರಾಯರ ಕಾಲದಲ್ಲಿ ಹುಟ್ಟಿಕೊಂಡ ದಾಸಪರಂಪರೆಯ ಎರಡು ಕವಲುಗಳೆಂದರೆ ವ್ಯಾಸಕೂಟ ಹಾಗೂ ದಾಸಕೂಟ. ಪುರಂದರರ ಪ್ರವೇಶದಿಂದಾಗಿಯೇ ಎರಡು ಪಂಥಗಳನ್ನು ಸೃಷ್ಟಿಮಾಡಿದಂತೆ ಕಾಣುತ್ತದೆ. ಆವರೆಗೂ ಇದ್ದ ರೀತಿ ಯಾವುದೆಂದರೆ ವ್ಯಾಸಕೂಟವೆ. ಮಾದ್ವಮತ ತತ್ವ ರೂಪಣ ಮತ್ತು ಅದನ್ನು ಅನುಷ್ಠಾನ ಮಾಡುವ ಪಂಡಿತವರ್ಗ. ಇದು ಪುರೋಹಿತವರ್ಗದ ಸ್ಥಾನಮಾನ ಪಡೆದುಕೊಂಡು ಅನುಷ್ಠಾನ-ಅಧಿಷ್ಠಾನ, ಯಮ, ನಿಯಮನ-ಮುಂತಾದವುಗಳ ಹೊಣೆಯನ್ನು ಹೊರುತ್ತಿದ್ದಿತು. ಆದರೆ, ಭಕ್ತಿ ಮತ್ತು ಮತ ತತ್ವವನ್ನು ಸರಳವಾಗಿ ಜನರ ಬಳಿಗೆ ಕೊಂಡೊಯ್ಯುವ ಕಾರಣದಿಂದಲೇ ಪುರಂದರ ಮತ್ತು ಕನಕದಾಸರಂತವರಿಗೆ ದಾಸದೀಕ್ಷೆ ನೀಡಿದ್ದು ಎಂದು ತೋರುತ್ತದೆ. ಕೀರ್ತನೆಗಳಲ್ಲಿ ಪ್ರಸ್ತಾಪವಾಗಿರುವ ಅನೇಕ ಸಂಗತಿಗಳನ್ನು ಗಮನಿಸಿದರೆ ಈ ಎರಡರ ನಡುವೆ ತಾತ್ವಿಕ ಹೊಂದಾಣಿಕೆ ಸಾಧ್ಯವಾಗದ ನಿತ್ಯ ಸಂಘರ್ಷವಿದ್ದಂತೆ ತೋರುತ್ತದೆ. ಶ್ರೇಷ್ಠ ಕನಿಷ್ಠಗಳ ಈ ಮೇಲಾಟದ ಅನುಭವ ಪುರಂದರರಿಗೆ ಆದಂತೆ ಕಾಣುತ್ತದೆ.
ವ್ಯಾಸಕೂಟ ಮಾಧ್ವಮತದ ಸಿದ್ಧಾಂತಗಳನ್ನು ರೂಪಿಸುತ್ತಾ ಅದಕ್ಕೆ ಬದ್ಧವಾಗುತ್ತಾ ಸದಾಕಾಲ ಅದನ್ನು ಪ್ರಸ್ತುತಗೊಳಿಸುವ ಹೊಣೆಯನ್ನು ಹೊತ್ತಂತೆ ತೋರಿತು. ಅದು ಅದರ ಕರ್ಮಠತನದಿಂದ ಜನವಿದೂರವಾಗಿ ಅಪ್ರಸ್ತುತತವಾಗುತ್ತಿತ್ತೇ ವಿನಾಃ ಪ್ರಸ್ತುತಗೊಳ್ಳುತ್ತಿರಲಿಲ್ಲ. ವಿಧಿ ವಿಷೇಧ, ಆಚಾರ, ನಡವಳಿಕೆಗಳೆಂಬ ಆದೇಶಗಳನ್ನು ಪ್ರಭುತ್ವದ ನಿಲುವಿನಿಂದ ಅನುಷ್ಠಾನಗೊಳಿಸುತ್ತಲೆ ಅದು ಪ್ರಸ್ತುತವಾಗಲು ಕಾರಣವಾದರೆ, ದಾಸರು ಕೀರ್ತನೆಗಳಲ್ಲಿ ಅದೇ ತತ್ವವನ್ನು ಪ್ರಸ್ತುತಗೊಳಿಸುವ ಪ್ರಯತ್ನ ಮಾಡುತ್ತಿದ್ದರು. ಈ ಸಂವೇದನೆಗೆ ಸ್ವಚ್ಛಂದತೆ ಇದ್ದುದರಿಂದ ಹಾಗೂ ಸಾಹಿತ್ಯದ ಮಾಧ್ಯಮವಿದ್ದುದರಿಂದ ಸದಾ ಮಾನವೀಯ ಪರವಾಗಿರಲು ಯತ್ನಿಸುತ್ತಿತ್ತು. ವ್ಯಾಸಕೂಟದ ಕಪಟತೆಯನ್ನು ಡಾಂಭಿಕತೆಯನ್ನು ಪುರಂದರರು ಈ ಕಾರಣಕ್ಕೆ ಒಪ್ಪುತ್ತಿರಲಿಲ್ಲವೆಂಬುದನ್ನು ಅವರ ಕೀರ್ತನೆಗಳಲ್ಲಿ ಕಾಣಬಹುದು.
“ಗಡ್ಡ ಮೀಸೆ ಬೋಳಿಸಿಕೊಂಡು ಗೊಡ್ಡುನಾಮವ ತೀಡಿಕೊಂಡ
ಅಡ್ಡಾದಿಡ್ಡಿ ಮುದ್ರೆಗಳ ಬಡಿದುಕೊಂಡು
ದೊಡ್ಡ ದೊಡ್ಡ ಮಾತುಗಳಾಡಿ ದೊಡ್ಡವರೆಂದೇಳಿಕೊಂಬ
ಬಡ್ಡಿ ಧಗಡೀ ಮಕ್ಕಳಿಗಿನ್ನು ವೈಷ್ಣವ ಸಲ್ಲುವುದೇ“
ಎಂದು ವಿಷಾದಿಸಿರುವುದು ಉಂಟು. ಪ್ರಾಯಶಃ ದಾಸ ಕೂಟವಿರದಿದ್ದರೆ ದಾಸ ಸಾಹಿತ್ಯ ಜನಾನುರಾಗಿಯಾಗುವ, ಸಾಧ್ಯತೆಗಳು ತೀರ ವಿರಳವಾಗಿರುತ್ತಿದ್ದವೆಂಬುದನ್ನು ಗಮನಿಸಬೇಕು. ಈ ಪರಂಪರೆಯಲ್ಲಿ ಬಂದ ಅನೇಕ ದಾಸರು ಈ ಮತತತ್ವವನ್ನು ಪುನಃ ಕೀರ್ತನೆಗಳಲ್ಲಿ ತಂದುಕೊಂಡು ಅವುಗಳನ್ನು ಸದಾ ಪ್ರಸ್ತುತವಾಗಿರಿಸುವ ಪ್ರಯತ್ನವನ್ನು ಮಾಡಿದ್ದಾರೆ.
ಪುರಂದರರ ಕೀರ್ತನೆಗಳಲ್ಲಿ ಭಾವಾವೇಶ (ಅದು ಭಕ್ತಿಯ ನಿರ್ಭರತೆಯಲ್ಲಿ ಸದಾ ಉಕ್ಕಿ ಬಂದಂತೆ ಕಾಣುತ್ತದೆ. ಕೆಲವೊಮ್ಮೆ ವಿವೇಕಶಾಲಿಗಳಂತೆ ಅವರು ಕಂಡರೆ ಮತ್ತೆ ಕೆಲವು ಕಡೆ ಅವರ ಸಾಹಿತ್ಯದಲ್ಲಿ ಭಾವಾವೇಶ ಉತ್ಕಟವಾಗಿ ಹರಿದುಬಿಟ್ಟಿದೆ.
“ಕೃಷ್ಣನ ಭಜಿಪಗೆ ಮುಕುತಿಲ್ಲೆಂಬೊ ಭ್ರಷ್ಟನ ಬಾಯೊಳಗೊಂದು ಕೆರ
ನಿಷ್ಠೆಯೊಳು ಹರಿದಾಸರು ಸೇವಿಸದ ಕನಿಷ್ಠನ ಬಾಯೊಳಗೊಂದು ಕೆರ
ಹರಿ ಹರಿ ಎಂಬೋರು ಸಿರಿವಂತರಾಗುವರು
ಹರಹರ ಎಂಬೋರು ಹತರಾಗುವರು
ಕೀರ್ತನೆ ಮಾತ್ರದಿ ಕಲಿಯುಗದಲ್ಲಿ
ಮುಕುತಿಯನ್ನಿವ ಪುರಂದರ ವಿಠಲ“
ಇಂಥಾ ಕೀರ್ತನೆಗಳಲ್ಲಿ ಕಾಣುವ ಪುರಂದರರ ಸಂವೇದನೆಯ ಬಗೆಗೆ ಆಶ್ಚರ್ಯವಾಗುತ್ತದೆ. ಮತತತ್ವ ಪ್ರಸಾರದ ಆವೇಶದಲ್ಲಿ ಇತರೆ ಮತಗಳನ್ನು ಹಳಿಯುವುದಾಗಲಿ, ತುಂಬ ನಿಕೃಷ್ಟ ಮಾತುಗಳಲ್ಲಿ ಮತ ನಿಷ್ಠೆಯನ್ನು ಪೊರೆಯುವುದಾಗಲಿ, ಕಟ್ಟಾ ಮತವಾದಿಯೊಬ್ಬನು ಮಾಡುವ ಪ್ರಯತ್ನದಂತೆ ತೋರುತ್ತದೆ. ಅವರು ಗಳಿಸಿದ ಜ್ಞಾನ, ವಿವೇಕದ ಸ್ವರೂಪದ ಬಗ್ಗೆ ಸಂದೇಹಗಳು ಮೂಡುತ್ತವೆ.
ಭಕ್ತಿಯ ಸಾಧನೆಯ ಮುಖೇನ ಜ್ಞಾನ ಸಂಪಾದಿಸಿ ಪರಾವೃತ್ತಿಯನ್ನು ಪಡೆದು ಬಂದ ದಾಸರ ಜ್ಞಾನಸ್ವರೂಪದ ಬಗ್ಗೆ. ಪುರಂದರದಾಸರಿಗೆ ಕೆಟ್ಟ ಹೆಸರನ್ನು ತರಲು ಅನಂತರದ ಕಾಲದಲ್ಲಿ ಅವರ ಅಂಕಿತದಲ್ಲಿ ಬೇರೆ ಯಾರಾದರೂ ಸೇರ್ಪಡೆ ಮಾಡಿದ್ದರೂ ಆಶ್ಚರ್ಯವಿಲ್ಲ.
ಕೃಷ್ಣದೇವರಾಯನ ಹಿನ್ನಡೆಯೊಂದಿಗೆ ಪುರಂದರದಾಸರ ಹಿನ್ನಡೆಯೂ ಆರಂಭವಾದಂತೆ ತೋರುತ್ತದೆ. ಯಾವ ತತ್ವಕ್ಕಾಗಿ ಇಡೀ ಬದುಕಿನ ಉದ್ದಕ್ಕೂ ಸಾಧನೆ ಮಾಡಲಾಯಿತೋ ಅದೇ ಮತವು ಪುರಂದರರ ಕಣ್ಣ ಮುಂದೆಯೇ ರೂಢಿಗೆಬಿದ್ದಂತೆ ಕಾಣುತ್ತದೆ. ಭಕ್ತಿ, ಜ್ಞಾನ ಪಡೆದ ಪುರಂದರರು ಒಂದು ಸಮತ್ವವನ್ನು ನಿರ್ಲಿಪ್ತತೆಯನ್ನು ಕಾಯ್ದುಕೊಂಡು ಬರಲಾರದವರೇ ಎಂಬ ಬಗ್ಗೆ ಸಂಶಯ ಮೂಡುತ್ತದೆ. ಇದು ಪುರಂದರರಿಗಾದ ಭ್ರಮನಿರಶನವೆಂದು ಕರೆಯಬಹುದೋ? ಅಧವಾ ಧರ್ಮ ಜ್ಞಾನಿಯೆಂದು ಕರೆಯಬಹುದೋ ?
“ಸತ್ಯವಂತರಿಗೆ ಇದು ಕಾಲವಲ್ಲ
ದುಷ್ಟ ಜನರಿಗೆ ಸುಭಿಕ್ಷ ಕಾಲ
ಹರಿಸ್ಮರಣೆ ಮಾಡುವಗೆ ಕ್ಷಯವಾಗುವ ಕಾಲ
ಧರ್ಮ ಮಾಡುವವಗೆ ನಿರ್ಮೂಲವಾಗುವ ಕಾಲ
ಕರ್ಮಪಾತಕರಿಗೆ ಬಹು ಸೌಖ್ಯ ಕಾಲ“
ವಿಜಯನಗರದ ರಾಜಕೀಯ ವಿಪ್ಲವದ ದಿನಗಳನ್ನು ನಿರೀಕ್ಷಿಸಿಯೇ ಇಂಥ ಮಾತುಗಳನ್ನು ಆಡಿದರೋ ಅಥವಾ ಅವರು ಅವಜ್ಞೆಗೆ ಒಳಗಾದರೋ ಅಥವಾ ತಮ್ಮ ಕಣ್ಣೆದುರೆ ಮೌಲ್ಯಗಳು ದಿಕ್ಕು ತಪ್ಪಿ ಹೋಗತೊಡಗಿದವೋ ಅಂತು ಪುರಂದರದಾಸರ ಕೊನೆಯ ಕೀರ್ತನೆಗಳಲ್ಲಿ ಒಂದು ಬಗೆಯ ಮಾನಸಿಕ ತೊಳಲಾಟ ಕಾಣುತ್ತಿದೆ.
ಕೀರ್ತನ ಸಾಹಿತ್ಯ ಸಂಕೀರ್ತನೆಯ ಮಾಧ್ಯಮವನ್ನಾಗಿ ಮನುಷ್ಯ ತನ್ನೆಲ್ಲ ಬಂಧನಗಳಿಂದ ಬಿಡುಗಡೆಗೊಳಿಸಿಕೊಳ್ಳಲು ಇರುವ ಮಾಧ್ಯಮವೆಂಬ ನಿಲುವಿನಿಂದಲೇ ರಚಿಸಲ್ಪಟ್ಟವು. ಅವುಗಳ ಉದ್ದೇಶ ವಿಠಲನನ್ನು ಒಳಗೊಳ್ಳುವುದೇ ಆಗಿದೆ. ಅದಕ್ಕೆ ಸಾಧ್ಯವಾಗುವ ಸಾಧನ ಮಾರ್ಗದ ಸಾಹಿತ್ಯವಾಗಿರುವುದರಿಂದ ಸೃಜನಶೀಲ ರಚನೆಗಳಲ್ಲಿ ಕಂಡುಕೊಳ್ಳುವ ಸಾಹಿತ್ಯ ತತ್ವವನ್ನು ಈ ಹಿನ್ನೆಲೆಯಲ್ಲಿಯೆ ರೂಪಿಸಿಕೊಳ್ಳಬೇಕಾಗುತ್ತದೆ. ಕಾವ್ಯ ರಚನೆಯ ರೀತಿ, ವಸ್ತು, ಅಲಂಕಾರ, ಉಪಮೆ, ಭಾಷೆ-ಈ ಎಲ್ಲವೂಗಳನ್ನು ಕೀರ್ತನೆಗಳ ರಚನೆಯಲ್ಲಿ ಸಮರ್ಪಕವಾಗಿ ಬಳಸಿಕೊಂಡು ಆ ಮೂಖೇನ ಸ್ನೇಹ ಮತ್ತು ಭಾವವನ್ನೇ ಸ್ಥಾಯಿಯಾಗಿರಿಸಿಕೊಂಡ ರಚನೆಗಳು ಭಕ್ತಿಯನ್ನೆ ಮುಕ್ತಿ ಮಾರ್ಗವೆಂದು ನಂಬಿಕೊಂಡಿವೆ. ಒಂದು ಸಮುದಾಯವನ್ನು ಹಾಗೆ ನೆಚ್ಚಿಸಿವೆ ಕೂಡ.
ಕೀರ್ತನೆಗಳು ಭಕ್ತಿ ಆರಾಧನೆ ಭಾಗವಾಗಿರುವುದರ ಜೊತೆಯಲ್ಲಿ ಸಾಹಿತ್ಯವು ಕಥಿಸುವ ಮನುಷ್ಯನ ಮನಸ್ಸಿನ ಒಳತೋಟಿಗಳನ್ನು ಹಿಡಿಯುವ ಯತ್ನವನ್ನು ಮಾಡುತ್ತಲೆ ಆ ಮನಸ್ಸುಗಳಿಗೆ ಒಂದು ನೈತಿಕತೆಯನ್ನು ಒದಗಿಸಿ ಒಂದು ಮೌಲ್ಯ ಪ್ರಪಂಚವನ್ನು ಸೃಷ್ಟಿಸುತ್ತದೆ. ಡಾ. ಜಿ. ಎಚ್. ನಾಯಕರು ಹೇಳುವಂತೆ “ಆ ವಿನಯದ ಆದರ್ಶ ಯಾವಾಗಲೂ ಸಾಧಿಸಬೇಕಾದ ಗುರಿಯಾಗಿರುತ್ತವೆಯೆ ಹೊರತು ಸಾಧಿಸಲ್ಪಟ್ಟು ಸಂಗತಿಯಾಗಿರುವದಂತೂ ಸಾಧ್ಯವಿಲ್ಲ” ಎಂಬ ಮಾತು ಮೌಲ್ಯಾವಸ್ಥೆಯೊಂದರ ಮುಂದುವರಿಕೆಯಾಗಿ ಕಾಣುತ್ತದೆ. ಒಂದು ಕಾಲದ ಸಮಾಜ ನಂಬಿಕೊಂಡು ಬಂದ ಮೌಲ್ಯಗಳನ್ನು ಬರಹಗಾರ ಪ್ರಶ್ನಿಸದೆ ಅವುಗಳನ್ನು ವೈಭವೀಕರಿಸುವ, ಕೀರ್ತಿಸುವ ಹಂತಕ್ಕೆ ಇಳಿಯುವುದು ಬಹುಸಂಖ್ಯಾತ ಸಮಾಜದ ಮೆಚ್ಚುಗೆ ಗಳಿಸಲೆಂಬುದು ನಿಜವೆ. ಈ ಸ್ವೀಕೃತ ಮೌಲ್ಯಗಳನ್ನು ಶೋಧಿಸುವ ಯತ್ನಕ್ಕೆ ಸಂವೇದನಾಶೀಲನಾದ ಬರಹಗಾರ ಕೈ ಹಾಕುತ್ತಾನೆ. ವಚನಗಳು ನಮಗೆ ಹೀಗೆ ಪ್ರಸ್ತುತವೊ ಮೌಲ್ಯ ವಿವೇಚಕರಿಗೆ ಪ್ರೇರೇಪಣೆಗಳೂ ಆಗಿ ನಿಂತಂತೆ ಕೀರ್ತನೆಗಳು ನಿಲ್ಲದಿರಲು ಇದೇ ಕಾರಣವಾಗಿರುತ್ತದೆ. ಕೀರ್ತನೆಗಳಲ್ಲಿ ವಿವೃತ ತತ್ವವನ್ನು ಹೊಂದಿರುವ ರಚನೆಗಳೂ ಕೂಡ ಸಿದ್ಧ ಸಾಮಾಜಿಕ ಮೌಲ್ಯಗಳನ್ನು ಉದಾರವಾದಿ ನೆಲೆಯಿಂದ ನೋಡುವುದಾಗಿವೆಯೆಂದೂ ಅನ್ನಿಸುತ್ತದೆ.
ಕನ್ನಡ ಭಾಷೆಯನ್ನು ಮತತತ್ವ ಪ್ರಸಾರಕ್ಕೆ ಸಮರ್ಥವಾಗಿ ಬಳಸಿಕೊಂಡು ಸರ್ವಜನಕ್ಕೆ ಪ್ರಿಯವಾಗುವ ಬಗೆಯಲ್ಲಿ ಭಕ್ತಿ ನಿವೇದನೆಯನ್ನು ಮಾಡಲು ಸಾಹಿತ್ಯವನ್ನು ಒಂದು ಮಾಧ್ಯಮವನ್ನಾಗಿ ಬಳಸಲು ಅವರು ಪ್ರಯತ್ನಿಸಿದ ರೀತಿ ಅವರಿಗೆ ಸಾಕಷ್ಟು ಮನ್ನಣೆಯನ್ನು ತಂದದ್ದು ನಿಜ, ಈಗಿರುವ ಅವುಗಳ ಜನಪ್ರಿಯತೆಗೆ ಸಂಗೀತದ ಸಹಚರ‍್ಯೆಯೆ ಕಾರಣವಾಗಿದೆಯೆಂದೂ ಭಾವಿಸಬಹುದು.
ಪುರಂದರ ಸಾಹಿತ್ಯ ಅಧ್ಯಯನ: ೬. ದೇಸಿ ಚಿಂತನೆ
೧
ಪುರಂದರರ ಬಗೆಗೆ ಮಾತನಾಡುವಾಗ ನನಗೆ ಎರಡು ಸಂಗತಿಗಳು ನೆನಪಾಗುತ್ತವೆ. ಒಂದು ಹಂಪಿಯ ಪುರಂದರ ಮಂಟಪ. ಇನ್ನೊಂದು ಮೂಡುಮರ್ನಾಡು ಎಂಬ ಪುಟ್ಟ ಊರು. ಹಂಪಿಯಲ್ಲಿ ಪುರಂದರ ಮಂಟಪವಿದೆ. ವಿಜಯನಗರದ ಕಾಲದಲ್ಲಿ ಇದ್ದ ಅವರ ನೆವಪನ್ನು ಇದು ತರುತ್ತದೆ. ಇದು ಬಯಲು ಮಂಟಪ. ಇಲ್ಲಿಗೆ ಬರುವ ಪ್ರವಾಸಿಗರು ತಂದ ಬುತ್ತಿಯನ್ನು ಉಣ್ಣುತ್ತಾರೆ. ಊಟದ ಪಾಲುದಾರರಾಗಿ ನಾಯಿ, ಕಾಗೆ, ಗುಬ್ಬಿ, ಇರುವೆ, ಗೊದ್ದಗಳೂ ಇದರ ಸುತ್ತ ಮನೆ ಮಾಡಿಕೊಂಡಿವೆ. ಇದು ಮೀನು ಹಿಡಿಯುವವರಿಗೆ ಒಳ್ಳೆಯ ತಾಣ. ಬಲೆ ಎತ್ತಿದಾಗ ಮೀನು ಈ ಮಂಡಪದಲ್ಲಿ ಒದ್ದಾಡಿ ಪ್ರಾಣ ಬಿಡುತ್ತವೆ. ಮಂಟಪಕ್ಕೆ ಹೊಂದಿಕೊಂಡಂತೆ ಒಲೆಗುಂಡುಗಳೂ ಇವೆ. ಅಡುಗೆಯನ್ನೂ ಮಾಡುತ್ತಾರೆ. ಸಾದು ಸನ್ಯಾಸಿಗಳ ನೆಲೆ ಕೂಡ. ಹಂಪಿ ಉತ್ಸವದಲ್ಲಿ ಕೀರ್ತನೆ ನೃತ್ಯಾದಿಗಳ ಕಾರ್ಯಕ್ರಮಗಳು ಮಂಟಪದಲ್ಲಿ ನಡೆಯುತ್ತವೆ. ಪುರಂದರರು ಜೀವತಳೆದಂತಾಗುತ್ತದೆ. ಪುರಂದರ ಉತ್ಸವದಲ್ಲಿ ಈ ಮಂಟಪ ಭೂತ ವರ್ತಮಾನವನ್ನು ಬೆಸೆವ ಕೊಂಡಿ. ಮಕರ ಸಂಕ್ರಮಣದಲ್ಲಿ ಅನೇಕರು ಸ್ನಾನ ಮಾಡಿ ಬಟ್ಟೆ ಬದಲಿಸುವ ತಾಣವಿದು. ಮಂಟಪವೊಂದು ರಮ್ಯ ತಾಣವೂ ಆಗುತ್ತದೆ.
ಇನ್ನೊಂದು ಉಡುಪಿ ಹತ್ತಿರದ ಪುಟ್ಟ ಊರು ಮೂಡು ಮರ್ನಾಡು. ಅಲ್ಲಿಗೆ ಯುವ ಬರಹಗಾರ್ತಿ ಭಾರತಿದೇವಿ ಅವರ ತಂದೆಯನ್ನು ನೋಡಲೆಂದು ಹೋಗಿದ್ದೆವು, ಅವರ ಮನೆಯ ಹೆಸರೇ ಪುರಂದರರ ಸೇವಾಶ್ರಮ. ಭಾರತಿ ತಂದೆ ಜಗನ್ನಾಥದಾಸರು ಪುರಾಣಗಳನ್ನು ಮಾಡುತ್ತಾ, ಹರಿಕತೆಗಳನ್ನು ಹೇಳುತ್ತಾ, ಮಕ್ಕಳಿಗೆ ಪುರಂದರ ರಚನೆಗಳನ್ನು ಬೋಧಿಸುತ್ತಾ, ಕೀರ್ತನೆಗಳನ್ನು ಹಾಡುತ್ತಾ ಈ ಪುಟ್ಟ ಊರಿನಲ್ಲಿ ಪುರಂದರರನ್ನು ಜೀವಂತಗೊಳಿಸಿದ್ದಾರೆ. ಹೀಗೆ ಪುರಂದರರು ಅನೇಕ ಕಡೆ ಜೀವಂತವಾಗಿರಬಹುದು. ಅಂದರೆ ಪುರಂದರರ ನೆನಪಿನ ಭೌತಿಕ ಸ್ಮಾರಕವೊಂದು ಪಡೆದ ಸಾಂಸ್ಕೃತಿಕ ಜೀವಂತಿಕೆ ಮತ್ತು ಪುರಂದರರ ರಚನೆಗಳೇ ಜೀವಂತವಾಗಿರುವಿಕೆ ಇವೆರಡೂ ಪುರಂದರ ದೇಸಿ ಚಿಂತನೆಯನ್ನು ಭಿನ್ನವಾಗಿ ನಿರೂಪಿಸುತ್ತವೆ. ಅಥವಾ ಈ ಬಗೆಯ ಪುರಂದರರ ಜೀವಂತಿಕೆ ಅವರ ಕುರಿತ ಅಕಾಡೆಮಿಕ್ ಅಧ್ಯಯನಗಳಲ್ಲಿ ಸಾಧ್ಯವಾಗಿಲ್ಲದಿರುವುದನ್ನು ಗಮನಿಸಬಹುದು. ಹಾಗಾಗಿ ವರ್ತಮಾನದಲ್ಲಿ ಪುರಂದರರ ಜೀವಂತಿಕೆಯ ಆಯಾಮಗಳ ಮೂಲಕ ದೇಸಿ ಚಿಂತನೆಯನ್ನು ಇಲ್ಲಿ ಮಂಡಿಸಲು ಪ್ರಯತ್ನಿಸಲಾಗಿದೆ.
ಈಗಾಗಲೆ ಪುರಂದರರ ಬಗೆಗೆ ಕನ್ನಡದಲ್ಲಿ ಹಲವು ಅಧ್ಯಯನಗಳು ಬಂದಿವೆ. ಈ ಅಧ್ಯಯನಗಳು ಪುರಂದರರ ಜತೆ ಕೆಲವು ಚಿತ್ರಗಳನ್ನು ಬಿಗಿಯಾಗಿ ಕಟ್ಟಿ ಹಾಕಲಾಗಿದೆ. ಅಥವಾ ಪುರಂದರ ಬಗೆಗೆ ಈಗಿರುವ ಪ್ರವೇಶಗಳು ಒಂದು ಮತೀಯ ಆಲೋಚನೆಯಿಂದ ರೂಪುಗೊಂಡವು. ಇನ್ನೊಂದು ಭಾವನಾತ್ಮಕ ನೆಲೆಯಲ್ಲಿ ನಿರೂಪಿತವಾದವು. ಈಗ ಹಂಪಿ ವಿವಿಯ ಪುರಂದರರ ಪೀಠದ ಅಧ್ಯಯನಗಳು ಸದ್ಯದ ಪುರಂದರರ ತಿಳುವಳಿಕೆಯನ್ನು ಹೇಗೆ ವಿಸ್ತರಿಸುತ್ತವೆ ಕಾಯ್ದು ನೋಡಬೇಕಷ್ಟೆ. ಕನ್ನಡ ಮತ್ತು ಸಂಸ್ಕೃತಿ ಇಲಾಖೆಯು ಹೊರತಂದ ಪುರಂದರರ ಸಾಹಿತ್ಯ ದರ್ಶನದ ನಾಲ್ಕು ಸಂಪುಟಗಳನ್ನು ಸಂಪಾದಿಸಿದ ಸಾ.ಕೃ. ರಾಮಚಂದ್ರರಾವ್ ಪುರಂದರರ ಬಗೆಗಿನ ತಿಳುವಳಿಕೆಯನ್ನು ಒಂದಿಷ್ಟು ಹಿಗ್ಗಿಸಿದ್ದಾರೆ. ರಹಮತ್ ತರೀಕೆರೆ ಅವರು ತಮ್ಮ ಪ್ರತಿ ಸಂಸ್ಕೃತಿ ಕೃತಿಯಲ್ಲಿ ಪರಂಪರೆಯನ್ನು ಅರ್ಥಮಾಡಿಕೊಳ್ಳುವ ವಿಧಾನ ಯಾವುದು ? ಎನ್ನುವ ಲೇಖನದಲ್ಲಿ ಒಟ್ಟು ದಾನ ಪರಂಪರೆಯನ್ನು ಹೊಸದಾಗಿ ನೋಡುವ ಒಳನೋಟಗಳನ್ನು ಕೊಟ್ಟಿದ್ದಾರೆ. ಈಚೆಗೆ ಎಚ್.ಎನ್. ಮುರುಳೀಧರ ಅವರ “ತಂಬೂರಿ ಮೀಟಿದವ” ಕೃತಿ ಪುರಂದರರ ಬಗ್ಗೆ ಭಿನ್ನ ದೃಷ್ಟಿಕೋನವನ್ನು ಹರಿಸಿದೆ. ಉಳಿದಂತೆ ಭಾವನಾತ್ಮಕ ನಿರೂಪಣೆಗಳ ಸಂಖ್ಯೆ ದೊಡ್ಡದಿದೆ. ಈ ಸೆಮಿನಾರಿನಲ್ಲಿ ಮಾತನಾಡಿದ ಆನಂದ ಝಂಜರವಾಡ, ತಾರಿಣಿ ಶುಭದಾಯಿನಿ, ವಿಕ್ರಮ ವಿಸಾಜಿ ಮುಂತಾದವರು ಪುರಂದರರನ್ನು ಹೊಸದಾಗಿ ಎದುರುಗೊಳ್ಳಲು ಪ್ರಯತ್ನಿಸಿದ್ದಾರೆ. ಮುಲತಃ ಜಾನಪದದಲ್ಲಿ ಆಸಕ್ತಿಯನ್ನಿಟ್ಟುಕೊಂಡು ಸಂಶೋಧನೆಯಲ್ಲಿ ತೊಡಗಿಕೊಂಡ ನಾನು ಪುರಂದರರ ದೇಸಿ ಚಿಂತನೆ ಕುರಿತು ಕೆಲವು ಮಾತುಗಳನ್ನು ಆಡಬೇಕೆಂದಿರುವೆ.
ಪುರಂದರರ ದೇಸಿ ಚಿಂತನೆಗೆ ಹಲವು ಆಯಾಮಗಳಿವೆ. ಅವುಗಳಲ್ಲಿ ಕೆಲವನ್ನು ಹೀಗೆ ಪಟ್ಟಿ ಮಾಡಬಹುದು. ಒಂದು: ದಾಸ ಸಾಹಿತ್ಯದಲ್ಲಿ ಪುರಂದರರ ವಿಶಿಷ್ಟತೆ ಯಾವ ಬಗೆಯದು. ಎರಡು : ಪುರಂದರರ ಸಾಹಿತ್ಯದೊಳಗಿನ ದೇಸಿ ಜಗತ್ತು ಯಾವ ಬಗೆಯದು. ಮೂರು: ಪುರಂದರರು ವರ್ತಮಾಣದ ಜೀವಂತಿಕೆ ಮೂಲಕ ನಿರೂಪಿಸಬಹುದಾದ ದೇಸಿಯತೆ ಎಂಥಹದು ? ನಾಲ್ಕು : ಪುರಂದರರು ಪ್ರತಿಪಾದಿಸುವ ಅನ್ಯ ಮತ್ತು ಸ್ವಂತಿಕೆ ಯಾವುವು ? ಇಷ್ಟು ಆಯಾಮಗಳ ಮೂಲಕ ಪುರಂದರರನ್ನು ಅವಲೋಕಿಸುವುದು ಸೂಕ್ತ ಎನ್ನುವುದು ನನ್ನ ಭಾವನೆ.
ಈ ಮೇಲಿನ ಪುರಂದರರ ದೇಸಿ ಚಿಂತನೆಯ ಆಯಾಮಗಳಿಗೆ ಮುಖ್ಯವಾಗಿ ಎರಡು ನೆಲೆಗಳಿವೆ. ಒಂದು ಅವರೇ ಮಂಡಿಸಿದ ತಿಳುವಳಿಕೆಯಲ್ಲಿ ಇರುವ ದೇಸಿಯತೆ ಮತ್ತೊಂದು ನಾವೀಗ ನಮ್ಮ ಕಾಲದ ದೇಸಿ ಚಿಂತನೆ ಮುಖೇನ ಪುರಂದರರನ್ನು ಎದುರುಗೊಳ್ಳಲು ಹೊರಟಾಗ ನಮಗೆ ಕಾಣಬಹುದಾದ ದೇಸಿಯತೆ. ಈ ಎರಡು ಬೆರೆತ ಆಲೋಚನೆ ವಿನ್ಯಾಸವನ್ನು ಈ ಲೇಖನದಲ್ಲಿ ಬಳಸಿಕೊಳ್ಳಲಾಗಿದೆ. ಹಾಗೆಯೇ ಪುರಂದರರಲ್ಲಿ ದೇಸಿ ಚಿಂತನೆ ಎಂದು ಹುಡುಕಹೊರಟಾಗ ಕೆಲವು ತೊಡಕುಗಳು ಎದುರಾಗುತ್ತವೆ. ಒಂದು : ಪುರಂದರರು ವಿಜಯನಗರದ ಅರಸರ ಆಶ್ರಯದಲ್ಲಿ ಜೀವನವನ್ನು ಕಳೆದವರು. ಇಂತವರು ಜನಸಾಮಾನ್ಯರ ಬಗೆಗೆ ತೋರುವ ಅಭಿಮಾನ ಏಕ ದೇವೋಪಾಸನೆಯ ನೆಲೆಯಲ್ಲಿ ಜನರ ನಂಬಿಕೆಗೆ ವಿಮುಖವಾದುದ್ದು. ಎರಡು :ವೈದಿಕ ಪರಂಪರಗೆ ಜೀವತುಂಬುವುದು ದಾಸ ಪಂಥದ ನಿಜವಾದ ಧ್ಯೇಯವಾಗಿತ್ತು. ಹಾಗಾಗಿ ಅವೈದಿಕ ದೇಸಿ ಪರಂಪರೆಯನ್ನು ಇವರು ಕಂಡ ಬಗೆ ಕೂಡ ಇದಕ್ಕೆ ಪೂರಕವಾದದ್ದಾಗಿದೆ. ಮೂರು : ನಮ್ಮಲ್ಲಿ ದೇಸಿ ಚಿಂತನೆಯ ಖಚಿತವಲ್ಲದ ಪರಿಭಾಷೆಯಲ್ಲಿ ಬಳಕೆಯಾಗುತ್ತಿದೆ. ಇಂತಹ ತಿಳುವಳಿಕೆಯನ್ನು ಆಧರಿಸಿ ಮಾಡಲು ಹೊರಡುವ ಚಿಂತನೆಗೂ ಅಂತದ್ದೇ ಮತಿ ಇರಲು ಸಾಧ್ಯವಿದೆ. ನಾಲ್ಕು : ಈಗ ನಮ್ಮ ಕಾಲದಲ್ಲಿ ಲಭ್ಯವಿರುವ ಜಾವಪದ ಸಂಗ್ರಹವನ್ನಿಟ್ಟುಕೊಂಡು ೧೪ನೇ ಶತಮಾನದ ಪುರಂದರರ ಜಾವಪದೀಯತೆಯನ್ನು ಹುಡುಕಲು ಹೊರಡುತ್ತೇವೆ. ಇದೊಂದು ತೊಡಕು. ಅಂದರೆ ಪುರಂದರರು ಗಾದೆಯನ್ನು ಹೇಗೆ ಬಳಸಿದ್ದಾರೆ, ಒಗಟನ್ನು ಹೇಗೆ ಬಳಸಿದ್ದಾರೆ, ಜಾನಪದ ಕಥೆಯ ಮಾದರಿಗಳನ್ನು ಹೇಗೆ ಬಳಸಿದ್ದಾರೆ ಎನ್ನುವ ತರಹದ ಹುಡುಕಾಟ. ಈ ಹುಡುಕಾಟಕ್ಕೆ ಸದ್ಯದ ಜಾನಪದ ಸಂಗ್ರಹವನ್ನು ಗುರುತಾಗಿಟ್ಟುಕೊಳ್ಳಲಾಗುತ್ತದೆ. ಆದರೆ ಮಧ್ಯಕಾಲೀನ ಕರ್ನಾಟಕದಲ್ಲಿ ಇರಬಹುದಾಗಿದ್ದ ಜಾನಪದ ಸಂಗತಿಯ ಬಗ್ಗೆ ನಮಗೆ ಖಚಿತ ಮಾಹಿತಿಯಿಲ್ಲ. ಹಾಗಾಗಿ ಪುರಂದರರ ರಚನೆಯ ಒಳಗಿಂದಲೇ ಜಾನಪದ ಜಗತ್ತಿನ ವಿವರಗಳನ್ನು ಆಯ್ದುಕೊಳ್ಳಬೇಕಾಗುತ್ತದೆ. ಅಷ್ಟಕ್ಕೂ ಈ ಆಯ್ದು ವಿವರಗಳೇ ಪುರಂದರರ ಕಾಲಘಟ್ಟದ ಆರೇಳು ಶತಕದ ಆಚೆ ನಿಂತು ಅವರ ದೇಸಿಯತೆ ಕುರಿತು ಮಾತನಾಡುತ್ತಿದ್ದೇವೆ. ಹಾಗಾಗಿ ಪುರಂದರರ ರಚನೆಗಳಿಂದಲೇ ಅನೇಕ ಸಂಗತಿಗಳು ಮೌಖಿಕ ಪರಂಪರೆಗೆ ಜಿಗಿದಿರಬಹುದಾದ ಸಾಧ್ಯತೆಯನ್ನು ಅಲ್ಲಗಳೆಯುವಂತಿಲ್ಲ. “ಕತ್ತೆ ಬಲ್ಲದೆ ಕಸ್ತೂರಿ ಪರಿಮಳವ” ಎನ್ನುವ ಗಾದೆಯೊಂದಿಗೆ, ಅಂತೆಯೇ ಪುರಂದರರ ಕೀರ್ತನೆಯಲ್ಲಿ “ಕತ್ತೆ ಬಲ್ಲುದೆ ಹೊತ್ತ ಕತ್ತುರಿಯ ಪರಿಮಳವ” ಎನ್ನುವ ತರಹದ ಒಂದು ಕೀರ್ತನೆಯೇ ಇದೆ. ಇದಕ್ಕೆ ಅನೇಕ ಉದಾಹರಣೆಯನ್ನು ಎಕ್ಕಬಹುದು ಕೂಡ. ಅದನ್ನು ಗುರುತಿಸಲು ಖಚಿತ ಅಳತೆಗೋಲು ಇಲ್ಲವಾದರೂ ಪುರಂದರರನ್ನು ಅಧ್ಯಯನ ಮಾಡಹೊರಟವರಿಗೆ ಈ ಒಂದು ಸಾಧ್ಯತೆಯ ಅರಿವು ಇರಬೇಕಾಗುತ್ತದೆ. ಇದು ವಚನಕಾರರಲ್ಲಿ ದೇಸೀಯತೆ, ದಾಸ ಸಾಹಿತ್ಯದಲ್ಲಿ ದೇಸಿಯತೆ ಮುಂತಾಗಿ ಮಾತನಾಡುವಾಗಲೂ ಇರಬೇಕಾದ ಎಚ್ಚರ ಎನ್ನುವುದು ನನ್ನ ತಿಳುವಳಿಕೆ.
ಈ ಮಾತನ್ನು ಒಂದು ಉದಾಹರಣೆಯ ಮೂಲಕ ಖಚಿತಪಡಿಸಲು ಪ್ರಯತ್ನಿಸುತ್ತೇನೆ. ಅದೆಂದರೆ ಫರ್ಡಿನಂಡ್ ಕಿಟ್ಟಲ್ ತನ್ನ ನಿಘಂಟಿನ ಮುನ್ನುಡಿಯಲ್ಲಿ ಈ ಕೋಶವನ್ನು ಸಿದ್ಧಪಡಿಸಲು ದಾಸರನ್ನು ವಚನಕಾರರನ್ನು, ಹಳೆಗನ್ನಡವನ್ನೂ ಜಾನಪದ ಲೋಕವನ್ನೂ ಒಟ್ಟಾಗಿ ಗಮನಿಸಿದ್ದೇನೆ ಎಂದು ಹೇಳಿಕೊಳ್ಳುತ್ತಾರೆ. ಅಂದರೆ ಈಗಿನ ಮೌಖಿಕ ಶಿಷ್ಟ ಎನ್ನುವ ಪರಿಭಾಷೆಯನ್ನು ಕಿಟ್ಟಲ್ ಮೀರಿದ್ದರು ಎಂದು ಗೊತ್ತಾಗುತ್ತದೆ. ಆದರೆ ನಾವಿಂದು ಕಿಟ್ಟಲ್ ಕೋಶದ ಗಾದೆಗಳನ್ನು ಜನಪದ ಗಾದೆಗಳು ಎಂದು ಅಧ್ಯಯನ ಮಾಡುತ್ತೇವೆ. ಇದರಲ್ಲಿ ಕೆಲವು ದಾಸರ ಕೀರ್ತನೆಗಳಿಂದಲೂ, ವಚನಗಳಿಂದಲೂ, ಹಳೆಗನ್ನಡದಿಂದಲೂ ಆಯ್ದಿರುವ ಸಾಧ್ಯತೆ ಇದೆ. ಅಂದರೆ ನಾವಿಂದು ಕಿಟ್ಟಲ್ ಕೋಶದ ಜನಪದ ಗಾದೆಗಳು ಎನ್ನುವುದು ಇವು ಬೆರತ ಗಾದೆಗಳೇ ಆಗಿವೆ. ಇನ್ನೊಂದು ಚಾರ್ಲ್ಸ್ ಇ. ಗೋವರ್ ಎನ್ನುವ ಪಾಶ್ಚಾತ್ಯ ವಿದ್ವಾಂಸನ “ಪೋಕ್ ಸಾಂಗ್ಸ ಎನ್ ಸದರನ್ ಇಂಡಿಯಾ” ಎನ್ನುವ ಕೃತಿ. ಈ ಕೃತಿಯಲ್ಲಿ ಗೋವರನು ಕೆಲವು ದಾಸರ ಪದಗಳನ್ನೂ ಜನಪದ ಗೀತೆಗಳೆಂತಲೇ ಸಂಗ್ರಹಿಸಿದ್ದಾನೆ. ಆತನು ಕೊಡುವ ಸಮರ್ಥನೆಯೆಂದರೆ ದಾಸರು ಊರೂರು ಸುತ್ತುತ್ತಾ ಅಲೆಯುತ್ತಿದ್ದರು. ಜನರ ಪದಗಳನ್ನೂ ತಾವೂ, ತಮ್ಮ ಹಾಡುಗಳನ್ನು ಜನರು ಒಕ್ಕುಬಳಸುತ್ತಿದ್ದರಿಂದ ದಾಸರ ಪದಗಳನ್ನು ಜಾನಪದ ಹಾಡುಗಳೆಂತಲೇ ಸಂಗ್ರಹಿಸಿದ್ದೇನೆ ಎನ್ನುತ್ತಾರೆ. ಆದರೆ ಕನ್ನಡದ ಜಾನಪದ ವಿದ್ವಾಂಸರಾದ ಜಿ. ಶಂ. ಪರಮಶಿವಯ್ಯ ಮತ್ತು ಸೋಮಶೇಖರ ಇಮ್ರಾಪುರ ಅವರು ಜಾನಪದದ ಬಗ್ಗೆ ಶಿಷ್ಟದ ಎದುರಿನ ವ್ಯಾಖ್ಯಾನವನ್ನು ಆಧರಿಸಿ ಗೋವರ್ ಸಂಗ್ರಹಿಸಿದ್ದು ದಾಸರ ಪದಗಳೇ ಹೊರತು ಜಾವಪದ ಗೀತೆಗಳಲ್ಲ ಎಂದು ಕಟುವಾದ ವಿಮರ್ಶೆಗೆ ಒಳಗು ಮಾಡುತ್ತಾರೆ. ಹೀಗೆ ಜಾನಪದ ಶಿಷ್ಟದ ಬೆರೆತ ವ್ಯಾಖ್ಯಾನ ಸಾಧ್ಯವಾಗದ ಕಾರಣ ಈ ಕುರಿತ ಚಿಂತನೆಯು ಇಂತಹ ತೊಡಕನ್ನು ಬಿಡಿಸಿಕೊಳ್ಳಬೇಕಾಗುತ್ತದೆ. ಈ ನಾಲ್ಕು ತೊಡಕುಗಳನ್ನು ಗಮನದಲ್ಲಿರಿಸಿಕೊಂಡೇ ಪುರಂದರರ ದೇಸಿ ಚಿಂತನೆಯ ಆಯಾಮಗಳನ್ನು ರೂಪಿಸಿಕೊಳ್ಳಬೇಕಾಗುತ್ತದೆ.
ದಾಸಸಾಹಿತ್ಯ ಎಂದ ಕೂಡಲೇ ನಮಗೆ ನೆನಪಾಗುವುದು ಪುರಂದರ ಮತ್ತು ಕನಕದಾಸರು. ಕಾರಣ ದಾಸ ಸಾಹಿತ್ಯದ ಮತೀಯ ಕಟ್ಟುಗಳನ್ನು ಮೀರಲು ಈ ಇಬ್ಬರಿಗೆ ಸಾಧ್ಯವಾದದ್ದು. ಪುರಂದರರನ್ನು ಕೇಂದ್ರವನ್ನಾಗಿಟ್ಟುಕೊಂಡು ಮಾತನಾಡುವುದಾದರೆ, “ಕೇವಲ ಸ್ತೋತ್ರಗಳಾಗಿ ಪರಿಣಮಿಸಿ ಬಿಡಬಹುದಾಗಿದ್ದ ಕೀರ್ತನಾ ಪ್ರಕಾರವನ್ನು ಅದರಾಚೆಗೂ ತೆಗೆದುಕೊಂಡು ಹೋಗಿ ಸಾಧ್ಯತೆಗಳನ್ನು ವಿಸ್ತರಿಸಿದ್ದು ಪುರಂದರ ದಾಸರಂತವರ ಸಿದ್ದಿಯೆನ್ನಬೇಕು. ಮುಖ್ಯವಾಗಿ ಅದನ್ನು ವೈಯಕ್ತಿಕವಾದ ಬೇಕು-ಬೇಡಗಳ ನಿರೂಪಣೆಗೆ ವಾಹಕವನ್ನಾಗಿ ಪರಿವರ್ತಿಸಿಕೊಳ್ಳುವಲ್ಲಿ, ಸಂವಾದದ ನೆಲೆಗಳನ್ನು ನಿರ್ಮಿಸುವಲ್ಲಿ, ನಿರೂಪಣೆಯ ವಿಭಿನ್ನ ಧ್ವನಿಗಳನ್ನು ಕಂಡುಕೊಳ್ಳುವ ಮೂಲಕ ಈ ಪ್ರಕಾರಕ್ಕೆ ವಿವೃತತೆಯನ್ನು ದೊರಕಿಸಿಕೊಡುವಲ್ಲಿ ದಾಸರ ಸಾಧನೆ ದೊಡ್ಡದು. ಕೇವಲ ಸ್ತ್ರೋತ್ರಗಳ ಗುಂಪಿಗೆ ಸೇರಿಬಿಡಬಹುದಾದ ಕೀರ್ತನೆಗಳ ಸಂಖ್ಯೆ ದೊಡ್ಡದಾಗಿದೆ ಎಂಬ ಮಾತನ್ನು ಒಪ್ಪಿಕೊಳ್ಳುತ್ತಲೂ ಈ ಸಂಗತಿಯನ್ನು ಗುರುತಿಸಿಕೊಳ್ಳಬೇಕಾಗಿದೆ.” (ಎಚ್. ಎನ್. ಮುರುಳೀಧರ್, ೨೦೦೫: ೧೮) ಹೀಗೆ ಪುರಂದರರು ದಾಸ ಸಾಹಿತ್ಯದಲ್ಲಿಯೇ ತಮ್ಮದೊಂದು ಅನನ್ಯತೆಯನ್ನು ಕಾಪಾಡಿಕೊಂಡಿರುವುದನ್ನು ಗಮನಿಸಬಹುದಾಗಿದೆ.
ಯಾವುದು ಹರಿಸ್ಮರಣೆಗೆ ಮಾತ್ರ ಸೀಮಿತವಾದ ಸಾಹಿತ್ಯವೋ ಅದರ ಕಣ್ಣೋಟದಿಂದಲೇ ಪುರಂದರರು ಜನಬದುಕಿನೊಳಗಿನ ಹರಿಯನ್ನೂ ಹುಡುಕಿದರೆನಿಸುತ್ತದೆ. ಪುರಂದರ ಕನಕರನ್ನು ಹೊರತು ಪಡಿಸಿದ ಬಹುಪಾಲು ದಾಸರಲ್ಲಿ ಹರಿಯ ಹುಡುಕಾಟ ಕೇವಲ ದೈವಿಕ ಮತ್ತು ಮತೀಯ ನೆಲೆಯದಾಗಿತ್ತು. ಆದರೆ ಅದು ಪುರಂದರ ಕನಕರಲ್ಲಿ ಸಾಮಾಜಿಕ ನೆಲೆಗೆ ವಿಸ್ತರಣೆಯಾಯಿತು. ಇದೊಂದು ದಾಸ ಸಾಹಿತ್ಯದಲ್ಲಿ ಘಟಿಸಿದ ದೊಡ್ಡ ಪಲ್ಲಟ. ಇದಕ್ಕೆ ವೈದಿಕ ಧರ್ಮವನ್ನು ಪ್ರಚಾರ ಮಾಡುವ ಉದ್ದೇಶವಂತೂ ಇದ್ದೇ ಇದೆ. ಕೆಲವೊಮ್ಮೆ ಪುರಂದರರು ಜನಬದುಕಿನ ವಿವರದ ಒಳಗಿನ ಕೆಡುಕುಗಳನ್ನು ಕೆದಕಿ ಅದರಿಂದ ಹೊರ ಬರಲು ಪರ್ಯಾಯವಾಗಿ ಹರಿಸ್ಮರಣೆಯನ್ನು ಸೂಚಿಸುತ್ತಾರೆ. ಈ ಕಾರಣಕ್ಕೆ ಅವರು ಜನಸಂಸ್ಕೃತಿಯ ಒಳಗೆ ಪ್ರವೇಶಿಸುತ್ತಾರೆನಿಸುತ್ತದೆ. ಆದರೆ ಈ ಪ್ರವೇಶ ಜನರ ಬದುಕನ್ನು ಪ್ರೇರೇಪಿಸಿತು, ಬದಲಾಯಿಸಿತು ಎನ್ನುವುದಕ್ಕಿಂತ ಜನಬದುಕಿನ ವಿವರ ಪುರಂದರರ ಕೀರ್ತನ ಸಾಹಿತ್ಯದ ದಿಕ್ಕನ್ನೇ ಬೇರೆಡೆ ಚಲಿಸುವುದಕ್ಕೆ ಪ್ರೇರಣೆಯಾಯಿತು ಎನ್ನುವುದೇ ಸರಿ. ಈ ಕಾರಣಕ್ಕಾಗಿಯೇ ಪುರಂದರರು ಹರಿಯನ್ನೇ “ನೀನ್ಯಾಕೋ ನಿನ್ನ ಹಂಗ್ಯಾಕೋ” ಎಂದು ಕೇಳಲು ಸಾಧ್ಯವಾಯಿತೆ ? ಎಂದು ಪರಿಶೀಲಿಸಬೇಕಿದೆ. ಈ ನಿಟ್ಟಿನಲ್ಲಿ ಒಟ್ಟು ದಾಸ ಸಾಹಿತ್ಯದಲ್ಲಿ ಪುರಂದರರ ವಿಶಿಷ್ಟತೆಯನ್ನು ಅವರ ದೇಸಿಯತೆಯನ್ನು ಗಮನಿಸಲು ಸಾಧ್ಯವಿದೆ.
ಎರಡನೆಯದಾಗಿ ಪುರಂದರರ ಸಾಹಿತ್ಯದೊಳಗಿನ ದೇಸಿ ಜಗತ್ತು ಯಾವ ಬಗೆಯದು ಎಂದು ನೋಡಬೇಕಾಗಿದೆ. ಪುರಂದರರ ಕೀರ್ತನ ಮುಂತಾದ ಪ್ರಕಾರಗಳಲ್ಲಿ ಜಾನಪದ ಜಗತ್ತಿನ ವಿವರಗಳು ಹೇರಳವಾಗಿ ಬರುತ್ತವೆ. ಆದರೆ ಈ ವಿವರಗಳ ಮೂಲಕ ಅವರು ಹೇಳ ಹೊರಡುವುದು ಏನು ಎನ್ನುವ ಪ್ರಶ್ನೆ ಎದುರು ನಿಲ್ಲುತ್ತದೆ. ಪುರಂದರರು ಜನಪದರ ಹಬ್ಬದ ಕಲ್ಪನೆಯನ್ನು ವಿಮರ್ಶಿಸುತ್ತಾ “ಸಾಧು ಸಜ್ಜನರೊಳಗಿರುವುದೇ ಹಬ್ಬ/ವೇದಾಂತದರ್ಥವ ತಿಳಿವುದೇ ಹಬ್ಬ/ಬೇಧ ಬುದ್ಧಿಗಳೆಲ್ಲವ ಬಿಡುವುದೆ ಹಬ್ಬ/ಭಾಗೀರಥಿಲಿ ಲೋಲಾಸುವುದೇ ಹಬ್ಬ” ಎನ್ನುತ್ತಾರೆ. ಹೀಗಾಗಿ ಪುರಂದರರು ಬಳಸುವ ಜನಭಾಷೆ ಮತ್ತು ಅದು ಒಳಗೊಳ್ಳುವ ಆಶಯಗಳಲ್ಲಿ ಮೂಲಭೂತವಾಗಿ ವೈರುಧ್ಯಗಳಿರುವುದನ್ನು ಗಮನಿಸಬಹುದು. ನಾವು ಪುರಂದರರ ಭಾಷಿಕ ಲಯ ಮತ್ತು ಜನಪದ ವಿವರಗಳನ್ನು ಉಲ್ಲೇಖಿಸುತ್ತಾ ಅಪ್ಪಟ ದೇಸಿ ಎನ್ನುವ ಸಡಿಲ ನಿಲುವುಗಳನ್ನು ತಾಳುತ್ತೇವೆ. ಇಲ್ಲಿ ಗಮನಿಸಬಹುದಾದ ಅಂಶವೆಂದರೆ ತಮ್ಮ ಹರಿ ಸರ್ವೋತ್ತಮ ಎನ್ನುವ ಆಶಯವನ್ನು ಜನರಲ್ಲಿ ಬಿತ್ತುವ ಕಾರಣಕ್ಕಾಗಿ ಜಾವಪದ ಜಗತ್ತಿನ ಚೈತನ್ಯದಾಯಕ ಸಂಗತಿಗಳನ್ನು ನಿರಾಕರಿಸುತ್ತಾರೆ. ಆ ಸ್ಥಾನದಲ್ಲಿ ವೈದಿಕ ಧರ್ಮದ ತಾತ್ವಿಕತೆಯನ್ನು ಕೂರಿಸುತ್ತಾರೆ. ಅಂತೆಯೇ ಜಾನಪದ ಜಗತ್ತಿನ ವೈವಿಧ್ಯತೆಯನ್ನು ಉಲ್ಲೇಖಿಸಿ ಅದುವೇ ಜನಸಾಮಾನ್ಯರ ಕೆಡುಕು ಎನ್ನುವಂತೆ ಏಕದೇವೋಪಾಸನೆಯನ್ನು ಪರ್ಯಾಯವಾಗಿ ಸೂಚಿಸುತ್ತಾರೆ. ಹೀಗಾಗಿ ಹರಿಯನ್ನು ಕಂಡೆನೆಂದು ಉನ್ಮಾದದಿಂದ ಕೊಂಡಾಡುವ ಪುರಂದರರು ಜಾವಪದ ಜಗತ್ತಿನ ಚೈತನ್ಯವನ್ನು ಕಾಣುವಲ್ಲಿ ವಿಫಲರಾಗುತ್ತಾರೆ. ಅಥವಾ ಜಾನಪದ ಜಗತ್ತಿನ ಚೈತನ್ಯ ಪರಂದರರಿಗೆ ಗೋಚರಿಸಿದ್ದೇ ಆಗಿದ್ದರೆ ಹರಿ ಸರ್ವೋತ್ತಮ ಎನ್ನುವ ನಿಲುವನ್ನು ಪುರಂದರರಿಗೆ ನಿರೀಕ್ಷಿಸುವುದು ಕಷ್ಟವಾಗುತ್ತಿತ್ತು.
ಪುರಂದರರ ದಾಸಪೂರ್ವ ಜೀವನದ ಕಥನಗಳು ನಿಜವೆಂದಾದಲ್ಲಿ ಹೀಗೊಂದು ಆಲೋಚನೆ ಸಾಧ್ಯವಿದೆ. ಪುರಂದರರು ತಮ್ಮ ಜೀವನದ ಅರ್ಧ ಭಾಗ ಸಮಾಜವನ್ನು ನೊಡಿದ್ದು ಅಂಗಡಿಯಲ್ಲಿ ಕೂತು. ಅದೂ ಒಬ್ಬ ತಿಮ್ಮಪ್ಪ ಶ್ರೇಷ್ಠಿಯಾಗಿ, ಒಬ್ಬ ಜಿಪುಣ ವ್ಯಾಪಾರಿಯಾಗಿ ಎನ್ನುವುದನ್ನು ನೆನಸಿಕೊಳ್ಳಬಹುದು. ಹಾಗಾಗಿ ಅವರ ದಾಸಪೂರ್ವ ಜೀವನದ ಸಾಮಾಜಿಕ ದೃಷ್ಟಿಕೋನ ದಾಸರಾದ ನಂತರ ಪೂರ್ಣ ಬದಲಾಯಿತು ಎಂದು ಹೇಳುವಂತಿಲ್ಲ. ಅವರ ದಾಸ ಜೀವನದಲ್ಲೂ ದಾಸಪೂರ್ವ ಜೀವನದ ವಿವರಗಳು ಮತ್ತು ಸಾಮಾಜಿಕ ದೃಷ್ಟಿಕೋನ ಮತ್ತೆ ಮತ್ತೆ ನುಗ್ಗಿ ಬರುವುದನ್ನು ಗಮನಿಸಬಹುದು. ಹಾಗಾಗಿ ಅನೇಕ ಕಡೆ ಪುರಂದರರು ಅಂಗಡಿಯಲ್ಲಿ ಕೂತುಕೊಂಡೆ ಸಮಾಜವನ್ನು ನೋಡಿದ್ದಾರೆ ಅನ್ನಿಸುತ್ತದೆ. ಈ ಮಾತು ಅವರ ರಚನೆಗಳಲ್ಲಿ ಕಾಣಬಹುದಾದ ದೇಸಿ ಜಗತ್ತಿನ ವಿವರಗಳಿಗೂ ಅನ್ವಯವಾಗುತ್ತದೆ. ಈ ಮಾತಿನ ತಾತ್ವಿಕತೆ ಪುರಂದರರ ದೇಸಿ ಚಿಂತನೆಯು ಒಳಗೊಳ್ಳುವ ಮಿತಿಗೂ ಸರಿ ಹೊಂದುತ್ತದೆ.
ಮೂರನೆಯದಾಗಿ ಪುರಂದರ ವರ್ತಮಾನದ ಜೀವಂತಿಕೆ ಮೂಲಕ ನಿರೂಪಿಸಬಹುದಾದ ದೇಸಿಯತೆ ಎಂಥಹದು ? ಎನ್ನುವುದನ್ನು ನೋಡಬೇಕಿದೆ. ಇದಕ್ಕೆ ನನ್ನ ಬಾಲ್ಯ ಕಾಲದ ನೆನಪೊಂದು ಬರುತ್ತದೆ. ನಾನು ಬಾಲ್ಯದಲ್ಲಿ ಭಜನೆ ಮಾಡಲು ಹಿರಿಯರೊಂದಿಗೆ ಹೋಗುತ್ತದ್ದೆ. ಆಗ ನಾನು ತಾಳ ಹಾಕುತ್ತಾ ಹಿನ್ನೆಲೆಯಾಗಿ ಗುನುಗುತ್ತಿದ್ದೆ. ಗುರುವಿನ ಗುಲಾಮನಾಗುವ ತನಕ ದೊರೆಯದಣ್ಣ ಮುಕುತಿ, ತಾರಕ್ಕ ಬಿಂದಿಗೆಯ, ನೀನ್ಯಾಕೋ ನಿನ್ನ ಹಂಗೇಕೋ, ಯಾರಿಗು ಯಾರಿಲ್ಲ ಎರವಿನ ಸಂಸಾರ ಮುಂತಾದ ಪುರಂದರರ ರಚನೆಗಳನ್ನು ಹಾಡುತ್ತಿದ್ದೆ. ಆಗ ಯಾರಿಗೂ ಇವು ಪುರಂದರರ ರಚನೆಗಳು ಎಂದು ತಿಳಿದಿರಲಿಲ್ಲ. ತುಂಬಾ ದಿನದ ನಂತರ ಈ ರಚನೆಗಳು ಪುರಂದರ ದಾಸರವು ಎನ್ನುವುದು ತಿಳಿಯಿತು. ಈ ಹಾಡುಗಳನ್ನು ಪ್ರತಿ ಊರಿನ ಭಜನಾ ಮಂಡಳಿಗಳೂ ಹೆಚ್ಚು ಕಡಿಮೆ ಹಾಡುತ್ತಿದ್ದವು. ನಾನು ಮೊದಲೇ ಪ್ರಸ್ತಾಪಿಸಿದಂತೆ ಮೂಡು ಮರ್ನಾಡಿನ ಜಗನ್ನಾಥ ದಾಸರಂಥವರು ಕರ್ನಾಟಕದ ಅನೇಕ ಕಡೆ ಪುರಂದರರನ್ನು ಜೀವಂತಗೊಳಿಸಿದ್ದಾರೆ. ಅನೇಕ ಕರ್ನಾಟಕ ಸಂಗೀತ ಪ್ರಿಯರು ಪುರಂದರರ ರಚನೆಗಳನ್ನು ಮೈದುಂಬಿ ಹಾಡುತ್ತಾರೆ. ಪುರಂದರರ ಹಾಡಿನ ಕ್ಯಾಸೆಟ್ಟು, ಡಿವಿಡಿಗಳು ಮಾರುಕಟ್ಟೆಯಲ್ಲಿ ದೊರೆಯುತ್ತವೆ. ಪುರಂದರರ ಹೆಸರಲ್ಲಿ ಅನೇಕ ಸಂಗೀತದ ಕೂಡಗಳಿವೆ. ಜನಪದರಲ್ಲಿ ತುಂಬಾ ವಿರಳವಾಗಿ ಎನ್ನುವಂತೆ ಪುರಂದರರ ರಚನೆಯ ತುಣುಕುಗಳು ಗಾದೆ ಒಗಟಿನ ರೂಪದಲ್ಲಿ ಬಳಕೆಯಾಗುತ್ತಿವೆ. ಇನ್ನು ಪುರಂದರರ ದಾಸಪೂರ್ವ ಜೀವನದ ಕಥೆಯಂತೂ ಜನಪದ ಕಥೆಯಂತೆ ಕರ್ನಾಟಕದಾಧ್ಯಂತ ಮನೆ ಮಾತಾಗಿದೆ. ಹೀಗೆ ಅನೇಕ ವಿಧದಲ್ಲಿ ಪುರಂದರರು ವರ್ತಮಾನದಲ್ಲಿ ಜೀವಂತವಾಗಿರುವುದನ್ನು ನೋಡಬಹುದು. ಹಾಗೆಯೇ ಪುರಂದರರ ಬಗೆಗಿನ ಅಧ್ಯಯನಗಳು ಹೇರಳವಾಗಿವೆ. ಅಂತೆಯೇ ಪುರಂದರರ ರಚನೆಗಳು ವ್ಯಾಪಕವಾಗಿ ಪ್ರಕಟಣೆಯಾಗಿವೆ.
ಮೇಲಿನ ಉಲ್ಲೇಖವನ್ನು ಇನ್ನೊಂದು ನಿಟ್ಟಿನಲ್ಲಿ ನೋಡಬಹುದು. ಈ ಮೇಲಿನ ಉದಾಹರಣೆಗಳು ಬಹುಪಾಲು ಸಮಾಜದ ಮೇಲ್ವರ್ಗದಲ್ಲಿ ಹೆಚ್ಚು ಪ್ರಚಲಿತದಲ್ಲಿ ಇರುವಂತಹವುಗಳು. ನಾನು ಉಲ್ಲೇಖಿಸಿದ ಭಜನೆಯೂ ಕೂಡ ಊರಿನ ಮೇಲ್ವರ್ಗದವರ ಕೂಡವೆ. ಇಂದು ಸಂಗೀತ ವಲಯದಲ್ಲಿ ಪುರಂದರರು ಜೀವಂತವಾಗಿದ್ದಾರೆಂದರೆ ಅದು ಹೆಚ್ಚಾಗಿ ಬ್ರಾಹ್ಮಣ ವರ್ಗದಲ್ಲಿ ಎನ್ನುವುದನ್ನು ಗಮನಿಸಬೇಕು. ಮೌಖಿಕ ಪರಂಪರೆಯಲ್ಲಿ ಇಂದು ಪುರಂದರರು ಹೆಚ್ಚು ಉಳಿಯಲಿಲ್ಲ. ಇದಕ್ಕೆ ಅವರೂ ಸಹ ಮೇಲ್ವರ್ಗದಿಂದ ಬಂದದ್ದೇ ಕಾರಣವಿರಬೇಕು. ವಚನ ಸಾಹಿತ್ಯವನ್ನು ದಲಿತರು ಕೆಳಸಮುದಾಯಗಳು ಮುತ್ತಿಕೊಂಡಂತೆ ದಾಸ ಸಾಹಿತ್ಯವನ್ನು ಅದರಲ್ಲೂ ಪುರಂದರರ ಸಾಹಿತ್ಯವನ್ನು ಕೆಳಸಮುದಾಯಗಳು ಅಪ್ಪಿಕೊಳ್ಳಲಿಲ್ಲ. ಹೀಗೆ ಪುರಂದರರ ವರ್ತಮಾಣದ ಜೀವಂತಿಕೆ ಕೂಡ ಅದು ಸಮಾಜದ ಮೇಲ್ವರ್ಗದ ಜತೆ ಆಯಿತು. ಬದಲಾಗಿ ಮೌಖಿಕ ಪರಂಪರೆಯ ಸಮುದಾಯಗಳಿಗಿಂತ ಶಿಷ್ಟ ಪರಂಪರೆಯ ಸಮುದಾಯಗಳಲ್ಲಿ ಪುರಂದರರು ಜೀವಂತವಾಗಿರುವುದನ್ನು ಗಮನಿಸಬೇಕು. ಹಾಗಾಗಿ ಪುರಂದರರ ವರ್ತಮಾನದ ಜೀವಂತಿಕೆಯ ಮೂಲಕ ನಿರೂಪಿಸಬಹುದಾದ ದೇಶೀಯತೆ ಕೂಡ ಅದು ಮೇಲ್ವರ್ಗದ ಜತೆ, ಶಿಷ್ಟ ಸಮುದಾಯದ ಜತೆ ತಳಕು ಹಾಕಿಕೊಳ್ಳುತ್ತದೆ.
ನಾಲ್ಕನೆಯದಾಗಿ ಅನ್ಯ ಮತ್ತು ಸ್ವಂತಿಕೆಯ ದೇಸಿ ಚಿಂತನೆಯ ನೆಲೆಯಲ್ಲಿ ಪುರಂದರರ ಆಲೋಚನೆಯನ್ನು ಪರಿಶೀಲಿಸಬೇಕಿದೆ. ಮುಖ್ಯವಾಗಿ ಸ್ವಂತಿಕೆಯ ನೆಲೆಗಳ ಮೇಲೆ ಅನ್ಯ ಪ್ರಭಾವಗಳು ಹೆಚ್ಚಾಗಿ ಸ್ವಂತಿಕೆಯನ್ನು ಎತ್ತಿ ಹಿಡಿಯುವ ಮೂಲಕ ದೇಸಿಯನ್ನು ಸ್ಥಾಪಿಸುವ ಆಲೋಚನೆಯ ಕ್ರಮ ನಮ್ಮಲ್ಲಿದೆ. ಅದು ಮಾರ್ಗ ಮತ್ತು ದೇಸಿ ಎನ್ನುವಂತಹ ತಿಳೂವಳಿಕೆಯಲ್ಲೂ ಇರುವ ಎಳೆ ಕೂಡ. ಸಂಸ್ಕೃತ ಭಾಷೆಯ ಯಾಜಮಾನಿಕೆಯಲ್ಲಿ ಕನ್ನಡ ಬಳಸಿದ್ದು ದೇಸಿ ಅಂತಲೇ ಕಾಣುತ್ತದೆ. ಈ ಮಾತು ಒಟ್ಟು ದಾಸ ಪರಂಪರೆಗೆ ಸಲ್ಲುತ್ತದೆ. “ದಾಸರು ಸಂಸ್ಕೃತವಾದಿಗಳಾಗಿದ್ದ ಪಂಡಿತ-ಪುರೋಹಿತರಿಂದ ವೈದಿಕ ಧರ್ಮವನ್ನು ಬಿಡಿಸಿ, ಕನ್ನಡದಲ್ಲಿ ಅಭಿವ್ಯಕ್ತಿಸಿದ್ದು ಮಹಾ ಬದಲಾವಣೆಯಂತೆ ಕಾಣುತ್ತದೆ. ಆದರೆ ಅದು ವೈದಿಕ ಧರ್ಮದ ಒಳಗಿನ ತುರ್ತಾಗಿತ್ತು. ಯಾಕೆಂದರೆ ಸಂಸ್ಕೃತವನ್ನು ತಿರಸ್ಕರಿಸಿ ಕನ್ನಡದಲ್ಲಿ ಮಾತಾಡಿ, ಜನರನ್ನು ಮೈದಡವಿದ ವಚನಕಾರರ ಸಾಧನೆ ದಾಸರೆದುರಂತೂ ಅದು ತೆರೆದ ಪುಸ್ತಕವಾಗಿ ಬಿದ್ದಿತ್ತು. ವೈದಿಕ ಭಕ್ತಿ ಪಂಥದ ಬಗ್ಗೆ ಒಳನೋಟಗಳುಳ್ಳ ಲೇಖನ ಬರೆದಿರುವ ನಾಗರಾಜಪ್ಪನವರು, ದಾಸರ ಕನ್ನಡ ಬಳಕೆಗೆ ಒತ್ತಡವಾಗಿದ್ದ ಮೂರು ಕಾರಣಗಳನ್ನು ಕೊಡುತ್ತಾರೆ :
೧. ಸಂಸ್ಕೃತಕ್ಕೆ ರಾಜಾಶ್ರಯ ಇಲ್ಲವಾದದ್ದು
೨. ವೀರಶೈವರೂ ಸಂಸ್ಕೃತದಲ್ಲಿ ಪರಿಣಿತಿ ಪಡೆದದ್ದು
೩. ಸಂಸ್ಕೃತದ ಗೂಡಲ್ಲಿದ್ದ ವೈದಿಕಕ್ಕೆ ಕನ್ನಡದ ಮೂಲಕ ವೀರಶೈವ-ಜೈನರು ಪ್ರಹಾರ ಮಾಡಿದ್ದು (ರಹಮತ್ ತರೀಕೆರೆ ೨೦೦೯:೨೩). ಹೀಗೆ ಪುರಂದರರು ಸಂಸ್ಕೃತದ ಜತೆ ಕನ್ನಡವನ್ನು ತಮ್ಮ ರಚನೆಗಳಲ್ಲಿ ಬಳಸಿದರು ಎನ್ನುವುದಕ್ಕೂ ಈ ಮೇಲಿನ ಮಾತಿನ ಮಿತಿ ಅನ್ವಯವಾಗುತ್ತದೆ.
ಪುರಂದರರ ತಮ್ಮ ರಚನೆಗಳಲ್ಲಿ ಹರಿಸ್ಮರಣೆಯನ್ನು ಸ್ವಂತಿಕೆಯೆಂತಲೂ ಇತರ ದೈವಗಳನ್ನು ಅನ್ಯ ಎಂತಲೂ ಮಂಡನೆ ಮಾಡುತ್ತಾರೆ. ಈ ನೆಲೆಯಲ್ಲೇ ಅವರು ಜನಪದ ದೈವವನ್ನು ನಿರಾಕರಿಸುವ ಧೋರಣೆ ಇರುವುದು ಹಾಗಾಗಿ ಪುರಂದರರು ಕಳ್ಳತನ, ಸುಳ್ಳುತನ, ವ್ಯಭಿಚಾರ ಮುಂತಾದ ಜೀವನದ ಅನೇಕ ಕೆಟ್ಟ ಎಂದು ಕರೆವ ಸಂಗತಿಗಳನ್ನು ವಿರೋಧಿಸುತ್ತಾರಾದರೂ, ಇವುಗಳಿಗೆ ಕಾರಣವಾದ ಸಾಮಾಜಿಕ ವ್ಯವಸ್ಥೆಯೊಳಗೇ ಇರುವ ಅಸಮಾನತೆಯನ್ನು ಪ್ರಶ್ನೆ ಮಾಡುವುದಿಲ್ಲ.ಅಥವಾ ಅಂತಹ ಕಾರಣಾನ್ವೇಷಣೆಗೆ ಇಳಿಯದೆ ಮೇಲುನೋಟದ ವಿಮರ್ಶೆ ಮಾಡುತ್ತಾರೆ. ಹೀಗಾಗಿ ಪುರಂದರರ ಬಹುಪಾಲು ರಚನೆಗಳಲ್ಲಿ ವ್ಯಕ್ತವಾಗುವ ಅನ್ಯಮತ್ತು ಸ್ವಂತಿಕೆ ಗುರುತಿಸುವಿಕೆಯ ಒಳಗೂ ವೈದಿಕ ಧರ್ಮವನ್ನು ಪುನರುಜ್ಜೀವನಗೊಳಿಸುವ ಆಶಯಗಳಿರುವುದನ್ನು ಅಲ್ಲಗಳೆಯುವಂತಿಲ್ಲ.
ಈ ಮೇಲಿನ ಒಟ್ಟು ಚರ್ಚೆ ಪುರಂದರರ ದೇಸಿ ಚಿಂತನೆಯನ್ನು ಗುರುತಿಸುವ ನೆಲೆ ಮತ್ತು ಅದರ ಮಿತಿಯನ್ನು ಗುರುತಾಗಿಟ್ಟುಕೊಂಡೇ ಮಾತನಾಡಲಾಗಿದೆ. ಈ ಮಾತುಗಳಿಗೆ ಕೆಲವು ಮಿತಿ ಇರಬಹುದಾದರೂ ಇವು ನಮ್ಮ ಕಾಲದಲ್ಲಿ ಪುರಂದರರನ್ನು ಎದುರುಗೊಳ್ಳುವಾಗ ಇರಬೇಕಾದ ಒತ್ತಡಗಳೂ ಹೌದು. ಹಾಗಾಗಿ ಪುರಂದರರ ಕಾಲದ ರಾಜಕಾರಣವನ್ನು ಅರಿಯದೆ ಅವರೊಬ್ಬರನ್ನೇ ಪ್ರತ್ಯೇಕಿಸಿ ಅವರನ್ನು ನನ್ನ ಕಾಲದ ತಿಳುವಳಿಕೆಯ ಮೂಲಕ ಎದುರುಗೊಳ್ಳುವ ಅಗತ್ಯವಿದ್ದಾಗ ಅವರೊಂದಿಗೆ ಪ್ರೀತಿಯ ಜಗಳವೂ ಸಾಧ್ಯವಾಗಬೇಕು. ಬಹುಶಃ ಆ ತಿಳುವಳಿಕೆಯ ನೆಲೆಯಲ್ಲಿ ಮೇಲಿನ ಆಲೋಚನೆ ರೂಪುಗೊಂಡಿದೆ. ಹಾಗೆಯೇ ಅದು ನನ್ನ ಓದು ಮತ್ತು ಆಲೋಚನೆ ಮಿತಿಗೆ ಒಳಪಟ್ಟಿದೆ ಎಂದು ವಿನಮ್ರವಾಗಿ ತಿಳಿಸಲು ಇಚ್ಛಿಸುತ್ತೇನೆ.
ಪುರಂದರ ಸಾಹಿತ್ಯ ಅಧ್ಯಯನ: ೭. ವಿಡಂಬನೆ
ಪುರಂದರದಾಸರ ‘ಕೀರ್ತನೆ’ಗಳನ್ನು ಬಾಲ್ಯದಿಂದಲೂ ‘ಪದ’ಗಳೆಂದು ಕೇಳಿದ್ದೇನೆ ಮತ್ತು ನಮ್ಮ ಪರಿಸರದ ಜನಮಾನಸದಲ್ಲಿ ಈ ಪದಗಳೂ, ಪದಗಳ ಸಾಲುಗಳೂ ಸಾಂದರ್ಭಿಕವಾಗಿ ಬೇರೆ ಬೇರೆ ಅರ್ಥ-ಆಯಾಮಗಳಲ್ಲಿ ಬಳಕೆಗೊಳ್ಳುತ್ತಿದ್ದುದ್ದನ್ನೂ ಅನುಭವಿಸಿದ್ದು ಉಂಟು. ಆದಾಗ್ಯೂ ಈ ಸಾಹಿತ್ಯವನ್ನು ಕುರಿತಂತೆ ನಾನು ವಿಶೇಷ ಆಸಕ್ತಿ ತಳೆದು ಅಧ್ಯಯನ ನಡೆಸಿದ್ದು ಇಲ್ಲ. ಇಂಥ ಹೊತ್ತಿನಲ್ಲಿ ಈ ವಿಷಯವನ್ನು ಕುರಿತು ಉಪನ್ಯಾಸ ನೀಡುವಂತೆ ಕೇಳಿದಾಗ ಒಪ್ಪಿಕೊಂಡಿದ್ದಕ್ಕೆ ಬಹುಶಃ ಸುಪ್ತವಾಗಿ ಇದ್ದ ಆಸಕ್ತಿಯೇ ಕಾರಣವಾಗಿರಬೇಕು. ಜೊತೆಗೆ ಆಳವಾದ ಅಧ್ಯಯನಕ್ಕೆ ಈ ನೆಪದಲ್ಲಾದರೂ ಒಂದು ಅವಕಾಶವಾದಿತೆಂಬ ಭಾವನೆ ಕೂಡ.
ಅಂತೂ ಈ ನಿಟ್ಟಿನಲ್ಲಿ ಪುರಂದರದಾಸರನ್ನು ಕುರಿತು ಯೋಚಿಸುವಂತಾದಾಗ ನನಗೆ ಥಟ್ಟನೆ ನೆನಪಾದುದು ಜೈನ ಕಥಾನಕಗಳಲ್ಲಿ ಬರುವ ಮಹಾಪುರುಷರ ಜೀವನ. ಭೋಗದ ತುತ್ತತುದಿಯಲ್ಲಿ ಇರುವವರಿಗೆ, ಹಠಾತ್ತನೇ ಯಾವುದೊ ಗಳಿಗೆ ಯಾವುದೊ ಒಂದು ನೆವದಿಂದ ವೈರಾಗ್ಯ ಉಂಟಾಗಿ ಸರ್ವ ಸಂಗ ಪರಿತ್ಯಾಗಿಗಳಾಗಿ ಕಾಡಿಗೆ ಹೊರಡುತ್ತಾರಲ್ಲ. “ಅಸಾರಂ ಈ ಸಂಸಾರ” ಅಂತ, ಅದು! ಪುರಂದರದಾಸರದೂ ಸರಿಸುಮಾರು ಅದೇ ಕಥೆ. ಆದರೆ ಇವರು ಮಾತ್ರ ಕಾಡಿಗೆ ಹೋಗಲಿಲ್ಲ. ಕಾಡತೊಡಗಿದ ದೈವವನ್ನು ಅರಸುತ್ತ ನಾಡಲ್ಲೆಲ್ಲ ಅಲೆದರು. (ಎತ್ತ ಪೋದನಮ್ಮ ವಿಪ್ರನ ಎಲ್ಲಿ ಹುಡುಕಲಮ್ಮ-ಕೀರ್ತನೆಯೂ ಬಹುಶಃ ಇದನ್ನು ಸೂಚಿಸುತ್ತದೆ) ದಾಸರನ್ನು ಕುರಿತು ಇರುವ ಐತಿಹ್ಯಗಳಲ್ಲಿಯಾದರೊ ಅವರ ಪೂರ್ವಜೀವನದ ಶ್ರೀಮಂತಿಕೆ-ಜಿಪುಣತನಗಳ ವೈಭವೀಕರಣವಿದ್ದಷ್ಟು ಭೋಗ ಜೀವನದ ಚಿತ್ರಣ ಬರುವುದಿಲ್ಲವಾದರೂ ವಿಜಯದಾಸರ ಕೀರ್ತನೆಯಲ್ಲಿ ’ಪರಿಪರಿ ಸೌಖ್ಯವನ್ನು ಅನುಭವಿಸುತ್ತಿದ್ದರು’ ಎಂಬ ಮಾತಂತೂ ಇದೆ.
ಇಂತಹ ಪುರಂದರರಿಗೆ ಪತ್ನಿಯೆ ಕಾರಣವಾಗಿ ವೈರಾಗ್ಯ ಒದಗಿ ಇದುವರೆಗೆ ವ್ಯಾಮೋಹದಿಂದ ನಿಷ್ಕರುಣೆಯಿಂದ ಗಳಿಸಿದ್ದನ್ನೆಲ್ಲ ಹಠಾತ್ತನೆ ’ಕೃಷ್ಣಾರ್ಪಣ’ ಮಾಡಿ ’ದಾಸದೀಕ್ಷೆ’ ತೊಟ್ಟು ಮಧುಕರ ವೃತ್ತಿಯನ್ನು ಹಿಡಿದರು. ಇದು ’ನಾಟಕೀಯ’ವೆನ್ನಿಸಿದರೂ ಅಂತರಂಗದಲ್ಲಿ ಮಾತ್ರ ಅದ್ಭುತ ಪರಿವರ್ತನೆಯೇ ಆಗಿರಬೇಕು. ಆಂತರ್ಯದ ಈ ಸ್ಥಿತ್ಯಂತರ ಅನಾದೃಶ್ಯ ಅಸಾಮಾನ್ಯವೇ ಸರಿ. ನವರತ್ನ ವ್ಯಾಪಾರದ, ನವಕೋಟಿ ನಾರಾಯಣ ಎಂಬ ಬಿರುದಾಂಕಿತ ಧಾರ್ಮಿಕ ಕಟ್ಟುನಿಟ್ಟಿನ ಆಚರಣೆಯ ಮನೆತನದ ಇವರ ಕಣ್ಣು ತೆರೆಸಿದ್ದು ಒಂದು ಹೆಣ್ಣು! ಬರೀ ಕಣ್ಣನ್ನಲ್ಲ; ಹೃದಯವನ್ನು! ಫಲವಾಗಿ, ಇಷ್ಟುದಿನ ಕೇವಲ ಬೌದ್ಧಿಕ – ಭೌತಿಕ ಲೆಕ್ಕಾಚಾರದಲ್ಲಿ ನಡೆಯುತ್ತಿದ್ದ ದಾಸರ, ಥಟ್ಟನೆ ತೆರೆದ ಹೃದಯದ ಬಾಗಿಲಿನಿಂದ ವೈವಿಧ್ಯಮಯ ಭಾವಪ್ರವಾಹವು ’ಪದ’ಗಳಾಗಿ ಪ್ರವಹಿಸುವಂತಾಯಿತು. ಇಷ್ಟು ದಿನ ಧನವಂತರಾಗಿದ್ದುಕೊಂಡು, ಯಾರೊಬ್ಬರಿಗೂ ನೆರವಾಗದೆ ಮೆರೆಯುತ್ತಿದ್ದ ವ್ಯಕ್ತಿಯೊಬ್ಬ ಭಿಕ್ಷೆಗೆ ಬಂದಾಗ, ಜನ ಅನಾದರದಿಂದ ಕಾಣದಿರುವುದುಂಟೆ? ಅದನ್ನು ಅನುಭವಿಸಿದ ದಾಸರೇ ಹಾಡಿದ್ದಾರಲ್ಲ ‘ಇಕ್ಕವಾರೆ ಕೈ ಎಂಜಲು ಚಿಕ್ಕ ಮಕ್ಕಳು ಅಳುತಾವೆ ಹೋಗೋ ದಾಸಯ್ಯ’ ಮತ್ತು ‘ಕದವ ಮುಚ್ಚಿದಳೀಕೆ ಮೂಳೆ ಗಯ್ಯಾಳಿ’ ಇವು ಸಾಂಕೇತಿಕವೆ ಇರಬಹುದು. ಇಂಥ ಪ್ರತಿಕ್ರಿಯೆ ಅನಾದರಗಳನ್ನು ಕುಗ್ಗದ ಸಮಾಹಿತ ಮನಸ್ಸಿನಿಂದ ದಾಸರು ಸ್ವೀಕರಿಸಿದರು. ಭಗವಂತನ ಸಾಕ್ಷಾತ್ಕಾರದ ಸಾಧನೆಗೆ ಮೊದಲ ಮೆಟ್ಟಿಲೆ ಇದಾಯಿತು ಮತ್ತು ಅದೇ ಅವರ ಬಹುತೇಕ ಕೀರ್ತನೆಗಳ ಹಿಂದಿನ ಸ್ಥಾಯಿ ಸಹ. ’ಅಪಮಾನವಾದರೆ ಒಳಿತು ಅಪರೂಪದ ಹರಿನಾಮ ಜಪಿಸುವುದೇಕೆ’ ಎಂಬ ಹಾಡಿನಲ್ಲಿ ಈ ಮನೋಸ್ಥಿತಿ ಚೆನ್ನಾಗಿ ಬಿಂಬಿತವಾಗಿದೆ. ಬಹುಶಃ ಇದುವರೆಗೆ ಅವರು ಇಟ್ಟುಕೊಂಡ ನಂಬುಗೆ, ಆಚಾರ-ವಿಚಾರ-ಜೀವನ ತತ್ವಗಳೇ ಈ ಸಮಸ್ಥಿತಿಗೆ ಅವರ ಮನಸ್ಸನ್ನು ಸಜ್ಜುಗೊಳಿಸಿರಬಹುದು. ಹೀಗಾಗಿಯೇ ಮುಂದೆ ಕ್ರಮೇಣ ವೈಯಕ್ತಿಕತೆಯನ್ನು ನೀಗುತ್ತ ಸಂಗೀತ-ನೃತ್ಯಗಳಿಗೆ ತಕ್ಕ ತಾಳ-ಮೇಳದೋಪಾದಿಯ ಆಶು ಕವಿತೆಗಳಾಗಿ ದಾಸರ ಭಾವನೆ-ಅನುಭಾವಗಳು ಅಭಿವ್ಯಕ್ತಿಗೊಳ್ಳುವುದು ಸಾಧ್ಯವಾಯಿತು. ಈ ಹಿನ್ನೆಲೆಯಲ್ಲೆ ಹುಟ್ಟಿದ್ದು ದಾಸರ ಪದಗಳು.
ಪುರಂದರರ ಕೀರ್ತನೆಗಳು ವಸ್ತು ವೈವಿಧ್ಯ-ಲೋಕದರ್ಶನ ಮತ್ತು ಚಿಂತನಾ ಲಹರಿಗಳ ನೆಲೆಯಲ್ಲಿ ಬಹುಮುಖವಾಗಿವೆ. ಅವರ ಹಾಡುಗಳು ಸಾಂದರ್ಬಿಕ ಅಥವಾ ಆ ಕ್ಷಣದ ಮನಸ್ಥಿತಿಯ ಪ್ರತಿಕ್ರಿಯೆ ಎಂಬಂತೆ ತೋರಿದರೂ ಅವುಗಳ ಹಿಂದಿನ ಮನಸ್ಸು ಒಂದೇ. ಆದುದರಿಂದ ಒಂದೊಂದು ಪದವೂ ಸ್ವಯಂಪೂರ್ಣವಾಗಿದ್ದರೂ ಅವೆಲ್ಲವುಗಳ ನಡುವೆ ಪರಸ್ಪರ ಸೂಕ್ಷ್ಮ ಸಂಬಂಧವಿದೆ. ಈ ದೃಷ್ಟಿಯಿಂದಲೇ ನಾವು ಅವುಗಳನ್ನು ವಿಶ್ಞೇಷಿಸಬೇಕಾಗುತ್ತದೆ.
ಧರ್ಮ-ಭಕ್ತಿ ಮತ್ತು ಅನುಭಾವಗಳು ಮುಪ್ಪುರಿಗೊಂಡು ಈ ಕೀರ್ತನೆಯಲ್ಲಿ ಪ್ರಕಟವಾಗಿವೆ. ಈ ಒಂದೊಂದು ನೆಲೆಯಲ್ಲೂ ಅವರು ರಚಿಸಿದ ಕೀರ್ತನೆಗಳು ಇದ್ದು ಒಂದೊಂದು ಸಲ ಅವುಗಳ ಮಧ್ಯೆ ಪರಸ್ಪರ ವಿರೋಧ ಕಂಡು ಬಂದರೂ ಆ Paradoxನ ಮೂಲಕವೆ ಅನೇಕ ಸಂದರ್ಭಗಳಲ್ಲಿ ದಾಸರ ಆಶಯವು ವ್ಯಕ್ತವಾಗುತ್ತದೆ.
ಅಂತೂ ಒಟ್ಟು ತಮ್ಮ ಅನುಭವವನ್ನೋ, ಭಕ್ತಿಯನ್ನೊ ಪ್ರಕಟಗೊಳಿಸುವಲ್ಲಿ ದಾಸರು ಅಭಿವ್ಯಕ್ತಿಯ ತಂತ್ರಗಳನ್ನು ವಿಷಯಾನುಸಾರಿಯಾಗಿ ಕಂಡುಕೊಂಡರು. ಅಷ್ಟಕ್ಕೂ ಅಭಿವ್ಯಕ್ತಿಯ ತಂತ್ರವೆನ್ನುವುದು ಹೊರಗಿನದಲ್ಲ. ಬೇಂದ್ರೆಯವರು ಹೇಳಿದಂತೆ ಇದು ಪಾಡನ್ನು ಹಾಡಾಗಿದುವ ಪ್ರಕ್ರಿಯೆ, ಅಥವಾ ವ್ಯಕ್ತಿನಿಷ್ಠ ಅನುಭವವನ್ನು ಸಾಧಾರಣೀಕರಣಗೊಳಿಸುವ ವೈಖರಿ. ಅಂತೂ ಹೀಗೆ ಪುರಂದರರು ಕಂಡುಕೊಂಡ ಅಭಿವ್ಯಕ್ತಿ ತಂತ್ರದಲ್ಲಿ ವಿಡಂಬನೆಗೆ ಮಹತ್ವದ ಸ್ಥಾನವಿದೆ. ಇದು ಅವರ ಕೀರ್ತನೆಗಳ ಉದ್ದಕ್ಕೂ ಪ್ರವಹಿಸುವ ಶೈಲಿಯಾಗಿದ್ದು, ಮೊದಲು ತನ್ನನ್ನೂ ನಂತರ ತನ್ನನ್ನೂ ಕೆರಳಿಸಿದ ಸ್ವಭಾವ, ಸಮಾಜಗಳನ್ನು ನಂತರ ಕಾಡಿದ ದೈವವನ್ನೂ ಒಳಗೊಂಡಿದೆ.
ದಾಸರಲ್ಲಿ ಧರ್ಮ-ಭಕ್ತಿ-ಅನುಭಾವಗಳ ಮುಪ್ಪುರಿ ಇದ್ದರೂ ಪ್ರಧಾನವಾಗಿ ಭಕ್ತಿ-ಅನುಭಾವಗಳೇ ಅವರ ಬಹುಪಾಲು ರಚನೆಗಳನ್ನು ರೂಪಿಸಿವೆ. ಆದ್ದರಿಂದಲೇ ದಾಸರಲ್ಲಿ ಮೊಟ್ಟ ಮೊದಲು ಕಾಣಿಸಿಕೊಳ್ಳುವುದು ಆತ್ಮ ನಿರೀಕ್ಷಣಾ ರೂಪದ ವಿಡಂಬನೆ. ನಂತರ ಅದರ ವಲಯ ವಿಸ್ತಾರಗೊಳ್ಳುತ್ತ ಹೋಗುತ್ತದೆ. ಇಲ್ಲಿ ವಿಡಂಬನೆ ಎಂಬುದು ಸಂಕುಚಿತಾರ್ಥದಲ್ಲಿ ನಾವು ವಿಡಂಬನ ಸಾಹಿತ್ಯ ಎಂದು ಗುರುತಿಸುತ್ತೇವಲ್ಲ ಅದು ಅಲ್ಲ. ಬದಲಾಗಿ ದಾಸರ ಒಟ್ಟು ಅಭಿವ್ಯಕ್ತಿಯ ಆಂತರ್ಯದಲ್ಲಿ ಪ್ರವಹಿಸುವ ’ಲಘು ಅನುಕರಣ’ದ ಧಾಟಿ ಅಥವಾ Law menitic style. ನಮ್ಮ ಆಧುನಿಕ ಕಥನ ಸಾಹಿತ್ಯದಲ್ಲಿ ಇಂತಹ ಶೈಲಿ ಎಷ್ಟು ಸಶಕ್ತವಾಗಿ ಮತ್ತು ಆರೋಗ್ಯಕಾರಿಯಾಗಿ ಬಳಕೆಗೊಂಡಿದೆ ಎಂಬುದನ್ನು ತಿಳಿದವರಿಗೆ ಅದರ ಮಹತ್ವ ಅರ್ಥವಾದೀತು.
ಲೆಕ್ಕಾಚಾರದಲ್ಲಿ ದಾಸರ ಪದಗಳು ಶುದ್ಧ ಸಾಹಿತ್ಯಿಕ ಅಲ್ಲ; ಸಂಗೀತ-ನೃತ್ಯಕ್ಕೆ ಪೂರಕವಾಗಿ ಅವು ಆಶುಕವಿತೆಗಳಾಗಿ ಬಳಕೆಗೊಂಡಿವೆ ಎಂಬುದೊಂದು ಸಿದ್ಧಾಂತವಿದೆ. ಇದು ದಾಸರ ಕೀರ್ತನೆಗಳ ಹೆಗ್ಗಳಿಕೆಯಂತೆ ಮಿತಿಯೂ ಹೌದು! ಇದರೊಟ್ಟಿಗೆ ಕೀರ್ತನೆಗಳು ಒಂದು ನಿರ್ದಿಷ್ಟ ಧಾರ್ಮಿಕ ಪರಂಪರೆಯ ವ್ಯಾಖ್ಯಾನವೆಂಬ ಧೋರಣೆ ಕೂಡ ಈ ’ಕೀರ್ತನೆ’ಗಳ ಸ್ವರೂಪವನ್ನು ನಿರ್ಧರಿಸುವ ’ಕಟ್ಟು’ ಆಗಿ ಕೆಲಸ ಮಾಡಿತು. ಆದರೆ ಆ ’ಸಿದ್ಧಾಂತ’ ಈ ಕಟ್ಟುಗಳು ’ಅರ್ಧಸತ್ಯ’ ಎಂಬುದನ್ನು ಮನಗಂಡಾಗ ಮಾತ್ರ ಇವುಗಳ ಸಾಹಿತ್ಯಿಕ ಸ್ವರೂಪವನ್ನು ’ಮುಕ್ತ’ವಾಗಿ ವಿಶ್ಲೇಷಿಸುವುದು ಸಾಧ್ಯ ಎಂಬ ಮಾತು ಇಲ್ಲಿ ಅಪ್ರಸ್ತುತ ಆಗಲಾರದು.
ಆದಾಗ್ಯೂ ಪ್ರಸ್ತುತ ವಿಡಂಬನೆಯ ವಿಚಾರಕ್ಕೆ ಬಂದಾಗ ದಾಸರ ಅಭಿವ್ಯಕ್ತಿಯ ಭಿನ್ನ ಸಾಧ್ಯತೆಗಳು ಅರಿವಿಗೆ ಬರುತ್ತವೆ. ಉದಾರಣೆಗೆ ’ಸತ್ತವರ ನೆರಳು’ ನಾಟಕಕ್ಕಾಗಿ ವಿಡಂಬನ ಧಾಟಿಯಲ್ಲಿ ಕೀರ್ತನೆಗಳನ್ನು ಬಳಸಿಕೊಂಡ ಪರಿ ಇದು ಒಂದು ಸಾಧ್ಯತೆಯಷ್ಟೇ. ಹಾಗೆಯೆ ಶ್ರೀರಂಗರ ಅನೇಕ ನಾಟಕಗಳ ಶೀರ್ಷಿಕೆ ಕೂಡ ಈ ’ಪದಗಳ’ ವಿಡಂಬನಾ ಸಾಮರ್ಥ್ಯವನ್ನೂ ಧ್ವನಿಸುತ್ತವೆ. ಅಂತೂ ಪುರಂದರದಾಸರ ’ಪದ’ಗಳನ್ನು ಬೇರೆ ಬೇರೆ ಆಯಾಮಗಳಲ್ಲಿ ಬಳಸಿಕೊಳ್ಳುವ ಅವಕಾಶವಂತೂ ಇದೆ.
‘ಅವರ ಮೊದಲನೆಯದೆನ್ನವಾದ ಪದ
ಆದದ್ದೆಲ್ಲ ಒಳಿತೇ ಆಯಿತು ನಮ್ಮ
ಶ್ರೀಧರನ ಸೇವೆ ಮಾಡಲು ಸಾಧನ ಸಂಪತ್ತಾಯಿತು ||
ದಂಡಿಗೆ ಬೆತ್ತ ಹಿಡಿಯುವುದಕ್ಕೆ
ಮಂಡೆ ಬಾಗಿ ನಾಚುತ್ತಿದ್ದೆ
ಹೆಂಡತಿ ಸಂತತಿ ಸಾವಿರವಾಗಲಿ
ದಂಡಿಗೆ ಬೆತ್ತ ಹಿಡಿಸಿದಳಯ್ಯ’
ಇಡೀ ಕೀರ್ತನೆಯ ಧಾಟಿಯು ಆತ್ಮವಿಮರ್ಶೆಯ ಲಘು ವೈನೋದಿಕಕ್ಕೆ ಉತ್ತಮವಾದ ಉದಾಹರಣೆಯಾಗಿದೆ. ಇಲ್ಲಿ ಬಳಸಿದ ಪದಗಳು ಸ್ಥಿತ್ಯಂತರ ಮತ್ತು ಆತ್ಮವಿಕಾಸ ಸಂದರ್ಭದ ಮನೋಸ್ಥಿತಿಯನ್ನು ಸೂಚಿಸುತ್ತವೆ. ಹಾಗೆಯೇ ಈ ಕೀರ್ತನೆಗಳ ಜೊತೆಗೇನೆ ಹೆಂಡತಿಯನ್ನು ಕುರಿತು ಅವರು ಹಾಡಿದ ಇತರ ಕೀರ್ತನೆಗಳನ್ನೂ ಜೊತೆಗಿಟ್ಟು ನೊಡಿದಾಗ ಉಂಟಾಗುವ Paradox ಅನ್ನೂ ಗಮನಿಸಬಹುದು.
ಅಂತೂ ದಾಸರು ತಾವು ಗಳಿಸಿದ ಸಂಪತ್ತನ್ನು ತ್ಯಜಿಸಿ ಉಳಿಸಿಕೊಂಡಿದ್ದ ಆಚಾರ, ವಿಚಾರ, ಧರ್ಮ ಶ್ರದ್ಧೆಗಳ ಬಲದಿಂದ ಬಯಲಿಗೆ ಬಂದರೆ ಕಾಣುವುದೇನು ? ಆ ತತ್ವಗಳು, ಆಚಾರ-ವಿಚಾರಗಳು ಅಪಮೌಲ್ಯಗೊಳ್ಳುತ್ತವೆ. ಅಥವಾ ಡಾಂಭಿಕಗೊಳ್ಳುತ್ತಿವೆ, ದುರುಪಯೋಗಗೊಳ್ಳುತ್ತಿವೆ. ಆದರ್ಶ-ವಾಸ್ತವಗಳ ನಡುವೆ, ವಿಚಾರ-ಆಚಾರಗಳ ನಡುವೆ ಅಪಾರ ಅಂತರವಿದೆ. ಇದು ಪುರಂದರದಾಸರನ್ನು ತೀವ್ರ ತಲ್ಲಣಗೊಳಿಸಿರಬೇಕು. ಇದು ಸಾವು ನಂಬಿದ ತತ್ವ ಅಥವಾ ಧರ್ಮದ ಸೋಲು ಅಲ್ಲ; ಬದಲಾಗಿ ಆ ತತ್ವ-ನಂಬಿಕೆಗಳ ಕಡು ವಿರೋಧಿ, ಅಂದರೆ ಇಂಥ ಆಚಾರ-ನಂಬಿಕೆಗಳನ್ನು ಅಪಮೌಲ್ಯಗೊಳಿಸುವ ಮಂದಿ ಎಲ್ಲ ಕಾಲಕ್ಕೂ ಇರುವವರೆ. ಅಂಥವರನ್ನು ತಿವಿದು ಎಚ್ಚರಿಸಲು ದಾಸರು ಈ ವಿಡಂಬನಾಸ್ತ್ರವನ್ನು ಅದರೆಲ್ಲ ಸೂಕ್ಷ್ಮತೆ ಸಾಧ್ಯತೆಗಳೊಂದಿಗೆ ಬಳಸಿಕೊಂಡಿದ್ದಾರೆ. ಇದಕ್ಕೆ ’ವಿಬಾವ’ ಭಕ್ತಿ ಮತ್ತು ಅನುಭಾವದ ಅಂಶಗಳೇ ಆಗಿವೆ. ಪುರಂದರದಾಸರು ಮತೀಯ ಅಥವಾ ಧಾರ್ಮಿಕ ’ಪದ’ಗಳನ್ನು ಬರೆದಿದ್ದಾರೆ. ಈ ಧಾರ್ಮಿಕತೆಯೇ ಒಟ್ಟು ಅವರ ಜೀವನ ಸಂದರ್ಭದಲ್ಲಿ ತಾತ್ವಿಕತೆಯನ್ನು ರೂಪಿಸಿದೆ. ಆದರೆ ತತ್ವ ಪ್ರಸಾರವನ್ನು ಮೆರೆದ ದಾಸರ ಸಹಜ ಹೃದಯವಂತಿಕೆಯ ಹಾಡುಗಳು ಆಧ್ಯಾತ್ಮ ಮತ್ತು ಭಕ್ತಿಭಾವದ ನೆಲೆಯಲ್ಲೆ ಅರಳಿವೆ. ಈ ನೆಲೆಯಿಂದಲೇ ಅವರು ವಿಡಂಬನೆಯನ್ನು ಶಕ್ತವಾಗಿ ಬಳಸಿದ್ದಾರಾದರೂ ಎಲ್ಲ ಸಂದರ್ಭದಲ್ಲೂ ಅದು ಒಂದೇ ತೆರನಾಗಿಲ್ಲ ಎಂಬುದನ್ನೂ ಗಮನಿಸಬೇಕು. ಯಾರು ಯಾರಿಗೆ ಹೇಗೆ ಹೇಗೆ ಹೇಳಬೇಕೆಂಬ ತಾರತಮ್ಯ ಜ್ಞಾನ ದಾಸರಲ್ಲಿ ಸ್ಪಷ್ಟವಾಗಿದೆ. ಹೀಗಾಗಿಯೆ ಎಲ್ಲ ಸಮಯದಲ್ಲೂ ಲಘು ವೈನೋದಿಕ ಶೈಲಿ ಫಲಿಸುವುದಿಲ್ಲ. ಅಂಥ ಹೊತ್ತಿನಲ್ಲಿ ಅವರು ಶೈಲಿಯನ್ನು, ಶಬ್ದಗಳನ್ನು,ಶಬ್ದ ಪ್ರಯೋಗದ ಪರಿಯನ್ನು ಬದಲಿಸುತ್ತಾರೆ; ರಾಗ ಮತ್ತು ಕುಣಿತದ ಗತಿಗೆ ತಕ್ಕಂತೆ, ಈಗ ಮೊದಲು ಲಘು ವೈನೋದಿಕ ಶೈಲಿಗೆ ಉದಾಹರಣೆಯಾಗಿ ಕೆಲವು ಕೀರ್ತನೆಗಳನ್ನು ಪರಿಶೀಲಿಸೋಣ.
‘ಮಾಯಾದ ಸಂಸಾರ ಮಮಕಾರ ಹಿಂಗಿತು ಇನ್ನೇನಿನ್ನೇನು
ತೋಯಜಾಕ್ಷನ ದಯ ನಮಗೀಗ ದೊರಕಿತು ಇನ್ನೇನಿನ್ನೇನು’
ಈ ಕೀರ್ತನೆಯಲ್ಲಿ ಮುಂದೆ ಬರುವ ಭಾವಿಸಿದ್ದೆಲ್ಲವು ಭೂಮಿ ಪಾಲಾದದ್ದು’ ಸೇವಿಸಿದ ಗಣಪ ಮಂಗನಾದದ್ದು’ ಒತ್ತಿ ಹಿಡಿದ ಕಂಬ ವ್ಯರ್ಥವಾದುದು ’ತೋಡುವ ಬಾವಿ ಬೇತಾಳ ಹೊರಟಿದ್ದು’ ಇತ್ಯಾದಿ ಪದಗಳ ಜೊತೆಗೆ ಹಾಡಿನ ಉದ್ದಕ್ಕೂ ಮಂತ್ರದೋಪಾದಿ ಬರುವ ಇನ್ನೇನಿನ್ನೇನು ಇವು ಈ ಧಾಟಿಯನ್ನು ಅಪೂರ್ವವಾಗಿ ರೂಪಿಸಿವೆ.
ಅದೇ ಬಗೆಯಲ್ಲಿ
೧. ಸುಮ್ಮನೆ ವೈಷ್ಣವನೆಂಬಿರೆ–ಪರಿ
ಬ್ರಹ್ಮ ಸುಜ್ಞಾನವರಿಯದ ಮನುಜನ
೨. ಎಲ್ಲವನು ಬಲ್ಲೆನೆನ್ನುವಿರಲ್ಲ
ಸಲ್ಲದ ಗುಣ ಬಿಡಲಿಲ್ಲ
೩. ಪಿಂಡಾಂಪದೊಳಗಿನ ಗಂಡನ ಕಾಣದೆ
ಮುಂಡೆಯರಾದರು ಪಂಡಿತರೆಲ್ಲ
ದೇಹ-ಜೀವಗಳ ನಡುವೆ ನಡೆಯುವ ಆಪ್ತ ಸಂಭಾಷಣೆಯ ’ಜೀವ ಸಂಬೋಧನೆ’
ಅನುದಿನದಿ ಬಮದು ತನುವ ಸ್ನೇಹವ ಮಾಡಿ
ಎನ್ನ ಬಿಟ್ಟು ಹೋಗುತಿಯಾ ಜೀವವೆ
ಹುಟ್ಟಿದ್ದು ಹೊಲೆಯೂರು ಬೆಳೆದದ್ದು ಮೊಲೆಯೂರು
ಇಟ್ಟಿದ್ದು ಕಾಡೂರಾಯಿತಲ್ಲೊ ಜೀವವೆ
ಈ ಕೀರ್ತನೆಯ ಪದರಚನಾ ವೈಖರಿ ಮತ್ತು ಉತ್ಕರ್ಷದ ಗೀತಶಕ್ತಿ ಇವು ಪುರಂದರರ ಕಾವ್ಯ ದೀಪ್ತಿಗೆ ಸಾಕ್ಷಿಯಾಗಿವೆ. ಇದೇ ಬಗೆಯಲ್ಲಿ ’ಪಿಳ್ಳಂಗೋವಿಯ ಚೆಲ್ವಕೃಷ್ಣನ ಎಲ್ಲಿ ನೋಡಿದಿರಿ! ರಂಗನ ಎಲ್ಲಿ ನೋಡಿದಿರಿ ಎಲ್ಲಿ ನೋಡಿದರಲ್ಲಿ ತಾನಿಲ್ಲದಿಲ್ಲವೆಂದು ಬಲ್ಲ ಜಾಣರು’ ಈ ಕೀರ್ತನೆಯನ್ನು ಬಗೆಯ ಬೇಕು ಇಲ್ಲಿ ಹುದುಗಿರುವ ವ್ಯಂಗ್ಯದ ಸ್ವಾರಸ್ಯವನ್ನು ಡಾ. ಎಚ್. ಎನ್. ಮುರಳೀಧರ ಅವರು ತಮ್ಮ ’ತಂಬೂರಿ ಮೀಟಿದವ’ ಕೃತಿಯಲ್ಲಿ ಎಳೆಎಳೆಯಾಗಿ ಬಿಡಿಸಿ ತೋರಿಸಿದ್ದಾರೆ.
ಆದರೆ ಈಗಾಗಲೇ ನಾವು ಗುರುತಿಸಿದಂತೆ ಎಲ್ಲ ಸಂದರ್ಭದಲ್ಲೂ ಒಂದೇ ಧ್ವನಿ ಕೇಳಿಸುವುದಿಲ್ಲ. ಕೇಳುವವರು ಯಾರು ಎಂಬುದೂ ಮತ್ತು ಬೀರತಕ್ಕ ಪರಿಣಾಮವೂ ಎಂಥದ್ದು ಎಂಬುದು ಮುಖ್ಯವಾಗುತ್ತದೆ. ಅದಕ್ಕೆ ತಕ್ಕಂತೆ ಧಾಟಿಯೂ ಬದಲಾಗುತ್ತದೆ. ಅಲ್ಲೆಲ್ಲ ಅವರು ನೇರವಾದ ವಿಮರ್ಶೆಗೆ ಇಳಿಯುತ್ತಾರೆ.ಈ ದೃಷ್ಟಿಯಿಂದ ರಚನೆಗೊಂಡ ಅನೇಕ ಪದಗಳಿವೆ. ’ಉದರವೈರಾಗ್ಯವಿದು…..’ ಮಡಿಮಡಿಯೆಂದಡಿಗಡಿಗ್ಹಾರುತಿ…” ’ನಗೆಯು ಬರುತಿದೆ’, ’ಡೊಂಕು ಬಾಲದ ನಾಯಕರೆ……’, ’ಕುರುಡು ನಾಯಿ ತಾ ಸಂತೆಗೆ ಬಂತಂತೆ…’, ’ನಿಂದಕರಿರಬೇಕು’, ’ನಿಂದನೆಮಾಡಲು ಬೇಡ ನೀಚಾತ್ಮ’, ’ಬೇವು ಬೆಲ್ಲದೊಳಿಡಲೇನುಫಲ’ ’ಜಾಲಿಯ ಮರದಂತೆ ಧರೆಯೊಳು ದುರ್ಜನರು’, ’ಲೊಳಲೊಟ್ಟೆ ಎಲ್ಲಾ ಲೊಳಲೊಟ್ಟೆ’ ಇಂದ ಇನ್ನೂ ಅನೇಕ ರಚನೆಗಳನ್ನು ಉಲ್ಲೇಖಿಸಬಹುದು. ಕೆಲವರ ಮುಖ ಚಹರೆಯನ್ನು ನೋಡಿದರೆ ಸಾಕು ನಗೆ ಉಕ್ಕುತ್ತದೆ ಅಥವಾ ನಗೆ ಉಕ್ಕಿದಂತೆನಿಸುತ್ತದೆ. ಅಥವಾ ಕಿರಿಕಿರಿ, ಒಂದು ತರಹ ಅಸ್ವಸ್ಥ್ಯ ಉಂಟಾಗುತ್ತದೆ. ಅದೇ ರೀತಿ ಕೆಲವು ಶಬ್ದಗಳ ಜಾಯಮಾನವು ಕೂಡ.ಪುರಂದರರು ಆಡುನುಡಿಯ ಇಂಥ ಅನೇಕ ಪದಗಳ ನಾಡಿಯನ್ನು ಹಿಡಿದು ಪ್ರಯೋಗಿಸುತ್ತಾರೆ. ಉದಾಹರಣೆಗೆ ಗೂಟನಾಮ, ಕುರುಡು ನಾಯಿ ಇತ್ಯಾದಿ.
ಇನ್ನು ಕೆಲವು ಸಂದರ್ಭಗಳಲ್ಲಂತೂ ದಾಸರ ವಿಡಂಬನಾತ್ಮಕ ಪ್ರತಿಕ್ರಿಯೆ ಅತ್ಯಂತ ತೀಕ್ಷ್ಣ, ಕಠೋರ,ಉಗ್ರ ಆಗುವುದಿದೆ.
‘ಗೂಡನಾಮವ ಹೊಡೆದು ಗುಂಡು ತಂಬಿಗೆ ಹಿಡಿದು
ಗೋಟಂಚು ಧೋತರ ಮಡಿಯನುಟ್ಟು
ದಾಟು ಕಾಲಿಡುತ ನಾ ಧರೆಯೊಳು ಬರಲೆನ್ನ
ಬೂಟಕತನ ನೋಡಿ ಭ್ರಮಿಸದಿರಿ ಜನರೆ
ಅದೇ ರೀತಿ
ಇಂಥ ತುಡುಗು ಮುಂಡೇಗಂಡರಿಗಿನ್ನು ವೈಷ್ಣವ ಸಲ್ಲುವುದೆ?
ಗಡ್ಡ ಮೀಸೆ ಬೋಳಿಸಿಕೊಂಡು ಗೊಡ್ಡು ನಾಮವ ತೀಡಿಕೊಂಡು
ಅಡ್ಡಾದಿಡ್ಡಿ ಮುದ್ರೆಗಳ ಬಡಿದುಕೊಂಡಿನ್ನು
ದೊಡ್ಡ ದೊಡ್ಡ ಮಾತುಗಳಾಡಿ ದೊಡ್ಡವರೆಂದ್ಹೇಳಿಕೊಂಬ
ಬಡ್ಡೀ ಧಗಡೀ ಮಕ್ಕಳಿಗಿನ್ನು ವೈಷ್ಣವ ಸಲ್ಲುವುದೆ ?
ಈ ಎರಡೂ ಹಾಡುಗಳಲ್ಲಿ ಅನುಪ್ರಾಸವೂ ಭಾವಪುಷ್ಟಿಗೆ ಪೂರಕವಾಗಿದೆ. ಇಲ್ಲೆಲ್ಲ ಮುಖ್ಯವಾಗಿ ತೋರಿಕೆಗೂ ವಾಸ್ತವಕ್ಕೂ ಇರುವ ಅಂತರ ಅವರನ್ನು ಕೆರಳಿಸುತ್ತದೆ. ಅಂದರೆ ತಾವು ನಂಬಿದ ತತ್ವಕ್ಕೆ ಇಂತು ಅಪಚಾರ ಬಗೆಯುವವರನ್ನು ಕಂಡು ಕೆರಳುತ್ತಾರೆ. ಇದನ್ನೆಲ್ಲ ನೋಡಿದರೆ ಪುರಂದರದಾಸರು ಒಬ್ಬ Critical insider ಆಗಿ ಕಾಣುವರು. ತಮ್ಮ ಮತದ ಬಗ್ಗೆ ಒಂದು ಖಾಚಿತ್ಯ ಮತ್ತು ನಿಷ್ಠೆ ಇದ್ದು ಅಂಥ ಅನೇಕ ಕೀರ್ತನೆಗಳನ್ನು ಬರೆದರೂ ಪುರಂದರರದು ಅನ್ಯಮತ ದೂಷಣೆ-ವಿಡಂಬನೆಗಳು ಅಷ್ಟಾಗಿ ಕಂಡುಬರುವುದಿಲ್ಲ. ಬದಲಾಗಿ ತಮ್ಮೊಳಗಿನಿಂದ ನೋಡುವ ನೋಟ ಮುಖ್ಯವಾಗಿರುತ್ತದೆ.
ಈ ಕೆಲವು ಅಂಶಗಳ ಹಿನ್ನೆಲೆಯಲ್ಲಿ ಪರಿಶೀಲಿಸಿದಾಗ ಪುರಂದರದಾಸರ ಲೋಕದೃಷ್ಟಿ ಕಾವ್ಯದೃಷ್ಟಿ ಏನೆಂಬುದು ನಿಚ್ಚಳವಾಗುತ್ತದೆ. ಅವರಲ್ಲಿ ಇವೆರಡೂ ಅವಿನಾಭಾವಿಯಾಗಿದ್ದು ಭಗವಂತನ ಸಾಕ್ಷಾತ್ಕಾರಕ್ಕಾಗಿಯೆ ತೆರೆದ ದೃಷ್ಟಿಗಳಿವು. ಆದ್ದರಿಂದ ಒಟ್ಟು ಜೀವನ ಧೋರಣೆ ಮಾನವ ಜನ್ಮವನ್ನು ಸಾರ್ಥಕಗೊಳಿಸುವ ದೃಷ್ಟಿಯನ್ನೇ ಹೊಂದಿದ್ದು,ಈ ಕೀರ್ತನೆಗಳಲ್ಲಿ ವ್ಯಕ್ತಗೊಂಡ ವಿಡಂಬನೆಯ ನೆಲೆಯೂ ಅದೇ ಆಗಿದೆ.
ಪುರಂದರ ಸಾಹಿತ್ಯ ಅಧ್ಯಯನ: ೮. ಕೃಷ್ಣಲೋಕ
ಪುರಂದರದಾಸರ ಪೂರ್ವಾಶ್ರಮದ ಕುರಿತು ಸೊಗಸಾದ ಕಥೆಯೊಂದಿದೆ. ದಾಸರ ಮೊದಲ ಹೆಸರು ಶ್ರೀನಿವಾಸ. ಚಿನಿವಾರ ವೃತ್ತಿಯ ಶ್ರೀನಿವಾಸ ಕಡು ಜಿಪುಣ. ಒಂದು ದಿನ ಕೃಷ್ಣ ಪರಮಾತ್ಮ ಬ್ರಾಹ್ಮಣ ವೇಷದಲ್ಲಿ ಚಿನಿವಾರದ ಅಂಗಡಿಗೆ ಬಂದು ತನ್ನ ಮಗನ ಉಪನಯನಕ್ಕೆ ಸಹಾಯಯಾಚಿಸುತ್ತಾನೆ. ಪ್ರತಿ ಸಲವು ನಾಳೆ ಕೊಡುವುದಾಗಿ ಹೇಳಿ ಶ್ರೀನಿವಾಸ ಜಾರಿಕೊಳ್ಳುತ್ತಾನೆ. ಕೆಲದಿನಗಳ ನಂತರ ಬೇಸರಗೊಂಡ ಬ್ರಾಹ್ಮಣ ಶ್ರೀನಿವಾಸ ಶ್ರೀನಿವಾಸನ ಮನೆಗೆ ಹೋಗಿ ಅವನ ಹೆಂಡತಿ ಸರಸ್ವತಿಯ ಬಳಿ ತನ್ನ ಬೇಡಿಕೆಯನ್ನು ಸಲ್ಲಿಸುತ್ತಾನೆ. ಅವನ ದೈನ್ಯೆತೆಗೆ ಕರಗಿದ ಅವಳು ತನ್ನ ಮೂಗಿನಲ್ಲಿ ಧರಿಸಿದ್ದ ನತ್ತನ್ನೇ ಕೊಟ್ಟುಬಿಡುತ್ತಾಳೆ. ಅಂಗಡಿಗೆ ಮಾರಲು ತಂದ ನತ್ತು ತನ್ನ ಹೆಂಡತಿಯದೆಂದು ಅನುಮಾನಿಸಿ ಶ್ರೀನಿವಾಸ ಮನೆಗೆ ಹೋಗಿ ನೋಡಿದರೆ ಅವಳ ಮೂಗು ಬರಿದಾಗಿದೆ! ನತ್ತನ್ನು ಕಾಣಿಸಿದ ಹೊರತು ತಾನು ಜಾಗದಿಂದ ಕದಲುವುದಿಲ್ಲವೆಂದು ಶ್ರೀನಿವಾಸ ಮನೆಯ ಜಗಲಿಯ ಮೇಲೆ ಕೂತುಬಿಡುತ್ತಾನೆ. ನಿರುಪಾಯಳೂ ಅಸಹಾಯಕಳೂ ಆದ ಸರಸ್ವತಿ ಬೇರಿ ದಾರಿ ಕಾಣದೆ ಬಟ್ಟಲಲ್ಲಿ ವಿಷ ಹಾಕಿಕೊಂಡು ಮಲಗುವ ಕೋಣೆಯ ಬಾಗಿಲಿಕ್ಕಿ ಕುಡಿಯುತ್ತಿದ್ದಾಗ ಬಟ್ಟಲಲ್ಲಿ ನತ್ತು ಕಾಣಿಸುತ್ತದೆ! ಸಾವಿನ ಬಾಗಿಲು ತಟ್ಟಿದ ಹೆಂಡತಿಯ ಕೈಗೆ ನತ್ತು ಮರಳಿ ಬಂದಿದೆ. ಬ್ರಾಹ್ಮಣ ನೀಡಿದ ನತ್ತು ತನ್ನ ಜೇಬಿನಿಂದ ಕಣ್ಮರೆಯಾಗಿದೆ. ಈ ಪವಾಡದಿಂದ ಶ್ರೀನಿವಾಸನಿಗೆ ಅಂಗಡಿಗೆ ಬಂದು ಪದೆ ಪದೆ ಯಾಚಿಸಿದ ಬ್ರಾಹ್ಮಣ ಸಾಕ್ಷಾತ ಪರಮಾತ್ಮನೆಂದು ಮನದಟ್ಟಾಗುತ್ತದೆ. ಹೆಂಡತಿ ಸಂತತಿ ಸಾವಿರವಾಗಲಿ/ದಂಡಿಗೆ ಚಿತ್ತ ಹಿಡಿಸಿದಳಯ್ಯ ಎಂದು ವೈರಾಗ್ಯಕ್ಕೆ ಕಾರಣಳಾದ ಪತ್ನಿಯನ್ನು ಅತ್ಯಂತ ಗೌರವದಿಂದ ಸ್ಮರಿಸುತ್ತ ಕೀರ್ತಿಸುತ್ತಾರೆ ಪುರಂದರದಾಸರು.
ಬಡವರಿಗೆ ಕರಗದೆ ಲೋಬಿಯಾದ ತನ್ನ ಕಣ್ತೆರಿಸಿದ ಸಂಸಾರದಲ್ಲಿ ತೊಡಗಿಸಿಕೊಂಡು ತ್ಯಾಗಿಯಾದ ಹೆಂಡತಿಯನ್ನು ಮರಳಿ ಬದುಕಿಗೆ ತಂದ ಕೃಷ್ಣ ಕಂಡೂ ಕಾಣದಂತಾಗಿ ವೈರಾಗ್ಯಕ್ಕೆ ಆ ಮೂಲಕ ಭಕ್ತಿಗೆ ಕಾರಣವಾಗಿರುವುದು ಅತ್ಯಂತ ನಾಟಕೀಯ ಪ್ರಸಂಗವಾಗಿದೆ. ಹೆಂಡತಿ ಸಂಸಾರದ ಮಾಯೆಯಾಗಿ ಭಕ್ತಿಗೆ ಅಡ್ಡಬರಲಿಲ್ಲ. ಬದಲಾಗಿ ತನ್ನ ದಾನದಲ್ಲಿ ದೇವರ ದರ್ಶನ ನೀಡುತ್ತಾಳೆ. ದಯೆಯಿಲ್ಲದ ದಾರಿಯಲ್ಲಿ ಪ್ರತ್ಯಕ್ಷ ಕಂಡರೂ ಗುರುತಿಸಲಾರದೆ ಕಣ್ಮರೆಯಾದ ಪರಮಾತ್ಮನನ್ನು ಹುಡುಕುತ್ತ ಶ್ರೀನಿವಾಸ ದಾಸನಾಗಿ ಲೋಕ ಸಂಚರಿಸಿದ್ದು ಭಕ್ತಿ ಪಂಥದ ಅಪರೂಪದ ದೃಷ್ಟಾಂತವಾಗಿದೆ. ಮನಷ್ಯರೂಪದಲ್ಲಿಯೇ ದೇವರು ಪ್ರತ್ಯಕ್ಷವಾಗುವುದು ಭಕ್ತಿಗೆ ದೊರೆತ ಸಗುಣ ಮತ್ತು ಆಕಾರವುಳ್ಳ ಅಸ್ತಿತ್ವಕ್ಕೆ ಸಾಕ್ಷಿಯಾಗಿದೆ. ಹೆಣ್ಣು ಮತ್ತು ಹೆಣ್ಣನ್ನು ಮಾಯೆಯಾಗಿ ಕಾಡಿದ ಸಂಸಾರ ದೈವ ದರ್ಶನಕ್ಕೆ ಒಂದು ಸಂದರ್ಭವಾಗಿ ಬಿಡುತ್ತದೆ. ದಾಸರಿಗೆ ದೇವರು ನಾನಾ ರೂಪಗಳಿಂದ ಸಗುಣಗೊಂಡ ಸಾಕಾರ ವ್ಯಕ್ತಿ ಭಕ್ತಿ ಅನುಭವವಾಗಿ ವೇದ್ಯವಾಗಲು ಪದಾರ್ಥ ಪ್ರಪಂಚ ಅಗತ್ಯವಾಗಿದೆ. ಆದ್ದರಿಂದ ದ್ವೈತ ಸಿದ್ಧಾಂತ ಪ್ರೇರಿತವಾದ ದಾಸರಿಗೆ ಜಗತ್ತು ವಿಥ್ಯವಲ್ಲ. ಪರಮಾತ್ಮ ಮತ್ತು ಜೀವಾತ್ಮ ಒಂದೇ ಅಲ್ಲ. ಈ ಭಿನ್ನತೆಯ ಆಯ್ಕೆಯಲ್ಲಿ ಭಕ್ತಿ ಮತ್ತು ಅವನು ಆರಾಧಿಸುವ ದೇವರು ಇಹದಲ್ಲೇ ಭೇಟಿಯಾಗಬಹುದಾಗಿದೆ. ಸದಾ ಭಗವಂತನ ಸಾಮಿಪ್ಯ ಸಾನ್ನಧ್ಯ ಬಯಸುವ ದಾಸರಿಗೆ ಮುಕ್ತಿಗಿಂತ ಕೊನೆಗಾಲದವರೆಗೆ ಅವನೊಂದಿಗೆ ಭಕ್ತವಾಗಿರುವುದೇ ಹೆಚ್ಚು ಮಹತ್ವದ ಸಂಗತಿಯಾಗುತ್ತದೆ. ಸಂಸಾರದ ಸಹಜ ಪಾಪ ತಪ್ಪುಗಳನ್ನು ನಿತ್ಯವೂ ತೊಳೆದುಕೊಳ್ಳಲು ಭಕ್ತಿಯ ಸ್ನಾನಬೇಕು. ಭಕ್ತಿ ಮಹೆಮೆ ಅದೆಷ್ಟು ಅಪಾರವೆಂದರೆ ಭಕ್ತ ದೇವರನ್ನು ಮರೆಸಬಲ್ಲ. ಪರಮಹಂಸರು ಹೇಳಿದ ರಾಮಾಯಣದ ಸೇತುವೆ ನಿರ್ಮಾಣದ ಸಂಧರ್ಬದ ಕಥೆ ಭಕ್ತಿಯ ಅಗಾಧ ಶಕ್ತಿಯ ಕುರಿತು ಹೇಳುತ್ತದೆ. ಸಾಕ್ಷಾತ್ ದೇವರಾದ ಶ್ರೀರಾಮನಿಗೆ ಒಬ್ಬ ಸಾಮಾನ್ಯ ಮನುಷ್ಯನಂತೆ ಮಣ್ಣು ಕಲ್ಲುಗಳಿಂದ ಲಂಕೆಗೆ ಕ್ರಮಿಸಲು ಸೇತುವೆ ನಿರ್ಮಿಸುವುದು ಅನಿವಾರ್ಯವಾಯಿತು. ಆದರೆ ಶ್ರೀರಾಮನ ಭಕ್ತನಾದ ಹನುಮಂತನಿಗೆ ಜಿಗಿದು ಸಮುದ್ರದಾಟಲು ಸಾಧ್ಯವಾಯಿತು! ಇಂಥ ಜಿಗಿತದಿಂದ ಭವಸಾಗರವನ್ನು ದಾಟಲು ಭಕ್ತಿಯ ರೆಕ್ಕೆಗಳು ಸಾಕೆಂದು ತಿಳಿಸಿದರು ದಾಸರು.
ಸಂಸಾರದಲ್ಲಿ ತೊಡಗಿಕೊಂಡೂ ಅದಕ್ಕಂಟಿಕೊಳ್ಳದೆ ಸಾರ್ಥಕವಾಗಿ ಬದುಕಲು ಭಕ್ತಿಯನ್ನು ದಾಸರು ಹೇಗೆ ಬಳಸಿದರೆಂಬುದಕ್ಕೆ ಪರಮಹಂಸರು ಹೇಳಿದ ಮತ್ತೊಂದು ಕಥೆ ಉತ್ತಮ ಉದಾಹರಣೆಯಾಗಬಲ್ಲದು. ಮಳೆಗಾಲದ ಆರಂಭದಿಂದಲೇ ಹಲಸಿನ ಹಣ್ಣುಗಳ ಸುಗ್ಗಿ ಬರುತ್ತದೆ. ರಸವತ್ತಾದ ಹಣ್ಣಿನ ಬಣ್ಣದ ತೊಳೆಗಳು ತಿನ್ನಲು ಬಲುರುಚಿಕಟ್ಟಾಗಿರುತ್ತವೆ. ಆದರೆ ತೊಳೆಗಳನ್ನು ಬಿಡಿಸಲು ಹೋದರೆ ಬೆರಳಿಗೆ ಮೇಣ ಅಂಟಿಕೊಳ್ಳುವ ಆತಂಕ ಕಾಡುತ್ತದೆ. ಲೌಕಿಕದ ಜಾಣರು ಮೇಣವನ್ನು ಅಂಟದಂತೆ ಹುಡುಕಿಕೊಂಡಿರುತ್ತಾರೆ. ತೆಂಗಿನ ಎಣ್ಣೆಯನ್ನು ಬೆರಳಿಗೆ ಸವರಿಕೊಂಡರೆ ಮೇಣ ಅಂಟಿಕೊಳ್ಳಲಾರದು. ಸಂಸಾರದ ಅರಿಷಡ್ವರ್ಗದ ಮೇಣಕ್ಕೆ ಭಕ್ತಿಯೇ ಎಣ್ಣೆ. ಇದು ದಾಸರ ದಾರಿಯೂ ಹೌದು.
ಭಕ್ತಿಯ ಅಪಾರ ಮಹಿಮೆಯಿಂದಾಗಿ ಮದ್ವ ಸಿದ್ಧಾಂತದ ವ್ಯಾಸಕೂಟವನ್ನು ದಾಸರು ತಮ್ಮ ಕೀರ್ತನೆಯ ಮೂಲಕ ದಾಟಿ ಹೆಚ್ಚು ವಿಸ್ತಾರವಾದ ಜಗತ್ತನ್ನು ಸಂಚರಿಸಿದರು. ವೈದಿಕ ಪರಂಪರೆಯಿಂದ ಆರಂಭವಾದ ಕೀರ್ತನೆ ಅನ್ಯ ಜಾತಿಯ ಪುರಂದರದಾಸರೂ ಮತ್ತು ಕನಕದಾಸರು ಸೇರ್ಪಡೆಯಿಂದ ಹೆಚ್ಚು ಮುಕ್ತವಾದ ರೀತಿಯಲ್ಲು ಜೀವಪರವಾಯಿತು. ಭಕ್ತಿರಸ ಪಡೆದ ಕೀರ್ತನೆಗಳು ತಿಳಿಗನ್ನಡದಲ್ಲಿ ಪ್ರಕಟಗೊಂಡು ಲೋಕಪ್ರೀಯತೆಯನ್ನು ಸಾಧಿಸಿದವು. ಸಂಗೀತ ಸಂಗೋಪನೆಯಿಂದ ದಾಸರ ಪದಗಳು ಅಪೂರ್ವ ಪ್ರೇಮ ತುಂಬಿದ ಗಾನಗಳಾದವು. ಲೋಕೋತ್ತರ ಜ್ಞಾನ ಮೀಮಾಂಸೆಗಳು ರೋಚಕ ಪುರಾಣ ಕಥನಗಳಾಗಿ ಜನಸಾಮಾನ್ಯರ ನಿತ್ಯ ಜೀವನದ ಅರಿವಿನ ಬೆಳಕಾಗಿ ನೀಡಿದ ಕೀರ್ತಿ ಪುರಂದರದಾಸರಿಗೆ ಬಹುಪಾಲು ಸಂದಾಯವಾಗುತ್ತದೆ.
ಪುರಂದರದಾಸರು ಕೃಷ್ಣನನ್ನು ಭಿನ್ನ ಭಾವ ಭಂಗಿಯಲ್ಲಿ ಕಡೆದು ನಿಲ್ಲಿಸಿದ್ದಾರೆ. ನಾರದ ಮುನಿಗಳ ಭಕ್ತಿ ಸ್ತೋತ್ರದ ಹನ್ನೊಂದು ರೂಪಗಳು ಕೀರ್ತನೆಗಳಲ್ಲಿ ಮೂರ್ತಿವೆತ್ತಿವೆ. ಅವರ ಹಲವು ಕೀರ್ತನೆಗಳು ಕೃಷ್ಣನ ಬಾಲ್ಯಲೀಲೆಯನ್ನು ಚಿತ್ರಿಸುತ್ತವೆ. ಹುಲುಮಾನವ ಬಾಲಕನಾಗಿ ಧರೆಯೊಳಿರುವ ಕೃಷ್ಣನ ಸುತ್ತ ದೈವಿಕ ಪ್ರಭೆ ಕಟ್ಟುವ ಪೌರಾಣಿಕ ಅವತಾರದ ಪವಾಡದ ಗಾದೆ ಹೆಣೆದುಕೊಂಡಿರುತ್ತದೆ. ಮೂಲಾವತಾರದ ಅತಿಮಾನುಷ್ ಲೀಲೆಗಳು ಕಂದನ ಮುದ್ದು ಆಟ ವಿನೋದಗಳಲ್ಲಿ ಸಹಜವಾಗಿ ಪ್ರಕಟವಾಗುತ್ತವೆ. ಮಗುವಿನ ಮುಗ್ಧ ಇರುವಿಕೆಯೇ ಒಂದು ದೈವಿಕ ಸ್ಥಿತಿಯನ್ನಾಗಿ ಪರಿಭಾವಿಸಲಾಗಿದೆ. ಆದ್ದರಿಂದ ಪುರಂದರದಾಸರಿಗೆ ಬಾಲ್ಯ ಕಾಲವೇ ಕೃಷ್ಣಣ ಲೀಲೆಗೆ ಸೂಕ್ತವೆನಿಸಿರಬೇಕು. ಅಂಬೆಗಾಲಿಕ್ಕುತಲಿ ಬಂದ ಗೋವಿಂದನ ಹಿಂದೆ ಪುರಂದರರು ದಶಾವತಾರದ ವಿರಾಟ ರೂಪವನ್ನು ತೋರಿಸುತ್ತಾರೆ. ಕೊಳಲನೂದುತ ಬಂದ ಗೋಪಿಯ ಕಂದನ ಕಂಸ ಸಂಹಾರದ ಕಥೆಯೊಂದಿಗೆ ಅವನ ಶೃಂಗಾರದ ವರ್ಣನೆಯೂ ಜತೆಯಲ್ಲೆ ಸಾಗುತ್ತದೆ. ಪುಟ್ಟ ಕಂಬಳಿ ಕೊಳಲು ಕೋಲು ಹಿಡಿದ ರಂಗ ಹಳ್ಳಿಯ ಓಣಿಯ ಮಕ್ಕಳಂತೆ ಆಣ್ಣೆಕಲ್ಲು ಗೋಲಿ ಗಜಂಗ ಚಿಣ್ಣಿಕೋಲು ಚೆಂಡು ಬುಗುರಿ ಕಣ್ಣು ಮುಚ್ಚಾಲೆ ಆಟವಾಡುತ್ತಲೇ ಫಣಿಯ ಮೆಟ್ಟಿ ಬಾಲದ ಕೈಯಲಿ ಹಿಡಿದು ಕಾಲ ನಾಟ್ಯವನ್ನು ಆಡುತ್ತಾನೆ. ಭೌತಿಕ ಪಾತಳಿಯಿಂದ ಅತೀಂದ್ರಿಯದತ್ತ ಜಿಗಿಯುವ ಕ್ಷಣದಲ್ಲಿ ಭಕ್ತಿಯ ಬೆರಗು ಹೊಳೆದು ಹೋಗುತ್ತದೆ. ಭವದ ಬೀದಿಯಿಂದ ದಿವ್ಯಕ್ಕೆ ಏರುವ ಮಗು ದೇವರಾಗುವ ದೇವರು ಮಗುವಾಗುವ ವಿಸ್ಮಯವನ್ನು ಕಾಣುತ್ತೇವೆ.
ತಾಯಿ ಮಗುವಿನ ಮೃಣ್ಮಯ ಸಂಬಂಧ ಎಲ್ಲರ ಮನೆಯ ಮಾತೆಯರ ಪ್ರೇಮದ ಪ್ರತೀಕವೂ ಆಗುತ್ತದೆ. ಕೃಷ್ಣ ಹೊಟ್ಟೆಯ ಕೂಸಾಗಿ ಹುಟ್ಟು ಬರುತ್ತಾನೆ. ದೇವರನ್ನು ಹಡೆದ ಧನ್ಯತೆ ಉಂಟಾಗುವ ತಾಯಿಗೆ ಅವನು ಜಗದ ಸೃಷ್ಠಿಕರ್ತನೆಂಬ ತನ್ನಿಂದ ಜಗದೋದ್ಧಾರಕ ದೂರಾಗುವನೆಂಬ ಆತಂಕ ಕಾಡಿದೆ. ಆಡಹೋಗಲು ಬೇಡವೊ ರಂಗಯ್ಯ ಎಂದು ಬೇಡಿಕೊಳ್ಳುವ ತಾಯಿಗೆ ಭಕ್ತರು ವಿರಾಟ್ ಅವತಾರ ತೋರಿಸೆಂದು ಕಾಡುವರು. ತನ್ನ ಪುಟ್ಟ ಮಗುವಿಗೆ ಇವೆಲ್ಲ ಬೇಡ ಎನ್ನುವ ಪ್ರಕೃತಿ ಸಹಜ ಮಮತೆ ಅಡ್ಡಬಂದಿದೆ. ಸರ್ವವ್ಯಾಪಿಯಾದ ಅಪ್ರೇಮೇಯವಾದ ಭಗವಂತನನ್ನು ಆಡಿಸಿದ ಯಶೋದೆಯ ಮಾತೃತ್ವ ಎಲ್ಲ ಸ್ತ್ರೀಯರಿಗೂ ಸಾಧ್ಯವೆಂಬ ಸತ್ಯವನ್ನು ಪುರಂದರು ಸಾರುತ್ತಾರೆ. ಆಳದೆತಿಯ ಮೇಲೆ ಮಲಗದ ಶಿಶುವನ್ನು ತೊಟ್ಟಿಲಲ್ಲಿಟ್ಟು ತೂಗುತ್ತಾ ಜೋ ಜೋ ಹಾಡುವ ಮಹಾತಾಯಿಗೆ ಯಾರ ರತ್ನವೊ ನೀನಾರ ಮಾಣಿಕವೊ/ಸೇರಿತು ಎನಗೊಂದು ಚಿಂತಾಮಣಿಯೊಂದು/ಪೋರ ನಿನ್ನನ್ನು ಪಾಡಿ ತೂಗುವೆನಯ್ಯಾ ಎಂಬ ಅರಿವಿದೆ. ಬಾಲಕ ಕೃಷ್ಣ ಎಲ್ಲ ತಾಯಿಂದರ ಶಿಶುವಾಗಲು ಹಾಡು ಸಾಕು. ಹಾಡಿಗೆ ದೇವರು ವಶವಾದಾನು ದೇವರೂ ಮಗುವಾದಾನು ಎಂಬ ವಿವೇಚನೆ ಪುರಂದರರ ಶಬ್ಧ ಮತ್ತು ನಾದ ಶಕ್ತಿಯ ಮೇಲಿನ ನಂಬಿಕೆಯನ್ನು ತಿಳಿಸುತ್ತದೆ. ದೇವರು ಸ್ವಯಂಭುವಾದರೂ ಕೃಷ್ಣನು ಸೃಷ್ಠಿಕರ್ತ ಬ್ರಹ್ಮನ ತಂದೆಯಾದರೂ ಜಗದ ತಾಯಿಯ ಹೊಟ್ಟೆಯಲ್ಲಿ ಹುಟ್ಟಿಬರುವ ಮಗುವನ್ನಾಗಿ ಭಾವಿಸುವುದು ನಿಜವೆನಿಸುವದರಿಂದ ದಾಸರಿಗೆ ಮಾನವ ಜನ್ಮ ದೊಡ್ಡದು.
ತಾಯಿಯ ವಾತ್ಸಲ್ಯದ ಕಣ್ಣಿಗೆ ಪೂತನಿಯ ಕೊಂದ, ಕಾಳಿಂಗನನ್ನು ಮರ್ಧಿಸಿದ, ಕಿರುಬೆರಳಲ್ಲಿ ಬೆಟ್ಟವನೆತ್ತಿದ ಕೃಷ್ಣನ ಪರಕ್ರಮದ ಬದಲು ಅದರಿಂದ ಒದಗಿದ ನೋವಿನಿಂದಾಗಿ ಅಳುತ್ತಿರುವುದು ಕಾಣಿಸುತ್ತದೆ. ಅಸಾಮಾನ್ಯ ಸಾಹಸವನ್ನು ಸಾಮಾನ್ಯಗೊಳಿಸುತ್ತ ದೇವರನು ಮಣ್ಣಿನ ಮಗುವಾಗಿಸುವ ಮತ್ತು ಮಕ್ಕಳ ರೀತಿಯ ಮೂಲಕ ದೇವರನ್ನು ಜನರ ನಡುವೆ ನಿಲ್ಲಿಸುವ ಪರಿಯನ್ನು ಪುರಂದರದಾಸರ ಹಲವು ಕೀರ್ತನೆಗಳಲ್ಲಿ ನೋಡಬಹುದು. ಪುರದ ಜನರು ಯಶೋಧೆಗೆ ಎಂಥಾ ಪುಣ್ಯವೆ ಗೋಪಿ ಎಂಥಾ ಭಾಗ್ಯವೆ ನಿನ್ನ ಇಂಥಾ ಮಗನ ಕಾಣೆವೆ ಎಂದು ಕೊಂಡಾದಿದರೆ, ಅವಳು ಏನು ಮಾಡಲೊ ಮಗನೆ ಯಾಕೆ ಬೆಳಗಾಯಿತೋ ಏನು ಮಾಡಲೊ ರಂಗಯ್ಯ/ ಎಂದು ಚಿಂತಿಸುತ್ತಾಳೆ. ಆದರೆ ಮಂದಿರಗಳ ಸಂದುಗೊಂದಿನಲಿ ಗೋಸಬಾಲರ ವೃಂದದಲಿ ಸುಂದರಿಯರ ಹಿಂದು ಮುಂದಿನಲಿ ಯೋಗ ಯೋಗದಲಿ ಯಾಗ ಯಾಗದಲಿ, ಭೋಗ ಭೋಗದಲಿ, ರಾಗರಾಗದಲಿ, ಸರ್ವಾಂತರ್ಯಾಮಿಯಾದ ಕೃಷ್ಣನನ್ನು ಹದ್ದುಬಸ್ತಿನಲ್ಲಿಡುವುದು ಹೇಗೆ? ಪೋಗದಿರೆಲೊ ರಂಗ ಬಾಗಿಲಿಂದಾಚೆಗೆ/ ಭಾಗವತರು ಕಂಡ ರೆತ್ತಿಕೊಂಡಯ್ಯರೊ ಎಂದು ಹೆದರಿಸುತ್ತಾಳೆ. ಬಾಲಕೃಷ್ಣ ತೊದಲು ನುಡಿಯಲಿ ಗುಮ್ಮನ ಕರೆಯದಿರೆ ಅಮ್ಮ ನೀನು/ಸುಮ್ಮನೆ ಇದ್ದೇನು ಅಮ್ಮಿಯ ಬೇಡನು/ನುಮ್ಮುವಿಣ್ಣುತ್ತೇನೆ ಅಮ್ಮ ಅಳುವುದಿಲ್ಲ/ ಎಂದು ಹೇಳುತ್ತ ತಾಯಿಯ ಹೃದಯವನ್ನು ಗೆದ್ದುಬಿಡುತ್ತಾನೆ. ಹೀಗೆ ತುಂಟ ಮಗ ಮತ್ತು ಸಹನಶೀಲ ತಾಯಿಯ ಸಂಸಾರಿಕ ಸಂಭಾಷಣೆಯಲ್ಲಿ ಬಾಲ್ಯವೆ ಒಂದು ದೇವಲೋಕವಾಗಿ ಪರಿವರ್ತನೆಯಾಗಿ ಬಿಡುತ್ತದೆ. ಪುರಂದರದಾಸರ ತೊದಲು ನುಡಿಯ ಪ್ರಯೋಗ ಆಪ್ತವೆನಿಸುತ್ತದೆ.
ಪುರಂದರರು ಕೃಷ್ಣನನ್ನು ಅತ್ಯಂತ ಸಿರಿ ಸಂಭ್ರಮ ರೂಪದಲ್ಲಿ ಸಾಕ್ಷತ್ಕಾರ ಮಾಡಿಕೊಂಡಿದ್ದಾರೆ. ಯಾವ ಲೌಕಿಕ ಪ್ರಪಂಚದ ಸಂಪತ್ತನ್ನು ವೈರಾಗ್ಯದಲ್ಲಿ ದಾಸರು ತ್ಯಜಿಸಿದ್ದರೊ, ಅದನ್ನೇ ಕೃಷ್ಣ ಮೂರ್ತಿಯನ್ನು ಕಣ್ಣಮುಂದೆ ನಿಲ್ಲಿಸಲು ಬಳಸಿಕೊಳ್ಳಲಾಗಿದೆ. ಮಾಣಿಕ್ಯದ ಕಿರೀಟ ಕಸ್ತೂರಿ ತಿಲಕ ಹೊನ್ನುಂಗರ ಪೀತಾಂಬರ ಸಕಲಾಭರಣಗಳ ಬೆಡಗೂ ಬಿಂಕವನ್ನು ದೇವರಿಗೆ ಅರ್ಪಿಸಲಾಗಿದೆ. ಕೃಷ್ಣನ ದೇಹವನ್ನು ಶೃಂಗರಿಸಿದ ವಸ್ತ್ರಾಭರಣಗಳ ಸುಂದರ ಆಕರ್ಷಣೆ ಮೋಹವಾಗುವುದೇ ಇಲ್ಲ. ಮೈಮೇಲಿನ ದೃಗ್ಗೋಚರ ಸೌಂದರ್ಯನುಭೂತಿಯ ಮೂಲಕವೇ ಭಕ್ತಿಪರವಶತೆಯ ಪರಮಾನಂದ ಸಾದ್ಯ ಎಂಬುದು ಸೂಚಿತವಾಗಿದೆ. ದೇವರಿಗೆ ಕೊಟ್ಟ ಐಶ್ವರ್ಯ ತನ್ಮಯತೆಗೆ ಅಡ್ಡ ಬರುವುದಿಲ್ಲ. ಏಕೆಂದರೆ ಸಿರಿ ಶೃಂಗಾರ ಮೂರುತಿಗೆ ಅಂಟಿಕೊಳ್ಳದೆ ಅದು ತ್ಯಾಗಕ್ಕೆ ಮಾತ್ರ ತೆರೆದುಕೊಳ್ಳುತ್ತದೆ. ದಾಸರ ರೂಪಾಸಕ್ತಿ ಉಪಯಾಸಕ್ತಿ ಆಗಲಾರದು.
ದೇವರ ಶಕ್ತಿ ಭಕ್ತರು ಅವನನ್ನು ಕರೆಯುವ ಹೆಸರಿನಲ್ಲಡಗಿದೆ ಎಂದು ಪುರಂದರರು ನಂಬಿದ್ದಾರೆ. ಕೃಷ್ಣ ಭಕ್ತರು ಕೊಂಡಾಡಿ ಕರುಣಿಸಿದ ಅಸಂಖ್ಯೆ ನಾಮಗಳಿಂದ ಸೃಷ್ಠಿಯಾದ ಮಾಯೆ ದೇವರ ದೇಹವೇ ಶಬ್ದ, ಅದರ ನಾದಮಯ ಗಾನವೇ ಚೇತನ. ನಾಮಧರಿಸಿದ ದೇವರು ಅಮೂರ್ತವಾಗಿರಲಾರ. ಭಕ್ತರು ಹೆಣೆದ ಸಮಜಾಲದಲ್ಲಿ ಕೃಷ್ಣ ಪ್ರತ್ಯಕ್ಷನಾಗಲೇಬೇಕು. ದೇವರು ತನ್ನ ಹೆಸರಿಗೆ ಅಧೀನನಾದವನು ನೀನ್ಯಾಕೊ ನಿನ್ನ ಹಂಗ್ಯಾಕೋ ನಿನ್ನ ನಾಮದ ಬಲವೊಂದಿದ್ದರೆ ಸಾಕೋ ಎಂದು ಹರಿಯನ್ನು ನಿಂದಿಸುತ್ತ ದ್ರೌಪದಿ, ಅಜಾಮಿಳ, ಪ್ರಹ್ಲಾದ, ಧ್ರವರನ್ನು ಕಾಪಾಡಿದ್ದು ನಾಮಸ್ಮರಣೆ ಎಂದು ದೃಷ್ಟಾಂತ ನೀಡುತ್ತಾರೆ. ಸಂತೆಯ ಸರಕಿನ ಪರಿಭಾಷೆಯಲ್ಲಿ ಕೃಷ್ಣ ನಾಮವನ್ನು ಕಲ್ಲುಸಕ್ಕರೆಗೆ ಹೋಲಿಸಿ ಅದರ ಸವಿಯನ್ನು ಕೊಂಡಾಡಿದ ಪರಿ ಅಪೂರ್ವವಾಗಿದೆ. ಲೌಕಿಕ ಪ್ರತಿಮೆಗಳ ಮೂಲಕ ದೌವಿಕ ವ್ಯಾಪಾರವನ್ನು ಅದ್ಭುತವಾಗಿ ಚಿತ್ರಿಸಲಾಗಿದೆ. ಸವಿಯಾದ ಗೋದಿ ಪಾಯಸದ ಅಡವಿಗೆ ತಯಾರಿಸಿ ಚಪ್ಪರಿಸುವಂತೆ ರಾಮನಾಮವನ್ನು ವರ್ಣಿಸಿದ ವಿಧಾನ ಅಸಾಮಾನ್ಯ ಕಲ್ಪನೆಗೆ ಸಾಕ್ಷಿಯಾಗಿದೆ. ಈ ಜಗತ್ತಿನ ಬಣ್ಣ ಬೆಳಕು ದನಿ ರುಚಿಯ ಸಾರಸಂಗ್ರಹವಾದ ನಶ್ವರ ಶರೀರದ ಮೂಲಕವೇ ಮುಕ್ತಿ ಮಾರ್ಗ ಸಾಗುವುದನ್ನು ಚಿತ್ರಿಸುವ ಪುರಂದರರ ಕಾವ್ಯ ಪ್ರಜ್ಞೆ ವಿಶಿಷ್ಟವಾಗಿದೆ.
ಪುರಂದರರಿಗೆ ಪರಮಾತ್ಮ ಈ ಕ್ಷಣ ಈ ಜನ್ಮದ ಜತೆಗೊಡಿ ನಡೆಯುವ ಗೆಳೆಯ ಸಮಾನ ಒಡನಾಡಿ ಎನಗೂ ಆಣೆರಂಗ ನಿನಗೊ ಆಣೆ/ಎನಗು ನಿನಗೂ ಇಬ್ಬರಿಗೂ ಭಕ್ತರಾಣೆ/ ಎಂದು ವಾದಿಸುತ್ತಾರೆ. ಇಲ್ಲಿ ಭಕ್ತನಿಗೆ ದೇವರಲ್ಲಿ ಜಗಳವಾಡುವಷ್ಟು ಸಲಿಗೆ ಸಾಧ್ಯವಾಗಿದೆ. ತಮ್ಮ ತಮ್ಮ ಕರ್ತವ್ಯದ ನಿಯಮಗಳನ್ನು ಪಾಲಿಸಬೇಕಾದ ಕಟ್ಟುಪಾಡಿಗೆ ಇಬ್ಬರೂ ಒಳಗಾಗಿದ್ದಾರೆ. ಮನುಷ್ಯನಂತೆ ದೇವರು ಸತ್ಯಶೀಲನೂ ಪ್ರಾಮಾಣಿಕನೂ ನಿಷ್ಠಾವಂತನೂ ಆಗಿರಬೇಕೆಂದು ಕೀರ್ತನೆಯ ಸಾಲುಗಳು ಆಗ್ರಹಿಸುತ್ತವೆ. ಇಂಥಾದ್ದೊಂದು ಸಾಪೇಕ್ಷ ಬಂಧನದಿಂದ ಭಕ್ತ ಪರಮಾತ್ಮನೊಂದಿಗೆ ಸದಾ ಇರಬಲ್ಲ.
ಪುರಂದರರು ಚಿತ್ರಿಸುವ ವಾತ್ಸಲ್ಯಾಸಕ್ತಿ ಧ್ವಂದ್ವದಿಂದ ಕೂಡಿದೆ. ದೇವರು ತನ್ನ ತಂದೆ ತಾಯಿಯಂತೆಯೂ ನಾನು ದೇವರ ತಂದೆ ತಾಯಿಯಂತಲೂ ಕಲ್ಪಿಸಿಕೊಳ್ಳಲು ಸಾಧ್ಯವಾಗಿದೆ. ಮಾನವ ಶಿಶುವಾಗಿ ಜನಿಸಿ ದೈವತ್ವಕ್ಕೆ ಏರುವುದು ಒಂಡೆಡೆಯಾದರೆ ದೇವರಾಗಿ ಅವತರಿಸಿ ಮನುಷ್ಯನಾಗಿ ಜೀವಿಸುವುದು ಮತ್ತೊಂದೆಡೆ ಗೋಚರಿಸುತ್ತದೆ. ಈ ಮಣ್ಣಿಗೆ ಈ ಎರಡೂ ರೀತಿಯ ಚಲನೆ ಸಾಧ್ಯವಾಗಿದೆ ಎಂದಪ್ಪಿಕೊಂಡು ರಂಗಯ್ಯನ ಎಂದೆನ್ನುವ ದಾಸರು ತಂದೆತಾಯಿಯೂ ನೀನೆ ಬಂದುಬಳಗವು ನೀನೆ ಎಂದು ಹಾಡಬಲ್ಲರು. ಭಕ್ತಿಯ ಭವ್ಯ ದರ್ಶನಕ್ಕಾಗಿಯೆ ಲೌಕಿಕ ಆರೋಹನಾ ಮತ್ತು ದೈವಿಕ ಅವರೋಹಣದ ನಾಟಕ ಜಗತ್ತಿನಲ್ಲಿ ನಿರಂತರ ನಡೆಯುತ್ತಿರುತ್ತದೆ ಎನ್ನುವುದು ಪುರಂದರ ಗ್ರಹಿಕೆ.
ತಾನು ಸತಿ. ಪರಮಾತ್ಮ ಪತಿ ಎಂಬ ಕಾಂತಾಸಕ್ತಿಯ ಕೀರ್ತನೆಗಳಲ್ಲಿ ಪುರಂದರರು ತೋರಿಸುವ ಕೃಷ್ಣನ ಮೋಹಕ ರೂಪವೇ ಬೇರೆ. ಇಲ್ಲಿ ವ್ಯಕ್ತವಾದ ಸೇವೆ ಪತಿಯ ಭಾವ ಸಂಸಾರದಂಟಿಗೆ ಸಿಲುಕಿಕೊಳ್ಳುವಂಥಾದ್ದಲ್ಲ. ಭೋಗದಲ್ಲಿ ಮುಳುಗಿದವರ ಮನೆಯಿಂದ ಬಿಡುಗಡೆಗೊಳಿಸಿ ಮುಕ್ತಿಯ ಕೃಪೆ ದಯಪಾಲಿಸುವ ಯಾಚನೆ ಅದು ಅತ್ತಿಗೆ ಬತ್ತಿ ಹೊಸೆವಾಗ, ಅತ್ತೆ ಪುರಾಣದಲ್ಲಿ ಮುಳುಗಿದಾಗ, ಮಾವ ಅವಿಶ್ವಾಸಿಯಾದಾಗ, ಗಂಡ ಉದಾಸಿಯಾದಾಗ, ರಂಗನನ್ನು ಗರತಿ ಕರೆಯುತ್ತಾಳೆ. ತನ್ನ ಶಾಶ್ವತ ಮನೆಯ ಸಾವಿಲ್ಲದ ಗಂಡನನ್ನು ಸೇರಲ್ಲ. ಸದ್ದು ಮಾಡಲು ಬೇಡವೊ ನಿನ್ನ ಕಾಲಿಗೆ ಬಿದ್ದು ಬೇಡಿಕೊಂಬೆ. ನಿದ್ದೆಗೆಯ್ಯುವರೆಲ್ಲ ಎದ್ದರೆ ನೀನು ಬಂದಿದ್ದು ಕಂಡನೆಂಬದೋ ರಂಗಾ ಎಂದು ಪ್ರೇಯಸಿ ಗುಟ್ಟಾಗಿ ಪಿಸುದನಿಯಲ್ಲಿ ಬೇಡಿಕೊಳ್ಳುತ್ತಾಳೆ.
ವಿರಹ ಮನುಷ್ಯನ ಪ್ರೇಮವನ್ನು ಆರ್ದ್ರವಾಗಿಸಿದ ಶೃಂಗರಿಸಿದ ಭಾವ ಮಾತ್ರವಾಗಿರದೆ ದೇವರನ್ನು ನಿರಂಕಾರವಾಗಿ, ಉತ್ಕಟವಾಗಿ ಕಾಯುವ ಯಾತನೆಯನ್ನು ಅನುಭವಿಸುವ ದೈನಿಕ ಹಸಿವಿನ ಅನಂತ ತಳಮಳವೂ ಹೌದು. ಪರಮಾತ್ಮನ ಧ್ಯಾನದಲ್ಲಿರುವ ಭಕ್ತನಿಗೆ ಅವನನ್ನು ಕ್ಷಣಮಾತ್ರವೂ ಅಗಲಿರಲಾರದ ವಿರಹ ಅಭಾವ ಕಾಡುತ್ತಲಿರುತ್ತದೆ. ಈ ದೈನಿಕ ಉದ್ರೇಕದಲ್ಲಿ ಪರಮಾತ್ಮನನ್ನು ಒಲಿಸಿಕೊಳ್ಳಲು ಪರವಶತೆಯಿಂದ ಭಕ್ತ ಕುಣಿಯುತ್ತಾನೆ. ಯಾಕೆ ಕಡೆಗಣ್ಣಿಂದ ನೋಡುವ ಕೃಷ್ಣ ಕರುಣಾಕರನಲ್ಲವೇ ಎಂದು ಆರ್ತನಾದ ಪ್ರತೀಕ್ಷಿಸುತ್ತಾನೆ. ತಾಳಮೇಳಗಳಿದ್ದು ಪ್ರೇಮವಿಲ್ಲದ ಗಾನ ಎಂದು ಪರಿಪರಿಯಾಗಿ ಕೇಳುತ್ತಾನೆ. ಲೌಕಿಕ ವಿಷಯಗಳಲ್ಲಿ ಸಹಜವಾಗಿ ಜರಗುವ ತನ್ಮಯತೆ ಪರಮಾತ್ಮನ ಆರಾಧನೆಯಲ್ಲಿ ಸಾಧ್ಯವಾದರೆ ದೇವರ ದರ್ಶನ ಖಂಡಿತವೆಂಬ ನಂಬಿಕೆ ದಾಸರದ್ದು.
ಪುರಂದರರು ಪರಮಾತ್ಮನನ್ನು ಒಡೆಯನೆಂದು ಒಪ್ಪಿ ತಾನು ಆತನ ದಾಸನೆಂದು ಸರ್ವಸ್ವವನ್ನು ಅರ್ಪಿಸಿಕೊಂಡಿದ್ದಾರೆ. ದಾಸನ್ನ ಮಾಡಿಕೋ ಮಧುಕರ ವೃತ್ತಿಯಲ್ಲಿ ಸಂಚರಿಸುತ್ತ, ಭಿಕ್ಷೆತಂದವರ ಮನೆಯವರ ಬಾಗಿಲು ಮೇಲೆ ಕೃಷ್ಣನನ್ನು ಕಡೆದು ನಿಲ್ಲಿಸಿದ ಪುರಂದರರು, ಸ್ವತಃ ದಾಸರು ತನ್ನ ಕರುಣೆಯ ಕವಚದಿಂದ ಭಕ್ತರನ್ನು ಪೊರೆವ ಕೃಷ್ಣನೂ ದಾಸನೇ. ದೇವರು ಭಕ್ತನ ವೇಷಧರಿಸುವ ಭಕ್ತ. ದೇವರ ಆವೇಶ ಪಡೆಯುವ ನಾಟಕೀಯತೆ ಪುರಂದರರ ಕೀರ್ತನೆಗಳಲ್ಲಿ ಮತ್ತೆ ಮತ್ತೆ ಸಂಭವಿಸುತ್ತದೆ. ಊರಿಗೆ ಬಂದ ದಾಸಯ್ಯನನ್ನು, ಕೇರಿಗೆ ಬಂದವನನ್ನು ಸದನಕ್ಕೆ ಮಣಿಸರವನ್ನು ಕೊಟ್ಟು ಕರೆಯುವಲ್ಲಿ ಇಹಪರದ ನಡುವೆ ಒಂದು ಸೇತುವೆ ನಿರ್ಮಾಣವಾಗಿ ಬಿಡುತ್ತದೆ.
ಆತ್ಮನಿವೇದನಾಸಕ್ತಿಯ ಕೀರ್ತನೆಯಲ್ಲಿ ಪುರಂದರರು ಚತುರೋಕ್ತಿಯ ತರ್ಕವನ್ನು ಮಂಡಿಸುತ್ತಾರೆ. ನಾನ್ಯಾಕೆ ಬಡವನು ನಾನ್ಯಾಕೆ ಪರದೇಶಿ/ಶ್ರೀನಿಧಿ ಹರಿ ಎನಗೆ ನೀನಿರುವ ತನಕ/ಎಂದು ಹಾಡುತ್ತ ಜಗದೊಡೆಯ ಸಿರಿಹರಿಯನ್ನು ತನ್ನ ಹೃದಯ ಮಂದಿರದೊಳಗೆ ತುಂಬಿಕೊಳ್ಳುವ ಭಕ್ತ ದರಿದ್ರನಾಗುವುದು ಹೇಗೆ ಸಾಧ್ಯ? ಭೌತಿಕ ಸಂಪತ್ತನ್ನು ತೊರೆದು ಭಕ್ತಿಪೂರ್ವಕವಾಗಿ ತನ್ನನ್ನು ದೇವರಿಗೆ ಸಂಪೂರ್ಣ ಅರ್ಪಿಸಿಕೊಂಡ ಭಕ್ತ ಪರಮಾತ್ಮನ ಪ್ರೇಮ ಪ್ರಕಾಶಮಾನನಲ್ಲವೆ? ಎಂಬ ಪ್ರಶ್ನೆಗಳು ಚತುರ ತರ್ಕಗಳನ್ನು ಮೀರಿ ಗಾಢ ಭಕ್ತಿಗೆ ಸಂಕ ಹಾಡುತ್ತವೆ. ಭಗವಂತನ ಗುಣ ಕೀರ್ತನೆ ಮತ್ತು ಪೂಜಾಸಕ್ತಿಯ ಪದ್ಯಗಳೂ ಇವೆ.
ಹರಿಯ ಮಾಯಾಸ್ತ್ರೀ ರೂಪದ ಮೋನಿಯ ನಿಂದಾಸ್ತುತಿಯನ್ನು ಪುರಂದರರ ಕೀರ್ತನೆಯಲ್ಲಿ ಕಾಣಬಹುದು. ಸಮುದ್ರ ಮಂಥನದ ಕಾಲಕ್ಕೆ ಅಮೃತವನ್ನು ಹಂಚುವಾಗ ಭಸ್ಮಾಸುರನಿಂದ ಶಿವನನ್ನು ರಕ್ಷಿಸುವಾಗ ಮದುವೆಯಾಗುವ ಮುನ್ನ ಬ್ರಾಹ್ಮಣನನ್ನು ಹೆತ್ತ ಹರಿಯ ಮೋಹಿಸಿ ಅವತಾರವನ್ನು ವ್ಯಂಗ್ಯಭಾವದಲ್ಲಿ ಚಿತ್ರಿಸಲಾಗಿದೆ.
ಹರಿಯ ಪತ್ನಿ ಅಂಬುಜಾಕ್ಷಿಗೆ ಅವಳ ನಿಜವಾದ ತಮ್ಮ ತಮ್ಮ ಕಲ್ಪನೆಗನುಗುಣವಾಗಿ ಭಿನ್ನ ಭಿನ್ನ ದೇಶಕಾಲದಲ್ಲಿ ವಿಧಿವಿಧಿವಾಗಿ ನಾಮರೂಪಗಳನ್ನು ಬಣ್ಣಿಸಿಕೊಂಡಿದ್ದಾರೆ. ಮಹಾಲಕುಮಿಯೆ ನೀನು ವಧುವಾದೇ? ಎಂದು ಪ್ರಶ್ನಿಸಿ ಪೇಚಿಗೆ ಸಿಲುಕಿಸಿದ್ದಾರೆ. ನೀನು ವಧುವಾದದ್ದು ಶರಧಿ ಬಂಧನ ರಾಮಚಂದ್ರ ಮೂರುತಿಗೋ, ಸಿರಿಯನಂತ ಪದ್ಮನಾಭನಿಗೋ, ಎರಡು ಹೊಳೆಯ ರಂಗಪಟ್ಟಣ ವಾಸಗೋ, ಬೇಲೂರು ಚನ್ನಿಗರಾಯನಿಗೋ, ಕೆಳದಿ ಕೃಷ್ಣರಾಯನಿಗೊ, ಬದರಿ ನಾರಾಯಣಗೋ ಇತ್ಯಾದಿ ಒಂದೊಂದು ಹೆಸರಿಗೊ ಪ್ರತ್ಯೇಕ ಕಥೆ. ಭಕ್ತರು ಹರಿಯನ್ನು ಅಗಣಿತ ರೂಪ ಚಮತ್ಕಾರಗಳಲ್ಲಿ ಕಂಡು ಲಕ್ಷ್ಮೀಯನ್ನು ನೀಡಿಸುತ್ತಿದ್ದಾರೆ.
ಲೌಕಿಕ ಪರಿಭಷೆಯಲ್ಲಿ ಪರಮಾತ್ಮನನ್ನು ತರಾಟೆ ತೆಗೆದುಕೊಳ್ಳಲು ಪುರಂದರರು ಹಿಂಜರಿಯಲಿಲ್ಲ. ಹರಿ ಎಂಬ ಹೆಸರು ಬಿಟ್ಟು ಸ್ವಂತದ್ದೆಂಬುದು ದೇವರಿಗೇನಿದೆ ಎಂದು ಚರಿತ್ರೆಯನ್ನು ಕೆದಕುತ್ತ ವಿಡಂಬಿಸುವ ರೀತಿ ಸುಸಂಗತವಾಗಿದೆ. ದೇವರಿಗೆ ದೇಶಕೋಶಗೊಳದ್ದಿದ್ದರೆ ಕ್ಷೀರ ರಾಶಿಯೊಳಗೆ ಮನೆ ಕಟ್ಟುವ ಅಗತ್ಯವಿರುತ್ತಿರಲಿಲ್ಲ. ಹಾಸಿಗೆಯಿದ್ದಿದ್ದರೆ ಶೇಷನ ಬೆನ್ನಮೇಲೇಕೆ ಮಲಗಬೇಕಿತ್ತು? ಬುದ್ಧಿ ಹೇಳುವ ತಂದೆಯಾದ್ದಿದ್ದರೆ ಜೋರಾಗುತ್ತಿರಲಿಲ್ಲ. ಸ್ವಂತ ವಾಹನವಿದ್ದಿದ್ದರೆ ಗರುಡನ ಮೇಲೆ ಸವಾರಿ ಮಾಡುತ್ತಿರಲಿಲ್ಲ. ಮಡದಿಯಿದ್ದಿದ್ದರೆ ಅಡವಿ ಹುಡುಗಿಯರ ಸಂಗ ಮಾಡುತ್ತಿರಲಿಲ್ಲ. ಸಿರಿಯಿದ್ದಿದ್ದರೆ ಬಲಿಯ ಬಾಗಿಲ ಕಾಯ್ದು ಧರೆಯ ದಾನಕ್ಕೆ ಕೈ ಒಡ್ಡುತ್ತಿರಲಿಲ್ಲ. ದೊರೆಯಾಗುವದಿದ್ದರೆ ಅರ್ಜುನನ ಸಾರಥಿಯಾಗುತ್ತಿರಲಿಲ್ಲ. ಹೀಗೆ ನಿಂದಿಸುತ್ತ ಸಾಗಿ ತುದಿಯಲ್ಲಿ ಪರದೈವವೆಂದು ಸಾಭೀತು ಮಾಡುವ ಜಾಣತನ ಜರುಗುತ್ತದೆ.
ಅನೇಕ ವಿಷಯಗಳಲ್ಲಿ ಪರಮಾತ್ಮನಿಗಿಂತ ಭಕ್ತನೇ ಭಾಗ್ಯವಂತನೆಂದು ಪುರಂದರರು ವಾದಿಸುತ್ತಾರೆ. ನಿನ್ನಂಥ ದೇವರು ತಂದೆ ದೊರೆ ತಾಯಿ ದಾಸನಾದ ತನಗುಂಟು ಆದರೆ ನಿನಗಿಲ್ಲ. ಆದ್ದರಿಂದ ನೀನು ಪರದೇಶೀ. ನಾನು ಸ್ವದೇಶಿ. ಹೀಗಿದ್ದೂ ವಿರೋಧಾಭಾಸದ ಇನ್ನೊಂದು ನೆಲೆಯಲ್ಲಿ ಹರಿ ಮೆಚ್ಚುವಂತೆ ಪೂಜಿಸುವುದು ಸುಲಭವಲ್ಲ ಎಂಬ ಪ್ರತಿವಾದವಿದೆ. ಕೋಟೆ ನಾಮಗಳಲ್ಲಿ ಯಾವುದನ್ನು ಹೇಗೆ ಹೇಳುವುದು ಪಾದತೊಳೆಯಲು ಹೋದರೆ ಪಾವನ ಗಂಗೆ ಪಾದದಲ್ಲಿ ಉದ್ಭವಿಸಿದ್ದಾಳೆ. ಅರ್ಪಿಸೋಣವೆಂದರೆ ಹೊಕ್ಕಳಿಂದ ಹಣ ಹುಟ್ಟಿದೆ. ದೀಪಬೆಳಗಲು ದೇವರ ಕಣ್ಣುಗಳಲ್ಲಿ ಸಪ್ತದ್ವೀಪಗಳನ್ನು ಬೆಳಗುವ ಪ್ರಕಾಶವಿದೆ. ಕಾಣಿಕೆ ನೀಡೋಣವೆಂದರೆ ಸಿರಿರಾಣಿ ಪಕ್ಕದಲ್ಲಿದ್ದಾಳೆ. ಒಬ್ಬರು ಮತ್ತೊಬ್ಬರನ್ನು ಗೆಲ್ಲುವ ಶರಣಾಗುವ ಆಟ ಚೆಲುವಾಗಿದೆ. ಸಾಧು ಸಜ್ಜನರಿಗೆ ಕರಿರಾಜ ಕರೆದಾಗ ತ್ವರಿತವಾಗಿ ಹತ್ತಿರದಿಂದ ಬಂದ ನಲ್ಲವೆ? ಪ್ರಹ್ಲಾದನನ್ನು ರಕ್ಷಿಸಲು ತಕ್ಷಣ ಕಂಬದಿಂದ ಬರಲಿಲ್ಲವೇ? ಭಕ್ತರನ್ನು ಪೊರೆಯಲು ದೇವರು ಸದಾ ಹತ್ತಿರದಲ್ಲಿರುತ್ತಾನೆಂದು ಸಾಧಿಸುವ ವಿದ್ಯಾ ಬೆರಗು ಹುಟ್ಟಿಸುವಂತಿದೆ.
ಸಂಕಟ ಕಾಲದಲ್ಲಿ ಸಾವಿನ ಸನಿಹದಲ್ಲಿರುವಾಗ ಮನುಜನ ಜತೆಗಿರುವವನು ದೇವರ ಮಾತ್ರವೆಂದು ದಾಸರು ನಂಬಿದ್ದಾರೆ. ಬಂಧುಬಾಂಧವರು ಅಸಹಾಯಕರಾಗುತ್ತಾರೆ. ಹಲವು ವರ್ಷಗಳಿಂದ ದೇಹದ ಜತೆಗೆ ಸ್ನೇಹದಿಂದಿದ್ದ ಜೀವವೂ ಒಂದು ದಿನ ಇದ್ದಕ್ಕಿದ್ದಂತೆ ಹೇಳದೆ ಹೊರಟು ಹೋಗುತ್ತದೆ. ಕೃಷ್ಣನ ಕೃಪೆಯಿಲ್ಲದ ಲೋಕದಲ್ಲಿ ಮನುಷ್ಯನ ಪಾಡು ಏನಾದೀತು? ಗೋಡೆಗೆ ಬರೆದ ಹುಲಿಯ ಚಿತ್ರ ಗರ್ಜಿಸುತ್ತ ತಿನ್ನಲು ಬರಬಹುದು. ಕಲಸಿಟ್ಟ ಅವಲಕ್ಕಿಯನ್ನು ಕಲ್ಲು ಪರಾಟೆ ನುಂಗಿ ಬಿಡಬಹುದು. ಕತ್ತತಿಯು ಕರಡಿಯಾಗಿ ಕಚ್ಚಲು ಬರಬಹುದು. ಕಣ್ಣಿನೊಳಗಿನ ಬೊಂಬೆಗಳು ಕಚ್ಚಡಬಹುದು. ಪುರಂದರ ಕೃಷ್ಣ ತಿಳಿಗನ್ನಡದ ಕಣ್ಮಣಿ. ಸಂಗೀತ ಮಯಿ ಸಮುದಾಯದ ಸಮಾನತೆಯ ಹರಿಕಾರ. ಪುರಾಣದಿಂದ ಅವಸರಗಳಿಂದ ಕರೆತಂದು ಮನೆಮನೆಯ ಮಗುವಾಗಿ ನಿಲ್ಲಿಸಿದ ಪುರಂದರರು ದಾಸರಲ್ಲಿ ಅಗ್ರಗಣ್ಯರು.
ಪುರಂದರ ಸಾಹಿತ್ಯ ಅಧ್ಯಯನ: ೯. ವೈರಾಗ್ಯ ಮತ್ತು ಜೀವನ ಪ್ರೀತಿ
ಬಹುತೇಕ ಭಾರತೀಯ ಧರ್ಮ ಮತ್ತು ಸಾಹಿತ್ಯಗಳ ಮೂಲ ದ್ರವ್ಯ ಭಗವಂತ, ಭಕ್ತಿ, ಹಾಗೂ ಬದುಕು. ಶಿವಶರಣರ ವಚನ ಸಾಹಿತ್ಯ, ದಾಸರ ಹರಿದಾಸ ಸಾಹಿತ್ಯಗಳ ಮೂಲ ಸೆಲೆ ‘ಭಕ್ತಿ‘ಯಾದರೂ, ಆ ಭಕ್ತಿಯನ್ನು ಸಮಾಜ ಮುಖಿಯಾಗಿಸಿಕೊಂಡ ಶ್ರೇಯಸ್ಸು ಅವರದು. ಭಕ್ತಿಗೆ ತನ್ನದೇ ಆದ ಇತಿಹಾಸವಿದೆ. ಭಕ್ತಿ ಸಾಗರಕ್ಕೆ ನಾನಾ ಧರ್ಮ, ಮತ, ಸಿದ್ಧಾಂತ, ಪಂಥಗಳ ಹೊಳೆ-ಹಳ್ಳಗಳ ಪ್ರವಾಹಗಳು ಸೇರಿಕೊಂಡಿವೆ. ಋಗ್ವೇದದಲ್ಲಿ ಹಲವು ದೇವತೆಗಳ ವಿವರಗಳಿದ್ದರೂ, “ಇಂದ್ರಂ ಮಿತ್ರ ವರುಣಮಗ್ನಿ….. ಏಕಂ ಸದ್ವಿಪ್ರಾ ಬಹುಧಾ ವದಂತಿ” (ಋಗ್ವೇದ ೧-೧೯೪-೪೬) ಎಂಬ ಶ್ಲೋಕವು ಭಗವಂತ ನಾನಾ ಶಕ್ತಿಗಳ ರೂಪದಲ್ಲಿದ್ದರೂ ಇರುವ ಶಕ್ತಿಯು ಒಂದೇ ಎಂಬ ಸತ್ಯವನ್ನು ಸ್ಪಷ್ಟಪಡಿಸುವುದು ಆ ಕಾಲದ ವೈಚಾರಿಕ, ದೂರದೃಷ್ಟಿಯ ಸಂಕೇತ. ‘ಅನೇಕತೆಯಲ್ಲಿ ಏಕತೆ’ ಭಕ್ತಿಯ ಪ್ರಮುಖ ಸತ್ವ, ತತ್ವ.
ವಚನಕಾರರು ಸಾಮಾಜಿಕ ನೆಲೆಗಟ್ಟಿನಲ್ಲಿ ‘ಭಕ್ತಿ’ ಯನ್ನು ಚಳುವಳಿಯ ರೂಪಕ್ಕೆ ತಂದರೆ, ದಾಸರು ವ್ಯಕ್ತಿಯ ವೈಯಕ್ತಿಕ, ಮಾನಸಿಕ ಪರಿವರ್ತನೆಯ ಮುಖಾಂತರ ಉತ್ತಮ ಮೌಲ್ಯಗಳ ಪುನರುಜ್ಜೀವನಕ್ಕೆ ಪ್ರಯತ್ನಿಸಿದರು. ಪ್ರಕೃತಿಯಲ್ಲಿರುವ ಯಾವುದೇ ವಸ್ತು ಸಾಮಾನ್ಯ, ‘ಅಸಾಮಾನ್ಯ’ ಎಂಬ ಎರಡು ಗುಣಗಳನ್ನು ಹೊಂದಿರುತ್ತದೆ. ಸಾಮಾನ್ಯಗುಣ ಬಹಿರಂಗವಾಗಿದ್ದರೆ ಅಸಾಮಾನ್ಯ (ವಿಶೇಷ) ಗುಣವು ಆಂತರಿಕವಾಗಿರುವುದು. ಈ ಅಸಾಮಾನ್ಯ ಅಥವಾ ವಿಶೇಷ ಗುಣವನ್ನು ಜಾಗೃತಗೊಳಿಸುವುದೇ ಹರಿದಾಸರ ಭಕ್ತಿಯ ಪ್ರಮುಖ ಗುರಿಯಾಗಿತ್ತು. ಮಾನವ ‘ಸಮಾಜಜೀವಿ’. ಸಮಾಜದಲ್ಲಿದ್ದುಕೋಂಡೇ ಶ್ರೇಷ್ಠತೆಯ ಸಾಧನೆಯ ಗೆಲುವನ್ನು ಸೂಸುವ ಸಾಧನೆಯೇ ದಾಸರ ಭಕ್ತಿಯ ಒಳ ಆಶಯವಾಗಿತ್ತು.
ಹರಿದಾಸರದು ಭಾಗವತ ಪಂಥ. ಇಲ್ಲಿ ಧರ್ಮ, ಜಾತಿ, ಮತ, ಪಂಥ, ಪಂಗಡ, ಸಿದ್ಧಾಂತ, ಹೆಣ್ಣು, ಗಂಡು, ಶ್ರೇಷ್ಠ, ಕನಿಷ್ಠ, ಬಡವ, ಬಲ್ಲಿದ, ಇವೆಲ್ಲವುಗಳಿಗಿಂತ ಮೀರಿದ್ದು, ಕೇವಲ ಭಗವಂತ ಮತ್ತು ಭಕ್ತಿಯ ಮೇಲಿರುವ ವಿಶ್ವಾಸ ಮಾತ್ರ. ಈ ಕಾರಣಕ್ಕಾಗಿಯೇ ಭಕ್ತಿ ಪಂಥ ಸಾರ್ವಕಾಲಿಕ, ಸಾರ್ವತ್ರಿಕವಾದದ್ದು, ಧಾರ್ಮಿಕ, ಮತ, ಸಿದ್ಧಾಂತ, ಪ್ರಚಾರಕ್ಕಾಗಿ, ಇಲ್ಲವೆ ತಮ್ಮ ಆತ್ಮಾನಂದಕ್ಕಾಗಿ ಭಕ್ತಿಯನ್ನು ರೂಢಿಸಿಕೊಂಡು, ಸೃಷ್ಟಿಗೊಂಡ ಸಾಹಿತ್ಯ ಎನ್ನುವ ಕಾರಣವನ್ನು ಆಲೋಚನಾ ದೃಷ್ಟಿಯನ್ನಿಟ್ಟುಕೊಂಡು ದಾಸ ಸಾಹಿತ್ಯಕ್ಕೂ, ಸಮಾಜ ಹಾಗು ಬದುಕಿಗೂ ಯಾವ ಸಂಬಂಧವೂ ಇಲ್ಲ ಎಂದು ಕೈ ಜೊಡಿಸಿಕೊಳ್ಳುವುದು ಸಾಹಿತ್ಯ ವಿಮರ್ಶೆಯ ಯೋಗ್ಯ ದೃಷ್ಟಿಯಲ್ಲ. ಈ ಸಂದರ್ಭದಲ್ಲಿ ಖ್ಯಾತ ವಿಮರ್ಶಕ ಡಾ. ಕುರ್ತಕೋಟಿಯವರ ಮಾತನ್ನು ನೆನಪಿಸಿಕೊಳ್ಳಬಹುದಾದರೆ, “ಸಾಹಿತ್ಯ ಎಷ್ಟೇ ಸ್ವಾಂತ ಸುಖಾಯ ಎಂದು ಹೇಳಿಕೊಂಡರೂ ಅದಕ್ಕೆ ಸಾಮಾಜಿಕ ಜವಾಬ್ದಾರಿ ಇದ್ದೆ ಇರುತ್ತದೆ”. “ಸಾಹಿತ್ಯ ಆಯಾಕಾಲದ ಮಹತ್ವದ ಘಟನೆ ಮತ್ತು ಅನುಭಗಳ ದಾಖಲೆ” (ಎಸ್.ಶಿವಾನಂದ) ಎನ್ನುವ ಹಿನ್ನಲೆಯಲ್ಲಿ ಅಧ್ಯಯನಕ್ಕೆ ತೊಡಗಿದಾಗ ಆಯಾ ಸಾಹಿತ್ಯದ ವಿಶಿಷ್ಟ ಯೋಚನಾ ಕ್ರಮಗಳು ನಮ್ಮನ್ನು ಮುಟ್ಟಲು ಸಾಧ್ಯವಿದೆ. ಬರಗೂರು ರಾಮಚಂದ್ರಪ್ಪನವರ ಪ್ರಕಾರ “ಕೇವಲ ಕಮಿಟೆಡ್ ಬರವಣಿಗೆಯಿಂದ ಕ್ರಾಂತಿಯಾಗುವುದು ಎಂದು ಯಾರೂ ಭಾವಿಸಬೇಕಾಗಿಲ್ಲ. ಇಂಡಿಯಾ ದೇಶದಲ್ಲಿ ಸಾಹಿತ್ಯದ ಮಿತಿಗಳು ನಮಗೆ ಗೊತ್ತಿವೆ. ಸಾಮಾಜಿಕ ಕಳಕಳಿಯ ಹಿನ್ನಲೆಯಲ್ಲಿ ಈ ಬದ್ಧತೆ ಅಗತ್ಯ” ಎಂಬ ಮಾತು ಗಮನಾರ್ಹ. ಇಲ್ಲಿ ಬದ್ಧತೆ ಚಳುವಳಿಗಿಂತಲೂ ಮುಖ್ಯವಾದದ್ದು ವಿಚಾರ ಮತ್ತು ಆಚಾರಗಳ ನಡುವಿನ ಸಮನ್ವಯತೆ. ದಾಸರು ಈ ಬದ್ಧತೆಯನ್ನು ಕಾರ್ಯರೂಪಕ್ಕೆ ತಂದರು. ಹೆಣ್ಣು, ಹೊನ್ನು, ಮಣ್ಣು, ಆಕಾರ-ಬದುಕು ಇವೆಲ್ಲ ಅಶಾಶ್ವತ ಎಂದು ಹೇಳುವುದಕ್ಕೂ ಮುನ್ನ ತಾವೇ ಅವುಗಳನ್ನು ಧಿಕ್ಕರಿಸುವ ಮೂಲಕ ತಮ್ಮ ವಿಚಾರಗಳನ್ನು ಆಚರಣೆಗಳಲ್ಲಿ ತಂದರೆಂಬುದು ಅವರಲ್ಲಿರುವ ಸಾಮಾಜಿಕ ಕಳಕಳಿಯ ಪ್ರತೀಕ, ದಾಸರ ಬದುಕು ಹಾಗೂ ಹೇಳಿಕೆಗಳಲ್ಲಿ ಬಿರುಕುಗಳ ಬದಲು ಸಾಮರಸ್ಯವಿದೆ. ಈ ಬದ್ಧತೆ, ಕಳಕಳಿ ಪ್ರಸ್ತುತ ಬದುಕಿಗೆ ಅತ್ಯಂತ ಅಗತ್ಯವಾಗಿದೆ ಎಂಬುದರಲ್ಲಿ ಎರಡು ಮಾತಿಲ್ಲ.
ದಾಸಸಾಹಿತ್ಯವನ್ನು ಜನಪ್ರಿಯ, ಜನಪರಗೊಳಿಸಿದ ದಾಸರಲ್ಲಿ ಪುರಂದರದಾಸರು ಮತ್ತು ಕನಕದಾಸರು ಬಹು ಮುಖ್ಯರು. “ದಾಸರೆಂದರೆ ಪುರಂದರದಾಸರಯ್ಯ” ಎಂದು ತಮ್ಮ ಗುರು ವ್ಯಾಸರಾಯರಿಂದಲೇ ಪ್ರಮಾಣ ಪತ್ರ ಪಡೆದವರು. ಗೃಹಸ್ಥರಾಗಿ, ೧೪೮೦ರಿಂದ ೧೫೬೪ರವರೆಗೆ ಒಟ್ಟು ೮೪ ವರುಷ ಬದುಕಿದವರು. ಗೃಹಸ್ಥರಾಗಿ, ಕಡುಜಿಪುಣರಾಗಿ, ನವಕೋಟಿ ಸಂಪತ್ತಿನ ಒಡೆಯರಾಗಿ ಒಟ್ಟಿನಲ್ಲಿ ಶ್ರೀಮಂತ ಬದುಕನ್ನು ವ್ಯರ್ಥಗೊಳಿಸದೆ ಅರ್ಥಪೂರ್ಣಗೊಳಿಸಿದವರು. ಇವರ ಧರ್ಮ ಪತ್ನಿ ಸರಸ್ವತಿ ಇವರ ಕಣ್ಣನ್ನು ತೆರೆಸಿದಳು. ಪತ್ನಿಯೇ ಪುರಂದರದಾಸರ ‘ಮೊದಲ ಗುರು’ ಎಂದೇ ಹೇಳಬಹುದು. “ಮನೆಯೆ ಮೊದಲ ಪಾಠಶಾಲೆ, ಜನನಿ ತಾನೇ ಮೊದಲ ಗುರುವು. ಜನನಿಯಿಂದ ಪಾಠ ಕಲಿತ ಜನರು ಧನ್ಯರು” ಎಂಬ ಕವಿವಾಣಿಯನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ಇಂದಿನ ನಮ್ಮ ಬದುಕಿನ ಅಪಮೌಲ್ಯ, ಅವ್ಯವಸ್ಥೆಗಳಿಗೆ ಮನೆ ಮೊದಲ ಪಾಠಶಾಲೆ ಆಗದಿರುವುದೇ ಕಾರಣವಾಗಿದೆ ಎಂಬ ಸತ್ಯವನ್ನು ನಾವು ಆಲೋಚಿಸುತ್ತಲೇ ಇಲ್ಲ. ಇದು ನಮ್ಮ ದುರಂತ. ಈ ಸತ್ಯವನ್ನು ಪುರಂದರದಾಸರು ಒಪ್ಪಿಕೊಂಡು ತಮ್ಮ ಕೀರ್ತನೆ ಮೂಲಕ ದಾಖಲಿಸುವ ಪ್ರಾಮಾಣಿಕತೆ ತೋರಿಸಿದ್ದಾರೆ.
‘ಆದದ್ದೆಲ್ಲ ಒಳಿತೆ ಆಯಿತು. ನಮ್ಮ | ಪ |
ಶ್ರೀಧರನ ಸೇವೆ ಮಾಡಲು ಸಾಧನ ಸಂಪತ್ತಾಯಿತು | ಅ. ಪ.|
ದಂಡಿಗೆ ಬೆತ್ತ ಹಿಡಿಯುವುದಕ್ಕೆ
ಮಂಡೆ ಬಾಗಿ ನಾಚುತಲಿದ್ದೆ
ಹೆಂಡತಿ ಸಂತತಿ ಸಾವಿರವಾಗಲಿ
ದಂಡಿಗೆ ಬೆತ್ತ ಹಿಡಿಸಿದಳಯ್ಯ
ಗೋಪಾಳ ಬುಟ್ಟಿ ಹಿಡಿಯುವುದಕ್ಕೆ
ಭೂಪತಿಯೆಂದು ಗರ್ವಿಸುತಿದ್ದೆ
ಆ ಪತ್ನಿ ಕುಲ ಸಾವಿರವಾಗಲಿ
ಗೋಪಾಳ ಬುಟ್ಟಿ ಹಿಡಿಸಿದಳಯ್ಯ‘
ಬಹಿರಂಗವಾಗಿ ಹೆಂಡತಿಯನ್ನು ಹೊಗಳಿದ ಮೊದಲ ‘ಗಂಡ’ ಎಂದರೆ ಪುರಂದರದಾಸರು. ಇದು ಅವರಲ್ಲಿರಬಹುದಾದ ಕೃತ್ರಿಮವಲ್ಲದ ನಿಚ್ಚಳ ಸ್ವಭಾವದ ಲಕ್ಷಣ. ವ್ಯಕ್ತಿಯ ೪೦ನೇ ವಯಸ್ಸು ಅಂದರೆ ಯೌವನಾವಸ್ಥೆ, ಇನ್ನು ಶ್ರೀಮಂತಿಕೆ, ಸಂಸಾರ ಅನುಭವಿಸುವ ತವಕ, ಆಸೆ. ಇಂತಹ ಸಂದರ್ಭದಲ್ಲಿ ಕಡುಜಿಪುಣ, ಸಂಸಾರಿ, ಶ್ರೀಮಂತ ಶ್ರೀನಿವಾಸ ನಾಯಕ ತಾನು ಗಳಿಸಿದ್ದನ್ನೆಲ್ಲ ಕೈಬಿಟ್ಟು, ಕೈಯಲ್ಲಿ ತಂಬೂರಿ, ಭಿಕ್ಷೆಯ ಗೋಪಾಳ ಬುಟ್ಟಿ ಹಿಡಿದು ಹೊರಟಿದ್ದು ದೈವೇಚ್ಛೆ ಎಂದು ಹೇಳಿದರೆ, ಮಾನಮ ಪ್ರಯತ್ನಕ್ಕೆ ಅಪಚಾರ ಮಾಡಿದಂತೆ. ದೈವೇಚ್ಛೆಯ ಸಂಗಡ ಇಲ್ಲಿ ಆಗಿರಬಹುದಾದ ಮಹತ್ವಪೂರ್ಣ ಬದಲಾವಣೆಯೆಂದರೆ ‘ಮಾನಸಿಕ ಪರಿವರ್ತನೆ’. ಇದು ಯಾವುದೇ ಭಕ್ತಿ ಪಂಥದ ಮೂಲ ಆಶಯ. ಈ ಹಿನ್ನಲೆಯಲ್ಲಿ ನಾವು ಪುರಂದರದಾಸರ ಸಾಹಿತ್ಯ ‘ವೈರಾಗ್ಯ ಮತ್ತು ಜೀವನ ಪ್ರೀತಿ’ ಅಂತರ್ ಸಂಬಂಧಗಳ ಕುರಿತಂತೆ ಆಲೋಚಿಸುವುದು ಸೂಕ್ತ ಮತ್ತು ಯೋಗ್ಯ.
ನಮ್ಮ ಬದುಕಿನ ಮೂಲ ಉದ್ದೇಶವೇನು? ಇರುವಷ್ಟು ಕಾಲ ಸಂತೋಷ, ನೆಮ್ಮದಿ, ಆನಂದ, ಸಂತೃಪ್ತಿಯಿಂದ ಬದುಕಬೇಕೇಂಬುದು. ಈ ವಿಚಾರ ಹಿಂದೆ ಮಾತ್ರವಲ್ಲ ಇಂದಿಗೂ ಇದೆ. ನಮ್ಮ ಓದು, ಉದ್ಯೋಗ ಇವೆಲ್ಲವುಗಳ ಹಿಂದೆ ಇರುವ ಬಯಕೆ ಒಂದೇ ಒಂದು. ನಾನು ಮತ್ತು ನನ್ನ ಕುಟುಂಬ ಸಂತೋಷದಿಂದ ಬದುಕಬೇಕೆಂಬ ಅಭಿಲಾಷೆ. ಇಚ್ಛೆ. ಈ ಸುಖದ ಕಲ್ಪನೆಯೇ ವಿಚಿತ್ರವಾದುದು. ಇತರರು ಏನಾದರೂ ಹಾಳಾಗಲಿ, ಹೇಗೇ ಇರಲಿ. ನಾನು, ಬಹಳವಾದರೆ ನನ್ನ ಹೆಂಡತಿ, ಮಕ್ಕಳು ಮಾತ್ರ ಸುಖವಾಗಿದ್ದರೆ ಸಾಕು ಎಂಬುದು ಒಂದು. ಈ ಸುಖವನ್ನು, ಬಯಕೆಯನ್ನು ಸಂಕುಚಿತ ಇಲ್ಲವೆ, ‘ದುರಾಸೆಯ’ ಧೋರಣೆ ಎಂದು ಗುರುತಿಸಲಾಗುತ್ತದೆ. ಇಂದಿನ ನಮ್ಮ ಬದುಕಿನಲ್ಲಿ ಭ್ರಷ್ಟಾಚಾರ, ಜಾತೀಯತೆ, ಅಧಿಕಾರ ವ್ಯಾಮೋಹ, ಅಧಿಕಾರ ದುರುಪಯೋಗ, ಶೋಷಣೆ, ಕ್ರೌರ್ಯ, ದುರ್ವಿಚಾರ, ದುರ್ನಡತೆಗಳು ಹೆಚ್ಚಾಗಿವೆ ಎಂಬುದು ಬಹಿರಂಗ ಸತ್ಯ. ಈ ಸತ್ಯವನ್ನು ದಾಸರು ಎಂದೋ ಅರಿತಿದ್ದರು. ಈ ಅರಿವೇ ಬಾಳಿನ ದುರಾಸೆಗೆ ಕಡಿವಾಣ ಹಾಕುವ ಕ್ರಮಕ್ಕೆ ನಾಂದಿ ಹಾಡಿತ್ತು. ಇದೇ ದಾಸ ಸಾಹಿತ್ಯದ ಜೀವ ತಂತುವಾಯಿತು. ಸಾಹಿತ್ಯದ ಮಂತ್ರವಾಯಿತು. ಹೊರನೋಟಕ್ಕೆ, ‘ವೈರಾಗ್ಯ’ ಮತ್ತು ‘ಜೀವನ ಪ್ರೀತಿ’ಗಳು ವಿರೋಧಿ ಶಬ್ದಗಳೆನ್ನಿಸಿದರೂ ಇವೆರಡನ್ನು ಒಂದೇ ತೆಕ್ಕೆಗೆ ತೆಗೆದುಕೊಂಡು ಒಪ್ಪಿಕೊಂಡು, ಅಪ್ಪಿಕೊಂಡು ಸಾಧಿಸುವ ಪ್ರಯತ್ನ ಮಾಡಿದ್ದು ದಾಸ ಸಾಹಿತ್ಯ. ‘ಭಕ್ತಿ’ ಎಂದರೆ ಒಂದರ್ಥದಲ್ಲಿ ಸತ್ಯದ ಅನ್ವೇಷಣೆ, “ಕೂಡಿ ಹುಟ್ಟಿಸಿದೆ ಹಿತ-ಅಹಿತಗಳೆಂಬೆರಡನು” ಎಂದು ಹೇಳುತ್ತಾರೆ ನಿಜಗುಣ ಶಿವಯೋಗಿಗಳು. ಈ ಹಿತಾಹಿತಗಳ ‘ವಿವೇಚನೆ ಶಕ್ತಿ’ ಇರುವುದು ‘ವಿವೇಕಕ್ಕೆ’ ಮಾತ್ರ. “ರಸವೇ ಜನನ, ವಿರಸವೇ ಮರಣ, ಸಮರಸವೇ ಜೀವನ” ಇದು ಕವಿ ಬೇಂದ್ರೆಯವರ ಬದುಕಿನ ಗ್ರಹಿಕೆ. “ಸಾಸುವೆಯಷ್ಟು ಸುಖಕ್ಕೆ ಸಾಗರದಷ್ಟು ದುಃಖ ನೋಡಾ”-ಇದು ಶರಣರ ಬದುಕಿನ ನಂಬಿಕೆ. ದ್ವ್ಯತ್ ಸಿದ್ಧಾಂತದ ಪ್ರತಿಪಾದನೆಯ ಕುರಿತಂತೆ ಇರುವ-“ಶ್ರೀಮನ್ಮದ್ವಮತೆ” ಎನ್ನುವ ಮೂಲ ಶ್ಲೋಕದಲ್ಲಿ ‘ಮುಕ್ತಿ ನೈಜ ಸುಖಾನುಭೂತಿ’ ಎಂದು ಸೂಚಿಸಲಾಗಿದೆ. ‘ಸ್ವಾತಂತ್ರ್ಯ’ವೆಂದರೆ ‘ಸ್ವೇಚ್ಛಾಚಾರ’ ಎಂಬುದನ್ನು ನಿಗ್ರಹಿಸಲು ಬ್ರಹ್ಮಚರ್ಯ, ಗೃಹಸ್ಥ, ವಾನಪ್ರಸ್ಥ, ಸನ್ಯಾಸ ಎಂಬ ನಾಲ್ಕು ಪುರುಷಾರ್ಥಗಳನ್ನು ರೂಪಿಸಲಾಗಿತ್ತು. ಆಯಾ ಅವಧಿಯಲ್ಲಿ ಕರ್ತವ್ಯಗಳನ್ನು ನೀಡಲಾಗಿತ್ತು. ವಾನಪ್ರಸ್ಥ, ಸನ್ಯಾಸಗಳೆರಡು ಆಶ್ರಮಗಳು ಲೌಕಿಕದ ನಿರಶಕ್ತಿಯ ಸಂಕೇತವಾಗಿದ್ದವು. ಇದೇ ವಿಚಾರವನ್ನು ದ್ವ್ಯೆತಸಿದ್ಧಾಂತದ ಪ್ರಮೇಯವು ಮಾನವ ಬದುಕಿನ ಅಂತಿಮ ಬಯಕೆ ‘ಮುಕ್ತಿ’ ಎಂದು ಹೇಳಿದ್ದರೂ, ಈ ಮುಕ್ತಿ ಒಂದು ಲೋಕವಲ್ಲ, ಅದು “ನೈಜ ಸುಖಾನುಭೂತಿ” ಎಂದು ಹೇಳುತ್ತದೆ. ನಿಜವಾದ ಸುಖದ ಪರಿಕಲ್ಪನೆ ಏನು? ಇದೇ ಅಂತರಂಗ ದರ್ಶನ. ಈ ಅಂತರಂಗ ದರ್ಶನ ಸಾಧಿಸುವುದು ಹೇಗೆ? ನಮ್ಮಲ್ಲಿರುವ ಅತಿಯಾದ ಸುಖದ ಬಯಕೆಯ ನಿರಾಕರಣೆಯಿಂದ. ಈ ಅತಿಯಾದ ಬಯಕೆಗಳನ್ನು ನಿಯಂತ್ರಿಸುವ ಶಕ್ತಿ ಯಾವುದು? ನಮ್ಮ ಮನಸ್ಸು ಹಾಗೂ ಇಂದ್ರಿಯಗಳು. ಕೊನೆಗೆ ನಾವು ಮುಖಮಾಡುವುದು ನಮ್ಮ ಕಡೆಗೆ. ಬುದ್ಧಿಯನ್ನು ನಿಯಂತ್ರಿಸುವ ಬಗೆ ಯಾವುದು? ಇದಕ್ಕೆ ದಾಸಸಾಹಿತ್ಯ ಪ್ರೇರಕವಾಯಿತು. ಅತಿಯಾದರೆ ಅಮೃತವು ವಿಷವೇ. ಆಸೆಗಳು ಬದುಕಿನ ದುರಂತ, ದುಃಖಕ್ಕೆ ಕಾರಣ. ಇದನ್ನರಿತೇ ಭಗವಾನ್ ಬುದ್ಧ “ಆಸೆಯೇ ದುಃಖಕ್ಕೆ ಕಾರಣ” ಎಂಬ ಸತ್ಯ ಸಾರಿದ್ದು. ಧರ್ಮ ಯಾವುದಾದರೇನು ಮೂಲ ಶಕ್ತಿ ಒಂದೇ. ಈ ಆಸೆ ದುರಾಸೆಗೆ ಕಾರಣರು ಯಾರು? ಮತ್ಯಾರು? ನಾವೇ. ಹಾಗಾದರೆ ನಮ್ಮಿಂದಾಗಿರುವ ತಪ್ಪನ್ನು ನಾವೇ ಸರಿ ಪಡಿಸಿಕೊಳ್ಳಬೇಕಾದ ಅನಿವಾರ್ಯತೆಗೆ ಬಂದು ನಿಂತೆವು ಎಂಬುದು ಸ್ಪಷ್ಟ. ಎಲ್ಲಿ ಕಳೆದುಕೊಂಡಿದ್ದೆವೆಯೋ ಅಲ್ಲೇ ಹುಡುಕಬೇಕು ಎಂಬ ಪರಿಸ್ಥಿತಿ. ಯಾಕೆ ಹೀಗಾಗುತ್ತಿದೆ? ಇದರ ಹುಡುಕಾಟ, ದರ್ಶನ, ನಿದರ್ಶನವೇ ವೈರಾಗ್ಯ ಮತ್ತು ‘ಜೀವನ ಪ್ರೀತಿ‘ಯ ಅಂತರ ಸಂಬಂಧ, ಭಗವಂತ, ಭಕ್ತಿ, ಬದುಕಿನ ತಾಕಲಾಟದ ನಡುವೆಯೇ ಈ ಸಂಬಂಧ ಹುಟ್ಟಿಕೊಂಡಿದೆ. ಪುರಂದರದಾಸರ ಸಾಹಿತ್ಯದಲ್ಲಿ ಅಂದರೆ ಅವರ ಆಲೋಚನಾ ಕ್ರಮದಲ್ಲಿ ‘ವೈರಾಗ್ಯ’ ಮತ್ತು ‘ಬದುಕಿನ’ ಪ್ರೀತಿ ಒಂದೇ ನಾಣ್ಯದ ಎರಡು ಮುಖಗಳಾಗಿವೆ. ದಾಸರ ಪ್ರಕಾರ, ವೈರಾಗ್ಯವೆಂದರೆ ಹೇಡಿಯಾಗಿ ಬದುಕನ್ನು ಬಿಟ್ಟು ಓಡುವುದಲ್ಲ. ಪ್ರಕೃತಿ ನೀಡಿರುವ ಅದಮ್ಯ ಚೈತನ್ಯ, ಉತ್ಸಾಹ, ಶ್ರೇಷ್ಠ ಶಕ್ತಿಯನ್ನು ಉದ್ದೀಪನಗೊಳಿಸುತ್ತ, ಮಾನವ ಪ್ರಯತ್ನದಿಂದ ಹಣ, ಅಧಿಕಾರ, ಹೆಸರು, ಕೀರ್ತಿಗಳಿಗೆ ಮಾಡುವ ಸತತ ಪ್ರಯತ್ನ. ಸಾಧನೆಯಂತೆ ಇಂದ್ರಿಯ ನಿಗ್ರಹ ಶಕ್ತಿಗೂ ಸಾಧನೆ ಅವಶ್ಯ ಎಂಬುದು ದಾಸರ ವಿಚಾರ. ಈ ಕುರಿತಂತೆ ಕಠೋಪನಿಷತ್ ನಲ್ಲಿ ಬಹು ಸುಂದರವಾದ ಕಲ್ಪನೆ ಇದೆ. “ಶರೀರವೆ ರಥ, ಆತ್ಮನೇ ರಥದ ಒಡೆಯ, ಬುದ್ಧಿಯೇ ಸಾರಥಿ, ಮನಸ್ಸೇ ಕಡಿವಾಣ, ಇಂದ್ರಿಯಗಳೇ ವಿಷಯಗಳು. ವಿಷಯಗಳ ಬಯಕೆಗಳೇ ದಾರಿ. ಯಾರು ಅವಿವೇಕಿಯಾಗಿರುವರೋ ಅವರಿಗೆ ಇಂದ್ರಿಯಗಳೆಂಬ ಕುದುರೆಗಳು ತುಂಟಾಟವಾಡಿಸಿ ದಾರಿ ತಪ್ಪಿಸುತ್ತವೆ. ಯಾವನು ವಿವೇಕಿಯೋ, ಅವನು ಇಂದ್ರಿಯಗಳೆಂಬ ಕುದುರೆಗಳನ್ನು, ಮನಸ್ಸೆಂಬ ಕಡಿವಾಣದ ಮೂಲಕ ತನ್ನ ವಶದಲ್ಲಿಟ್ಟುಕೊಳ್ಳುತ್ತಾನೆ” ಇಂದ್ರಿಯಗಳ ಅತಿಬಯಕೆ, ದುರಾಸೆಗಳನ್ನು ಹತ್ತಿಕ್ಕಬೇಕೆಂಬುದೇ ಪುರಂದರದಾಸರ ವೈರಾಗ್ಯ ಕಲ್ಪನೆಯ ಹಿಂದಿರುವ ಆಶಯವೆಂಬುದು ಅವರ ಸಾಹಿತ್ಯದ ಅಧ್ಯಯನದಿಂದ ಸ್ಪಷ್ಟವಾಗುತ್ತದೆ.
ಶ್ರೀಪಾದರಾಯರು ಹೇಳುವಂತಿ “ಭಕ್ತಿ ಬೇಕು, ವಿರಕ್ತಿ ಬೇಕು, ಮುಂದು ಮುಕ್ತಿಯ ಬಯಸುವವಗೆ” ಇಲ್ಲಿ ವಿರಕ್ತಿ, ಎಂದರೆ ಅತಿ ವ್ಯಾಮೋಹ, ಅತಿ ಆಸೆಗಳಿಂದ ಮುಕ್ತನಾಗುವುದು. ಇದೇ ಮುಕ್ತಿ. ಈ ಹಿಂದೆಯೇ ಹೇಳಿದಂತೆ, ‘ಮುಕ್ತಿ’ ಎಂದರೆ ಬದುಕಿನ ‘ನೈಜ ಆನಂದ’ ಸ್ವರೂಪ. ಪುರಂದರದಾಸರ ಸಾಹಿತ್ಯವನ್ನು ಅವಲೋಕಿಸಿದಾಗ ‘ವೈರಾಗ್ಯ’, ‘ಜೀವನ ಪ್ರೀತಿ’ ಒಂದಕ್ಕೊಂದು ಪೂರಕವಾಗಿವೆ. ಬದುಕನ್ನು ಕಟ್ಟುವಲ್ಲಿ ವೈರಾಗ್ಯ ಸಹಕಾರಿ ಮಾತ್ರವಲ್ಲ ಬದುಕಿನ ಶ್ರೇಷ್ಠತೆಗೆ ವೈರಾಗ್ಯ ಗುಣ ಅನಿವಾರ್ಯ.
ಬದುಕಿನಲ್ಲಿ ಗಳಿಸಿದ ಸಂಪತ್ತನ್ನೇ ತ್ಯಜಿಸಿದ ಪುರಂದರದಾಸರಿಗೆ ಸಂಸಾರ, ಸಮಾಜ ತ್ಯಜಿಸುವದೇನೊ ದೊಡ್ಡ ಮಾತಾಗಿರಲಿಲ್ಲ. ತಮ್ಮ ವೈಯಕ್ತಿಕ ಸಾಧನೆಯೆ ಮುಖ್ಯವಾಗಿದ್ದದ್ದೇ ಆದರೆ ಗುಡ್ಡ, ಬೆಟ್ಟಗಳಿಗೆ ಹೋಗಿ ತಪಸ್ಸು ಮಾಡುತ್ತ ಬಾಳನ್ನು ಕಳೆಯಬಹುದಾಗಿತ್ತು. ಇದು ಪಲಾಯನವಾದ. ಮಾನವ ಜನ್ಮದ ಶ್ರೇಷ್ಠತೆಯ ಅರಿವಿನ ಸಂಗಡವೇ, ತಮ್ಮ ಜವಾಬ್ದಾರಿಯ ಅರಿವೂ ಅವರಿಗಿತ್ತು. ತಾವು ಕಂಡುಕೊಂಡ ಸತ್ಯವನ್ನು ಸಮಾಜಕ್ಕೆ ಮುಟ್ಟಿಸುವ, ಆ ಮೂಲಕ ಜನರ ಬದುಕನ್ನು, ಜೀವನವನ್ನು ಹಸನು ಗೊಳಿಸುವ ತವಕ, ಜನಪರ ಕಾಳಜಿಯನ್ನು ಗುರುತಿಸದಿದ್ದರೆ ಅವರ ವ್ಯಕ್ತಿತ್ವ ಸಾಹಿತ್ಯಕ್ಕೆ ನಾವು ಅನ್ಯಾಯ ಮಾಡಿದಂತೆ. ಹೊಲವನ್ನು ಹಸನು ಮಾಡಿದ ರೈತ, ಹೊಲದಲ್ಲಿ ಧಾನ್ಯಗಳ ಬೀಜ ಬಿತ್ತುತ್ತಾನೆ. ಆದರೆ ಬೆಳೆಯೊಂದಿಗೆ ಕಳೆಯೂ ಬೆಳೆಯುತ್ತದೆ. ಕಳೆಯ ಬೀಜ ಅವನು ಬಿತ್ತಿರುವುದಿಲ್ಲ ಎಂಬುದೂ ಸತ್ಯ. ಆದರೂ ಕಳೆ ಬೆಳೆಯುತ್ತದೆ. ಕೈಚೆಲ್ಲಿ ಕೂಡುವುದಿಲ್ಲ. ಎಡೆ ಹೊಡೆಯುತ್ತಾನೆ, ಈ ಕಳೆ ಕೀಳಿಸುತ್ತಾನೆ, ಬೆಳೆ ಉಳಿಯುತ್ತದೆ, ಕಳೆ ಹೋಗುತ್ತದೆ. ಇದೇ ಪುರಂದರದಾಸರು ಅನುಸರಿಸಿದ ಮಾರ್ಗ, ದುರ್ಗುಣ, ದುರ್ವಿಚಾರ, ದುರಾಸೆಗಳೆಂಬ ಕಳೆಯನ್ನು ಕಿತ್ತಿದಾಗ ಮಾತ್ರ ಬಾಳಿಗೆ ಬದುಕಿಗೆ ಜೀವನಕ್ಕೆ ಹೊಸ ಖಳೆ. ಈ ಸರಳ ಸೂತ್ರಕ್ಕೆ ದೊಡ್ಡ ದೊಡ್ಡ ತತ್ವಜ್ಞಾನ, ಶಾಸ್ತ್ರ, ಗ್ರಂಥಗಳ ಅವಶ್ಯಕತೆ ಇಲ್ಲ. ಇದು ಸಾಮಾನ್ಯ ಜ್ಞಾನ. ಜನಸಾಮಾನ್ಯರ ಬದುಕನ್ನು ಕಂಡ ಪುರಂದರದಾಸರಿಗೆ ಇದು ಅರಿವಿಗೆ ಬಂದಿದ್ದರಲ್ಲಿ ಆಶ್ಚರ್ಯ ಪಡಬೇಕಾದದ್ದಿಲ್ಲ.
‘ಜೀವನ ಪ್ರೀತಿ’ಯ ಕುರಿತಂತೆ, ಪುರಂದರದಾಸರ ಎರಡು ಕೀರ್ತನೆಗಳು ಬಹು ಜನಪ್ರಿಯವಾಗಿವೆ.
‘ಈಸಬೇಕು ಇದ್ದು ಜಯಿಸಬೇಕು
ಹೇಸಿಗೆ ಸಂಸಾರದಲ್ಲಿ ಆಸೆ ಲೇಶ ಇಡದಹಾಗೆ’
ಎಂಬ ಒಂದು ಕೀರ್ತನೆ. ಮೂರು ನುಡಿಗಳ ಈ ಚಿಕ್ಕ ಕೀರ್ತನೆಯು ಆಕಾರದಲ್ಲಿ ವಾಮನ. ಅರ್ಥದಲ್ಲಿ ತ್ರಿವಿಕ್ರಮ. ಸಂಸಾರವು ಸಂತಸವಾಗಿರಬೇಕೆಂಬುದು ಎಲ್ಲರ ಆಕಾಂಕ್ಷೆ. ಮಾಳಿಗೆ ಏರಬೇಕೆಂಬ ಗುರಿ ಇರುವವನು ಮೇಲೇರುವ ಸಾಧನೆಯ ಮೆಟ್ಟಿಲು ಹುಡುಕಬೇಕು. ಇರದಿದ್ದರೆ ಪರ್ಯಾಯ ಯೋಜನೆ ರೂಪಿಸಿಕೊಳ್ಳಬೇಕು. ಅಂದಾಗ ಮಾತ್ರ ಗುರಿ ಮುಟ್ಟಲಿ ಸಾಧ್ಯ. ಕಾರ್ಯಕ್ಕೆ ಒಂದು ಕಾರಣವಿರುವಂತೆ ಉದ್ದೇಶಕ್ಕೆ ತಕ್ಕ ಪ್ರಯತ್ನ ಸಾಧನೆಬೇಕು. ಪ್ರಯತ್ನವಿದ್ದರೂ ಅನೇಕ ಸಲ ತಕ್ಕ ಪ್ರತಿಫಲ ದೊರೆಯುವುದಿಲ್ಲ ಎಂಬುದು ನಿಜ. ಇಲ್ಲಿ ದಾಸರು ಬಳಸಿರುವ ‘ಹೇಸಿಗೆ ಸಂಸಾರ’ ಎಂಬ ಪದವು ‘ಈಸಬೇಕು’ ಎಂಬುದಕ್ಕೆ ಪೂರಕವೇ ಹೊರತು, ನಾವೆಲ್ಲ ಸಾಮಾನ್ಯವಾಗಿ ಮಾಡುವ ಶಬ್ದಾರ್ಥದಂತೆ ಜೀವನವನ್ನು ದಿಕ್ಕರಿಸುವ, ತಿರಸ್ಕರಿಸುವ ಪದಗಳಲ್ಲ. ಈ ‘ಹೇಸಿಗೆ ಸಂಸಾರ’ ಪದಕ್ಕೆ ಧ್ವನ್ಯಾರ್ಥವನ್ನು ಸ್ವೀಕರಿಸಬೇಕು. ಪರಿಶ್ರಮ ಇದ್ದಾಗಲೂ ತಕ್ಕ ಪ್ರತಿಫಲ ದೊರಕದಿದ್ದಾಗ ಜೀವನದಲ್ಲಿ ಜಿಗುಪ್ಸೆ ಬರುತ್ತದೆ. ಜಿಗುಪ್ಸೆ-ನಿರಾಸೆಯಾಗಿ ಪರಿವರ್ತಿತವಾಗುತ್ತಿದೆ. ನಿರಾಸೆ ಅತಿಯಾದಾಗ ಜೀವನ ಪ್ರೀತಿ, ಬದುಕುವ ಆಸೆ ಕಡಿಮೆಯಾಗುತ್ತದೆ. ಬದುಕು ಬೇಡವೆನ್ನಿಸಿದಾಗ ವ್ಯಕ್ತಿ ಅಸಹಾಯಕನಾಗಿ ಸಾವನ್ನು ಪ್ರೀತಿಸುತ್ತಾನೆ. ಇಂದು ನಾವು ಕಾಣುವ, ಅನುಭವಿಸುವ, ಯುವಕರು, ಯುವತಿಯರು, ವೃದ್ಧರು, ರೈತರ ಆತ್ಮಹತ್ಯೆಗಳಿಗೆ ಮೂಲಕಾರಣ ಇದೇ ಆಗಿದೆ. ದುಃಖ, ದುಮ್ಮಾನ ನಿರಾಸೆಗಳೇ ‘ಹೇಸಿಗೆ ಸಂಸಾರ’ ಎಂಬ ಧ್ವನಿ ಇಲ್ಲಿದೆ. ಸಂಸಾರ ‘ಹೇಸಿಗೆ’ ಎಂದಾಗದೆ ‘ಪ್ರೀತಿಸುವಂತಾಗಬೇಕಾದರೆ ಆಸೆ ಲೇಶ ಇಡದ’ ರೀತಿಯ ಜೀವನ ವಿಧಾನದ ರೀತಿಯೇ ಈ ಸಮಸ್ಯೆಗೆ ಪರಿಹಾರ ಎಂಬುದು ಪುರಂದರದಾಸರ ವಿಚಾರ. ಇದಕ್ಕವರು ಮೂರು ಉದಾಹರಣೆಗಳನ್ನು ಕೊಡುತ್ತಾರೆ.
೧.”ತಾಮರಸ ಜಲದಂತೆ-ಪ್ರೇಮವಿಟ್ಟು ಭವದೊಳು” ಕಮಲದ ಹೂ ನೀರಿನಲ್ಲಿದ್ದರೂ ನೀರನ್ನು ಅಂಟಿಸಿಕೊಳ್ಳದಂತೆ
೨. “ಗೇರುಹಣ್ಣಿನಲ್ಲಿ ಬೀಜ ಸೇರಿದಂತೆ, ಸಂಸಾರದಿ” ಹಣ್ಣು ರುಚಿಗೆ, ಆರೋಗ್ಯಕ್ಕೆ ಒಳ್ಳೆಯದು. ಅದರಂತೆ ಸಂಸಾರವೂ ರುಚಿಕರ, ಮೇಲ್ನೋಟಕ್ಕೆ ಅಂದ, ಚಂದ. ಅಂದ ನೋಡಿ ಅಥವಾ ಹೋರಾಡಿ ಗೆಲ್ಲುವೆನೆಂದು ಒಳ ಹೋದರೆ, ‘ಚಕ್ರವ್ಯೂಹ‘ದ ಕೋಟೆ, ಹೊರಲಾರ. ಗೇರುಹಣ್ಣಿನ ಬೀಜ ಹಣ್ಣಿನ ಒಳಗಿರದ ಹೊರಭಾಗದ ತುದಿಯಲ್ಲಿ ಅಂಟಿಕೊಂಡಿರುವ ರೀತಿಯಲ್ಲಿ ಅಂಟಿದ್ದರೂ ಒಳಸಿಲುಕದೆ ಹೊರಗಿರಬೇಕು. ಸಂಸಾರದ ಭ್ರಮೇಗೆ ಒಳಗಾಗಬಾರದು.
೩. “ಮಾಂಸದಾಸೆಗೆ ಮತ್ಸ್ಯಸಿಲುಕಿ ಹಿಂಸೆ ಪಟ್ಟ ಪರಿಯಂತೆ” ಮೀನುಗಾರ ತನ್ನ ಬಲೆಯ ತುದಿಯ ಕೊಂಡಿಗೆ ಮಾಂಸದ ಚೂರು, ಎರೆಹುಳುವನ್ನು ಸಿಕ್ಕಿಸಿ ನೀರಿನಲ್ಲಿ ಬಿಟ್ಟಾಗ ಆ ಮಾಂಸದಾಸೆಗೆ ಮೀನುಗಳು ಬಂದು ತಾವೇ ದಾರದ ಕೊಂಡಿಗೆ ಬಾಯಿ ಹಾಕಿ ಸಿಕ್ಕಿಕೊಂಡು ಬಂಧನಕ್ಕೆ ಒಳಗಾಗಿ ಸಾಯುವಂತೆ ದುರಾಸೆಯಿಂದ ಬದುಕು ದುರಂತವಾಗುತ್ತದೆ.
ದೈನಂದಿನ ಜೀವನದಲ್ಲಿ ಕಷ್ಟ, ಕಾರ್ಪಣ್ಯ, ದುಃಖ, ದುಮ್ಮಾನ, ನಿರಾಶೆಗಳು ಅನಿವಾರ್ಯ. ಜೀವನ ಸುಖದ ಸುಪ್ಪತ್ತಿಗೆಯಲ್ಲ. ಅದೊಂದು ಸಾಗರ. ದೋಣಿಯಿಂದ ಸಾಗರ ದಾಟಿವಾಗ ದೋಣಿಯಲ್ಲಿ ಯೋಗ್ಯ ಭಾರವಿದ್ದರೆ ದಂಡೆಗೆ, ಭಾರ ಅತಿಯಾದರೆ ಸಮುದ್ರದ ತಳಕ್ಕೆ. ನೊಂದವರಿಗೆ, ನಿರಾಶರಾದವರಿಗೆ ಧೈರ್ಯ, ಆತ್ಮಸ್ಥೈರ್ಯದ ಜೀವನ ಪ್ರೀತಿಯ ಉಪಾಯವನ್ನು ಪುರಂದರದಾಸರು ಈ ಕೀರ್ತನೆಯ ಮೂಲಕ ನೀಡುತ್ತ ಬದುಕಿಗೆ ಬಲ ಬೆಂಬಲವನ್ನು ಒದಗಿಸುತ್ತಾರೆ. ಪುರಂದರದಾಸರ ಇನ್ನೊಂದು ರಚನೆ:
“ಮಾನವ ಜನ್ಮ ದೊಡ್ಡದು, ಇದ
ಹಾನಿ ಮಾಡುವ ಬೇಡಿ ಹುಚ್ಚಪ್ಪಗಳಿರಾ”
ನಾಲ್ಕು ಸಾಲುಗಳುಳ್ಳ, ಮೂರು ನುಡಿಯ ಒಟ್ಟು ೧೨ ಸಾಲುಗಳನ್ನು ಹೊಂದಿದ ಈ ಕೀರ್ತನೆಯು ಪುರಂದರದಾಸರು ಮಾನವ ಜನ್ಮಕ್ಕೆ ನೀಡಿದ ಮಹತ್ವವನ್ನು ಎತ್ತಿ ಹಿಡಿಯುತ್ತದೆ. ಮಾನವ ಪ್ರೀತಿ, ಮಾನವರ ಬಗ್ಗೆ ಇರುವ ಅಪಾರ ಕಾಳಜಿಯನ್ನು ಈ ರಚನೆಯಲ್ಲಿ ಹಿಡಿದಿಟ್ಟಿದ್ದಾರೆ. ಭೂಮಿಯ ಮೇಲಿರುವ ಲಕ್ಷಾಂತರ ಜೀವಿಗಳಲ್ಲಿ ಮನುಷ್ಯನೂ ಒಂದು ಜೀವಿ ಎಂಬುದನ್ನು ಸಮಾಜಶಾಸ್ತ್ರ ಹೇಳುತ್ತಿದೆ. ಆತನೊಬ್ಬ ಸಮಾಜ ಜೀವಿ. ತನ್ನ ಬುದ್ಧಿ, ವಿವೇಕ, ವಿವೇಚನೆ ಗುಣಗಳಿಂದಾಗಿ ಆತ ಇತರ ಪ್ರಾಣಿಗಳಿಗಿಂಗ ಭಿನ್ನನಾದ. ದೈಹಿಕ, ಮಾನಸಿಕ, ಸಾಮಾಜಿಕವಾಗಿ ವಿಕಾಸಗೊಂಡು ಇಂದಿನ ಸ್ಥಿತಿಗತಿಗೆ ಬಂದಿದ್ದಾನೆ.
“ಸಹಿ ಪ್ರಜ್ಞಾನೇನ ಸಂಪನ್ನ ತಮಃ
ವಿಜ್ಞಾತಂ ವದತಿ, ವಿಜ್ಞಾತಂಪಶ್ಯತಿ….”
“ಉಳಿದ ಪ್ರಾಣಿಗಳಿಗಿಂತ ಮನುಷ್ಯ ಬೌದ್ಧಿಕವಾಗಿ ಸಿರಿವಂತನಾಗಿದ್ದಾನೆ. ಅವನು ವಿಚಾರಮಾಡಿ ಮಾತನಾಡುತ್ತಾನೆ. ಆಲೋಚಿಸುತ್ತಾನೆ, ನಾಳೆಯ ಅರಿವಿದೆ. ಲೋಕಾ ಲೋಕಗಳನ್ನು ತಿಳಿದಿದ್ದಾನೆ. ನಶ್ಚರದಿಂದ ಶಾಶ್ವತ ಲೋಕವನ್ನು ಬಯಸುತ್ತಾನೆ” ಎಂಬುದಾಗಿ ಉಪನಿಷತ್ತು ಅಂದೇ ಮಾನವ ಮಾಹಿತಿಯನ್ನು ಸಾರಿದೆ, ಗುರುತಿಸಿದೆ.
“ನನ್ನ ಸೃಷ್ಠಿಯಲ್ಲಿ ಮಾನವ ಸೃಷ್ಟಿಯು ನನಗೆ ಪ್ರಿಯವಾದುದಾಗಿದೆ. ಕಾರಣವೆಂದರೆ ಈ ಮಾನವ ಸೃಷ್ಠಿ ತನ್ನ ಸೃಷ್ಠಿಕರ್ತನನ್ನು ಅನ್ವೇಷಿಸುತ್ತದೆ”. ಇದು ಭಾಗವತದಲ್ಲಿರುವುದು ಮಾತ್ರ ಇದಕ್ಕಾಗಿಯೇ “ದುರ್ಲಭಂ ಮಾನುಷ್ಯಜನ್ಮಂ” ಎಂದು ಶಾಸ್ತ್ರಸಾರಿದೆ. “ತನ್ನ ತಾನರಿತರೆ ತನ್ನರಿವೆಯೇ ಗುರು” ಎಂಬುದು ಶರಣರವಾಣಿ. ಇಂತಹ ಶ್ರೇಷ್ಠ ಮಾನವ ಜನ್ಮವನ್ನು ಪಡೆದೂ ಸಹಿತ, ಅದನ್ನು ವ್ಯರ್ಥ ಮಾಡಿಕೊಳ್ಳುವ ಜನರ ಹುಚ್ಚಿನ ಬಗ್ಗೆ ದಾಸರು ಕನಿಕರಿಸಿದ್ದಾರೆ. ಎಚ್ಚರಿಕೆಯನ್ನೂ ನೀಡುತ್ತಾರೆ. ‘ಹುಚ್ಚಪ್ಪಗಳಿರಾ’ ಎಂಬ ಸಂಬೋಧನೆ ದೂಷಣೆಯಲ್ಲ, ಕಾರುಣ್ಯದ ನುಡಿ. ಇಲ್ಲಿ “ಹಾನಿ” ಎಂಬ ಶಬ್ಧ ದುರ್ವಿನಿಯೋಗವಾಗುವುದಕ್ಕೆ ಸಂಬಂಧಿಸಿದ್ದಾಗಿದೆ. ಸದ್ವಿನಿಓಗವಾಗಬೇಕಾಗಿತ್ತು. ಅದರ ಬದಲು ದುರ್ವಿನಿಯೋಗವಾಗುತ್ತಿದೆ ಮಾತ್ರವಲ್ಲ ಇಡೀ ಆಯುಷ್ಯವನ್ನೇ ವ್ಯರ್ಥವಾಗಿಸುತ್ತಿರುವ ಬಗ್ಗೆ ಅನುಕಂಪವೂ ಇದೆ. ಒಂದು ದಿನ ಕಳೆಯಿತೆಂದರೆ ಮನುಷ್ಯ “ಒಂದು ದಿನ ಸಾವಿಗೆ ಹತ್ತಿರವಾದ” ಎಂಬ ಮಾತು ನಮ್ಮಲ್ಲಿದೆ. “ಹೊತ್ತು ಹೋದರೆ ಮತ್ತೆ ಬಾರದು” ಎಂಬ ಗಾದೆಯ ಮಾತೂ ಜನಸಾಮಾನ್ಯರ ನಾಲಗೆಯ ಮೇಲಿದೆ. Man is an architect of his own life ಎಂಬುದಾಗಿ ಆಂಗ್ಲ ಗಾದೆ ಹೇಳುತ್ತದೆ. ‘ವ್ಯಕ್ತಿ ತನ್ನನ್ನು ತಾನೇ ರೂಪಿಸಿಕೊಳ್ಳುವ ಒಬ್ಬ ಶಿಲ್ಪಿ‘. ಇಂದು ನಾವು ಉನ್ನತ ವ್ಯಾಸಂಗದಲ್ಲಿ, ವಿಶ್ವವಿದ್ಯಾಲಯದ ಮಟ್ಟದಲ್ಲಿ ಸಾವಿರಾರು ರೂಪಾಯಿ ಖರ್ಚು ಮಾಡಿ ‘ವ್ಯಕ್ತಿತ್ವ ವಿಕಾಸ‘ದ ಶಿಬಿರ, ಭಾಷಣಗಳನ್ನು ಮಾಡಿಸುತ್ತಿದ್ದೇವೆ. ಇದೇ ಚಿಂತನೆಯನ್ನು ಪುರಂದರದಾಸರು ಆರು ನೂರು ವರುಷಗಳ ಹಿಂದೆಯೇ ಮಾಡಿದ್ದರೆಂಬುದು ಅವರ ದೂರದೃಷ್ಟಿ ಹಾಗೂ ವ್ಯಕ್ತಿತ್ವಕ್ಕೆ ಅವರು ಕೊಟ್ಟ ಮಹತ್ವ. ಅವರು ಕೊಡುವ ನಿದರ್ಶನಗಳು ನಿತ್ಯದ ಬದುಕಿನ ಪ್ರಸಂಗಗಳೇ ಆಗಿರುವುದು ಅತ್ಯಂತ ಸೋಜಿಗ.
ಕಣ್ಣು, ಕಿವಿ, ಕೈ, ಕಾಲು, ನಾಲಿಗೆ ಇತ್ಯಾದಿ ಕರ್ಮೇಂದ್ರಿಯಗಳು ಇರುವುದು ಕೇವಲ ಕೆಟ್ಟಕಾರ್ಯಗಳಿಗಾಗಿ, ತಿಂದುಂಡು ಸುಖಿಸಲು ಅಲ್ಲ. ಹೆಣ್ಣು, ಮಣ್ಣುಗಳು, ಸ್ಥಿರವೂ ಅಲ್ಲ.
‘ಕಾಲನ ದೂಯರು ಕಾಲ್ ಪಿಡಿದೆಳೆವಾಗ
ತಾಳು ತಾಳೆಂದರೆ ತಾಳುವರೆ?’
ಎಂಬುವ ವಾಸ್ತವದ ಚಿಂತನೆಗೆ ತೊಡಗುತ್ತಾರೆ. ಏನು ಗಳಿಸಿದರೂ ಹೋಗುವಾಗ ಒಬ್ಬನೇ ಅದೂ ಬರಿಗೈಯಲ್ಲಿ ಎಂಬ ಸತ್ಯ ದರ್ಶನದಂತೆ ನಮ್ಮನ್ನು ಕರೆದೊಯುತ್ತಾರೆ. ನಮಗಿರುವ ಅಂಗಗಳು ಇನ್ನೊಬ್ಬರನ್ನು ಶೋಷಿಸಿ, ಕೇವಲ ಸಂಪಾದನೆಯಲ್ಲಿ ತೊಡುಗುವುದಕ್ಕೆ ಮಾತ್ರವೇ ಸೀಮಿತವಾದರೆ ಅದು ಮಾನವ ಜನ್ಮದ ಹಾನಿ. ನಾವೇ ಮಾಡಿಕೊಂಡ ಸ್ವಯಂಕೃತ ಅಪರಾಧ. “ಸುಳ್ಳಿನ ಸಂಸಾರಕ್ಕೆ ಸಿಲುಕುವುದಕ್ಕಿಂತ ಧರ್ಮವಗಳಿಸಿರೋ” ಎನ್ನುತ್ತಾರೆ. ಇಲ್ಲಿ ಧರ್ಮವೆಂದರೆ ಉತ್ತಮ ಕಾರ್ಯಗಳು, ಮಾನವ ಸೇವೆ, ಭಗವಂತನ ಸೇವೆ ಒಟ್ಟಾರೆ ಮೌಲಿಕ ಬದುಕು. ಅಶಾಶ್ವತ ಮತ್ತು ಶಾಶ್ವತಗಳ ಮಧ್ಯೆದ ತಿಕ್ಕಾಟವಿದು. “ಜಗತ್ ಸತ್ಯ” ಎಂಬುದಾಗಿ ದ್ವೆತ ಸಿದ್ಧಾಂತ ಹೇಳುತ್ತದೆ. ಆ ಸಿದ್ಧಾಂತವನ್ನು ಪ್ರತಿಪಾದಿಸುವ ಹೊಣೆ ಹೊತ್ತ ದಾಸರೇ “ಸಂಸಾರ-ಬದುಕು ಸುಳ್ಳು” ಎಂದು ಹೇಳುವುದೊಂದು ವಿಪರ್ಯಾಸ. ಜಗತ್ತು ‘ಸತ್ಯ’ವಾದರೂ ಜೀವಿಗಳು ‘ಅಶಾಶ್ವತ’ ಎಂಬ ವಿಚಾರ ಒಂದಾದರೆ ಚಂಚಲ ಮನವನ್ನು ನಿಯಂತ್ರಿಸಲು, ‘ಅಶಾಶ್ವತ’ ಎಂಬ ‘ಭಯ‘ದ ಬೀಜವನ್ನು ಬಿತ್ತುವ ಅನಿವಾರ್ಯತೆಯೂ ಇದಕ್ಕೆ ಕಾರಣವಾಗಿರಬೇಕು. ಸಮಸ್ಯೆಗೆ ಪರ್ಯಾಯ, ಪರಿಹಾರದ ನಿರೂಪಣೆ ಇದೆ. ಭಕ್ತಿ, ಪೂಜೆ, ಇತರ ಎಲ್ಲ ಧಾರ್ಮಿಕ ಆಚರಣೆಗಳ ಹಿಂದಿನ ಮುಖ್ಯ ಉದ್ದೇಶ ಮಾನಸಿಕ ಏಕಾಗ್ರತೆ ಮಾತ್ರ. ಈ ಮೂಲ ಚಿಂತನೆಯನ್ನು ಬಿಟ್ಟು ನಾವು ಬಹುದೂರ ಬಂದಿರುವ ಕಾರಣದಿಂದಲೇ ಆಚರಣೆಗಳಲ್ಲಿ ಶುಷ್ಕತೆ ಬಂದಿರುವುದನ್ನು ಒಪ್ಪಿಕೊಳ್ಳಲೇಬೇಕು.
ದಾಸರು ಹೇಳುವ ಅನೇಕ ಕೀರ್ತನೆಗಳು ಮೇಲ್ನೋಟಕ್ಕೆ ಭಕ್ತಿ ಯುಕ್ತ ಹಾಗೂ ಧಾರ್ಮಿಕ ಎಂದೆನ್ನಿಸಿದರೂ ಅವುಗಳ ಒಡಲಲ್ಲಿ ಬೇರೊಂದು ಅರ್ಥ ಸಾಮಾಜಿಕ ರೀತಿ, ನೀತಿ, ನಿಯಮಗಳು, ಮನದ ಏಕಾಗ್ರತೆ, ಕರ್ತವ್ಯಪ್ರಜ್ಞೆ, ಕೌಟುಂಬಿಕ ಸಂಬಂಧ, ಶುಷ್ಕ ಆಚರಣೆ, ಅವೈಜ್ಞಾನಿಕ, ಅವೈಚಾರಿಕ ನಡೆನುಡಿ-ಇವುಗಳ ಕುರಿತಂತೆ ಚಿಂತನೆಗೆ ಹಚ್ಚುತ್ತವೆ. ಒಟ್ಟಾರೆಯಾಗಿ ವ್ಯಕ್ತಿ ಉತ್ತಮ ಮೌಲ್ಯಗಳನ್ನು ನೇರವಾಗಿ ಹೇಳಿದರೆ ಸಾಮಾಜಿಕ ಉಪದೇಶವಾಗುವ ಭೀತಿ, ಇನ್ನೊಂಡೆದೆ ನಂಬಿದ ಭಗವಂತ ಭಕ್ತಿ ಮತ-ಪಂಥ ಆಚರಣೆಗಳ ಆವರಣ ತೊಡಿಸಿ ಹೇಳುವುದರಿಂದ ಧಾರ್ಮಿಕ ಅನುಯಾಯಿಗಳು ಸ್ವೀಕರಿಸುವರೆಂಬ ರೀತಿ ಕಾರಣವಾಗಿರಬೇಕು.
ಬದುಕು, ಸಂಸಾರ ಅನಿತ್ಯ, ಅಸತ್ಯ ಅಶಾಶ್ವತ ಎನ್ನುವ ಕಲ್ಪನೆಯನ್ನು ಮೂಡಿಸುವ ದಾಸರ ಹಲವು ಹಾಡುಗಳು ಇದೇ ಕಾರಣಕ್ಕಾಗಿ ಬಂದವುಗಳಾಗಿವೆ. ಹಲವು ಉಳಿಯ ಪೆಟ್ಟಿನಿಂದ ಶಿಲ್ಪ ತಯಾರಾಗುವಂತೆಯೇ, ಹೇಳುವ ವಿಚಾರವನ್ನು ಮೇಲಿಂದ ಮೇಲೆ, ಮತ್ತೆ ಮತ್ತೆ ಹೇಳುವುದರಿಂದ ಪರಿಣಾಮ ಅಗಾಧ. ಈ ತಂತ್ರವನ್ನು ದಾಸರು ಅರಿತಿದ್ದಾರೆ. ಈ ಕಾರಣಕ್ಕಾಗಿಯೇ ನೂರಾರು ಕೀರ್ತನೆಗಳು ಬದುಕಿನ ನಶ್ವರತೆಯ ಕುರಿತಂತೆ ರಚಿತವಾಗಿವೆ.
ಪುರಂದರ ಸಾಹಿತ್ಯ ಅಧ್ಯಯನ: ೧೦. ಮದ್ವ ತತ್ವ ಮತ್ತು ಪುರಂದರರು
ಸಾಹಿತ್ಯ ಕೃತಿಯೊಂದರೆ ‘ಓದು’, ಅದರ ಸೃಷ್ಟಿಯಂತೆಯೇ ದೇಶ, ಕಾಲೋಚಿತವಾದ ನೆಲೆಯಲ್ಲೇ ಆಗುವಂತಹುದು. ಸಾಹಿತ್ಯ ಕೃತಿಯನ್ನು ಸಂಪೂರ್ಣವಾಗಿ ಒಂದು ಸ್ವಾಯತ್ತ ಸಾಹಿತ್ಯ ಕೃತಿ ಎಂದು ಮಾತ್ರ ಪರಿಭಾವಿಸುವ ದೃಷ್ಟಿಗೂ, ಅದರ ರಸ-ಕೇಂದ್ರಗಳ ಗ್ರಹಿಕೆ, ಹೀಗೆ ದೇಶ ಕಾಲೋಚಿತವಾದುದೇ ಆಗಿರುತ್ತದೆ. ಪ್ರತಿಭೆ, ಅದು ‘ಭಾವಯಿತ್ರಿ’ಯಾಗಿರಲಿ ‘ಕಾರಯಿತ್ರಿ’ಯಾಗಿರಲಿ, ಅವು ಈ ರೀತಿಯಾಗಿ ತಮ್ಮ ತಮ್ಮ ಪುನರ್ ವ್ಯಾಖ್ಯಾನ ಶಕ್ತಿಯಿಂದಲೇ ಪುನರ್ ಜನ್ಮಗಳನ್ನೂ ಪಡೆಯಿತ್ತಿರುತ್ತವೆ. ಶ್ರೇಷ್ಠ ಕವಿಯ ಕೃತಿ, ಇಂಥ ಎಲ್ಲ ಕಾಲೋಚಿತ ವ್ಯಾಖ್ಯಾನಗಳಲ್ಲೂ ಗೆದ್ದು ಬರುತ್ತದೆ ಎಂಬುದು ಎಷ್ಟೇ ನಿಜವಾದರೂ, ಅದರ ಧ್ವನ್ಯಕೃತಿ, ಹಾಗೂ ಅರ್ಥಾಕೃತಿಗಳು ಮೂಲ ಸೃಷ್ಟಿಕಾಲದ ಸ್ವರೂಪವನ್ನೇ ಉಳಿಸಿಕೊಂಡಿರುವುದಿಲ್ಲ. ಕನ್ನಡ ಸಾಹಿತ್ಯದ ಇಂದಿನ ಸಂದರ್ಭವೂ, ತನ್ನದೇ ಆದ ರೀತಿಯಲ್ಲಿ ತನ್ನ ಹಿಂದಿನ ಪರಂಪರೆಯನ್ನು, ತನ್ನಕಾಲದ ಜಿಜ್ಞಾಸೆಯ ಅಗತ್ಯಕ್ಕನುಗುಣವಾಗಿ ಮತ್ತೇ ಓದಿಕೊಳ್ಳುತ್ತಿದೆ. ಓದುವಿಕೆಯ ಕ್ರಮಗಳಿಂದ ಹಿಡಿದು, ಒದಗುವ ಪದ-ಪಠ್ಯಗಳನ್ನು ಬಗೆಯುವ ಕ್ರಮದವರೆಗೂ, ಹಲವು ವಿಭಿನ್ನ ಮಾದರಿಯ ನೆಲೆಗಳು ‘ಎಕಕಾಲಕ್ಕೆ ಮುನ್ನೆಲೆಗೆ ಬಂದು, ಪರಸ್ಪರ ಫಲಿತಗಳಲ್ಲಿಯೂ ಇನ್ನೊಂದು ಬಗೆಯ ಕೊಡುಪಡೆ ನಡೆದಿರುವುದನ್ನೂ ನಾವಿಂದು ಕಾಣುತ್ತೇವೆ. ಎಲ್ಲ ಜ್ಞಾನಶಾಖೆಗಳೂ ಒಂದರಒಳಗೊಂದು ಕಲಿಸಿ ಹೋಗಿ, ಯಾವ ಕೃತಿಯನ್ನು ಯಾವ ಬಗೆಯಲ್ಲಿ ‘ಓದಬೇಕು’ ಎಂಬ ಬಗೆಗೇನೆ ನಿಶ್ಚಿತವಾದ ನಿಲುವು ತಳೆಯುವುದು ಸಾಧ್ಯವಾಗದಿರುವ ಸಮಸ್ಯೆ ಇಂದು ನಮ್ಮ ಮುಂದೆ ಇದೆ. ಸ್ತ್ರೀವಾದ, ಮುಸ್ಲಿಂ ಸಂವೇದನೆ, ಸಾಂಸ್ಕೃತಿಕ ವಿಸ್ಮೃತಿ, ಶೂದ್ರ ಪ್ರೇರಣೆಗಳು, ಅಪರಿಚಿತದ ಅಧ್ಯಯನಗಳು, ಹೀಗೆ ಹತ್ತು ಹಲವು ದಿಕ್ಕಿನಿಂದ ನಮ್ಮನ್ನು ಆಕ್ರಮಿಸಿಕೊಂಡಿರುವ ಚಿಂತೆಗಳು, ‘ಚಿಂತನೆ’ಗಳಾಗಲು ತವಕಿಸುತ್ತವೆ. ಎಲ್ಲ ದೃಷ್ಟಿಕೋನಗಳ ಹಿಂದೆಯೂ, ಅವುಗಳನ್ನು ದುರುಪಯೋಗ ಮಾಡಿಕೊಳ್ಳುವ ‘ರಾಜಕಾರಣ’ ಒಂದು ಇದ್ದೇ ಇರುತ್ತದೆ. ಹಾಗೆಂದು ನಾವು ಆ ದೃಷ್ಟಿಕೋನವನ್ನೇ ಅಮೂಲಾಗ್ರವಾಗಿ ನಿರಾಕರಿಸುವುದು ಸಾಧ್ಯವಿಲ್ಲ. ಏಕೆಂದರೆ ಈ ಎಲ್ಲ ವಾಗ್ವಾದಗಳೂ, ನಮ್ಮ ಕಾಲದ ಭಯಂಕರ, ಅರಾರ್ಕಿಕ, ನೋವಿನೊಳಗಿಂದಲೇ ಹುಟ್ಟಿವೆ, ಹುಟ್ಟುತ್ತವೆ.
ಈ ಅರ್ಥದಲ್ಲಿ ಸಾವಿರ ವರ್ಷಗಳ ಕನ್ನಡ ಕಾವ್ಯ ಚರಿತ್ರೆಯ ಒಂದು ಭಾಗವಾಗಿರುವ ದಾಸಸಾಹಿತ್ಯದ, ಮೊದಲ ಘಟ್ಟದ ಪ್ರಮುಖ ದಾಸರಾದ ಪುರಂದರದಾಸರ ಸಾಹಿತ್ಯವನ್ನೂ ನಾವಿಂದು ನಿಜವಾದ ಇಂದಿನ ಸಾಹಿತ್ಯ ಕಾಳಜಿಗಳ ನಡುವಿಟ್ಟು ನೋಡುವುದು ನಮ್ಮ ಸಾರಸ್ವತ ಚರಿತ್ರೆಯ ಸಹಜವಾದ ಅವಶ್ಯಕತೆಯಾಗಿದೆ. ಈ ಚರಿತ್ರೆ ಮನುಷ್ಯರ ಚರಿತ್ರೆ, ಮನುಕುಲದ ಸಂಕಟಗಳಿಗೆ ಸಾಹಿತ್ಯವು ಸ್ಪಂದಿಸಿದ ಚರಿತ್ರೆ, ಈ ಸಂಕಟಗಳಾಚೆಗಿನ ಪಾರಮಾರ್ಥಿಕ, ಆಧ್ಯತ್ಮಿಕ, ಅನುಭಾವಿಕ, ನೆಲೆಗೇರಿದವರ ಸಾಹಿತ್ಯವೂ ನಮಗಿಂದು ಪ್ರಸುತವಾಗಿರುವುದು, ಅದು ನಮ್ಮೆಲ್ಲರ-ಸದ್ಯೋವರ್ತಮಾನದ ಬದುಕಿಗೆ ಸಮ-ಸ್ಪಂದಿಯಾಗಿ ನಿಲ್ಲುವಷ್ಟು ಅವಕಾಶದ ವಿಸ್ತಾರದಲ್ಲಿ ಮಾತ್ರ. ಇ ಬದುಕೆಂದರೆ, ಬದುಕೂ ಅಹುದು, ಬದುಕಿನಿಂದಲೇ ಹುಟ್ಟುವ ಬರಹದ ಬದುಕೂ ಅಹುದು, ಅಲ್ಲಿ ನಿರ್ಮಾಣವಾಗಿರುವ ಸಂಕೀರ್ಣ, ಜಟಿಲ, ಪರಿಸರದಲ್ಲೂ ನಾವು ಪುರಂದರದಾಸರ ಸಾಹಿತ್ಯವನ್ನು ‘ಮರು ಓದಿಗೆ’ ನಮ್ಮದೇ ಆದ ಅಗತ್ಯಕ್ಕೆ ತಕ್ಕಂತೆ-ಪುಣ್ಯ ತಿಥಿಯ ಪ್ರವಚನಗಳಿಗೆ ಒಗ್ಗಿ ಹೋದ ಕಿವಿಗಳಿಗೆ ತುಸು ಕರ್ಕಶವೆನಿಸಿದರೂ-ಅಣಿಗೊಳಿಸುವುದು ಅತ್ಯವಶ್ಯಕವಾಗಿದೆ. ಕವಿಯೊಬ್ಬನ ಹಿಂದೆ ಧಾರ್ಮಿಕವೆನ್ನುವಂತೆ ತೋರುವ ತಾತ್ವಿಕ ಹಿನ್ನೆಲೆಯೊಂದು ಗಟ್ಟಿಯಾದ ಕೇಂದ್ರವಾಗಿ ನಿಂತಿದ್ದರೆ, ಅವನ ಕೃತಿಗಳು ಆ ತಾತ್ವಿಕತೆಯನ್ನು ಯಾವ ಸಮಸ್ಯೆಯೂ ಇಲ್ಲದೇ ಸ್ವೀಕರಿಸಬಲ್ಲವೇ? ಎಂಬುದು ಸಾಹಿತ್ಯ ತತ್ವವು ಎದುರಿಸುತ್ತಿರುವ ಬಹಳ ಹಿಂದಿನ ಸಮಸ್ಯೆಯಾಗಿದೆ. ತಾನು ತೋರುವ ಸತ್ಯವೇ ಅಧೀಕೃತವಾದುದೆಂದು ತತ್ವಗಳೂ, ಕಾವ್ಯಗಳೂ ಅನಾದಿಕಾಲದಿಂದ ಬಡಿದಾಡಿಕೊಂಡು ಬಂದಿವೆ. ತನ್ನ ಸತ್ಯ ದೇಶ-ಕಾಲಗಳಿಂದ ಖಚಿತಗೊಳ್ಳದ ಅಗತ್ಯಕ್ಕೆ ತಕ್ಕಂತೆ ಅದನ್ನು ಅನುಷ್ಠಾನಕ್ಕೆ ರೂಪಾಂತರಿಸಿಕೊಡುವ ಸತ್ಯವೆಂದು ಕಾವ್ಯಗಳೂ ಸಮರ್ಥಿಸಿಕೊಳ್ಳುತ್ತ ಬಂದಿವೆ. ಈ ಎರಡೂ ವಾದಗಳನ್ನೂ ಪುರಸ್ಕರಿಸುವ, ಪ್ರತ್ಯೇಕ ಪಂಥಗಳೂ ಕಾಲಕಾಲಕ್ಕೆ ಬೆಳೆಯುತ್ತ ಬಂದಿದೆ. ತತ್ವಗಳನ್ನು ಮಾತ್ರ ನಿರ್ಮಿಸುತ್ತೇನೆಂದು ಹೊರಟವರಿಗೂ ಅದರ ಅನುಷ್ಠಾನ ಕೇವಲ ತಮ್ಮ ಅಭಿವ್ಯಕ್ತಿ ಪ್ರಕಾರದಿಂದ ಸಾಧ್ಯವಿಲ್ಲವೆಂದೂ ಅನ್ನಿಸಿದ್ದಿದೆ. ಅದರ ಜೀವನೋಪಯೋಗಿ ಸ್ವರೂಪವನ್ನು ಸಿದ್ಧಪಡಿಸುವ ಕವಿಗಳಿಗೂ, ತಮ್ಮ ಅಭಿವ್ಯಕ್ತಿಯ ಸಂಚಾರೀ ಸೆಳೆತಗಳ ಮೂಲಕ ಮೂಲದ ತಾತ್ವಿಕ ಚೌಕಟ್ಟು ‘ಭಿನ್ನ’ವಾಗಬಾರದೆಂಬ ಅಳುಕೂ ಕಾಡಿದೆ. ತಾತ್ವಿಕರಿಗೆ ಭಾಷೆಯ ನೆಲಯಲ್ಲಿ ಬಹಳ ಇಕ್ಕಟ್ಟುಗಳಿಲ್ಲ. ಅಥವಾ ಆ ಇಕ್ಕಟ್ಟುಗಳ ಕಡೆಗೆ ಅವರ ಲಕ್ಷ್ಯ ಕಡಿಮೆ. ಆದರೆ ‘ಕಾವ್ಯ’ದ ಇನ್ನೊಂದು ರೂಪವೇ ಆದ ‘ಕೀರ್ತನೆ’ಯಂತಹ ಅಭಿವ್ಯಕ್ತಿ ಮಾದರಿಗಳನ್ನು ಆಯ್ದಕೊಂಡ ಪುರಂದರದಾಸರ ಮಾರ್ಗ ಮೂಲತಃ ಇಕ್ಕಟ್ಟಿನದೇ. ಅಂದರೆ, ನಂಬಿದ ತತ್ವದ ಸೀಮೆಯನ್ನು ದಾಟಬಾರದೆಂದು ಒತ್ತಾಯಿಸುವ ತಾತ್ವಿಕತೆ, ದಾಟಿ ಬಾರದಿದ್ದರೆ ನಾನು ನಿನಗೆ ಸಂಪೂರ್ಣವಾಗಿ ಸಿಗಲಾರೆನೆನ್ನುವ ಕಾವ್ಯ ಮಾಯೆ, ಇದರ ನಡುವೆ ಈ ಬಗೆಯ ಕೃತಿಕಾರರು ಆಟವಾಡಬೇಕಾಗುತ್ತದೆ. ಈ ಆಟದಲ್ಲಿ ತತ್ವ ಸೋತು ಕಾವ್ಯಗೆಲ್ಲುವುದೂ ಉಂಟು. ಕಾವ್ಯ ಗೆದ್ದು ತತ್ವ ದುರ್ಬಲವಾದುದೂ ಉಂಟು. ಅದು ಆಯಾ ಕವಿಯ ಪ್ರಕೃತಿ ಧರ್ಮಕ್ಕೆ ಸೇರಿದ ಮಾತಾಗೆದೆ. ಪ್ರಬಲ ಕಾವ್ಯ ಶಕ್ತಿ ಇರುವ ಕವಿಗೆ ಇಲ್ಲಿರುವ ದೊಡ್ಡ ಸಂಕಟವೆಂದರೆ ಆತ ಎಷ್ಟು ಗಟ್ಟಿಯಾಗಿ ಅಪ್ಪಿಕೊಂಡರೂ, ತತ್ವ ಅವನ ಕಾವ್ಯ ತತ್ವದ ತೆಕ್ಕೆಯೊಳಗಿಂದ ಬಿಡಿಸಿಕೊಳ್ಳಲು ಹವಣಿಸುತ್ತಿರುತ್ತದೆ. (“ತೋಳು ಗೀಳು ಸಡಿಲೀತು ಪ್ರಿಯರ ಸಂನ್ನಗ್ಧ ಸ್ನೇಹದಲ್ಲೂ”-ಬೇಂದ್ರೆ)
ಇದರಿಂದಾಗಿ ಒಂದು ಬಗೆಯ ಸೂಕ್ಷ್ಮ ಭಾಷಿಕ-ಸಂಘರ್ಷ ಕೃತಿಯ ಭಾವದ ವಲಯದೊಳಗೆ ಅನಿವಾರ್ಯವಾಗುತ್ತದೆ. ಈ ಸಂಘರ್ಷವನ್ನು ವಿಸ್ತರಿಸಿಕೊಳ್ಳಲು ಕನ್ನಡ ಕವಿಗಳು ಮೊದಲಿನಿಂದಲೂ ಹಲವು ಬಗೆಯ ದಾರಿಗಳನ್ನು ತಮ್ಮ ಅಭಿವ್ಯಕ್ತಿ ಮಾರ್ಗದಲ್ಲಿ ಕಂಡುಕೊಂಡಿದ್ದಾರೆ. ಪಂಪ ‘ಆಗಮಿಕ’ ಮತ್ತು ‘ಲೌಕಿಕ’ ಎಂದೆರಡು ಪ್ರತ್ಯೇಕ ಕೇಂದ್ರಗಳನ್ನೇ ಗುರುತಿಸಿಕೊಂಡ. ನಡುಗನ್ನಡದ ಕವಿಗಳು ಮಾತ್ರ ಎರಡನ್ನೂ ಒಂದೇ ಕ್ರುತಿಯ ಆಕೃತಿಯೊಳಗೆ ಹಾಸು-ಹೊಯ್ಯುವ ಪ್ರಯತ್ನ ಮಾಡಿದರು. ಪುರಂದರದಾಸರು ಕೂಡ ತಮ್ಮದೇ ಆದ ರೀತಿಯಲ್ಲಿ ಇದಕ್ಕೊಂದು ಪರಿಹಾರವನ್ನು ಭಾಷೆಯ ಒಳಗಿನ ಸಂಗೀತಕ್ಕಿಂತ ಸಂಗೀತದೊಳಗಿನ ಭಾಗವಾಗಿ ಭಾಷೆಯನ್ನು ಬಳಸುವ ಮೂಲಕ ಕಂಡುಕೊಂಡರು. ಈ ಅರ್ಥದಲ್ಲಿ ಅವರು ಶುದ್ಧಾಂಗವಾದ ಸಂಗೀತಕ್ಕೊದಗುವುದು. ಅವರ ಪ್ರತಿಭೆಗೆ ತನ್ನೊಳಗಿನ ತತ್ವ-ಶ್ರದ್ದೆ ಮತ್ತು ಅನುಭವಾಕೃತಿಗಳ ನಡುವೆ ಹುಟ್ಟಿದ ಇಕ್ಕಟ್ಟುಗಳ ದೃಷ್ಟಿಯಿಂದ ಅನಿವಾರ್ಯವೇ ಆಗಿತ್ತು. ಪುರಂದರದಾಸರ ಸಾಹಿತ್ಯವನ್ನು ಅದು-ಮಾಧ್ವ ತತ್ವಜ್ಞಾನದೊಡನೆ ಇಟ್ಟುಕೊಂಡ ಸಂಬಂಧವನ್ನು ನೋಡುವ ಮೊದಲು ಮಾಧ್ವ ತತ್ವಜ್ಞಾನವನ್ನೂ ಸ್ವಲ್ಪ ಚಾರಿತ್ರಿಕವಾಗಿ ಗಮನಿಸುವ ಅವಶ್ಯಕತೆ ಇದು. ದರ್ಶನಗಳ ಹುಟ್ಟು-ಬೆಳವಣಿಗೆ-ಸಾವುಗಳನ್ನು ಪ್ರರಿಗ್ರಹಿಸುವ ಹಲವು ಆಧುನಿಕ ಗ್ರಹಿಕೆಗಳಲ್ಲಿ ಡಾ. ಡಿ.ಆರ್. ನಾಗರಾಜ್ ಅವರ ‘ಪಿತೃಹತ್ಯೆ’ಯ ಪರಿಕಲ್ಪನೆಯೂ ಒಂದು. ಅವರು ಹೇಳುವಂತೆ ಹಿಂದಿನ ದರ್ಶನವನ್ನು ಕೊಲ್ಲಲಾರದೇ ಹೊಸ ದರ್ಶನ ಹುಟ್ಟಲಾರದು. ಆದರೆ ನನಗನ್ನಿಸುವಂತೆ ಈ ರೂಪಕ ಚಾರಿತ್ರಿಕವಾಗಿ ಸತಾರ್ಕಿಕವೂ ಆಗಿಲ್ಲ. ಪ್ರಕೃತಿ ಸಹಜ ವೈರುಧ್ಯಗಳ ಗಮನಿಕೆಯೂ ಈ ತಿಳುವಳಿಕೆಯ ಹಿಂದೆ ಇಲ್ಲ. ಆಚಾರ್ಯ ಮಧ್ವರೇ ಈ ಮಾತನ್ನು ಭಾರತೀಯ ತತ್ವಜ್ಞಾನದಲ್ಲಿ ಮೊಟ್ಟ ಮೊದಲ ಸಲ ಚರ್ಚೆಗೆತ್ತಿಕೊಂಡು ‘ಅನಾದಿಯಾದ ಕಾಲದ ಪ್ರವಾಹರೂಪಿಯಾದ ಅಸ್ತಿತ್ವದಲ್ಲಿ ಯಾವ ದರ್ಶನಗಳೂ ಸಾಯುವುದಿಲ್ಲ.’ ಎಂಬ ವಿಶಿಷ್ಟ ದರ್ಶನ. ತನ್ನ ಇಡಿಯಾದ ತಾತ್ವಿಕಾಕೃತಿಯನ್ನು ಮೈಗೂಡಿಸಿಕೊಂಡು ನೆಲೆಯೂರಿದ ಮೇಲೆ ಅದು ಎಂದೂ ಸಂಪೂರ್ಣವಾಗಿ ನಾಶವಾಗುವುದಿಲ್ಲ. ಆ ತತ್ವಜ್ಞಾನದ ನಂತರದ ಮುಂದಿನ ತತ್ವಜ್ಞಾನ ಮೊದಲಿನದರ ಅಪೂರ್ಣತೆಯನ್ನು ಪೂರ್ಣಮಾಡಲು ತನ್ನದೇ ಆದ ಸಂರಚನೆಗಳನ್ನು ಅದಕ್ಕೆ ಜೋಡಿಸುತ್ತದೆ. ಇದರೆ ಜೊತೆಗೆ ಇನ್ನೊಂದು ಮುಖ್ಯ ಮಾತೆಂದರೆ, ಹಿಂದಿನ ತತ್ವಜ್ಞಾನದ ಅಪೂರ್ಣತೆಯೆ ಅರಿವಾಗುವುದೇ ಹೊಸ ಕಾಲದ ಹೊಸ ಪ್ರಶ್ನೆಗಳಿಂದ ಎಂಬುದನ್ನೂ ನಾವು ನೆನಪಿಡಬೇಕು. ಅಂದರೆ ತತ್ವಜ್ಞಾನಗಳ ಚರಿತ್ರೆ ಎಂದರೆ, ಅದು ಏಕಕಾಲಕ್ಕೆ ದೇಶ-ಕಾಲಗಳಿಗೆ ಆ ತತ್ವಜ್ಞಾನಗಳನ್ನು ಅನುಸಂಧಾನಿಸುವ ಕ್ರಮವೂ ಆಗಿರುತ್ತದೆ. ಹಾಗೂ ಪೂರ್ವದ ಆಕೃತಿಯನ್ನು ಪೂರ್ಣತೆಯ ನೆಲಯಲ್ಲಿ ಉತ್ತಮಗೊಳಿಸುವ ಕ್ರಮವೂ ಆಗಿರುತ್ತದೆ. ಈ ಅರ್ಥದಲ್ಲಿ ಬೌದ್ಧ, ಜೈನ, ಚಾರ್ವಾಕ, ಅದ್ವೆತ, ವಿಶಿಷ್ಟಾದ್ವೈತ ಹಾಗೂ ದ್ವೈತಗಳ ಚಾರಿತ್ರಿಕ ಬೆಳವಣಿಗೆಯನ್ನು ನಾವು ಗಮನಿಸಬೇಕು. ಯಾವ ತತ್ವಜ್ಞಾನವು ಮೊದಲು ಉಪಯುಕ್ತತೆಯ ನೆಲೆಯಲ್ಲಿಯೇ ನೆಲೆಯಾಗಿರಬೇಕಾಗುತ್ತದೆ. ಅತೀಂದ್ರಿಯ ಕುತೂಹಲಗಳು, ಪ್ರಶ್ನೆಗಳು ಬೆಳೆದಂತೆ ಆ ಕುತೂಹಲಗಳಿಗೆ, ಪ್ರಶ್ನೆಗಳಿಗೆ ಉತ್ತರ ಬಯಸುವ ಜನಾಂಗದ ಜೀರ್ಣಾಗ್ನಿಗೆ ತಕ್ಕಂತೆ, ಉತ್ತರಗಳು ಹುಟ್ಟಿ ಅವು ವಿಭಿನ್ನ ರೂಪದ ತತ್ವಜ್ಞಾನದ ರೂಪ ತೊಡುತ್ತವೆ. ಬೌದ್ಧ, ಜೈನ, ಚಾರ್ವಾದಕಂತಹ ಅವೈದಿಕ ಅದ್ವೈತ, ವಿಶಿಷ್ಟಾದ್ವೈತ, ದ್ವೈತ ತತ್ವಜ್ಞಾನಗಳಾಗಿ ರೂಪಗೊಂಡವು. ಒಬ್ಬ ಸಾಧಕನ ಪ್ರಜ್ಞಾಸ್ಥಿತಿಯೇ ಈ ಬಗೆಯಲ್ಲಿ ಬೌದ್ಧ, ಜೈನ, ಚಾರ್ವಾಕ, ಅದ್ವೈತ, ವಿಶಿಷ್ಟಾದ್ವೈತ ಸ್ಥಿತಿಗಳಲ್ಲಿ ಹಾಯ್ದು ಬಂದಿರುತ್ತದೆ. ಹೀಗಾಗಿಯೇ ದ್ವೈತವನ್ನು ಪರಿಪೂರ್ಣ ‘ಸಿದ್ಧಾಂತ’ವೆಂದು ಕರೆಯುವ ರೂಢಿ ಇದೆ. ಆದರೆ ಅದು ಹಿಂದಿನ ದರ್ಶನಗಳ ನಿರಂತರ ದುಡಿಮೆಯ ಕಾಲೋಚಿತ ಫಲ ಎಂಬುದನ್ನು ದರ್ಶನಗಳ ಬಗೆಗೆ ನಿರ್ವಿಕಾರವಾಗಿ ಚಿಂತಿಸುವುದು ಕಾಣಲೇಬೇಕಾದ ಸತ್ಯವಾಗಿದೆ.
ಮಧ್ವಾಚಾರ್ಯರ ತತ್ವಜ್ಞಾನವು ಮೂಲತಃ ತನ್ನ ಹಿಂದಿನ ಅದ್ವೈತವನ್ನು ಎದುರಾಗಿಸಿಕೊಂಡು ಅದರ ಅಪೂರ್ಣತೆಯನ್ನು ಎತ್ತಿ ತೋರಿಸುತ್ತದೆ. ಆಚಾರ್ಯರು ಬರುವ ಕೆಲವೇ ದರ್ಶನಗಳ ಮೊದಲು ವಚನಕಾರರ ಹಿಂದಿನ ತಾತ್ವಿಕತೆಯನ್ನು ಮುಟ್ಟುವುದೇ ಇಲ್ಲ. ತಮ್ಮ ಅತ್ಯಂತ ನಿಕಟಪೂರ್ವ ಅನುಭಾವಿಗಳೊಂದಿಗೆ ಹೀಗೆ ಮೌನವಹಿಸಲು ಅವರಿಗೆ ಬಹುಶಃ ಒಂದು ಮುಖ್ಯ ಪ್ರಶ್ನೆ ಕಾಡಿರಬಹುದು. ವೈದಿಕ ವಾದ ಅದ್ವೈತಿಯ ಒಂದು ಮುಖ್ಯ ಆಧಾರವೆಂದರೆ ಅಪೌರಷೇಯ ಭಾಷಿಕ ಪ್ರಮಾಣಗಳ ಅವಲಂಬನೆ. ಅಪೌರಷೇಯ ಪಠ್ಯವೆಂಬುದನ್ನು ನಾವು ಯಾಕೆ ಗ್ರಹಿಸಲೇಬೇಕು ಎನ್ನುವುದರ ಬಗೆಗೆ ಆಚಾರ್ಯರ ವಿಸ್ತೃತ ವಿವರಣೆ ಇದೆ. ಆದರೆ ವಚನಕಾರರು, ಅನುಭವವೇ ಪ್ರಮಾಣವೆಂದು ಹೊರಟವರು. ಆಚಾರ್ಯರೂ ಅನುಭವವನ್ನು ಆದ್ಯ ಪ್ರಮಾಣವೆಂದು ಗ್ರಹಿಸುತ್ತಾರಾದರೂ, ಅನುಭವ ಮಾಡಿಕೊಡುವ ಮಧ್ಯವರ್ತಿ ಘಟಕಗಳು ದೋಷಗಳ ಬಗೆಗೆ ತೀವ್ರ ಎಚ್ಚರವುಳ್ಳ ಅವರು ಅಪಾರಕ್ಷೇಮ ಪ್ರಮಾಣಗಳನ್ನು ಅವಲಂಬಿಸುವುದು ಅನಿವಾರ್ಯವೆನ್ನುತ್ತಾರೆ. ಮತ್ತು ಚರ್ಚೆ ಅಥವಾ ಖಂಡನ-ಮಂಡನೆಗಳೂ ಭಾಷೆಯಲ್ಲೇ ಸಂಭವಿಸುವುದರಿಂದ ಭಾಷಿಕ ಪ್ರಮಾಣಗಳ ಅವಲಂಬನೆ ವೈದಿಕ ಪ್ರಸ್ಥಾನಗಳ ಮುಖ್ಯ ಗುಂಗೇ ಆಗಿದೆ. ಈ ಅರ್ಥದಲ್ಲಿ ತಮ್ಮ ಅನುಭವದ ಕೇಂದ್ರದಲ್ಲೇ ಪ್ರಮಾಣಗಳನ್ನು ಸೃಷ್ಟಿಸಿಕೊಂಡಿದ್ದ ವಚನಕಾರರ ಜೊತೆಗೆ ಆಚಾರ್ಯರಿಗೆ ವಾದ ಸಾಧ್ಯವೇ ಇರಲಿಲ್ಲವೇನೋ ಆದರೆ ಅದ್ವೈತದ ವೈದಿಕ ಪರಿಕಲ್ಪನೆಯನ್ನು ವೈದಿಕ ಪಠ್ಯಗಳಿಂದಲೇ ರೂಪಿಸಿದ್ದ ಶಂಕರರ ತತ್ವಜ್ಞಾನವನ್ನು ತಿದ್ದಿ ಕೊಡುವ ಕೆಲಸದಲ್ಲಿ ಆಚಾರ್ಯರು ಎಷ್ಟು ಗಾಢವಾಗಿ ಇಡಿಯಾಗಿ ಅಂದು ತೊಡಗಿದರೆಂದರೆ ಇಂದು ಆ ಚರ್ಚೆ ನಮಗೆಲ್ಲ ಸ್ವಲ್ಪ ತಲೆ ಚಿಟ್ಟು ಹಿಡುಸುತ್ತದೆ. ಒಂದು ತತ್ವಜ್ಞಾನದ ಮೊದಲ ಸ್ಥಾಪಕರಾಗಿ ಕೆಲಸ ಮಾಡುವ ಅವರಿಗೆ ಅದು ತಾತ್ವಿಕವಾಗಿ ಅನಿವಾರ್ಯವೇ ಆಗಿರಬೇಕು. ಆದರೆ ಆ ನಂತರದ ಮಾಧ್ವ ಪರಂಪರೆಯ ಯತಿಗಳು ಮತ್ತು ಪಂಡಿತರೂ ನಿರ್ವಿಸಿದ ಕೃತಿಗಳೂ ಕೂಡ ಆಚಾರ್ಯರ ಅನಿವಾರ್ಯತೆಯನ್ನು ತಮ್ಮ ಅನಿವಾರ್ಯತೆಯನ್ನಾಗಿಯೂ ಕಂಡು ಅದೇ ಬಗೆಯ ಖಂಡನೆ ಮಂಡನೆಗಳು ಬೆಳೆದು ಬಂದವು.
ಆದರೆ ತತ್ವಜ್ಞಾನದ ಮೂಲ ನೆಲೆಗಳು ಎಷ್ಟೇ ಸೂಕ್ಷ್ಮವಾಗಿದ್ದರೂ ಅವು ಬದಲಾಗುವ ಕಾಲದ ಎಲ್ಲ ಆಯಾಮಗಳೊಂದಿಗೆ ತಮ್ಮನ್ನು ತಳಕು ಹಾಕಿಕೊಳ್ಳದಿದ್ದರೆ ತಾನ್ಮೂಲಕ ಅದರ ವಾದಪದ್ಧತಿ ಮಾತ್ರವಲ್ಲ, ವಾದ ಭೂಮಿಯ ವಿಸ್ತಾರವೂ ಬೆಳೆಯದಿದ್ದರೆ ಆ ತತ್ವಜ್ಞಾನವು ಬಹುಬೇಗ ಪಂಡಿತ ಮಂಡಳಿಯ ವಿಲಾಸೀ ವಾಕ್ಯಾರ್ಥವಾಗಿ ಬುಡುತ್ತವೆ. ಬದಲಾಗುವ ಕಾಲವೆಂದರೆ ಬದಲಾಗುವ ತಲೆಮಾರುಗಳು, ಸಮಾಜ, ರಾಜಕೀಯ, ಆರ್ಥಿಕ ವ್ಯವಸ್ಥೆ, ಕೌಟುಂಬಿಕ ವ್ಯವಸ್ಥೆ ಕಲೆ-ಸಂಸ್ಕೃತಿ ಧರ್ಮಗಳ ಒಡೆತನದ ವ್ಯವಸ್ಥೆ ಎಲ್ಲವೂ ಮಿಳಿತವಾಗಿರುತ್ತವೆ. ಮಾಧ್ವ ತತ್ವಜ್ಞಾನವು ಅದು ಇಂದು ಪ್ರಚಲಿತಗೊಂಡು ಕಾಣುತ್ತಿರುವ ಸ್ವರೂಪದಲ್ಲಿ ಅದು ತನ್ನ ಕಾಲದ ಜೀವನದ ಸಂಸ್ಕೃತಿಯೊಂದಿಗೆ ಯಾವ ಬಗೆಯ ಒಡನಾಟವನ್ನಿಟ್ಟುಕೊಂಡಿತ್ತು ಎಂಬ ಬಗೆಗೆ ಸ್ಪಷ್ಟವಾದ ಹಿಡಿ ಮೊತ್ತದಲ್ಲಿ ಸಿಕ್ಕುವ ದಾಖಲೆಗಳಿಲ್ಲ. ಆದರೆ ಹಾಗೆಯೇ ಕಾಲದ ಪ್ರಭಾವದಿಂದ ಏನೂ ಪರಿಣಮಿತವಾಗದೇ ಈ ತತ್ವಜ್ಞಾನವು ಬೆಳೆದು ಬಂದಿತೆಂದೂ ಹೇಳಲಾಗದು. ಇಡೀ ಜಗತ್ತೇ ಬದಲಾಗುತ್ತಿರುವಾಗ ಅದರ ನೆರಳಿನಲ್ಲೆ ಉಸಿರಾಡುವ ತತ್ವಜ್ಞಾನವು ಅದರಿಂದ ಬದಲಾವಣೆಗೊಳ್ಳದಿರುವುದು ಹೇಗೆ ಸಾಧ್ಯ? ತತ್ವಜ್ಞಾನದ ಒಡಲಲ್ಲಿರುವ ಕಾಲಾತೀತ ಸ್ಥಾಯೀ ಸತ್ಯವೂ ಕೂಡ ಅದರ ಒಳಗೇ ಇರುವ ಕಾಲಬದ್ದ ಸಂಚಾರೀ ಭಾವಗಳ ಸಂಘರ್ಷಗಳ ಜೊತೆಗೆ ಸಂಪರ್ಕ ಇಟ್ಟುಕೊಂಡಿರದಿದ್ದರೆ ಮೌಲ್ಯಗಳ ವ್ಯವಸ್ಥೆಯಲ್ಲಿ ಅದು ಕಿಲುಬುಗಟ್ಟಿ ಹೋಗುತ್ತದೆ.
ಆಚಾರ್ಯ ಮಧ್ವರು ಹೇಳುವ ಒಂಬತ್ತು ಸತ್ಯಗಳಲ್ಲಿ ಅವರೇ ಹೇಳುವಂತೆ ಅವೇನು ಇದರಿಂದಲೇ ಹುಟ್ಟಿದ ಸತ್ಯಗಳಲ್ಲ. ಅವು ಅಪೌರಷೇಯ ಪಠ್ಯಗಳಲ್ಲಿ ನಿಹಿತವಾದ ಸತ್ಯಗಳೇ ಚರ್ಚೆಯ ಶಿಸ್ತಿಗಾಗಿ ಅವುಗಳನ್ನು ಹೀಗೆ ವಿಭಾಗಿಸಿಕೊಳ್ಳಬಹುದು.
೧. ಪರಮಾತ್ಮನ ಸ್ವತಂತ್ರತೆ ಜೀವಿಗಳ ಅಸ್ವತಂತ್ರತೆ ಮುಕ್ತಿಗೆ ಶುದ್ದಭಕ್ತಿಯೊಂದೇ ದಾರಿ, ಅಪೌರಷೇಯ ಪಠ್ಯಗಳೇ ಸತ್ಯವನ್ನು ತಿಳಿಸುವ ಪ್ರಮಾಣಗಳು ಎಲ್ಲರಿಗೂ ಒಂದೇ ಬಗೆಯ ಮುಕ್ತಿ ಇಲ್ಲ.
೨. ಜಗತ್ತು ಸತ್ಯವಾಗಿದೆ. ಜೀವಿಗಳು ಭಿನ್ನವಾಗಿದೆ ಜೀವ-ಜಡ-ಪರಮಾತ್ಮರ ಸಂಬಂಧಗಳಲ್ಲಿ ಭೇದವಿದೆ.
೩. ಜೀವಿಗಳಲ್ಲಿ ತಾರತಮ್ಯವಿದೆ. ನಿತ್ಯ ಮುಕ್ತರು, ನಿತ್ಯ ಸಂಸಾರಿಗಳು-ನಿತ್ಯ ಎಂಬ ಪರಿವರ್ತನೆ ಇಲ್ಲದ ವಿಭಾಗೀಕರಣವಿದೆ. ಜೀವಿಗಳ ಮಧ್ಯೆ ಒಂದು ಶ್ರೇಣೀಕೃತ ವ್ಯವಸ್ಥೆ ಇದೆ.
ಆಚಾರ್ಯರ ಈ ತತ್ವಗಳಲ್ಲಿ ಸಾಹಿತ್ಯವು ಒಳಗೊಳ್ಳುವ ಲೋಕವೆಂದು ಕರೆಯುವ ಲೋಕಕ್ಕೆ ಸಂಬಂಧಪಟ್ಟಂತೆ ತೀವ್ರವಾಗಿ ಕಾಡುವ ಪ್ರಶ್ನೆಗಳೆಂದರೆ ಜೀವಿಗಳ ತಾರತಮ್ಯ ತ್ರಿವಿಧ ಬಗೆಯ ಜೀವ ವ್ಯವಸ್ಥೆ ಮತ್ತು ಶ್ರೇಣಿಕರಣ. ಇವು ಮೂಲತಃ ಮನುಷ್ಯ ನಿರ್ಮಿತ ಸಾಹಿತ್ಯವು ತುಡಿಯುವ ಲೋಕಕ್ಕೆ ಅಡೆ-ತಡೆಯನ್ನುಂಟು ಮಾಡುವ ಮೌಲ್ಯಗಳೇ ಆಗಿವೆ. ಜಗತ್ತು ಸತ್ಯವಾಗಿದೆ ಹಾಗೂ ಜೀವಿಗಳು ಭಿನ್ನವಾಗಿದೆ ಜೀವ-ಜಡಗಳಲ್ಲಿ ಭೇದವಿದೆ ಎಂಬ ಸತ್ಯಗಳು ಕನಿಷ್ಠಪಕ್ಷ ಕಾವ್ಯಕ್ಕಿರುವ ಧ್ವನ್ಯಾರ್ಥಶಕ್ತಿಯ ಹಿಡಿತದಲ್ಲಿ ಮರುರೂಪು ಪಡೆದು ಕಾಲೋಚಿತವಾಗಿ ಅಭಿವ್ಯಕ್ತಿಗೊಳ್ಳಬಲ್ಲ ಸ್ಥಿತಿಸ್ಥಪಕತ್ವವವನ್ನಾದರೂ ಪಡೆದಿವೆ. ಮೊದಲ ಭಾಗದ ಸತ್ಯಗಳ ಒಂದು ಬಗೆಯ ಅತೀಂದ್ರಿಯ ಲೋಕದ ಅನುಭವ ಪ್ರಮಾಣದಲ್ಲೇ ಇಂಗಬೇಕಾದ ಸತ್ಯಗಳು. ಹೀಗಾಗಿ ಪುರಂದರದಾಸರಂತಹ ಒಬ್ಬ ಸೃಜನಶೀಲ ಕವಿ ಈ ಸತ್ಯಗಳ ಎದುರು ಮುಖಾಮುಖಿಯಾದಾಗ ಅವನ ಪ್ರತಿಭೆ ಎದುರಿಸುವ ಚಿಕ್ಕಟ್ಟುಗಳು ತುಂಬ ಇವೆ. ಆದರೆ ಪುರಂದರದಾಸರು ಮಾಧ್ವ ತತ್ವಜ್ಞಾನದ ಜೊತೆಗೆ ಮಾಧ್ವ-ಸಂಸ್ಕೃತಿಯನ್ನೂ ತಮ್ಮರಚನೆಗಳಲ್ಲೇ ತೆಕ್ಕೆಗೆ ತೆಗೆದುಕೊಳ್ಳಬೇಕಾದ ಅನಿವಾರ್ಯತೆಯನ್ನು ಅನುಭವಿಸಿದವರು. ಮಾಧ್ವ ತತ್ವಜ್ಞಾನ ಮತ್ತು ಸಂಸ್ಕೃತಿ ಇವುಗಳ ಬಗೆಗೆ ಪುರಂದರದಾಸರ ಪ್ರತಿಕ್ರಿಯೆಗಳನ್ನು ಗಮನಿಸುವ ಪೂರ್ವದಲ್ಲಿ ಮಾಧ್ವ ಸಂಸ್ಕೃತಿಯ ಇನ್ನೊಂದು ಚಾರಿತ್ರಿಕ ಬೆಳವಣಿಗೆಯನ್ನೂ ನಾವು ಗಮನಿಸಬಹುದು.
ಮಾಧ್ವ ಸಂಸ್ಕೃತಿಯ ಎರಡು ಮುಖ್ಯ ಅಂಶಗಳೆಂದರೆ, ಅವುಗಳ ವೈದಿಕ ಆಚರಣೆಗಳು ಮತ್ತು ಅವುಗಳ ಮಠೀಯ ಚರಿತ್ರೆ ಆಚರಣೆಗೆ ಸಂಬಂಧಪಟ್ಟಂತೆ ತೀರ ವಿಶಿಷ್ಟವಾದ ವೈದಿಕ ವಿನ್ಯಾಸವುಳ್ಳ ಮಾಧ್ವ ಸಂಸ್ಕೃತಿ ಮೂಲತಃ ಮಡಿ-ಮೈಲಿಗೆಯ ನಿಷೇಧಗಳನ್ನು ಅತಿಯಾಗಿ ಉಳ್ಳದ್ದು. ಈ ಮುಟ್ಟು-ತಟ್ಟುಗಳು. ನಿರ್ಣಯಗಳು ಮೂಲತಃ ಹಲವು ಬಗೆಯ ಸ್ಮೃತಿ, ಹಾಗೂ ಗ್ರಹ್ಯ ಸೂತ್ರಗಳಿಂದ ಬಂದವುಗಳು. ಉಪಾಸನೆಯಲ್ಲಿ ಮಾಧ್ವರದೇ ಆದ ದೇವತಾ ಶಾಸ್ತ್ರವಿದೆ. ಆ ದೇವರುಗಳಲ್ಲೂ ತಾರತಮ್ಯವಿದೆ. ಯಾವ ದೇವರನ್ನೂ ಸ್ವಾಯತ್ತ ಶಕ್ತಿಯನ್ನಾಗಿ ಆರಾಧಿಸದೇ ತನ್ಮೂಲಕ ವಿಷ್ಣುವಿನ ಪೂಜೆಯೇ ನಡೆಯಬೇಕು ಎಂಬ ನಿಯಮವಿದೆ. ತಿನ್ನುವ ಪದಾರ್ಥಗಳಿಂದ ಹಿಡಿದುಕೊಂಡು ಗಂಡ-ಹೆಂಡತಿ ಕೂಡುವ ಕಾಲ ರೀತಿ ಉದ್ದೇಶಗಳನ್ನು ರೂಪಿಸುವ ನಿಯಮಗಳನ್ನು ಪಾಲಿಸುವ ಕಡ್ಡಾಯವಿದೆ. ಆಧುನಿಕ ಕಾಲದಲ್ಲಿ ಈ ಎಲ್ಲ ಸಂಸ್ಕೃತಿ ಸ್ಮೃತಿಗಳು ಅಳಿದಿದ್ದರೂ ಮಧ್ಯಮ ವರ್ಗದ ಮಾಧ್ವ ಕುಟುಂಬಗಳಲ್ಲಿ ಇದು ಇನ್ನೂ ಅಲ್ಲಲ್ಲಿ ಅಲ್ಪಸ್ವಲ್ಪ ಚಾಲ್ತಿಯಲ್ಲಿದೆ ಎಂದು ಕೇಳಿದ್ದೇನೆ.
ಮಾಧ್ವ ತತ್ವಜ್ಞಾನವು ಎಷ್ಟೇ ವಿವೇಚನಾಯುಕ್ತವಾದ ಸತ್ಯವನ್ನು ಪ್ರತಿಪಾದಿಸಿದರೂ ಅದರ ಮತೀಯ ಚರಿತ್ರೆ ಅದರ ಮಠೀಯ ಚರಿತ್ರೆಯನ್ನೇ ಅನುಸರಿಸುತ್ತದೆ. ಈ ಬಗೆಗೆ ಇತ್ತೀಚೆಗೆ ಬೆಳಕು ಕಾಣುತ್ತಿರುವ ಸತ್ಯಗಳು ಮಾಧ್ವ ಸಂಸ್ಕೃತಿಯ ಒಂದು ಮುಖ್ಯಭಾಗವು ಅದರ ಮಠೀಯ ಚರಿತ್ರೆಯಲ್ಲಿ ಅಡಕವಾಗಿದೆ ಎಂಬುದನ್ನು ಸ್ಪಷ್ಟಪಡಿಸುತ್ತವೆ. ಆದರೆ ಮಾಧ್ವ ಪರಂಪರೆಯ ಮಠೀಯ ಚರಿತ್ರೆಗಳು ಬಹಳ ಮುಖ್ಯ ಎನ್ನಿಸದಂತೆಯೇ ಮಾಧ್ವ ತತ್ವಜ್ಞಾನದ ಬಗೆಗೆ ಮಾತನಾಡುವುದು ಮಾಧ್ವ ಪಂಡಿತರ ಪದ್ಧತಿಯಾಗಿದೆ. ಈ ಪ್ರಶ್ನೆ ಬಿ.ಎನ್.ಕೆ ಶರ್ಮರಂಥವರಿಗೂ ಎದ್ದಿಲ್ಲ ಎಂಬುದನ್ನು ನಾವು ಗಮನಿಸಬೇಕು. ಆದರೆ ತನ್ನ ಪರಂಪರೆಯ ತತ್ವವನ್ನಷ್ಟೇ ಗ್ರಹಿಸಿ ಅದರ ಸಾಂಸ್ಕೃತಿಕ ಅಸ್ತಿತ್ವವನ್ನು ಅಲಕ್ಷಿಸುವುದು ನಿಜವಾದ ನಿಷ್ಠನಿಗೆ ಸಾಧ್ಯವಿಲ್ಲ.
ಆಚಾರ್ಯ ಮಧ್ವರೇ ತಮ್ಮ ಕೊನೆಗಾಲದಲ್ಲಿ ತಮ್ಮ ಪರಂಪರೆ ಬೆಳೆಯಲು ಹದಿನೆಂಟು ವ್ಯವಸ್ಥೆಗಳನ್ನು ಮಾಡಿದರು. ತನ್ನ ಶಿಷ್ಯರಾದ ಪದ್ಮನಾಭ ತೀರ್ಥರಿಗೆ, ತಾವೇ ಮಾಡಿದ ರಾಮದೇವರ ಮೂರ್ತಿ (ದಿಗ್ವಿಜಯ ರಾಮ) ಹಾಗೂ ನರಹರಿ ತೀರ್ಥರಿಂದ ತರಿಸಲಾದ ರಾಮದೇವ ಮೂರ್ತಿ ಎರಡನ್ನೂ ಕೊಟ್ಟು ತಮ್ಮ ಪರಂಪರೆಯನ್ನು ಮುಂದುವರಿಸಲು ಒಂದು ಬಗೆಯ ವ್ಯವಸ್ಥೆ ಮಾಡಿದರು. ತಮ್ಮ ಗುರುಗಳಾಗಿದ್ದ ಅಚ್ಯುತಪ್ರೇಕರ ಮೂಲತಃ ಅದ್ವೈತ ಪರಂಪರೆಯಿಂದ ಬಂದಿದ್ದ ಒಂದು ಪೀಠಕ್ಕೆ ತಮ್ಮ ಇನ್ನೊಬ್ಬ ಶಿಷ್ಯ ಸತ್ಯತೀರ್ಥರನ್ನು ನೇಮಿಸಿದರು. ಇದಲ್ಲದೇ ಎಂಟು ಜನ ಗೃಹಸ್ಥರಿಗೆ ಬೇರೆ ಬೇರೆ ಪೂಜಾ ವಿಗ್ರಹಗಳನ್ನು ಕೊಟ್ಟು ಪರಂಪರೆಯನ್ನು ಪೀಠರಹಿತವಾಗಿಯೇ ಬೆಳೆಯಲು ತಿಳಿಸಿದರು. ಹೀಗೆ ಹತ್ತು ಜನ ಸನ್ಯಾಸಿಗಳು ಮತ್ತು ಎಂಟು ಜನ ಗ್ರಹಸ್ಥರ ಮೂಲಕ ತಮ್ಮ ಪರಂಪರೆ ಮುಂದುವರೆಯುವಂತೆ ಒಂದು ಸಾಂಸ್ಕೃತಿಕ ವ್ಯವಸ್ಥೆಗಳ ಬಗೆಗೆ ಮುಂಗಾಣೆಗಳಿದ್ದವೇನೋ ಎನಿಸುತ್ತದೆ. ಬ್ರಿಟಿಷ್ ಅಧಿಕಾರಿಯೊಬ್ಬ ಸಂಗ್ರಹಿಸಿದ ಉಡುಪಿಯ ಅಷ್ಟ ಮಠಗಳ ಕೈಫಿಯತ್ತ್ ಗಳು ಈ ಬಗೆಗೆ ಇನ್ನಷ್ಟು ಬೆಳಕು ಚೆಲ್ಲುತ್ತವೆ. ಅವು ಒಟ್ಟಾರೆಯಾಗಿ ಹೇಳುವುದು ಇದನ್ನು ಆಚಾರ್ಯರು ಪದ್ಮನಾಭತೀರ್ಥರಿಗೆ ಪೀಠವನ್ನು ಒಪ್ಪಿಸಿ ಅವರಿಗೆ ನೀವು ಸದಾ ಸಂಚಾರದಲ್ಲಿರಬೇಕೆಂದೂ ಹೀಗೆ ಸಂಚಾರದಲ್ಲಿ ಒದಗಿದ ದ್ರವ್ಯವನ್ನು ಉಡುಪಿಯ ಅಷ್ಠಯತಿಗಳು ಕೃಷ್ಣನ ಪೂಜೆ ಮಾಡಲು ಅವರಿಗೆ ಒದಗಿಸಬೇಕೆಂದು ಹೇಳಿದ್ದರು. ಆದರೆ ಪುರಂದರದಾಸರ ಸಮಕಾಲೀನವೂ ಆದ ವಾದಿರಾಜರ ಒಂದು ಸ್ವಾಯತ್ತ ವ್ಯವಸ್ಥೆಯನ್ನು ಉಡುಪಿ ಸುತ್ತಲಿನ ಫಲಮಾರು, ಶಿರೂರು, ಆದಮಾರು ಇತ್ಯಾದಿ ಗ್ರಾಮಗಳ ಭಕ್ತರಿಂದ ಹಣ ಕೃಷ್ಣನ ಪೂಜೆಗೆ ಬರುವಂತೆ ಮಾಡಿದರು. ವಿಶೇಷವಾಗಿ ಇದಕ್ಕಾಗಿ ಆ ಭಾಗದ ವಿಶ್ವಕರ್ಮ ಬ್ರಾಹ್ಮಣರಿಗೆ ಚಕ್ರಾಂಕನವನ್ನೂ ಮಾಡಿಸಿದರು. ಪರ್ಯಾಯದ ಅವಧಿಯನ್ನು ಎರಡು ವರ್ಷಗಳಿಗೆ ವಿಸ್ತರಿಸಿದ ಮಾಹಿತಿಯನ್ನು ನಾವಿಲ್ಲಿ ನೋಡುವುದಿಲ್ಲ. ಆದರೆ ವ್ಯವಸ್ಥೆಯನ್ನು ವಾದಿರಾಜರೇ ಮಾಡಿದರೆಂಬುದು ಅನ್ಯ ಮೂಲಗಳಿಂದ ನಿರ್ವಿವಾದವಾಗಿ ನಿರ್ಣಯಿಸಲ್ಪಟ್ಟಿದೆ.
ಹಾಗಾದರೆ ಪದ್ಮನಾಭತೀರ್ಥರ ಪರಂಪರೆಗೆ ಉಡುಪಿಯ ಅಷ್ಟಮಠಗಳ ಯತಿಗಳು ಕೃಷ್ಣನ ಪೂಜೆಗೆ ಹಣವನ್ನೇಕೆ ಒದಗಿಸುವುದು ಸಾಧ್ಯವಾಗಲಿಲ್ಲ? ಎಂಬ ಪ್ರಶ್ನೆ ಮುಖ್ಯವಾಗುತ್ತದೆ. ಅದಕ್ಕೊಂದು ಕಾರಣವಿದೆ. ಮುಖ್ಯವಾಗಿ ಪದ್ಮನಾಭತೀರ್ಥರ ಪರಂಪರೆ ಅಖಂಡವಾಗಿ ಬೆಳೆಯಲೇ ಇಲ್ಲ. ಕ್ರಿ.ಶ. ೧೧೯೦ರಲ್ಲಿ ವಿದ್ಯಾಧಿರಾಜತೀರ್ಥರ ಕಾಲದಲ್ಲಿ ಮಠವು ಭಾಗವಾಯಿತು. ವಿದ್ಯಾಧಿರಾಜರಿಂದ ಮೊದಲು ರಾಜೇಂದ್ರರೆಂಬುವವರು ಪೀಠವನ್ನು ಪಡೆದರು. ಆ ನಂತರ ಅವರು ದೂರ ಧರ್ಮಪ್ರಸಾರಕ್ಕೆ ಹೋದಾಗ ವಿದ್ಯಧಿರಾಜರ ಅಂತ್ಯ ಸಮೀಪಿಸಲು ಅವರು ರವೀಂದ್ರರೆಂಬುವರಿಗೆ ಮತ್ತೆ ಪೀಠ ಒಪ್ಪಿಸಿ ಹೋದರು. ಆ ನಂತರ ರಾಜೇಂದ್ರರು ಬಂದು ಕೇಳಿದಾಗ ರವೀಂದ್ರರು ಪೀಠವನ್ನು ಬಿಟ್ಟುಕೊಡಲಿಲ್ಲ. ಹೀಗಾಗಿ ಸತ್ಕಥದ ಕಮಲಾಪೂರ ಅವರ ಪ್ರಕಾರ ಅಸಮಾಧಾನದಿಂದ ರಾಜೇಂದ್ರರು ತಮ್ಮದೇ ಆದ ಪ್ರತ್ಯೇಕ ಶಾಖೆಯನ್ನು ಆರಂಭಿಸಿದರು. ಇದೇ ಇಂದಿನ ವ್ಯಾಸರಾಜ ಮತವಾಗಿದೆ. ಇದೇ ರೀತಿಯಾಗಿ ಕ್ರಿ.ಶ. ೧೨೬೯ರಲ್ಲಿ ರಾಮಚಂದ್ರತೀರ್ಥರ ಕಾಲದಲ್ಲಿ ಮಠವು ಮತ್ತು ಒಡೆದು ಪ್ರತ್ಯೇಕ ಶಾಖೆಯೊಂದು ಬೆಳೆದಿದೆ (ಅದುವೇ ಇಂದಿನ ರಾಯರ ಮಠ). ಆ ನಂತರದ ಯತಿಗಳು ಬಂಡೆದ್ದು ಹೊರಬಂದು ತಮ್ಮದೇ ಆದ ಪೀಠ ಸ್ಥಾಪಿಸುವುದು ಮಾಧ್ವ ಮಠಗಳ ಚರಿತ್ರೆಯಲ್ಲಿ ಹೇಗೆ ಎರಡು ಬಾರಿ ನಡೆದಿದೆ. ಈ ಘಟನೆಗಳು ಮಾಧ್ವ ಮಠಗಳಿಗೆ ಸಾಂಸ್ಕೃತಿಕ ಚರಿತ್ರೆಯ ಮುಖ್ಯ ಘಟನೆಗಳು. ಇವು ಮುಖ್ಯವಾಗಿ ಹೇಳುವುದೇನೆಂದರೆ ಧರ್ಮಪೀಠಗಳ ಛಿದ್ರೀಕರಣದಿಂದಾಗಿ ಜನರಲ್ಲಿಯೂ ಈ ಮಠಗಳ ಬಗೆಗೆ ವಿಶ್ವಾಸ ಕಡಿಮೆ ಆಗಿರಬಹುದು. ಭಕ್ತರ ಸಂದೇಹಗಳು ಕಡಿಮೆಯಾದರೆ ಮಠಕ್ಕೆ ಹಣವಾದರೂ ಎಲ್ಲಿಂದ ಬರಬೇಕು? ಹೀಗಾಗಿ ಆಚಾರ್ಯರ ಆದೇಶವನ್ನು ಪದ್ಮನಾಭತೀರ್ಥರ ಪರಂಪರೆಗೆ ಪಾಲಿಸುವದು ಆಗಿರಲಿಕ್ಕಿಲ್ಲ.
ಇಷ್ಟು ವಿಸ್ತಾರವಾಗಿ ಮಾಧ್ವ ತತ್ವಜ್ಞಾನ ಮತ್ತು ಮಾಧ್ವ ಸಂಸ್ಕೃತಿಯ ಕುರುಹುಗಳನ್ನು ಕ್ರೋಢಿಕರಿಸಿಕೊಂಡ ನಂತರ ಪುರಂದರದಾಸರು ಈ ಇಡೀ ವ್ಯವಸ್ಥೆಗೆ ಹೇಗೆ ಪ್ರತಿಕ್ರಿಯಿಸಿದರು ಎನ್ನುವುದನ್ನು ಈಗ ಗಮನಿಸಬಹುದು. ದಾಸರು ನವಕೋಟಿ ನಾರಾಯಣರಾಗಿದ್ದರೂ, ಎಲ್ಲವನ್ನು ತ್ಯಾಗ ಮಾಡಿ ದಾಸರಾದ ಕತೆ ಪರಂಪರಾಗತವಾಗಿ ಮೂಗುರಿಯ ಕತೆಯಾಗಿ ಪ್ರಚಲಿತವಿದೆ. ಆ ಪವಾಡದ ಕತೆಯನ್ನು ಮಾನವೀಯ ಸಾಧ್ಯತೆಗಳ ನೆಲೆಯಲ್ಲಿ ನೋಡಿದರೆ. ಬಹುಶಃ ಅದೊಂದು ಬಗೆಯ ರಾವು ಬಿಡಿಸುವ ಕ್ರಿಯೆಯ ಪರಿಣಾಮದಂತೆಯೇ ಇರಬೇಕು. ಸುಖದ ಅತಿಯಾದ ಅನುಭವ ಒಮ್ಮೊಮ್ಮೆ ಸಹಜವಾಗಿಯೇ ಕೆಲವರಲ್ಲಿ ತದ್ವಿರುದ್ಧ ದಿಕ್ಕಿನಲ್ಲಿ ಕ್ರಿಯಾಶೀಲವಾಗುತ್ತದೆ. ಶೀನಪ್ಪ ನಾಯಕರಲ್ಲೂ ಹೀಗೆಯೇ ಆಗಿರಬಹುದು. ಆದರೆ ಅವರ ಉಪಸ್ಥಿತಿಯ ನಂತರ ಅವರಿಗೆ ಒದಗಿದ ವ್ಯಾಸರಾಯರ ಸಾಹಚರ್ಯೆ ಅವರೊಳಗಿದ್ದ ವಿರಕ್ತ ಪ್ರವೃತ್ತಿಯನ್ನು ಜಾಗರಿಸಿರಬೇಕು. ಆದರೆ ಮಾಧ್ವ ತತ್ವಗಳ ಪರಿಚಯ ಆಚರಣೆ ಇವುಗಳ ಸಂಸ್ಕಾರ ಅವರಿಗೆ ಆ ಮೊದಲೇ ಇರಬೇಕೆನಿಸುತ್ತದೆ. ಒಮ್ಮೆ ಭೋಗದಿಂದ ತ್ಯಾಗಕ್ಕೆ ಬಂದ ನಂತರ ವ್ಯಾಸರಾಯರ ವಾದಿರಾಜರ ಸಂಪರ್ಕದಲ್ಲಿ ಅದು ಹೆಚ್ಚು ಘನೀಕೃತವಾಗಿರಬೇಕು.
ಮಾಧ್ವ ತತ್ವಜ್ಞಾನವನ್ನು ತಮ್ಮ ಬದುಕಿನ ದರ್ಶನವನ್ನಾಗಿ ಮಾಡಿಕೊಂಡ ಪುರಂದರದಾಸರು ತಮ್ಮ ಕೀರ್ತನೆ, ಸುಳಾದಿಗಳುದ್ದಕ್ಕೂ ಮಾಧ್ವತತ್ವ, ಜ್ಞಾನವನ್ನು ಆಧಾರಭೂತ ಅಸ್ಥಿ ಪಂಜರವನ್ನಾಗಿಯೇ ಇಟ್ಟುಕೊಂಡಿದ್ದಾರೆ. ಇದರಿಂದ ಅವರ ಕೀರ್ತನೆಗಳ ಭಾವದ ಮಾಂಸಲತೆಗೆ ಒಂದು ಗಟ್ಟಿಯಾದ ನಿಲುವು ದೊರೆತಿದೆಯಾದರೂ ಕಾವ್ಯದ ಬಂಧವು ಬಯಸುವ ಉದಾರವಾದೀ ನೆಲೆಯ ತಹತಹಕ್ಕೆ ಒಂದು ಮಿತಿಯನ್ನೂ ಅದು ಒಡ್ಡಿದೆ. ಮುಖ್ಯವಾಗಿ ಆಚಾರ್ಯರು ಹೇಳುವ ಜಗತ್ತಿನ ಸತ್ಯತ್ವ ಯಾವುದೇ ಕಾವ್ಯದ ಅನಿವಾರ್ಯ ನಂಬಿಕೆಯೇ ಆಗಿದೆ. ಈ ಅರ್ಥದಲ್ಲಿ ಪುರಂದರದಾಸರ ಕೀರ್ತನೆಗಳು ಜಗತ್ತಿನ ಸತ್ಯತ್ವವನ್ನು ನೆಚ್ಚಿಯೇ ಹೊರಡುತ್ತವೆ. ಇದರಿಂದಾಗಿಯೇ ಲೋಕ ಜೀವನದ ಮೆಣಸಿನಕಾಯಿ ಮನುಷ್ಯನನ್ನು ಒಳ ಸೆಳೆಯುವ ಮೋಹಶಕ್ತಿಯ ಪ್ರತೀಕವಾಗಿ ಸುಂದರ ರೂಪಕವಾಗಿ ದಕ್ಕುತ್ತದೆ. ‘ಗೋಪಾಳಕ್ಕೆ ಹೋಗುವಾಗ ಯಾವುಳೋ ಒಬ್ಬಳು ತೋರಿದ ಪ್ರತಿಕ್ರಿಯೆ ಕದವ ಮುಚ್ಚಿದಳೆತಕೋ ಗಯ್ಯಾಳೀ ಮಾಳಿ’ ಎಂಬ ವಿಸ್ತಾರವಾದ ಧ್ವನಿಪೂರ್ಣತೆಯುಳ್ಳ ರಚನೆಯಾಗುತ್ತದೆ. ಜೀವದ ಭಿನ್ನತೆ ಆಚಾರ್ಯತ ತತ್ವಶಾಸ್ತ್ರದಲ್ಲಿ ಒಂದು ಇನ್ನೊಂದನ್ನು ಆಕ್ರಮಿಸಬಾರದು ಆಗ್ರಹಿಸಬಾರದೆಂದು ಹೇಳುವ ಎಚ್ಚರಿಕೆಯಾದರೆ ಪುರಂದರ ದಾಸರಲ್ಲಿ ಅದೇ ಭಿನ್ನತೆ ಜೀವಗಳ ಅನನ್ಯತೆಯಾಗಿ ಪ್ರರಿಭಾವಿತವಾಗುತ್ತದೆ. ಭಾಗವತದ ದ್ವೆವ. ಪ್ರಹ್ಲಾದ, ಅಜಮಿಳ,ಗಜೇಂದ್ರ ಇವೆಲ್ಲ ಭಿನ್ನ ಭಿನ್ನ ಜೀವ ಸ್ವರೂಪಗಳೇ ಆದರೆ ಅವೆಲ್ಲವೂ ತಮ್ಮದೇ ಆದ ಭಕ್ತಿಯಿಂದ ಮುಕ್ತಿಯನ್ನು ಕಂಡವು. ತತ್ವದಲ್ಲಿ ತಮ್ಮದೇ ಆದ ಭಕ್ತಿ ಮಾರ್ಗ ಹಿಡಿದವರು ಎಂಬ ಮಾತಿನ ಮೇಲಿದ್ದ ಒತ್ತು ಪುರಂದರದಾಸರ ಹಲವು ಕೀರ್ತನೆಗಳಲ್ಲಿ ವಿಭಿನ್ನ ಜೀವಗಳಾಗಿದ್ದರೂ ಮುಕ್ತಿ ಕಂಡ ಬಗೆಯಲ್ಲಿ ಭಗವಂತನ ಕೃಪೆಯ ಉದಾರತೆಯನ್ನೂ ಜೀವ ಸ್ವರೂಪದ ಭಿನ್ನತೆ ಸಾಧನಕ್ಕೆ ಅಡ್ಡಿ ಮಾಡಬೇಕಿಲ್ಲಬೆಂಬುದನ್ನೂ ಒತ್ತುಕೊಟ್ಟು ಹೇಳುತ್ತವೆ.
ಆದರೆ ಆಚಾರ್ಯರ ಜೀವ ತ್ರೈವಿಧ್ಯ ಮತ್ತು ಜೀವರುಗಳಲ್ಲಿ ಇರುವ ಶ್ರೇಣಿಕೃತ ವ್ಯವಸ್ಥೆಯ ಬಗೆಗೆ ಪುರಂದರದಾಸರು ಪ್ರತಿಕ್ರಿಯಿಸುವಾಗ ಮಾತ್ರ ಒಂದು ಬಗೆಯ ಸೂಕ್ಷ್ಮ ಸಂಘರ್ಷವನ್ನು ಅವರ ಕಾವ್ಯ ಭಾಷೆ ಅನುಭವಿಸುತ್ತದೆ. ನಿತ್ಯ ನಾರಕಿಗಳಿಗೆ ಮುಕ್ತಿಯ ಸಾಧ್ಯತೆಯೇ ಇಲ್ಲವೆಂಬ ನಿಷ್ಠುರ ಮಾತು. ಶಾಸ್ತ್ರದಲ್ಲೇನೋ ಹೇಳಲು ಸುಲಭ. ಆದರೆ ‘ಕೀರ್ತನೆ’ಯ ರೂಪದಲ್ಲಿ ಬರುವಾಗ ಅದು ಲೋಕ-ಜೀವನದ ರೂಪಕವಾಗಿ ಬರಬೇಕಾಗುತ್ತದೆ. ಲೋಕ ಜೀವನದಲ್ಲಿ ಯಾರು ನಿತ್ಯ ನಾರಕಿಗಳು, ಯಾರು ನಿತ್ಯ ಸಂಸಾರಿಗಳು, ಯಾರು ನಿತ್ಯ ಮುಕ್ತರು ಇದನ್ನು ತಿಳಿಯುವದೇಗೆ? ಅತ್ಯಂತ ಜಟಿಲವಾದ ಮನುಷ್ಯನ ಸ್ವಭಾವ ವರ್ತನೆ ನಿರ್ಣಯಗಳ ಹಿನ್ನಲೆಯಲ್ಲಿ ಇದನ್ನು ನಿರ್ಣಯಿಸುವುದು ಅಸಾಧ್ಯ. ವರ್ಣವ್ಯವಸ್ಥೆಯ ಬಗೆಗೂ ಆಚಾರ್ಯರು ಹೇಳುವ ಜೀವ ಸ್ವಭಾವದ ಮೂಲ ವರ್ಣದ ಕಲ್ಪನೆ ಲೋಕ ಜೀವನದಲ್ಲಿ ಅನೂಹ್ಯವಾದದ್ದೇ. ಇಲ್ಲಿ ಹೊಲೆಯನೆಂದು ನಾವು ಕರೆಯುವುದು ಆತನ ಹುಟ್ಟಿನಿಂದಲೇ. ಆದರೆ ಆತ ಹೊಲೆಯನಾಗಿರದೆಯೂ ಇರಬಹುದು. ಇಂಥ ಕ್ಲಿಷ್ಟ ಸತ್ಯವನ್ನು ‘ಕೀರ್ತನೆ’ಯ ಮೂಲಕ ಹೇಳಲು ಹೊರಟಾಗ ಪುರಂದರದಾಸರು ಹುಟ್ಟಿನ ಬದಲು ನಡಬಳಿಕೆಗಳ ಇನ್ನೊಂದು ನೀತಿಸಂಹಿತೆಯ ಮಾನ ದಂಡವನ್ನು ಬಳಸುತ್ತಾರೆ. ಅಂದರೆ ನಡವಳಿಕೆಯನ್ನು ನೋಡಿ ನಾವು ಇವನನ್ನು ಹೊಲೆಯ ಎಂದು ಗುರುತಿಸಬಹುದು ಎಂಬುದು ದಾಸರ ಅಭಿಪ್ರಾಯ. ಈ ಕಾವ್ಯಸತ್ಯ ಮೂಲತಃ ತತ್ವ-ಸತ್ಯದಿಂದ ಮತಾಂತರಗೊಂಡ ಸತ್ಯ. ಅದಕ್ಕೆಂದೇ ಪುರಂದರದಾಸರು ಹೊಲೆತನದ ನಡಾವಳಿಕೆಗಳ ಪಟ್ಟಿಯನ್ನು ಕೊಟ್ಟು ಈ ನಡಾವಳಿಕೆಗಳಿರುವ ಯಾವುದೇ ಜಾತಿಯಲ್ಲಿ ಹುಟ್ಟಿದವನೂ ಹೊಲೆಯನೇ ಎಂದು ಹಾಡುತ್ತಾರೆ. ಅಂದರೆ ಹೊಲೆತನದ ಪ್ರವೃತ್ತಿಯ ಗುಣವಿಸ್ತಾರ ಮಾಡುವ ಮೂಲಕ ಬರೀ ಹುಟ್ಟಿನಿಂದ ಹೊಲೆಯಾದವರು ಹೊಲೆಯರಲ್ಲ ಎನ್ನುತ್ತಾರೆ. ಆದರೆ ಇದೇ ಬಗೆಯಲ್ಲಿ ಹುಟ್ಟಿನಿಂದ ಹೊಲೆಯನಾದರೂ ಇಂತಿಂಥ ನಡಾವಳಿಗಳಿದ್ದರೆ ಅವನೂ ಬ್ರಾಹ್ಮಣನೇ ಎನ್ನುವ ಮಾತು ಪುರಂದರಲ್ಲಿ ಇಲ್ಲ. ಹೊಲೆತನ ವಿಸ್ತಾರ ಮಾಡಿ, ಬ್ರಾಹ್ಮಣದಲ್ಲೂ ಹೊಲೆತನ ಇದ್ದೀತು ಎನ್ನುವಷ್ಟರ ಮಟ್ಟಿಗೆ ಪುರಂದರದಾಸರು ತಮ್ಮ ಕಾವ್ಯಧರ್ಮ ಮತ್ತು ಧರ್ಮದ ಜೊತೆಗೆ ಸಹೃದಯಲ್ಲಿ ಹೊಲೆಯರಲ್ಲೂ ಬ್ರಾಹ್ಮಣ್ಯವಿರಬಹುದು. ಹೇಳಲಾಗದ ಹಾಗೆ ಅವರ ಮಾಧ್ವ ತಾತ್ವಿಕ ಚೌಕಟ್ಟು ಅವರನ್ನು ಬಂದಿಸಿದೆ. ಭಕ್ತಿಯ ಬಗೆಗೂ ದಾಸರ ಪರಿಕಲ್ಪನೆ ಬಹಳ ಉದಾರವಾದುದು. ಆದರೆ ಆಚಾರ್ಯರ ತತ್ವಜ್ಞಾನದಲ್ಲಿ ಭಕ್ತಿ ಬಹಳ ಎಚ್ಚರದಿಂದ ಜ್ಞಾನಪೂರ್ವಕವಾಗಿ ಮಾಡಬೇಕಾದ ಕಾರ್ಯ ಇಡೀ ದಾಸ ಸಾಹಿತ್ಯಕ್ಕೆ ಅನ್ವಯಿಸಿ ಹೇಳುವುದಾದರೆ ಭಕ್ತಿಯ ಬಗೆಗೆ ದಾಸರ ಮಾತುಗಳು ಹೆಚ್ಚು-ಕಡಿಮೆ ನಮ್ಮ ಬ್ಯಾಂಕುಗಳು ತಾವು ಕೊಡುವ ಸಾಲಗಳ ಬಗೆಗೆ ಮಾಡುವ ಪ್ರಚಾರ ಪತ್ರಗಳಂತಿರುತ್ತವೆ. ಆದರೆ ಅದರದೇ ಮೂಲೆಯಲ್ಲಿ ಬಹಳ ಚಿಕ್ಕದಾಗಿ ನಿಯಮಗಳು ಅನ್ವಯಿಸುತ್ತವೆ ಎಂಬ ಸೂಚನೆ ಇರುತ್ತದೆ. ಪುರಂದರದಾಸರ ಭಕ್ತಿಯ ಸ್ವರೂಪದ ಅಭಿವ್ಯಕ್ತಿಯಲ್ಲೂ ಮಾಧ್ವತತ್ವ ಪ್ರಣೀತ ಎಚ್ಚರಿಕೆಗಳ ಬಗೆಗೆ ಚಿಕ್ಕ ಗಮನ ಸೆಳೆಯುತ್ತವೆ.
ಆಚಾರ್ಯ ಮಧ್ವರು ಹೇಳುವ ನೀಚೋಚ್ಯ ಭಾವಗಳ ಬಗೆಗೂ ಪುರಂದರದಾಸರ ಪ್ರತಿಕ್ರಿಯೆ ಇಷೇ ಸೂಕ್ಷ್ಮವಾಗಿದೆ. ನೀಚೋಚ್ಯತೆ ಇದೆ ಎಂಬುದನ್ನು ತತ್ವಶಃ ಒಪ್ಪಿದ ಮೇಲೂ ತಮ್ಮೆದುರಿನ ವಾಸ್ತವದ ಬದುಕಿನಲ್ಲಿ ಯಾವನು ನೀಚ ಯಾವನು ಉಚ್ಚ ಎಂಬುದನ್ನು ನಿರ್ಣಯಿಸುವುದೇಗೆ? ದಾಸರೇ ಹೇಳುವ ಹೊರ ನಡಾವಳಿಕೆಗಳೂ ಅಂತಿಮವಾಗಿ ಅವು ಕಾಣುವ ನಡಾವಳಿಗಳೆ ಹೊರತು ಇರುವ ನಡಾವಳಿಗಳೇ ಆಗಿರಲಿಕ್ಕಿಲ್ಲ. ಅದಕ್ಕಾಗಿ ಪುರಂದರದಾಸರು ಮನವ ಶೋಧಿಸಬೇಕು ನಿಚ್ಚಾ ಎನ್ನುತ್ತಾರೆ. ಪ್ರತಿಯೊಬ್ಬನು ತನ್ನ ಮನಸ್ಸನ್ನು ತಾನೇ ಶೋಧಿಸಿಕೊಳ್ಳಬೇಕು. ಅನುದಿನ ಮಾಡುವ ಪಾಪ-ಪುಣ್ಯದ ವೆಚ್ಚದ ಲೆಕ್ಕಪತ್ರ ಇಟ್ಟುಕೊಳ್ಳಬೇಕು. ತನ್ನೊಳಗೆ ಪಾಪದ ಅಂಶವೇ ಹೆಚ್ಚಾಗಿದ್ದರೆ ಅದನ್ನು ನಿವಾರಿಸಲು ಅಂತರಂಗಶುದ್ಧನಾಗಿ ಪ್ರಾರ್ಥಿಸಬೇಕು. ಇಷ್ಟಾಗಿಯೂ ಅದು ತಕ್ಷಣ ಆಗುವ ವಿಷಯವಲ್ಲ ಅದಕ್ಕೆಂದೇ ಹರಿ ನಿನ್ನೊಲುಮೆಯು ಆಗುವ ತನಕ ಅರಿತು ಸುಮ್ಮನಿರುವುದೇ ಲೇಸು ಎನ್ನುತ್ತಾರೆ. ಇಲ್ಲಿ ‘ಅರಿತು’ ಎಂಬ ಶಬ್ಧ ತುಂಬಾ ಮಹತ್ವದ್ದು. ಮಾಧ್ವ ತತ್ವದ ಸಮಗ್ರ ಜೀವನ ದರ್ಶನ ಹೊಳೆಯಿಸುವ ಸತ್ಯಗಳನ್ನೆಲ್ಲ ‘ಅರಿತು’ ಎಂಬುದೇ ಇಲ್ಲಿನ ಧ್ವನಿಯಾಗಿದೆ. ಆದರೆ ಅರ್ಹತೆ ಎಂಬ ಮಾಧ್ವ ತತ್ವದ ಒಂದು ಮುಖ್ಯ ಮಾನದಂಡವನ್ನು ಪುರಂದರದಾಸರು ಒಪ್ಪಿದ್ದಾರೆ ಎಂಬ ಅಂಶ ಅವರ ಕೀರ್ತನೆಯಲ್ಲಿ ಅಲ್ಲಲ್ಲಿ ಬಹಳ ಸೂಕ್ಷ್ಮವಾಗಿ ವ್ಯಕ್ತವಾಗುತ್ತದೆ. ಈ ಅರ್ಹತೆಯನ್ನು ಭಗವಂತನ ಕರುಣೆಯಿಂದ ಪಡೆಯಬಹುದು. ಹೇಗೆ ಪಡೆಯಬೇಕು? ಅಲ್ಲಿರಬೇಕಾದ ಭಾವ-ನಿಭಣರತೆಯ ಸ್ವರೂಪವೇನು ಇತ್ಯಾದಿ ವಿಷಯಗಳನ್ನು ಅವರ ಕೀರ್ತನೆಗಳು ಸಾಕಷ್ಟು ಆರ್ತವಾಗಿಯೇ ಹೇಳುತ್ತವಾದರೂ ಈ ಜಗತ್ತಿನ ಎಲ್ಲ ಜೀವಿಗಳೂ ಈ ಅರ್ಹತೆಯನ್ನು ಪಡೆಯಬಹುದೆಂಬ ಧ್ವನಿಯು ಗಟ್ಟಿಯಾಗಿಲ್ಲ. ಏಕೆಂದರೆ ನಿತ್ಯ ನಾರಕೀಯ ಜೀವಿಗೆ ಈ ಬಗೆಯ ಪ್ರೇರಣೆಯೇ ಇರುವುದಿಲ್ಲವಾದ್ದರಿಂದ ಆತನ ಬಗೆಗೆ ತಮ್ಮ ಮಾತುಗಳಲ್ಲಿ ಸಂಬಂಧಿಸಿದವಲ್ಲ ಎಂಬ ತಿಳುವಳಿಕೆ ಪುರಂದರದಾಸರ ಭಗವಂತನ ಕರುಣೆಯ ವಿಸ್ತಾರವನ್ನು ಭೂಮವಾಗಿ ಚಿತ್ರಿಸುವ ಕೀರ್ತನೆಗಳ ಹಿಂದೆಯೂ ಮಿಡಿಯುತ್ತಿರುತ್ತದೆ ಎಂಬುದು ಅವರ ಕೀರ್ತನೆಗಳ ಸೂಕ್ಷ್ಮ ಓದಿಗೆ ಅರಿವಾಗುತ್ತದೆ. ಪರಮಾತ್ಮನೊಬ್ಬನೇ ಸ್ವತಂತ್ರ ಮತ್ತು ನಿರ್ದೋಷನಾದವನು. ಉಳಿದೆಲ್ಲ ಜೀವಿಗಳು ಸಂಪೂರ್ಣವಾಗಿ ಅಸ್ವತಂತ್ರರು ಎಂಬ ನಂಬಿಕೆಯು ಮಾಧ್ವ ತತ್ವಜ್ಞಾನದ ಬಹಳ ಗಟ್ಟಿಯಾದ ಅಸ್ತಿವಾರವಾಗಿದೆ. ಹೀಗಾಗಿ ಜಗತ್ತು ಹೀಗಿದೆ ಎಂದು ಹೇಳುವುದರಾಚೆಗೆ ಹೋಗಿ ಹೀಗಾಗಬೇಕು ಎಂದು ಹೇಳುವುದಕ್ಕೆ ಜಗತ್ತಿನ ಬಗೆಗೆ ಎಷ್ಟೇ ಕರುಣೆ ತುಂಬಿದ್ದರೂ ಇದರ ಅನುಯಾಯಿಗಳಿಗೆ ಒಂದು ಸೂಕ್ಷ್ಮ ಅಳುಕು ಉಳಿಯುತ್ತದೆ. ಅವರು ಮತ್ತೆ ಪುನಃ ನಿಯಾಮಕ ಶಕ್ತಿಗೇ ಜಗತ್ತನ್ನು ‘ಹೀಗೆ ಮಾಡು’ ಎಂದು ಪ್ರಾರ್ಥಿಸಬೇಕು. ಇಲ್ಲವಾದರೆ ಅವನ ಸಂಕಲ್ಪದಿಂದಲೇ ನಡೆದದ್ದೆಂದೂ ಲೋಕ ಜೀವನದ ಎಲ್ಲ ದೃಶ್ಯಗಳನ್ನೂ ಬಗೆಯಬೇಕು. ಮನುಷ್ಯನ ನಾಗರೀಕತೆ ಕಲ್ಪಿಸಿಕೊಂಡ ಸಮಾಜ ರಾಜಕೀಯ ನ್ಯಾಯಾಂಗ ಶಿಕ್ಷಣ ಇತ್ಯಾದಿ ವ್ಯವಸ್ಥೆಗಳ ದೃಷ್ಟಿಯಿಂದಾಗಲೀ, ಕಲೆ-ಸಂಗೀತ-ಸೌಂದರ್ಯಗಳ ಸಾಂಸ್ಕೃತಿಕ ಸಮುಚ್ಛಯಗಳ ನೆಲೆಯಿಂದಾಗಲಿ, ವಿಕೃತಿ ಅಪರಾಧ, ಅನ್ಯಾಯ, ಕುರೂಪಗಳೆಂದು ಕಾಣುವ ವಾಸ್ತವಗಳನ್ನೂ ಪರಮಾತ್ಮನ ಸಂಕಲ್ಪಗಳೆಂದು ಪರಿಭಾವಿಸಲೇಬೇಕಾದ ಅನಿವಾರ್ಯ ಎಂಬ ನೋವು ಕೂಡ ಪುರಂದರದಾಸರ ಕೀರ್ತನೆಗಳ ಹಿಂದಿನ ಸೂಕ್ಷ್ಮ ಧ್ವನಿಯಾಗಿದೆ. ಸಾವು ಎಂಬ ಸತ್ಯದ ಮೂಲಕ ಬದುಕಿನ ನಶ್ವರತೆಯನ್ನು ಬಹಳ ದೊಡ್ಡ ಸತ್ಯವನ್ನಾಗಿ ಪರಿಭಾವಿಸುವುದು ಕೂಡ ಇದರಿಂದಾಗಿಯೇ ದಾಸರಿಗೆ ಅವಶ್ಯವಾಗಿದೆ. ಆಂತಕರ ದೂತರಿಗೆ ಕಿಂಚಿತ್ತೂ ದಯವಿಲ್ಲ ಎಂಬ ಸತ್ಯ ಸಂಸಾರವನ್ನು ನೀರ ಮೇಲಣ ಗುಳ್ಳೆ ಎಂಬಂತೆ ಕಾಣಲು ಹಚ್ಚುತ್ತದೆ. ಆದರೆ ಈ ಗುಳ್ಳೆ ಒಡೆಯುವವರೆಗೂ ಒಂದು ಬದುಕಿನ ಸತ್ಯವಿದೆಯಲ್ಲ ಅದರ ಬಗೆಗೂ ದಾಸರು ಹೇಳುವುದೇನೆಂದರೆ, ನಾನು ಒಂದು ದಿನ ಒಡೆದು ಹೋಗುವವ ಎಂಬ ನೆನಪಿನಿಂದಲೇ ತೇಲಬೇಕು. ಈ ನೆನಪನ್ನು ಜೀವಂತವಾಗಿರಿಸಿಕೊಂಡ ಸಂಸಾರ ಭಾಗ್ಯವಂತ ಸಂಸಾರ. ಈ ಅರ್ಥದಲ್ಲಿ ಸಂಸಾರವೆಂಬಂಥ ಭಾಗ್ಯವಿರಲಿ ಎಂಬ ಒಂದು ಬಗೆಯ ಜೀವ ಪರತೆಯ ಮಾತನ್ನು ದಾಸರು ಆಡುತ್ತಾರೆ. ಮಣ್ಣಿಂದ ಕಾಯ ಎಂಬ ಅವರ ಇನ್ನೊಂದು ಕೀರ್ತನೆ ಕೂಡ ಮಣ್ಣು ಎಂಬ ಶಬ್ಧಕ್ಕಿರುವ ಹಲವು ಧ್ವನ್ಯಾರ್ಥಗಳನ್ನು ಬಳಸಿಕೊಳ್ಳುತ್ತ ಮಣ್ಣು ಮುಖ್ಯವೂ ಹೌದು. ಮಣ್ಣು ಕ್ಷಣ ಬಂಗಾರವೂ ಹೌದು ಎಂಬ ಎರಡೂ ಸತ್ಯಗಳನ್ನು ಹಿಡಿಯಬಯಸುತ್ತದೆ. ಬದುಕಿಗೆ ಅರ್ಥವಿಲ್ಲ ಎಂಬುದನ್ನು ತಿಳಿದುಕೊಳ್ಲದೇ ಅರ್ಥಪೂರ್ಣವಾಗಿ ಬದುಕುವ ಒತ್ತಾಸೆ ಇರುವ ಈ ಬಗೆಯ ಚಿಂತನೆ ಮನುಷ್ಯನಿಗೆ ತಾಳ್ಮೆ, ಸಹನೆ, ತ್ಯಾಗ ಇವು ಮುಖ್ಯ ಎಂದುದನ್ನು ಸಹಜವಾಗಿಯೇ ಮನಗಾಣಿಸುತ್ತವೆ. ಏಕೆಂದರೆ ಕೊನೆಗೂ ಇಲ್ಲಿ ಹರಿಚಿತ್ತ ಸತ್ಯ ಮಾತ್ರ. ಹಾಗಾದರೆ ಮನುಷ್ಯ ಮನುಷ್ಯರ ನಡುವೆ ಉಂಟಾಗುವ ವಿದ್ರೋಹ-ಕ್ರೌರ್ಯ-ಹಿಂಸೆಗಳಿವೆಯಲ್ಲ ಅವುಗಳನ್ನು ನಾವು ಹೀಗೇ ಸಹಿಸಬೇಕೇ? ಅಹುದು ಸಹಿಸಬೇಕು. ಮತ್ತು ಆ ಸಂಕಟವನ್ನೂ ನಿವಾರಿಸು ಎಂದೂ, ಸಹಿಸುವ ಶಕ್ತಿಕೊಡು ಎಂದೂ ಮುಖ್ಯವಾಗಿ ಅದು ನಿನ್ನ ಸಂಕಲ್ಪವಾಗಿರುವುದರಿಂದ ಅದು ತಪ್ಪು ಎಂದು ನಾನು ಭಾವಿಸುವಂತೆ ಮಾಡಿದರು ಎಂದೂ ನಾವು ಆ ಭಗವಂತನನ್ನು ಪ್ರಾರ್ಥಿಸಬೇಕು. ಇಂದಿನ ಕ್ರೂರ ಆಕ್ರಮಣಶೀಲ ಮನೋಮಯ ಜಗತ್ತುಗಳಿಗೆ ಈ ಮಾತು ರುಚಿಸುವದು ಕಷ್ಠ. ಆದರೆ ದಾಸರು ಹೇಳಿದ ಇನ್ನೊಂದು ಮಾತು ಮನುಷ್ಯ-ಮನುಷ್ಯರ ನಡುವಿನ ಹಿಂಸೆಯ ನಿಯಂತ್ರಣದ ಬಗೆಗೆ ನಮಗೆ ತಿಳಿಸಿಕೊಡುತ್ತದೆ. ಅದೆಂದರೆ ಅತ್ಯಂತ ಕನಿಷ್ಠ ಪ್ರಮಾಣದ ಅಗತ್ಯಗಳನ್ನವಲಂಬಿಸಿದ ಬದುಕು, ಪ್ರಕೃತಿ ಸಹಜ ಹಾಗೂ ನಿಕಟ ಬದುಕು. ಮಾನವೀಯ ಸಂಬಂಧಗಳನ್ನೆಲ್ಲ ಕರ್ತವ್ಯ ರೂಪದಲ್ಲಿ ನಿರ್ಮೋಹಿಯಾಗಿ ನಿರ್ವಹಿಸುವ ಕಲೆ ಇವುಗಳಿಂದ ಮನುಷ್ಯರ ನಡುವೆ ಹುಟ್ಟುವ ಹಿಂಸೆಯನ್ನು ಸಹಜವಾಗಿಯೇ ನಿಯಂತ್ರಿಸಬಹುದೆಂದು ದಾಸರು ಹೇಳುವಂತಿದೆ. ಒಂದು ಸುಖೀ ಬದುಕಿನಾಗಿ ಮನುಷ್ಯ ನಿರ್ಮಿಸಿಕೊಂಡಿರುವ ವಾಸ್ತವಗಳನ್ನು ದೂರುವ, ನಿರಾಕರಿಸುವ ಪ್ರಕ್ರಿಯೆಗಿಂತ ಅದರ ಅಗತ್ಯವೇ ಬೀಳದ ಒಂದು ಯುಟೋಪಿಯಾನನ್ನು ಅಂತರಂಗದಲ್ಲೇ ಸೃಷ್ಟಿಸಿಕೊಳ್ಳಬಹುದು ಎಂಬುದು ದಾಸರ ನಿಲುವಾಗಿದೆ. ಆದರೆ ಇದು ಅಷ್ಟು ಸುಲಭದ ಮಾತಲ್ಲ. ಜಗದ ದುಃಖಕ್ಕೆ ಮಿಡಿಯುವ ಮನಸ್ಸು ಅದೂ ಕವಿ ಮನಸ್ಸು ಆಗಿದ್ದರೆ ಅದು ಸುಮ್ಮನಿರುವುದು ಸಾಧ್ಯವೇ ಇಲ್ಲ. ಇದರಿಂದಾಗಿಯೇ ಪುರಂದರದಾಸರು ತಮ್ಮ ಕಾಲದ ಅಗತ್ಯಕ್ಕೆ ತಕ್ಕಂತೆ ಅಥವಾ ಅನಿವಾರ್ಯತೆಗೆ ತಕ್ಕಂತೆ “ಸತಿಗೆ ಸ್ವತಂತ್ರವ ಕೊಡದಿರು” ಎಂಬಂಥ ಮಾತುಗಳನ್ನು ಆಡುತ್ತಾರೆ. ಮದುವೆ ಮಾಡಿಕೊಂಡು ಹೋಗುವ ಹೆಣ್ಣಿಗೆ ಹೇಗಿರಬೇಕು ಎಂಬ ಬಗ್ಗೆ ಉಪದೇಶಗಳನ್ನು ಮಾಡುತ್ತಾರೆ. ದೇವರ ಪೂಜೆ ಹೇಗೆ ಮಾಡಬೇಕು. ದೇವತೆಗಳ ಅನುಸಂಧಾನ ಹೇಗೆ ಮಾಡಿಕೊಳ್ಳಬೇಕು? ಇತ್ಯಾದಿ ಹಲವಾರು ಇತ್ಯಾತ್ಮಕ ನಿರ್ದೇಶನಗಳನ್ನು ನೀಡುತ್ತಾರೆ. ಢೋಂಗಿತನದಿಂದ ಬದುಕುವವರಿಗೆ ಹಲವು ಚುಚ್ಚುಮತುಗಳನ್ನು ಆಡುತ್ತಾರೆ.
ಮಾಧ್ವ ತತ್ವಗಳ ಇತರ ಅಂಶಗಳಾದ ಪರಮಾತ್ಮನ ದಿವ್ಯಶಕ್ತಿ ಅದನ್ನರಿಯಲು ಪ್ರಮಾಣಗಳ ಅವಶ್ಯಕತೆ ಅದರ ಅನುಭವವಾದಾಗ ಆಗುವ ದಿವ್ಯ ಅನುಭವ ಇವೆಲ್ಲವುಗಳ ಬಗೆಗೂ ಪುರಂದರದಾಸರು ವಿಸ್ತಾರವಾಗಿ ಕೀರ್ತನೆಗಳಲ್ಲಿ ಬರೆದಿದ್ದಾರೆ. ವಿಶೇಷವಾಗಿ ಅವರ ಕೃಷ್ಣಲೀಲಾ ಕಥನಗಳು ಏಕಕಾಲಕ್ಕೆ ಒಬ್ಬ ತುಂಟ ಮಗುವಿನ ರಮ್ಯ ತುಂಟಾಟಗಳ ಚಿತ್ರವೂ ಅಹುದು. ಪರಮಾತ್ಮನ ಅಚಿಂತ್ಯ ಶಕ್ತಿಯ ಅಭಿವ್ಯಕ್ತಿಯೂ ಅಹುದು. ದೇವತಾ ತಾರತಮ್ಯ ಮಾಧ್ವ ತತ್ವಜ್ಞಾನದ ಶುದ್ಧ ತಾತ್ವಿಕ ಸತ್ಯಗಳ ಬಗೆಗೆ ವಾಚ್ಯವಾಗಿಯೇ ತಿಳಿಸಿಕೊಡುವ ಹಲವು ಕೀರ್ತನೆ ಸುಳಾದಿಗಳನ್ನೂ ನಾವು ದಾಸರಲ್ಲಿ ಕಾಣಬಹುದು. ಮಾಧ್ವ ಮಠೀಯ ಚರಿತ್ರೆಯ ಬಗೆಗೆ ಪುರಂದರದಾಸರು ಏನಾದರೂ ಪ್ರತಿಕ್ರಿಯಿಸಿದರೆ ಎಂಬ ಮಾತೂ ನನಗೆ ತುಂಬ ಮಹತ್ವದ್ದಾಗಿ ಕಂಡಿತು.
ಈ ಮೊದಲೇ ವಿವರಿಸಿದಂತೆ ಪುರಂದರದಾಸರ ಕಾಲದ ಹೊತ್ತಿಗೆ ಆಚಾರ್ಯ ಮಧ್ವದ ಮಠೀಯ ಪರಂಪರೆ ಎರಡು ಬಾರಿ ಇಬ್ಬಾಗಗೊಂಡು ಮುಂದುವರೆದಿತ್ತು. ಮೊದಲ ಸಲ ಇಬ್ಭಾಗಗೊಂಡಾಗ ರಾಜೇಂದ್ರರಿಂದ ಮುಂದುವರೆದ ಪರಂಪರೆಯ ವ್ಯಾಸರಾಯರು ದಾಸರ ಗುರುಗಳೇ ಆಗಿದ್ದರು. ಇನ್ನೊಮ್ಮೆ ಎರಡನೇ ಸಲ ಇಬ್ಭಾಗವಾದಾಗ ಅದರ ಮೂಲ ಪರಂಪರೆಯಲ್ಲಿ ಜಯತೀರ್ಥರಂತಹ ಉದ್ಧಾಮ ಪಂಡಿತ ಯತಿಗಳು ಬಂದು ಹೋಗಿದ್ದರು. ವಾದಿರಾಜರು ದಾಸರ ಸಮಕಾಲೀನರೇ ಆಗಿ ಮಾಧ್ವ ಪರಂಪರೆಯ ಮಠೀಯ ಸಾಂಸ್ಥಿಕ ಬಿಕ್ಕಟ್ಟನ್ನು ಬಗೆಹರಿಸಲು ಬಹಳ ದೊಡ್ಡ ಸಾಹಸವನ್ನೂ ಮಾಡುತ್ತಿದ್ದರು. ಇವೆಲ್ಲವುಗಳನ್ನು ಅರಿತಿದ್ದ ಪುರಂದರದಾಸರು ಇದಕ್ಕೆ ಪ್ರತಿಕ್ರಿಯಿಸಿದರೇ? ಎಂಬ ಪ್ರಶ್ನೆ ‘ದಾಸಕೂಟ’ ಮತ್ತು ‘ವ್ಯಾಸಕೂಟ’ಗಳ ನಡುವಿನ ಚಿಂತನಿಕ ಭಿನ್ನತೆಯನ್ನೂ ಧ್ವನಿಸುತ್ತದೆ ಎಂಬುದು ಬಹಳ ಮುಖ್ಯವಾಗಿದೆ. ದಾಸ ಸಾಹಿತ್ಯದಲ್ಲಿ ಮಾಧ್ವಯತಿ ಪರಂಪರಾ ಸ್ಮರಣೆ ಬಹಳ ದೊಡ್ಡ ಪ್ರಮಾಣದಲ್ಲಿ ಅತೀ ಹೆಚ್ಚು ಸ್ತೋತ್ರ-ಕೀರ್ತನೆಗಳನ್ನು ಪಡೆದ ಶ್ರೇಯಸ್ಸು ಜಯತೀರ್ಥರಿಗೆ ಸಲ್ಲುತ್ತದೆ. ಆ ನಂತರದ ಸ್ಥಾನ ನವರಾಜ ಸವಣೂರಿನ ಸತ್ಯಭೋಧರದು ಎಂದು ಸಂಶೋಧಕರಾದ ಶ್ರೀ ಕೃಷ್ಣ ಕೋಲ್ಹಾರ ಕುಲಕರ್ಣಿ ಹೇಳುತ್ತಾರೆ. ಪುರಂದರದಾಸರ ಹೊತ್ತಿಗೆ ಜಯತೀರ್ಥರು ಬಂದು ಹೋಗಿಯೂ ಆಗಿತ್ತು. ಇಷ್ಟೇ ಏಕೆ ರಘುನಾಥ ತೀರ್ಥರವರೆಗೂ ಯತಿ ಪರಂಪರೆಯ ಒಂದು ಧಾರೆ ಹರಿದು ಬಂದಂತೆ, ಉಳಿದ ಧಾರೆಗಳಲ್ಲೂ ಹಲವು ಯತಿಗಳೂ ಬಂದು ಹೋಗಿದ್ದರು. ಪುರಂದರದಾಸರ ಸಾಂಸ್ಥಿಕ ಮಾಧ್ವ ಪರಂಪರೆಯ ಸ್ಮರಣೆ ಇರುವ ಒಂದು ಕೃತಿ ‘ಶ್ರೀಪತಿಯ ನಾರ್ಭಿಮಲದಿ ಅಜನು ಜನಿಸಿದನು’ ಎಂದು ಪ್ರಾರಂಭವಾಗಿ ‘ಅಚ್ಯುತೆಪ್ರೇಕರ ಕರಸಂಜಾತರೆ ಮಹಾಭಿಷ್ಟಕಾರರು ಮಹಾಭಾಷ್ಯಕಾರರು ಗುರು ಮುಖ್ಯ ಪ್ರಾಣರು ಗುರು ಮುಖ್ಯ ಪ್ರಾಣಪತಿ ನಮ್ಮ ಪುರಂದರ ವಿಠ್ಠಲನ ದಾಸರಿಗೆ ನಮೋ ನಮಃ’ ಎಂದು ಮುಗಿಯುತ್ತದೆ. ಮಧ್ವಾಚಾರ್ಯತ ವ್ಯಕ್ತಿಗತ ಹಿರಿಮೆಯನ್ನು ಸಾರುವ ಭಕ್ತಿ ಪೂರ್ವಕವಾದ ಹಲವಾರು ಕೀರ್ತನೆಗಳನ್ನೂ ಪುರಂದರದಾಸರು ಬರೆದಿದ್ದಾರೆ. ಆದರೆ ಎನಿದ್ದರೂ ಅವರ ಪರಂಪರಾ ಸ್ಮರಣೆ ಮಧ್ವಾಚಾರ್ಯರಿಗೆ ನಿಲ್ಲುತ್ತದೆ.
ಇಂದು ಮೇಲ್ನೋಟಕ್ಕೆ ಅಷ್ಟೇನು ಗಂಭೀರವಾದ ವಿಷಯವೇ ಅಲ್ಲ. ಆದರೆ ದಾಸರು ಮಧ್ವಾಚಾರ್ಯರ ನಂತರದ ಒಬ್ಬ ಯತಿಗಳನ್ನು ಕುರಿತು ತಮ್ಮೆದುರಿಗೆ ನೇರ ಸಂಪರ್ಕಕ್ಕೆ ಬಂದ ವ್ಯಾಸರಾಯರನ್ನು ಬಿಟ್ಟು ಯಾಕೆ ಕೀರ್ತನೆಗಳನ್ನು ಬರೆಯಲಿಲ್ಲ? ಎಂಬುದು ದಾಸರ ಮಾಧ್ವ ತತ್ವ ಗ್ರಹಿಕೆಯ ನೆಲೆಯಲ್ಲಿ ಅವರಿಟ್ಟುಕೊಂಡಿದ್ದ ಆಯ್ಕೆಯ ಸೂಚಕವೂ ಆಗಿರಬಹುದೆನಿಸುತ್ತದೆ. ಬಹುಶಃ ವೈಯಕ್ತಿಕ ಸಾಧನೆಯನ್ನೇ ಮುಖ್ಯವೆಂದು ಗ್ರಹಿಸಿದ ಪುರಂದರಿಗೆ ಸಾಂಸ್ಥಿಕ ವ್ಯವಸ್ಥೆಯ ಹಂಗೇ ಇರದಿರಬಹುದು ಅಥವಾ ಸಾಂಸ್ಥಿಕ ಪರಂಪರೆಯಲ್ಲಿ ‘ಪೀಠ’ವೆನ್ನುವದೂ ರಾಜ-ಪೀಠವಾಗಿ ಬಿಟ್ಟ ಬಗೆಗೆ ಅವರಿಗೆ ಅಸಮಾಧಾನ ಇರಬಹುದು ಅಥವಾ ಸಾಂಸ್ಕೃತಿಕ ವ್ಯವಸ್ಥೆಯ ಭಾಷಿಕ ಅಭಿವ್ಯಕ್ತ ಕ್ರಮ ಅತಿಯಾಗಿ ತತ್ವನಿಷ್ಟೆಯಿಂದ ಸಂಸ್ಕೃತದ ಸಂಸ್ಕೃತಿಯ ಒಳಗೇ ಸುಳಿದಾಡುವ ರೀತಿಯ ಬಗೆಗೆ ನಿರಾಶೆ ಇರಬಹುದು. ದಾಸರು ಈ ಬಗೆಗೆ ಏನೂ ಹೇಳಿಲ್ಲವಾದರೂ ದಾಸರು ಮೂಲತಃ ಕವಿಯಾಗಿರುವುದರಿಂದ ಅವರು ಭಕ್ತಕವಿಯಾಗಿದ್ದರೂ ಅವರ ಮಾತಿಗಿಂಥ ಅವರ ಮೌನ ಹೆಚ್ಚು ಧ್ವನಿಪೂರ್ಣ ಕಾವ್ಯವಾಗಿರುತ್ತದೆಂಬುದನ್ನು ಕಸೈಕ ದೃಷ್ಟಿಯ ನೋಟಗಳಾಚೆಗಿನ ಕಾಣ್ಕೆಗಳು ಗುರುತಿಸಲೇಬೇಕಾಗುತ್ತದೆ. ವಿಚಿತ್ರವೆಂದರೆ ಪುರಂದರರು ತಮ್ಮ ಗುರುಗಳಾದ ವ್ಯಾಸರಾಯರ ಜೊತೆಗೆ ಸಂಪರ್ಕಕ್ಕೆ ಬಂದ ಇನ್ನೊಬ್ಬ ಮಾಧ್ವಯತಿ ವಾದಿರಾಜರ ಬಗೆಗೆ ಒಂದು ಕೀರ್ತನೆಯಲ್ಲೂ ಪ್ರಸ್ತಾಪಿಸುವುದಿಲ್ಲ. ವಾದಿರಾಜರಿಗೆ ಆ ಕಾಲದ ಸಹಜ ಒತ್ತಡದಿಂದಾಗಿ ಅಳವಡಿಸಿಕೊಳ್ಳವೇಕಾಗಿದ್ದ ಒಂದು ಬಗೆಯ ರಾಜಕೀಯ ವ್ಯಕ್ತಿತ್ವ ಅದೂ ಒಂದು ಸಾಂಸ್ಥಿಕ ವ್ಯವಸ್ಥೆಯ ಪುನರ್ ವ್ಯವಸ್ಥೆಗಾಗಿ ಮಾಡಬೇಕಾಗಿದ್ದ ವ್ಯಕ್ತಿತ್ವ ಅಷ್ಟು ಅಪ್ಯಾಯಮಾನವಾಗಿ ಕಂಡಿರಲಿಕ್ಕಿಲ್ಲವೇನೋ ಎಂದೇ ಎನಿಸುತ್ತದೆ. ಪುರಂದರದಾಸರ ಕಾಲವು ಇನ್ನೊಂದು ಬಗೆಯ ಚಾರಿತ್ರಿಕ ಬದಲಾವಣೆಗೆ ಸಂದ ಕಾಲವೂ ಆಗಿತ್ತು. ಅದೆಂದರೆ ‘ಶುದ್ದಧರ್ಮ’ಕ್ಕೆ ಪ್ರತಿಯಾಗಿ ರಾಜಧರ್ಮವು ಜನಸಾಮಾನ್ಯರಿಗೆ ಮುಖ್ಯವಾಗಿ ಕಂಡಿತ್ತು. ರಾಜಾ ಪ್ರತ್ಯಕ್ಷ ದೇವತಾ. ರಾಜಾ ಕಾಲಸ್ಯ ಕಾರಣ ಎಂಬ ಮಾತುಗಳು ಸಾರ್ವಜನಿಕ ನಂಬಿಕೆಗಳೇ ಆಗಿದ್ದ ಕಾಲವದು. ಆದರೆ ರಾಜಧರ್ಮ ತನ್ನ ಅಸ್ತಿತ್ವದ ಹಿಂದಿರುವ ಹಿಂಸೆಯನ್ನು ಗುಪ್ತವಾಗಿಡಲೆಂದೇ ‘ಶುದ್ದಧರ್ಮ’ದ ನಾಟಕೀಯ ಸಾಹಚರ್ಯವನ್ನೂ ಬಯಸುತ್ತಿತ್ತು. ಇದು ಬಹಳ ಸೂಕ್ಷ್ಮವಾದ ರಾಜಕೀಯ ಪ್ರಜ್ಞೆ, ಅದಕ್ಕಾಗಿಯೇ ಆನೆಗುಂದಿ ಅರಸರು ಶ್ರೀಪಾದರಾಜರನ್ನು ರಾಜಗುರುಗಳಾಗಿ ಬರಲು ಆಗ್ರಹಿಸಿರಬೇಕು. ಆದರೆ ಶ್ರೀಪಾದರಾಜರು ಹೋಗಲಿಲ್ಲ. ಒಟ್ಟು ಪ್ರಸಂಗದ ತಾಕಲಾಟವನ್ನು ‘ಆಡ ಪೋಗೋಣು ಬಾರೋ ರಂಗ ಕೂಡಿ ಯಮುನಾ ತೀರಕೆ’ ಎಂಬ ಕೀರ್ತನೆ ಹೇಗೆ ಹಿಡಿದಿಡುತ್ತದೆ ಎಂಬುದನ್ನು ಕೀರ್ತಿಯವರು ತಮ್ಮದೊಂದು ಲೇಖನದಲ್ಲಿ ವಿವರಿಸಿದ್ದಾರೆ. ಆದರೆ ಶ್ರೀಪಾದರಾಜರ ಶಿಷ್ಯರಾದ ವ್ಯಾಸರಾಯರು ವಿಜಯನಗರ ಸಾಮ್ರಾಜ್ಯದ ಗುರುಗಳಾದರು. ಆ ಪೀಠದ ಮೇಲೆ ಕುಳಿತಾಗ ಅವರು ಏಕಕಾಲದಲ್ಲಿ ಮಾಧ್ವಯತಿ, ಸಾಧಕ ಜೀವ, ರಾಜಗುರು ಮೂರು ಪಾತ್ರಗಳಿಗೆ ಅನ್ಯಾಯವಾಗದಂತೆ ವರ್ತಿಸಿದರು. ಅವರ ‘ಉಕ್ಕುವ ತುಪ್ಪಕ್ಕೆ ಕೈ ಇಕ್ಕುವೆ ನಾನು’ ಎಂಬ ಕೀರ್ತನೆ ಅವರ ಈ ಬಗೆಯ ಒಳ ಧಾರ್ಮಿಕ ಸಂಕಟವನ್ನೂ ಸೂಚಿಸುತ್ತದೆಯೇ? ಎನ್ನಿಸುತ್ತದೆ. ಆದರೆ ಪುರಂದರದಾಸರು ಪ್ರಭುತ್ವವನ್ನೇ ನಿರಾಕರಿಸಿ ಬಾಳಿದವರು. ಅದೊಂದು ಬಗೆಯ ಅಪರಿಗ್ರಹದ ಮಾರ್ಗ. ಇಹದ ಅಗತ್ಯಗಳನ್ನು ಆಶೆಗಳು ಆಕ್ರಮಿಸದಂತೆ ನೋಡಿಕೊಳ್ಳುವ ಕಲೆ ದಾಸರ ಪ್ರಪಂಚ ನೀತಿಯಾಗಿದೆ. ದಾಸರು ಜೀವನದ ಸಹಜ ಸುಖಗಳನ್ನೇ ನಿರಾಕರಿಸುವ ಅತಿಗೆ ಹೋದವರೂ ಅಲ್ಲ. (ಅವರಿಗೆ ನಾಲ್ಕು ಜನ ಮಕ್ಕಳು) ಹಾಗೆಂದು ಆಸೆಗಳನ್ನೆಲ್ಲ ಅಗತ್ಯಗಳೆಂದು ಪ್ರತಿಪಾದಿಸಿಕೊಂಡವರೂ ಆಗಿರಲಿಲ್ಲ. ಆಚಾರ್ಯರ ‘ಕುರು ಭುಂಕ್ಷ್ಮಚ ಕರ್ಮ ನಿಜಂ ನಿಯತಂ ಹರಿಪಾದ ವಿನಮೈದಿಯಾ ಸತತಂ’ ಎಂಬ ಸಂಸಾರ ಸೂತ್ರಗಳು ದಾಸರ ಹಲವಾರು ಕೀರ್ತನೆಗಳಲ್ಲಿ ‘ಹ್ಯಾಂಗಿರಬೇಕು ಸಂಸಾರದಲಿ: ಹ್ಯಾಂಗೆ ಬರೆದೀತು ಪ್ರಾಚೀನದಲಿ: ಕೊಡುವ ಕತೃ ಬೇರೆ ಇರಲು ಬಿಡು ಬಿಡು ಚಿಂತೆಯನು’ ಎಂಬಂತೆ ನೂರಾರು ಕೀರ್ತನೆಗಳಲ್ಲಿ ಅನುಕರಣಿತವಾಗಿದೆ. ಧರ್ಮವಿರಲಿ ರಾಜಕೀಯವಿರಲಿ ಯಾಬ ಬಗೆಯ ಪ್ರಭುತ್ವವನ್ನೂ ಲೊಳಲೊಟ್ಟೆಯಾಗಿ ಕಂಡ ದಾಸರು ಪ್ರಭುತ್ವವೇ ಅಚ್ಚರಿ ಪಡುವಂತೆ ಬಾಳಿದವರು.
ಆಚಾರ್ಯ ಮಧ್ವರು ಪುರಾಣಗಳನ್ನೂ ಪ್ರಮಾಣಗಳನ್ನಾಗಿ ಸ್ವೀಕರಿಸಿದ ಮೊದಲ ತತ್ವಜ್ಞಾನಿಗಳೆಂದು ಮಾಧ್ವ ಪಂಡಿತರು ಹೇಳುತ್ತಾರೆ. ಆಚಾರ್ಯತು ಉತ್ತರ ಮತ್ತು ದಕ್ಷಿಣಾ ಎರಡೂ ಕಡೆಗೂ ಸಂಚರಿಸಿ ಮಹಾಭಾರತದ ಶುದ್ಧ ಪಠ್ಯವನ್ನು ನಿರ್ಣಯಿಸಿದರೆಂದು ಒಂದು ಮಾತಿದೆ. ಹಾಗಾದರೆ ಆಚಾರ್ಯ ಮಧ್ವ ಪ್ರಣೀತ ಮಹಾಭಾರತದ ಒಂದು ಶುದ್ದ ಪಠ್ಯವೆಂಬುದೊಂದು ಇಂದು ಇದೆಯೇ? ಇಲ್ಲ ಎನ್ನುತ್ತಾರೆ. ಪರಂಪರೆ ಇದೇ ರೀತಿಯಾಗಿ ಮಹಾಭಾರತದಲ್ಲೇ ಅಡಕವಾಗುವ ರಾಮಾಯಣದ ಪಠ್ಯವನ್ನೂ ಆಚಾರ್ಯರು ಪುನರ್ ನಿರೂಪಿಸುತ್ತಾರೆ ಎಂಬ ವಾದವೂ ಇದೆ. ಆದರೆ ಅವರ ತಾತ್ಪರ್ಯ-ನಿರ್ಣಯ, ಗ್ರಂಥಗಳ ನಿರೂಪಣಾ ಕ್ರಮ ಹಿಂದೆ ಈ ಪಠ್ಯದಲ್ಲಿ ಹೀಗೆ ಹೇಳಿದೆ; ಅದು ಈ ಕಾರಣಕ್ಕಾಗಿ ತಪ್ಪು; ಅದರ ಶುದ್ಧ ಪಾಠ ಮತ್ತು ಶುದ್ಧ ಅರ್ಥ ಇದು ಎಂಬ ರೀತಿಯಲ್ಲಿ ಇಲ್ಲವೇ ಇಲ್ಲ. ಮಹಾಭಾರತ, ರಾಮಾಯಣದ ಆಯ್ದ ಭಾಗಗಳ ಕಥಾನಕಗಳನ್ನು ಆಚಾರ್ಯರು ತಮ್ಮದೇ ಆದ ತಾತ್ವಿಕ ಗ್ರಹಿಕೆಯ ಸಮರ್ಥನೆಗಾಗಿ ವಿಶಿಷ್ಟವಾಗಿ ಹೇಳುತ್ತಿದ್ದಾರೆ ಎಂದೆನಿಸುತ್ತದೆಯೇ ವಿನಃ ಈ ಹಿಂದಿನ ಪಠ್ಯಗಳಿಗೆ ಅರ್ಥಗಳಿಗೆ ಅವರು ಪ್ರತಿಕ್ರಿಯಿಸುತ್ತಿದ್ದಾರೆ ಎಂದೆನಿಸುವುದಿಲ್ಲ. ನಮ್ಮ ಕಾಲದ ಪ್ರಶ್ನೆಗಳಾಗಿರುವ ಜಂಬೂಕ ವಧೆಯಂತಹ ಹಲವು ಪ್ರಸಂಗಗಳಿಗೆ ಆಚಾರ್ಯರು ಒಂದು ಸಮರ್ಥಕ ವಿವರಣೆಯನ್ನು ಕೊಡುತ್ತಾರೆ. ಆದರೆ ಈ ಸಮರ್ಥನೆಗೂ ಕೂಡ ವೈದಿಕ ನ್ಯಾಯ-ನಿಯಮಗಳಿಗೆ ಬದ್ಧವಾಗಿರುತ್ತದೆ. ಇಲ್ಲವೆ ಆ ದೇಹದಲ್ಲಿ ಎರಡು ಜೀವಗಳಿದ್ದವು. ಅವುಗಳ ಕರ್ಮಕ್ಕನುಸಾರವಾಗಿ ಒಂದಕ್ಕೆ ಸದ್ಗತಿಯಾಯಿತು. ಇನ್ನೊಂದಕ್ಕೆ ನರಕವಾಯಿತು ಎಂಬ ರೀತಿಯ ವಿವರಣೆಗಳಿರುತ್ತವೆ. ಒಂದೇ ಪುರಾಣ ಕಥನ ಬೇರೆ ಬೇರೆ ಪುರಾಣಗಳಲ್ಲಿ ಬೇರೆ ಬೇರೆಯಾಗಿ ಬಂದಾಗ ಅವುಗಳ ನಡುವೆ ಒಂದು ಸುಸಂಗತ ಕಥಾನಾಕೃತಿಯನ್ನು ರೂಪಿಸುವ ಪ್ರಯತ್ನವನ್ನೂ ಆಚಾರ್ಯರು ಮಾಡುತ್ತಾರೆ. ಆದರೆ ಅದು ಕೂಡ ಶುದ್ದಾಂಗ ಬಲದಿಂದಲೇ ಸ್ವೀಕೃತವಾಗಿ ಬೇಕಾಗುವಷ್ಟು ಅಮೂರ್ತವಾಗಿರುತ್ತದೆ. ಪುರಂದರದಾಸರು ತಮ್ಮ ಕೀರ್ತನೆಗಳಲ್ಲಿ ಬಳಸುವ ಪೌರಾಣಿಕ ಕಥನಗಳು ಯಾವವೂ ಆಚಾರ್ಯ ಮಧ್ವರ ವಿಶಿಷ್ಟ ಅರ್ಥಾನು ಸಂದಾನಗಳನ್ನೊಳಗೊಂಡ ಕಥನಗಳೇನೂ ಆಗಿಲ್ಲ. ಭಾಗವತದಂತಹ ಹೆಚ್ಚು ಸ್ಪಷ್ಟವಾದ ಆಕರದಿಂದಲೇ ಅವರು ಹೆಚ್ಚಿನ ಕಥಾನಕಗಳನ್ನು ಆಯ್ದುಕೊಳ್ಳುತ್ತಾರೆ. ಮತ್ತು ಧ್ವನಿ ಹಾಗೂ ವ್ಯಂಜಕತೆ ಸಾಕಷ್ಟಿರುವ ಕೃಷ್ಣಲೀಲಾ ಕಥನಕ್ಕೆ ಸಂಬಂಧಪಟ್ಟ ಕತೆಗಳೇ ಅವರ ಬಹುಪಾಲು ಕೀರ್ತನೆಗಳಲ್ಲಿ ಅಡಕವಾಗಿವೆ. ಕಾವ್ಯಧರ್ಮದ ಪ್ರಬಲ ಸಂಚಯದಿಂದಾಗಿ ಕವಿಗೂ ಕೈ ಮೀರಿ ಧರ್ಮವು ಕಾವ್ಯ ಧರ್ಮದ ತೆಕ್ಕೆಯಲ್ಲಿ ಅಡಗಿ ಹೋಗುವ ಪ್ರಸಂಗಗಳು ಪುರಂದರದಾಸರಲ್ಲಿ ಇರಲಿಲ್ಲವೆಂಬುದು ಅವರ ತತ್ವಗ್ರಹಿಕೆಯ ಧರ್ಮ. ಅವರ ಕಾವ್ಯಧರ್ಮದ ಮೇಲೆ ಸಾಧಿಸಿದ ವಿಜಯವನ್ನೇ ಹೇಳುತ್ತದೆ.
ಇನ್ನು ಸಂವಹನದ ನೆಲೆಯಲ್ಲಿ ದಾಸಸಾಹಿತ್ಯ ಸಂಸ್ಕೃತದ ನೆರವಿನಿಂದ ಬಿಡಿಸಿಕೊಂಡು ಬಂದ ಭೂಮಿಕೆಯನ್ನು ಕುರಿತು ಆಲೋಚಿಸಬಹುದು. ಆಚಾರ್ಯರನ್ನು ಇಂದು ಕರ್ನಾಟಕದವರು ಎಂದು ಹೇಳಿದಾಕ್ಷಣ ಹಾಗಾದರೆ ಅವರು ಒಂದೂ ಕನ್ನಡ ಕೃತಿ ರಚನೆಯನ್ನು ಏಕೆ ಮಾಡಲಿಲ್ಲ ಎಂಬ ಪ್ರಶ್ನೆ ಎದುರಾಗುತ್ತದೆ. ಆಗ ಅವರು ಬದುಕಿದ್ದ ಕರ್ಮಭೂಮಿಯ ಭಾಷೆ ತುಳು ಆಗಿತ್ತು. ಹೀಗಾಗಿ ಕನ್ನಡದ ಸಂಪರ್ಕ ಬಂದಿರಲಿಕ್ಕಿಲ್ಲ. ಆದರೆ ಆಚಾರ್ಯರಿಗೆ ತಮ್ಮ ತತ್ವದ ಘನ ಗಂಭೀರ ಬಗೆಗೆ ಎಷ್ಟು ಗೌರವವಿತ್ತೋ ಅಷ್ಟೇ ಅದನ್ನು ಜನಸಮುದಾಯದ ನಡುವೆ ಲಾಲೊತ್ಯಪೂರ್ಣವಾಗಿ ಬಿತ್ತಿರಿಸುವ ಅವಶ್ಯಕತೆಯ ಕಾಣ್ಕೆಯಿತ್ತು. ಅದಕ್ಕೆಂದೇ ಅವರು ದ್ವಾದಶೀಸ್ತೊತ್ರದಂತಹ ಇಂಪಾದ ಗೇಯ ರಚನೆಗಳನ್ನು ಸೃಷ್ಟಿಸಿದರು. ಆದರೆ ಅದೇನಿದ್ದರೂ ಸಂಸ್ಕೃತದಲ್ಲೇ ಅವರ ಸಾಕ್ಷಾತ್ ಶಿಷ್ಯರಾದ ನರಹರಿತೀರ್ಥರೇ ೨-೩ ಕೀರ್ತನೆಗಳನ್ನಾದರೂ ಕನ್ನಡದಲ್ಲಿ ಬರೆದರು ಆದರೆ ಆಚಾರ್ಯರು ಬರೆಯಲಿಲ್ಲ. ತತ್ವಜ್ಞಾನವು ಜನಪ್ರಿಯ ತತ್ವಜ್ಞಾನವಾಗಿರುವುದರಿಂದ ಅದರ ಘನಾಂಶಗಳು ಅರ್ಥಾಂತರಗೊಳ್ಳುತ್ತವೆಂಬ ಅರಿವಿಸಿಂದಲೂ ತಮ್ಮ ತತ್ವಜ್ಞಾನವನ್ನು ಅದರ ಮೂಲಪಿಂಡವನ್ನೇ ಗಟ್ಟಿಗೊಳಿಸಿ ಉಳಿಸಿ ಕೊಡಬೇಕಾಗಿದ್ದ ಕಾಲದ ಒತ್ತಡದಿಂದಲೂ ಆಚಾರ್ಯರು ಸಂಸ್ಕೃತ ನಿಷ್ಟೆಯಲ್ಲೇ ತಮ್ಮ ಸಂವಹನೋಪಯೋಗಿ ಕೆಲಸವನ್ನು ನಿರ್ವಹಿಸಬೇಕಾಗಿತ್ತು. ಆದರೆ ಯಾವ ಕ್ಲಾಸಿಕಲ್ ಪರಂಪರೆ ತಿಳಿವುಗಳೂ ಕೂಡ ಮ್ಯಾಸಿಕಲ್ ಪರಂಪರೆ ಮತ್ತು ತಿಳಿವುಗಳಾಗಿ ರೂಪಾಂತರಗೊಳ್ಳದಿದ್ದರೆ ಅವು ಕಾಲದ ಮಿತಿಯನ್ನು ಮೀರಲಾರವು. ದಾಸ ಸಾಹಿತ್ಯದ ರಚನೆ ಈ ಅರ್ಥದಲ್ಲಿ ಮಾಧ್ವ ತತ್ವಜ್ಞಾನವನ್ನು ಅದರ ಕ್ಲಾಸಿಕಲ್ ನೆಲೆಯಿಂದ ಅದನ್ನು ಮ್ಯಾಸಿಕಲ್ ನೆಲೆಗೆ ತರುವ ಸೀಮಿತ ಪ್ರಯತ್ನವೇ ಆಗಿದೆ. ಇಲ್ಲೂ ಕೂಡ ಒಂದು ಸೂಕ್ಷ್ಮ ಪ್ರಶ್ನೇ ಎಂದರೆ ಕನ್ನಡ ಭಾಷೆಯ ಬಳಕೆ. ದಾಸರು ಅದು ಎಷ್ಟೇ ಸಂಸ್ಕೃತ ಭಾಷೆ ಭೂವಿಷ್ಠವಾಗಿರಲಿ ಕನ್ನಡ ಭಾಷೆಯಲ್ಲಿ ಅಭಿವ್ಯಕ್ತಿಯನ್ನು ಮಾಡಿದರು. ಪುರಂದರದಾಸರ ಗುರುಗಳಾದ ವ್ಯಾಸರಾಯರು, ಅವರ ಗುರುಗಳಾಗಿದ್ದ ಶ್ರೀಪಾದರಾಜರು, ಸಮಕಾಲೀನರಾದ ವಾದಿರಾಜರು ಇವರೆಲ್ಲ ಆಚಾರ್ಯ ಮಧ್ವದ ಬೇರೆ ಬೇರೆ ಪೀಠಗಳ ಯತಿಗಳಾಗಿದ್ದು ಸಂಸ್ಕೃತದಲ್ಲಿ ಮಾಧ್ವ ಆಗಮಿಕ ಕೃತಿಗಳನ್ನು ಕನ್ನಡದಲ್ಲಿ ಮಾಧ್ವ ಲೌಕಿಕ ಕೃತಿಗಳನ್ನೂ ರಚಿಸಿದರು. ಮಾಧ್ವ ಆಗಮಿಕ ಜ್ಞಾನವು ವಾದಿರಾಜರ ಕನ್ನಡದ ಸುಳಾದಿಗಳಿವರೆಗೆ ಬಂದಾಗ ಅದು ಶಬ್ಧ ಭಾರದಿಂದ ಆಡಂಭರವಾದಂತೆನಿಸುತ್ತದೆ. ಆದರೆ ಈ ಯತಿಗಳು ಕನ್ನಡವನ್ನು ಬಳಸುವಾಗ ಮೈದುಂಬಿ ಬಳುಸುತ್ತಾರಾದರೂ ಆಳದಲ್ಲಿ ಎನಾದರೂ ಹೇಗೋ ಮಾಡಬೇಕಾಯಿತಲ್ಲ ಎಂಬ ನೋವಿತ್ತೇ? ಎಂದೆನಿಸುತ್ತದೆ. ಈ ಯತಿಗಳು ಸಂಸ್ಕೃತದಲ್ಲಿ ಬರೆದಾಗ ತಮ್ಮ ಹೆಸರಿನಿಂದಲೇ ಬರೆಯುತ್ತಾರೆ. ವಾದಿರಾಜಯತಿ ಪ್ರೋಕ್ತಂ ವ್ಯಾಸರಾಜಯತಿ ಪ್ರೋಕ್ತಂ ಎಂದೇ ಬರೆಯುತ್ತಾರೆ. ಆದರೆ ಕನ್ನಡ ಕೀರ್ತನೆಗಳಿಗೆ ಬಂದರೆ ರಂಗವಿಠ್ಠಲ ಶ್ರೀಕೃಷ್ಣ ಹಯವದನ ಇತ್ಯಾದಿ ಅಂಕಿತಗಳನ್ನು ಬಳಸುತ್ತಾರೆ. ತಮ್ಮ ಸಂಸ್ಕೃತ ಶಾಸ್ತ್ರಗ್ರಂಥಗಳಿಗೆ ಈ ಅಂಕಿತವನ್ನು ಅವರೇಕೆ ಬಳಸಲಿಲ್ಲ? ಅಂಕಿತವು ಅವಗುಂಠನದಂತೆ ಬಳಕೆಯಾಯಿತೆ? ಎಂಬ ಪ್ರಶ್ನೆ ನನ್ನನ್ನು ಕಾಡಿದೆ. ದಾಸಕೂಟ ಮತ್ತು ವ್ಯಾಸಕೂಟಗಳ ನಡುವೆ ಇಬ್ಬರೂ ಒಪ್ಪಿ ತಾವೇ ಎಳೆದುಕೊಂಡ ಒಂದು ಲಕ್ಷಣರೇಖೆ ಇತ್ತೇ ಎಂದೂ ಎನ್ನಿಸುತ್ತದೆ.
ಮಾಧ್ವ ಕಾವ್ಯ ಮೀಮಾಂಸೆ ಯೊಂಬುದೊಂದನ್ನು ನಾವು ರೂಪಿಸಿಕೊಳ್ಳುವುದಾದರೆ ಅದು ಶುದ್ಧಾಂಗವಾಗಿ ಶಾಸ್ತ್ರ-ಕಾವ್ಯವನ್ನು ಮಾತ್ರ ಸಮರ್ಥಿಸಿದ ಮೀಮಾಂಸೆ. ಮಾಧ್ವ ಪರಂಪರೆಯಲ್ಲಿ ಬಂದ ಸುಮಧ್ವ ವಿಜಯ ಹಿಡಿದು ಇನ್ನುಳಿದ ವಿಜಯಕಾವ್ಯ ಪರಂಪರೆ ಇರಲಿ ಅಥವಾ ‘ರುಕ್ಮಿಣಿಯಳ ವಿಜಯ’ ದಂತಹ ಕಾವ್ಯವಿರಲಿ ಅದು ಶುದ್ಧಾಂಗವಾಗಿ ಶಾಸ್ತ್ರ-ಕಾವ್ಯವೇ ಸರಿ. ಅಂದರೆ ಶಾಸ್ತ್ರವನ್ನು ಸಮರ್ಥಿಸಲು ಬಳಸಿದ ಲಲಿತ ಮಾರ್ಗದ ಕಾವ್ಯ. ಹೀಗಾಗಿ ಅಲ್ಲಿನ ಕಾವ್ಯಾಂಶವೂ ಮನುಷ್ಯಾನುಭವಗಳ ಭೂಮಿ ಪರಿಕಲ್ಪನೆಗಳಿಂದ ಹುಟ್ಟಿದವುಗಳಲ್ಲ. ಪುರಂದರದಾಸರ ಕೀರ್ತನೆಗಳು ಕೂಡ ಈ ಬಗೆಯ ಕಾವ್ಯ ಮೀಮಾಂಸೆಯ ತಿಳುವಳಿಕೆಗಳನ್ನು ಒಪ್ಪಿಕೊಂಡೇ ಸಾಗುತ್ತವೆ. ಲೋಕ ಜಿವನದ ಎಲ್ಲ ದೃಶ್ಯಗಳನ್ನೂ ಅರ್ಥವಿಸುವ ಅಭಿವ್ಯಕ್ತಿಸುವ ಎರಡೂ ಕ್ರಮಗಳಲ್ಲೂ ಈ ಕಾವ್ಯ ಮೀಮಾಂಸೆ ಮತ್ತು ಅದನ್ನು ರೂಪಿಸಿದ ಮಾಧ್ವ ತತ್ವಜ್ಞಾನ ಕ್ರಿಯಾಶೀಲವಾಗಿರುತ್ತದೆ. ಭಾಷೆಯ ಕಾವ್ಯಶಕ್ತಿಗೆ ಸಂಬಂಧಿಸಿದಂತೆ ಪುರಂದರದಾಸರು ಭಾಷೆಗಿರುವ ಈ ಶಕ್ತಿಯನ್ನು ನಂಬಿದವರ ಅನುಭಾವದ ಮರುಕ್ಷಣದಲ್ಲಿ ಅಜಾನು ಅಜಂಷೇ ಅಪಾದ ಊರು ಎನ್ನ ವಚನಕಾರರಂತೆ ದಾಸರು ಭಾಷೆಗಿರುವ ಅಭಿವ್ಯಕ್ತಿಯ ಮಿತಿಯನ್ನು ಅತಿಯಾಗಿ ತಲೆಗೆ ಹಚ್ಚಿಕೊಂಡಿಲ್ಲ. ಅದರ ಬದಲು ಅವರಿಗೆ ಭಾಷೆ ಅದು ಎಷ್ಟೇ ದುರ್ಬಲವಾಗಿರಲಿ ಒಂದು ಬಗೆಯ ಸಂದ ಭಾಗ್ಯ. ವಾದಿರಾಜರು ಹೇಳುವಂತೆ ಅದು ಸುಕೃತ ಯಶೋಧೆ ಗಂಗಾಜನಕನಿಗೆ ಸ್ಯಾನ ಮಾಡಿಸುವ ಕ್ರಮದಂತೆ ಫಣಿಶಾಯಿಗೆ ಯಾವು ಕಚ್ಚೀತು ಎಂದಂತೆ ನಿರರ್ಥಕ ಕೆಲಸ. ಆದರೆ ಆ ನಿರರ್ಥದ ಕೆಲಸ ಮಾಡಲು ದೊರೆತುದೆ ಮಾನವ ಭಾಷೆಯ ಸಾರ್ಥಕತೆ ಎಂಬುದು ಪುರಂದರದಾಸರ ಕಾವ್ಯ-ತತ್ವದ ತಿಳುವಳಿಕೆಯಾಗಿದೆ.
ಈ ಎಲ್ಲ ನೆಲೆಗಳಲ್ಲೂ ನಾವು ಕಾಣುವುದು ಮಾಧ್ವ ತತ್ವಕ್ಕೆ ಪುರಂದರದಾಸರ ಒಟ್ಟು ಪ್ರತಿಕ್ರೆಯೆ. ಭಿನ್ನ ಭಿನ್ನ ನೆಲೆಗಳಲ್ಲಿ ಆಂಶಿಕವಾಗಿ ತುಸು ಭಿನ್ನತೆಯನ್ನು ಹೊಂದಿದ್ದರೂ ಮುಕ್ಕಾಲು ಪಾಲು ಅದರ ಅಸ್ತಿತ್ವ ಮುಖಾಮುಖಿಯಾಗುವುದಕ್ಕಿಂತ ಮುಖವಾಣಿಯಾಗುವತ್ತ ಕಾಲೂರಿದೆ. ಲೋಕ ಜೀವನಕ್ಕೆ ತೀರ ಹತ್ತಿರದ ಸಂಬಂಧವಿರುವ ಜೀವ ತ್ರೈವಿಧ್ಯ ತಾರತಮ್ಯ ನೀಚೋಚ್ಯತೆ ಇವುಗಳ ಅಭಿವ್ಯಕ್ತಿಯ ಪ್ರಶ್ನೆ ಬಂದಾಗ ಅವರು ಅಭಿವ್ಯಕ್ತಿಗೆ ಆಯ್ದುಕೊಂಡ ಮಾಧ್ವ ಕಾವ್ಯದ ಒಂದು ರೀತಿಯೇ ಆದ ಕೀರ್ತನೆಯಾದದ್ದರಿಂದ ಅಲ್ಲಿ ರೂಪಾಂತರವಾದ ಪ್ರಕ್ರಿಯೆ ನಡೆದಂತೆ ಕಂಡುಬರುತ್ತದೆ. ಆದರೆ ಈ ರೂಪಾಂತರವಾದ ಕ್ರಿಯೆಯಲ್ಲೂ ಪ್ರಜ್ಞೆ ತತ್ವದ ಚೌಕಟ್ಟು ಸೀಳದಂತೆ ಕೆಲಸ ಮಾಡಿದರೆ ಸಂವೇದನೆ ಕಾವ್ಯದ ಮೈಕಟ್ಟಿನಲ್ಲಿ ಎಷ್ಟು ಧ್ವನಿ ಮತ್ತು ವ್ಯಂಜನಾರ್ಥಗಳು ಅರಳಬಹುದೊ ಅಷ್ಟನ್ನು ಅರಳಿಸಲು ದುಡಿಯುತ್ತವೆ. ಆದರೆ ಈ ಇಕ್ಕಟ್ಟುಗಳು ಕಾವ್ಯದ ಸೌಷ್ಠವಕ್ಕೆ ಧಕ್ಕೆ ತಾರದಂತೆ ನೋಡಿಕೊಳ್ಳಲು ಪುರಂದರದಾಸರ ಸಂಗೀತದಂತಹ ವಾಚ್ಯಾರ್ಥದ ಹಂಗಿಲ್ಲದೆಯೂ ತನ್ನ ಅಸ್ತಿತ್ವವನ್ನು ಉಳಿಸಿಕೊಳ್ಳಬಲ್ಲ ಭಾಷಿಕ ಸಂರಚನೆಯ ಪರಿಸರದಲ್ಲಿ ತಮ್ಮ ರಚನೆಗಳನ್ನು ಹರವಿಕೊಳ್ಳುತ್ತಾರೆ. ಶಾಸ್ತ್ರದ ತತ್ವದ ಹೂರಣವನ್ನು ಒಳಗಿಟ್ಟು ಕಾವ್ಯದ ಕರ್ಣದ ಸುರುಳಿಯಲ್ಲಿ ಸುತ್ತಿ ಅನುಭಾವದ ದ್ರವದಲ್ಲಿ ಏಕಾಕಾರವಾಗಿ ಕಲೆಯ ಬಲ್ಲ ಆಸಕ್ತಿ ಆ ಶಕ್ತಿ ಎರಡು ದಾಸರಿಗಿದ್ದವು. ಅದನ್ನು ಸಫಲವಾಗಿಯೇ ಮಾಡಿದರು. ಅದು ಆ ಜೀವನದ ಅವಶ್ಯಕತೆಯೂ ಹೌದು. ಕಾಲದ ಅವಶ್ಯಕತೆಯೂ ಹೌದು.
ನಾವಿಂದು ಸಾಂಸ್ಕೃತಿಕ ವಿಮರ್ಶೆಯ ಅಗತ್ಯವನ್ನು ಅರಿತಿದ್ದೇವೆ. ಅದರಂಗವಾಗಿಯೇ ಸಾಹಿತ್ಯದ ಪುನರ್ ವ್ಯಾಖ್ಯಾನ ಒಂದು ನಡೆದೆದೆ. ಹರಿಯ ನವವಿಧ ಭಕ್ತಿ ಬಲ್ಲ ಧೀರಾ ಮರಳಿ ಸಂಸ್ಕೃತಿಯ ಬವಣೆಗೆ ಬಾರಾ: ಎನ್ನುತ್ತಾರೆ ಪುರಂದರದಾಸರು. ಅಂದರೆ ಸಂಸ್ಕೃತಿ ಎನ್ನುವುದು ಏನಿದ್ದರೂ ಅದು ಒಂದು ದಿನ ಸಂಪೂರ್ಣವಾಗಿ ಅದರಿಂದ ಮುಕ್ತಿ ಪಡೆಯಬೇಕಾದ ಘಟಕ. ಅದನ್ನು ಸ್ವಸ್ಥ ಹಾಗೂ ಸುಂದರಗೊಳಿಸುವುದರತ್ತ ಇ ಬಗೆಯ ನೋಟಕ್ಕೆ ಆಸಕ್ತಿ ಕಡಿಮೆ ಇರುವುದು ಅನಿವಾರ್ಯ. ಆದರೆ ಕಾಲೋಚಿತವಾಗಿ ಸಂಸ್ಕೃತಿ ನಿಷ್ಟೆಯ ಕೇಂದ್ರದಲ್ಲಿ ಸಾಗುತ್ತಿರುವ ನಮಗೆ ಕನಿಷ್ಟಪಕ್ಷ ಕನ್ನಡ ಸಾಹಿತ್ಯದ ಯಾವ ಯಾವ ಭಾಗಗಳು ಯಾವ ಯಾವ ರೀತಿಯಲ್ಲಿ ಈ ಸಂಸ್ಕೃತಿ ಎಂಬ ಪರಿಕಲ್ಪನೆಯನ್ನು ಅರ್ಥವಿಸಿಕೊಂಡಿವೆ ಮತ್ತು ಪ್ರತಿಕ್ರಿಯಿಸಿವೆ ಎಂಬುದನ್ನು ಗುರುತಿಸುವುದು ಅತ್ಯವಶ್ಯವಾಗಿದೆ.
ಆದರೆ ಆಚಾರ್ಯರ ಬಗೆಗಾಗಲಿ ದಾಸರ ಬಗೆಗಾಗಲಿ ಒಂದು ಬಗೆಯ ಆರಾಧನಾ ಮನೋಭಾವ ಅತಿಯಾಗಿ ಬೆಳೆದು ಅವರ ಬಗೆಗೆ ವಿಮರ್ಶನಾತ್ಮಕ ವಿವೇಚನೆಯೇ ಸಾಧ್ಯವಿಲ್ಲದ ಸ್ಥಿತಿ ಇಂದು ನಿರ್ಮಾಣವಾಗಿದೆ. ಇದರಿಂದಾಗಿ ಇಬ್ಬರೂ ನಮಗೆ ದೂರವಾಗುತ್ತಿದ್ದಾರೆ. ಅಥವಾ ಅವರನ್ನು ದೂರವಿಡಲೇಂದೇ ನಾವು ಆರಾಧಿಸುತ್ತಿದ್ದೇವೇನೋ. ಆದರೆ ಇನ್ನೊಂದು ಬಗೆಯ ಪ್ರಶ್ನೆಯನ್ನು ಈ ಎರಡೂ ತತ್ವ ಮತ್ತು ಸಾಹಿತ್ಯ ಪ್ರಸ್ಥಾನಗಳ ಹಿಂದಿರುವ ಒಂದು ಬಗೆಯ ಪಂಡಿತರು ಈಗ ಎತ್ತುವ ಸಾಧ್ಯತೆ ಇದೆ. ಅದೆಂದರೆ ನಮಗೆ ಹೊಶ ಬಗೆಯ ಚಿಂತಕರಿಗೆ ಈ ಎರಡೂ ಬಗೆಯ ಚಿಂತಕರ ಚಿಂತನೆಗಳನ್ನು ಗ್ರಹಿಸುವ ಶಾಸ್ತ್ರೀಯ ಕ್ರಮವೇ ತಿಳಿದಿಲ್ಲ ಎಂದೂ ಅವರು ಅನ್ನಬಹುದು. ಕಾಲಬದ್ಧ ಚರಿತ್ರೆಯ ಗೈರು ಹಾಜರಿ ತೋಂಡೀ ಸಂಪ್ರದಾಯದ ಅವಲಂಬನೆಯಿಂದಾಗಿ ನಿರ್ಮಾಣವಾದ ಶುದ್ದ ಪಾಠಗಳು ಸಂಸ್ಕೃತ ಭಾಷೆಯ ಘನವಾದ ಜ್ಞಾನ ಇಲ್ಲದಿರುವಿಕೆ. ಹೀಗೆ ನೂರಾರೂ ಶಾಸ್ತ್ರಗಳು ಆ ಶಾಸ್ತ್ರಜ್ಞರ ಬಳಿ ಇರಬಹುದು. ಬಿದ್ದ ಹಾದಿಯ ಹೊಯ್ದಾಟದಲ್ಲೇ ಹೊಸ ಹಾದಿಯ ಹುಡುಕಾಟವಿದೆ ಎಂಬ ಬೇಂದ್ರೆಯವರ ಮಾತು ಒಂದೊಂದು ಬಗೆಯ ಅಪರಿಗತ್ವವನ್ನು ಬೆನ್ನಿಗಿಟ್ಟುಕೊಂಡೇ ಇರುವ ಎಲ್ಲ ಕಾಲದ ಚಿಂತಕರಿಗೂ ಹುರಿದುಂಬಿಸುವ ಸತ್ಯವಾಗಿದೆ.
ನನಗೆ ನೆನಪಿದೆ. ನನ್ನ ಬಾಲ್ಯದಲ್ಲೆ ಹಾಲು ಒಡೆದರೆ ಅದೊಂದು ದೊಡ್ಡ ಲುಕ್ಸಾನು ಅದು ಆಗಬಾರದ್ದು. ಯಾಕಿ ಒಡೆಯಿತು ಎಂಬ ಬಗ್ಗೆಯೂ ತುಂಬ ಚರ್ಚೆಯಾಗುತ್ತಿತ್ತು. ಒಡೆದ ಮೇಲೆ ಏನೂ ಮಾಡಲು ಬರುವಂತಿರಲಿಲ್ಲ. ಅದನ್ನು ಹೆಪ್ಪು ಹಾಕಿದರೂ ಆ ಮೊಸರು ಒಡಕು ಒಡಕಾಗಿಯೇ ಇರುತ್ತದೆ. ಹೀಗಾಗಿ ಚೆಲ್ಲಿ ಬಿಡುವುದೊಂದೇ ಪ್ರತಿಕ್ರಿಯೆಯಾಗಿತ್ತು. ಹಾಲಿನ ಬಗೆಗೆ ನಮಗಿದ್ದ ಭಾವನಾತ್ಮಕ ಸಂಬಂಧದಿಂದ ಅದು ಸ್ವಲ್ಪ ನೋವನ್ನುಂಟು ಮಾಡುತ್ತಿತ್ತು. ಆದರೆ ಇತ್ತೀಚೆಗೆ ಹಾಲು ಒಡೆದರೆ ಅಲ್ಲಿ ಹಾಲನ್ನು ವ್ಯವಸ್ಥಿತವಾಗಿ ಒಡೆಸಿ ಅದರ ಮೂಲಕ ಹಲವು ಆರೋಗ್ಯಪೂರ್ಣ ಪಾಕಗಳನ್ನು ಸಿದ್ಧಪಡಿಸುವ ಹೊಸ ಪಾಕ ಸಂಸ್ಕೃತಿ ಪ್ರಚಲಿತವಾಗಿದೆ. ಒಡೆಯುವುದು ಕೂಡ ಒಂದು ಪುನರ್ ನಿರ್ಮಾಣದ ಪೂರಕ ಪ್ರಕ್ರಿಯೆ ಎಂಬುದು ನಮ್ಮ ಹೊಸ ತಿಳುವಳಿಕೆಯಾಗಿದೆ. ನಿಜ ಈ ತಿಳುವಳಿಕೆ ಬಂದುದು ಬದುಕಿನ ಎಲ್ಲ ವಲಯಗಳು ಒಡೆಯುತ್ತ ಹೋಗುತ್ತಿರುವ ಕ್ರಮದಿಂದಾಗಿಯೇ. ಆದರೆ ಅದು ನಮ್ಮ ಕಾಲದ ಅಪರಿಯಾರ್ಯ ಸಮಸ್ಯೆ. ನಾವೀಯ ಒಡೆದು ಹೋಗುತ್ತಿರುವುದನ್ನು ನಿಲ್ಲಿಸಲಿಕ್ಕಾಗದ ಸ್ಥಿತಿಯಲ್ಲಿಯೂ ಒಡೆದದ್ದನ್ನು ಪುನಃ ಕಟ್ಟಿಕೊಳ್ಳುವ ಕೆಲಸವನ್ನು ಬುದ್ಧ, ಬಸವ, ಗಾಂಧೀ, ಅಂಬೇಡ್ಕರರ ಸಂಸ್ಕಾರವನ್ನೂ ಪಡೆದ ಸಾಂಸ್ಕೃತಿಕ ಚಿಂತನೆಯ ನೆಲೆಯಲ್ಲೂ ಮಾಡಬೇಕಾಗಿದೆ. ನನ್ನ ಮಾತುಗಳು ಪನ್ನೀರ ಸಂಸ್ಕೃತಿಯ ಮಾತುಗಳು. ಅಭಿಷೇಕಕ್ಕೆ ಒದಗಬೇಕಾದ ಹಾಲು ಇಲ್ಲಿ ಒಡೆದಿದೆ ಎಂದು ಪೂರ್ವಸೂರಿಗಳಿಗೆ ನೋವಾದರೆ ನಾನವರ ಕ್ಷಮೇ ಕೋರುವೆ.
ಪುರಂದರ ಸಾಹಿತ್ಯ ಅಧ್ಯಯನ: ೧೧. ಕರ್ನಾಟಕ ಸಂಗೀತ ಮತ್ತು ಪುರಂದರರು
“ಶ್ರೀ ಪುರಂದರ ಗುರುಂ ವಂದೇ ದಾಸಶ್ರೇಷ್ಠಂ ದಯಾನಿಧಿಂ”
“ದಾಸರೆಂದರೆ ಪುರಂದರ ದಾಸರಯ್ಯ, ವಾಸುದೇವ ಕೃಷ್ಣನ್ನ
ಸೂಸಿ ಪೂಜಿಸುವ ದಾಸರೆಂದರೆ ಪುರಂದರ ದಾಸರಯ್ಯ“
ಎಂದು ತಮ್ಮ ಗುರುಗಳಿಂದಲೇ ಹಾಡಿ ಹೊಗಳಿಸಿಕೊಂಡ ಪೂತಾತ್ಮರು ಶ್ರೀ ಪುರಂದರದಾಸರು.
ಲೋಕ ಕಲ್ಯಾಣಕ್ಕಾಗಿ ತಮ್ಮನ್ನು ಸಂಪೂರ್ಣ ಸಮರ್ಪಿಸಿಕೊಂಡ ಮಹಾನುಭಾವರುಗಳ ಸತ್ ಆಲೋಚನೆಗಳು, ಸತ್ಕ್ರಿಯೆಗಳು, ಶತಶತಮಾನಗಳೇ ಉರಳಿದರೂ ಅದು ಶಾಶ್ವತವಾಗಿ ಸ್ಥಾಪಿತಗೊಂಡು, ಮುಂದಿನ ಜನಾಂಗಕ್ಕೆ ದಾರಿದೀಪವಾಗಿ ನಿಂತು, ಮಾರ್ಗದರ್ಶನ ಮಾಡುತ್ತ ಹೋಗುತ್ತದೆ ಎಂಬ ಮಾತಿಗೆ ಶ್ರೀ ಪುರಂದರದಾಸರ ಜೀವನ, ಸಾಧನೆ, ಸಾಹಿತ್ಯ, ಸಂಗೀತ ಕೈಂಕರ್ಯ, ಲೋಕ ಕಲ್ಯಾಣ ಕಾರ್ಯ ಇವು ನಿದರ್ಶನವಾಗಿ ಕಂಗೊಳಿಸಿ ಅವರನ್ನು ಅಜರಾಮರರನ್ನಾಗಿಸಿದೆ.
ಭಾರತ ದೇಶ ಸಂಸ್ಕೃತಿಗಳ ತಾಣ, ಆಗರ. ಇಲ್ಲಿ ಅನಾದಿಕಾಲದಿಂದಲೂ ಲಲಿತಕಲೆಗಳಿಗೆ ಹೆಚ್ಚಿನ ಪ್ರಾಶಸ್ತ್ಯವಿದೆ. ಲಲಿತಕಲೆಗಳಲ್ಲಿ ಸಂಗೀತಕಲೆಗೆ ಬಹುದೊಡ್ಡ ಎತ್ತರದ ಸ್ಥಾನ ಲಭ್ಯವಾಗಿದೆ. ಅಂದಿನಿಂದ ಇಂದಿನವರೆಗೆ ಈ ಸಂಗೀತ ಕಲೆ ತನ್ನ ಹಿರಿಮೆ ಗರಿಮೆಗಳನ್ನು ವಿಸ್ತರಿಸಿಕೊಂಡೇ ಸಾಗಿಬರುತ್ತಿರುವುದು ಸಂತೋಷಕರ.
ಸಂಗೀತ ಕಲೆಯು ತನ್ನ ಉಗಮವನ್ನು ಕ್ರಿಸ್ತ ಪೂರ್ವದಲ್ಲಿಯೇ ಕಂಡುಕೊಂಡು, ಕಾಲಘಟ್ಟದಲ್ಲಿ ಬೆಳವಣಿಗೆಯ ನೂರಾರು ಹಂತಗಳನ್ನು ಕಾಣುತ್ತಾ ಪ್ರಸ್ತುತ ದೇಶದ ಒಂದು ಉಜ್ವಲ ಭವ್ಯ ಪರಂಪರೆಯುಳ್ಳ ಅತ್ಯುತ್ತ್ಮ ಕಲೆಯಾಗಿ ಮೈದಳೆದು ನಿಂತಿದೆ. ಕ್ರಿಸ್ತ ಪೂರ್ವದಲ್ಲೇ ಆರಂಭಗೊಂಡು ಸುಮಾರು ೧೪-೧೫-೧೬ ನೇ ಶತಮಾನದವರೆಗೆ ಹರಿದು ಬಂದ ಈ ಸಂಗೀತವು ‘ಭಾರತೀಯ ಸಂಗೀತ’ ಎಂಬ ನಾಮಾಂಕಿತದಿಂದ ತನ್ನನ್ನು ಗುರುತಿಸಿಕೊಂಡಿತು. ಅಂದರೆ ಎರಡು ಶಾಸ್ತ್ರಿಯ ಸಂಗೀತ ಪದ್ದತಿಗಳ ವಿಂಗಡಣೆಗೆ ಮೊದಲ ಇದ್ದಂತಹ ಸಂಗೀತವನ್ನು ಭಾರತೀಯ ಸಂಗೀತವೆಂದು ಕರೆಯಲಾಗಿತ್ತು. ಮುಂದೆ ಈ ಭಾರತೀಯ ಸಂಗೀತವು ಪರ್ಶಿಯನ್ ಸಂಗೀತದ ಪ್ರಭಾವಕ್ಕೆ ಗುರಿಯಾಗಿ ‘ಹಿಂದೂಸ್ಥಾನಿ ಸಂಗೀತದ ಆಗಮನವಾಯ್ತು. ಹಿಂದಿದ್ದ ಪರಂಪರೆಯ ಸಂಗೀತ ಮುಂದೆ ಮುಂದುವರೆದು ಕರ್ನಾಟಕ ಸಂಗೀತವೆಂಬ ಅಭಿದಾನಕ್ಕೆ ಗುರಿಯಾಯಿತು. ಹಾಡಿಕೆಯ ದಾಟಿ-ಶೈಲಿ, ಗಮಕವೈವಿಧ್ಯ, ಬಳಸುವವಾದ್ಯ, ರಚನೆಗಳ ಭಿನ್ನತೆ, ಭಾಷೆ, ಪ್ರಾಂತೀಯ ವೈವಿಧ್ಯ, ಜನಾಂಗ ವೈವಿಧ್ಯ, ಅಭಿರುಚಿ ಇವುಗಳ ಭಿನ್ನತೆಯಿಂದಾಗಿ ಕರ್ನಾಟಕ ಸಂಗೀತ ಮತ್ತು ಹಿಂದೂಸ್ತಾನಿ ಸಂಗೀತಗಳೆಂಬ ಎರಡು ಪದ್ಧತಿಗಳು ಉಂಟಾದ ಬಗೆಗೆ ನಮಗೆ ಚರಿತ್ರೆಯಿಂದ ಮನವರಿಕೆಯಾಗುತ್ತದೆ. ಈ ಪರ್ವಕಾಲದಲ್ಲಿಯೇ ಹರಿದಾಸರ ಸಾಹಿತ್ಯ-ಸಂಗೀತ ಸೃಷ್ಠಿಯಾಗಿರುವುದು ಕಂಡು ಬರುತ್ತದೆ.
ಕನ್ನಡ ಸಾಹಿತ್ಯ ಪರಂಪರೆಗೆ ಅಂತೆಯೇ ಕರ್ನಾಟಕ ಶಾಸ್ತ್ರೀಯ ಸಂಗೀತ ಕ್ಷೇತ್ರಕ್ಕೆ ಹರಿದಾಸರು ನೀಡಿರುವ ಕಾಣಿಕೆ ವಿಶಿಷ್ಟವಾದುದು. ತಮ್ಮ ಸಾಹಿತ್ಯ-ಸಂಗೀತಗಳ ಮೂಲಕ, ಜೀವನ ಕ್ರಮದ ಮೂಲಕ ಜನರಲ್ಲಿ ಅರಿವು ಮೂಡಿಸುವಲ್ಲಿ ಯಶಸ್ವಿಯಾದರು. ದಾಸ ಸಾಹಿತ್ಯವು ಚಿತ್ತದೆತ್ತರದಿಂದ ಹುಟ್ಟಿ ಜನಸಾಮಾನ್ಯರ ಹೃದಯ ಸ್ಪರ್ಶಮಾಡಿ, ಜನತೆಯಲ್ಲಿ ಒಂದು ಉತ್ತಮ ಸಂಸ್ಕೃತಿಯನ್ನೇ ಹುಟ್ಟು ಹಾಕಿತು. ಓದುಬರಹ ಬಾರದ ಜನರು ಪಂಪರನ್ನಾದಿ ಕವಿಗಳನ್ನು ತಿಳಿದಿರಲೀ ಬಿಡಲಿ ಆದರೆ ಹರಿದಾಸರ ಸರಳ ಸವಿ ನುಡಿ ಹಾಡುಗಳನ್ನು ಅರಿಯದವರು ಅತಿವಿರಳ. ತಮ್ಮ ಕೀರ್ತನೆಗಳಿಗೆ ಭಕ್ತಿ, ನೈರ್ಮಲ್ಯಗಳ ನೀತಿ ನಿಯಮಗಳ ಸಿಂಚನ ಮಾಡಿ ನಾಡಿನಲ್ಲಿ ಒಂದು ಉತ್ತಮ ಮಟ್ಟದ ಶುದ್ಧ ಪರಿಸರವನ್ನು ಉಂಟು ಮಾಡುವ ಪ್ರಾಮಾಣಿಕ ಪ್ರಯತ್ನವನ್ನು ಮಾಡಿದರು ಈ ಹರಿದಾಸರು. ದಾಸಪರಂಪರೆಯ ಅವಧಿ ಕ್ರಿ.ಶ. ಸುಮಾರು ೧೩ನೇ ಶತಮಾನದಿಂದ ಸುಮಾರು ಕ್ರಿ.ಶ. ೧೮ನೇ ಶತಮಾನದವರೆಗೂ ಹೋಗುತ್ತದೆ. ದಾಸ ಪರಂಪರೆಯಲ್ಲಿನ ಹರಿದಾಸರೆಲ್ಲರೂ ಮುಕ್ತಿ ಮೋಕ್ಷಗಳಲ್ಲಿ ನಂಬಿಕೆ ಹೊಂದಿದ್ದವರು. ಸಾತ್ವಿಕರು, ದೈವಭಕ್ತರು, ಸಂಗೀತಪ್ರೀಯರು, ಮೇಧಾವಿಗಳು ಭಗವದುನಗ್ರಕ್ಕೆ ಭಕ್ತಿ ಮಾರ್ಗವೇ ಸರ್ವೋತ್ಕೃಷ್ಠವಾದುದೆಂದರಿತ ಹರಿದಾಸರು ತಮ್ಮ ನೀತಿ ತತ್ವಾಧಾರಿತ ರಚನೆಗಳನ್ನು ಸಂಗೀತ ಕಲೆಯೊಂದಿಗೆ ಜನತೆಗೆ ಉಣಬಡಿಸಿ ಕೃತಾರ್ಥರಾದರು.
ಹರಿದಾಸರಲ್ಲಿ ಪುರಂದರದಾಸರು ದಾಸಶ್ರೇಷ್ಟರು ಎನಿಸಿಕೊಂಡವರು, ಹೆಚ್ಚು ಜನಪ್ರಿಯರು, ಅಗ್ರಗಣ್ಯರು. ಇವರ ಕಾಲ ಕ್ರಿ.ಶ. ೧೪೮೪ ರಿಂದ೧೫೬೪. ಇವರು ಕರ್ನಾಟಕದ ಶಿವಮೂಗ್ಗ ಜಿಲ್ಲೆಯ ತೀರ್ಥಹಳ್ಳಿ ಸಮೀಪದ ಕ್ಷೇಮಪುರದವರೆಂದು ಹೇಳಲಾಗಿದೆ. ತಮ್ಮ ಬದುಕು ಬರಹಗಳ ಮೂಲಕ ಜನಪ್ರಿಯತೆಯ ಉತ್ತುಂಗಕ್ಕೇರಿದ ಮಹಾನುಭಾವರಿವರು. ಸಕಲ ಮಾನವ ಕೋಟಿಗೆ ಲೇಸನೆ ಬಯಸುವ ಅವರ ಪರಮೋಚ್ಛ ಸಾಧನೆಗೆ ಸಹಕಾಗಿಯಾಗಿ ಅವರು ಕೈಹಿಡಿದಿದ್ದು ಕಲಾ ಸರಸ್ವತಿಯ ಸಂಗೀತ-ಸಾಹಿತ್ಯಗಳನ್ನು, ಸಿರಿವಂತಿಕೆಯೇ ಮೈದಳೆದಂತೆ ವೈಭವೋಪೇತರಾಗಿ ಬೆಳೆದು ಮೆರೆದ ಒಬ್ಬ ಸಿರಿವಂತ ಚಿನಿವಾರ ವೃತ್ತಿಯ ವ್ಯಾಪಾರಿ, ಸಂಭವಿಸಿದ ಘಟಾನೆಗಳಿಂದಾಗಿ ಅರಿವು ಮೂಡಿದಂತಾಗಿ ಸಿರಿವಂತಿಕೆ ಎಲ್ಲವನ್ನೂ ದಾನಮಾಡಿ ಸ್ವೈಚ್ಛೆಯೆ ಸ್ವೇಚ್ಛೆಯೆ ತಿರುಕರಾಗಿ ಪರಿವರ್ತಿತಗೊಂಡಿದ್ದು ಒಂದು ವಿಸ್ಮಯವೇ ಸರಿ. ಭಗವನ್ನಾಮ ಸಂಕೀರ್ತನೆಯ ಕರ್ತೃವಾಗಿ ಉತ್ತಮ ಸಮಾಜ ನಿರ್ಮಾತೃವಾಗಿ, ನೇತಾರರಾಗಿ ಗಾಯಕರಾಗಿ ತಮ್ಮನ್ನು ಸಂಪೂರ್ಣ ತೊಡಗಿಸಿಕೊಂಡು ‘ದಾಸ ಶ್ರೇಷ್ಟರು’, ‘ಸಂಗೀತ ಪಿತಾಮಹರು’ ಎಂಬ ಹೆಗ್ಗಳಿಕೆಗೆ ಅಭಿದಾನಕ್ಕೆ ಗುರಿಯಾದವರು. ಈ ಸಂಗೀತ ಪಿತಾಮಹರ ಸಂಗೀತ ಕ್ಷೇತ್ರದ ಕಾಣಿಕೆ ಏನೇನು ಎಂದು ಗುರುತಿಸುವುದೇ ಈ ಲೇಖನದ ಮುಖ್ಯ ಉದ್ದೇಶ.
ಪುರಂದರದಾಸರು ಕರ್ನಾಟಕ ಸಂಗೀತ ಪದ್ಧತಿಗೆ ತಮ್ಮನ್ನು ಪ್ರಮುಖವಾಗಿ ಗುರುತಿಸಿಕೊಂಡವರು. ಕರ್ನಾಟಕ ಸಂಗೀತ ಕ್ಷೇತ್ರಕ್ಕೆ ಇವರ್ ಕೊಡುಗೆ, ಕಾಣಿಕೆ ಏನೆಂದು ಗುರುತಿಸುವಲ್ಲಿ ಕೆಲವು ಘಟ್ಟಗಳನ್ನಾಗಿ ವಿಂಗಡಿಸುವುದು ಉಚಿತ. ಅವುಗಳೆಂದರೆ,
೧. ಕರ್ನಾಟಕ ಸಂಗೀತ ಪದ್ಧತಿಯ ಅಭ್ಯಾಸಗಾನದ ಕಾರಂಅ ಪುರುಷರಾಗಿ ಪುರಂದರದಾಸರು.
೨. ರಚಿಸಿರುವ ರಚನೆಗಳು.
೩. ಬಳಸಿರುವ ರಾಗಗಳು.
೪. ಬಳಸಿರುವ ತಾಳಗಳು.
೫. ರಚನೆಗಳಲ್ಲಿ ಸಂಗೀತ ಸಂಬಂಧಿತ ಪದಸಂಪತ್ತು.
೬. ರಚನೆಗಳಲ್ಲಿನ ಅಲಂಕಾರಿಕ ಅಂಶಗಳು.
೭. ಇತರ ವಿಚಾರಗಳು.
೧. ಕರ್ನಾಟಕ ಸಂಗೀತ ಪದ್ಧತಿಯ ಅಭ್ಯಾಸಗಾನದ ಕಾರಣ ಪುರುಷರಾಗಿ ಪುರಂದರದಾಸರು
ಅಂದು ಕರ್ನಾಟಕ ಸಂಗೀತವೇನೋ ಇದ್ದಿತು ನಿಜ. ಆದರೆ ಅದಕ್ಕೆ ಖಚಿತ ರೂಪುರೇಷೆ ನೆಲೆಗೊಂಡಿರಲಿಲ್ಲ. ಇದನ್ನರಿತ ಸೂಕ್ಷ್ಮ ಮತಿಗಳಾದ ಪುರಂದರರು ಇದಕ್ಕೆ ಸೂಕ್ತವಾದ ಪಾಠಕ್ರಮವನ್ನು ಅನುಗೊಳಿಸಿದರು. ಈ ನಿಟ್ಟಿನಲ್ಲಿ ಅವರೆಸಗಿದ ಕಾರ್ಯ ಸ್ತುತ್ಯಾರ್ಹ. ಈ ದೃಷ್ಟಿಯಿಂದ ಅವರು ಸಂಗೀತ ಪಿತಾಮಹ ಶ್ರೀ ಪುರಂದರದಾಸರು ಎಂಬ ಖ್ಯಾತಿ ಹೆಗ್ಗಳಿಕೆಗೆ ಭಾಜನರಾದರು. ಅವುಗಳನ್ನು ಈಗ ಪರಾಮರ್ಶಿಸೋಣ. ಯಾವುದೇ ಒಂದು ಶಾಸ್ತ್ರಬದ್ಧ ಸಂಗೀತಕ್ಕೆ ಅದರ ಪ್ರಥಮ ಪಾಠಗಳು ಅತಿಮುಖ್ಯವೆನಿಸದಿರದು. ಅದು ಮುಂದಿನ ಸಂಗೀತ ಲಕ್ಷಣಗಳ ಓಘಕ್ಕೆ ಭದ್ರ ಅಡಿಪಾಯ ಹಾಕಿ ಕೊಡುತ್ತವೆ. ಈ ದೃಷ್ಟಿಯಿಂದ ಪುರಂದರರು ಸೃಷ್ಠಿಸಿದ ಬಾಲಪಾಠ ಕ್ರಮಗಳು ಅಂದರೆ ಸರಳ ವರಸೆ ಅಥವಾ ಸ್ವರಾವಳಿ, ಜಂಟೀವರಸೆ ಅಥವಾ ಜಂಟೀ ಸ್ವರಾವಳಿ, ದಾಟುವರಸೆ. ಸಪ್ತತಾಳಗಳ ಅಲಂಕಾರ, ಪಿಳ್ಳರೀಗೀತೆ, ದೀಪಿನಿ ಜಾತಿಯ ಗೀತೆ ಇವುಗಳು ಕರ್ನಾಟಕ ಸಂಗೀತಾಭ್ಯಾಸಿಗಳಿಗೆ ಒಂದು ಭದ್ರ ಬುನಾದಿಯಾಗಿದ್ದು ಅದರ ನಿರ್ಮಾತೃಗಳಾಗಿ ಪುರಂದರರು ವಿಜೃಂಬಿಸಿದ್ದಾರೆ. ಸ್ವರಾವಳಿ ಪಾಠವು ಸ್ವರಗಳ ಸರಳವಾದ ಅಭ್ಯಾಸ ಕ್ರಮಗಳಾಗಿವೆ. ಇದರಿಂದ ಸ್ವರಗಳ ಸ್ಥಾನ, ಹಿಡಿತ, ಅಂತರ್ಯಗಳನ್ನರಿಯಲು ಸಾಧ್ಯವಾಗುತ್ತದೆ. ಜಂಟೀ ವರಸೆಯು ಸ್ವರಗಳ ಜಂಟೀ ಪ್ರಯೋಗದ ಅಭ್ಯಾಸ ಪಾಠ. ಈ ಅಭ್ಯಾಸ ಕ್ರಮದಿಂದ ಸ್ವರಗಳನ್ನು ವೇಗವಾಗಿ, ಸ್ಫುತವಾಗಿ ಉಚ್ಚಾರಿಸಲು ಸಾಧ್ಯವಾಗುತ್ತದೆ. ದಾಟುವರಸೆಯು ಸ್ವರಗಳ ದಾಟುಪ್ರಯೋಗ ಮಾಡುವ ಅಭ್ಯಾಸ ಪಾಠವಾಗಿದೆ. ಸಪ್ತತಾಳಗಳ ಅಲಂಕಾರ ಪಾಠದಲ್ಲಿ ಅಭ್ಯಾಸಿಯು ಧ್ರುವತಾಳ, ಮಠ್ಯತಾಳ, ರೂಪಕತಾಳ, ಝಂಪೇತಾಳ, ತ್ರಿಪುಟತಾಳ, ಅಟ್ಟತಾಳ, ಏಕತಾಳಗಳ ವ್ಯವಸ್ಥೆಯನ್ನು ಆಯಾ ತಾಳಗಳಿಗೆ ಹೊಂದಿಸಿದ ಸ್ವರಗಳ ಅಭ್ಯಾಸ ಕ್ರಮದಿಂದ ತಿಳಿಯಲು ಸಾಧ್ಯವಾಗುತ್ತದೆ. ಈ ಸಪ್ತತಾಳಗಳ ಜ್ಞಾನ ಕರ್ನಾಟಕ ಸಂಗೀತಾಭ್ಯಾಸಗಳಿಗೆ ಬಹುಮುಖ್ಯ. ಈ ತಾಳಗಳು ನಮ್ಮ ಸಂಗೀತದ ಬೆನ್ನೆಲುಬಿದ್ದಂತೆ. ಇನ್ನು ಪಿಳ್ಳರೀ ಗೀತೆಗಳು ಇವು ಬಾಲಪಾಠದಲ್ಲಿ ಮೊಟ್ಟಮೊದಲಿಗೆ ಆರಂಭಗೊಳ್ಳುವ ಸಾಹಿತ್ಯ ಭಾಗವನ್ನುಳ್ಳ ಗಣಪತಿ ಸ್ತುತಿಯ ರಚನೆಗಳು. ಪಿಳ್ಳಾರಿ ಎಂದರೆ ಗಣಪತಿ. ಎಲ್ಲಾ ಕಾರ್ಯಗಳಲ್ಲಿ ವಿಗ್ನವಿನಾಶಕನಾದ ಈತನಿಗೆ ಪ್ರಥಮ ಪೂಜೆ. ಸ್ವರಾಭ್ಯಾಸದ ನಂತರ ಸಾಹಿತ್ಯ ಭಾಗವನ್ನುಳ್ಳ ಈ ಪ್ರಥಮ ರಚನೆ ಪಿಳ್ಳಾರೀ ಗೀತೆಯನ್ನು ಧಾತು ಮಾತುಸಹಿತವಾಗಿ ಅಂದರೆ ಸ್ವರಸಾಹಿತ್ಯಗಳೊಂದಿಗೆ ಹಾಗ್ ಪಲ್ಲವೆ-ನುಡಿಗಳೊಂದಿಗೆ ಪುರಂದರದಾಸರು ಅತ್ಯಂತ ಕುಶಲ ಮತಿಗಳಾಗಿ ಸೇರ್ಪಡೆ ಮಾಡಿದ್ದಾರೆ. ಮಲಹರಿ ರಾಗದ ಲಂಬೋದರ ಲಕುಮಿಕರ, ಕುಂದ ಗೌರಗೌರೀವರ, ಕೆರೆಯನೀರನು ಕೆರೆಗೆ ಚೆಲ್ಲಿ, ಪದುಮನಾಭ ಪರಮ ಪುರುಷ ಈ ೪ ಗೀತೆಗಳು ಪಿಳ್ಳರಿ ಗೀತೆಗಳೆನೆಸಿವೆ. ತಾಳದ ದೃಷ್ಟಿಯಿಂದ ಪಿಳ್ಳರೀ ಗೀತೆಗಳು ಸುಳಾದಿಗಳ ಒಂದು ಭಾಗವೆಂದೆನ್ನಲು ಅಡ್ಡಿ ಇಲ್ಲ. ಆನಲೇಖರ ಉನ್ನ್ತೋನ್ನತ ಸಕಲಶಾಸ್ತ್ರ ಪುರಾಣದೀನಂ ಎಂದು ಆರಂಭಗೊಳ್ಳುವ ಶುದ್ಧಸಾವೇರಿ ರಾಗ ತ್ರಿಷ್ಯ ತ್ರಿಪುಟತಾಳದ ಸುಂದರವಾದ ದೀಪಿನಿ ಜಾತಿಯ ಬಗೆಗೆ ತಿಳಿದುಕೊಳ್ಳುವುದುಚಿತ. ನಮ್ಮ ಪ್ರಾಚೀನ ಸಂಗೀತ ಪರಿಭಾಷೆಯಲ್ಲಿ ಎಲ್ಲಾ ಹಾಡುಗಳಿಗೂ ಪ್ರಬಂಧ ಎಂಬಂತಹ ಸಾಮುದಾಯಿಕ ಹೆಸರಿದ್ದುದು ಕಂಡುಬರುತ್ತದೆ. ಒಂದು ಪ್ರಬಂಧವೆಂದರೆ ೪ ಅವಯವಗಳ ಹಾಡು. ಅವುಗಳೆಂದರೆ ಉದ್ಗ್ರಾಹ, ಧ್ರುವ, ಮೇಲಾಪಕ, ಅಭೋಗ. ಪ್ರಬಂಧವು ಉದ್ಗ್ರಾಹ+ಅಭೋಗದಿಂದಲೂ ನಿರ್ಮಾಣಗೊಳ್ಳುತ್ತದೆ. ಅವುಗಳ ವಿವರಣೆ ಪ್ರಸ್ತುತ ಅನಗತ್ಯ. ಪ್ರಬಂಧದ ವಸ್ತುವನ್ನು ಧಾತುಗಳೆಂಬ ೬ ಅಂಶಗಳ ಸಹಾಯದಿಂದ ವಿವರಿಸಲಾಗಿದೆ. ಅವುಗಳೇ ಸ್ವರ, ಬಿರುದ, ಪದ, ತೇನ, ಪಾಟ ಪ್ರಬಂಧಗಳನ್ನು ಸೂಡ, ಆಲಿಕ್ರಮ, ವಿಪ್ರಕೀರ್ಣಗಳೆಂಬ ವಿಂಗಡನೆಯನ್ನೂ ಮಾಡಲಾಗಿದೆ. ಪ್ರಬಂಧಗಳಲ್ಲಿ ಪ್ರಯೋಗವಾಗಿರುವ ಧಾತುಗಳ ಸಂಖ್ಯೆಯ ದೃಷ್ಟಿಯಿಂದ ಬೇರೆ ಬೇರೆ ಜಾತಿಗಳಾಗಿ ವಿಂಗಡಿಸಿದ್ದಾರೆ. ಅವುಗಳೆಂದರೆ ಮೇಧಿನಿ ಜಾತಿಯ ಪ್ರಬಂಧ (ಯಾವುದಾದರೂ ಆರು ಧಾತುಗಳನ್ನು ಹೊಂದಿರುವುದು), ಆನಂದನೀ ಜಾತಿಯ ಪ್ರಬಂಧ (ಯಾವುದಾದರೂ ಐದು ಧಾತುಗಳನ್ನು ಹೊಂದಿರುವುದು), ದೀಪಿನೀ ಜಾತಿಯ ಪ್ರಬಂಧ(ಯಾವುದಾದರೂ ನಾಲ್ಕು ಧಾತುಗಳನ್ನು ಹೊಂದಿರುವುದು), ಭಾಮಿನೀ ಜಾತಿಯ ಪ್ರಬಂಧ (ಯಾವುದಾದರೂ ಮೂರು ಧಾತುಗಳನ್ನು ಹೊಂದಿರುವುವು), ತಾರಾವಳಿ ಜಾತಿಯ ಪ್ರಬಂಧ (ಯಾವುದಾದರೂ ಎರಡು ಧಾತುಗಳನ್ನುಳ್ಳ ಪ್ರಬಂಧ) ಈ ಎಲ್ಲಾ ಜಾತಿಯ ಪ್ರಬಂಧಗಳಲ್ಲೂ ತಾಳವು ಸಮಾನವಾದ ಅಂಶವಾಗಿರುತ್ತದೆ. ಆನಲೇಖಕರ ಉನ್ನತೋನ್ನತ ಎಂಬ ದೀಪಿನಿ ಜಾತಿಯ ಗೀತೆಯು ಭಾಂಡೀರ ಭಾಷೆಯ ಭಾಂಡೀರ ಗೀತೆಯಾಗಿದೆ. ಇದರಲ್ಲಿ ಇಯ್ಯ ಇಯ್ಯ ಎಂಬ ಪದಗಳು ಸೇರಿವೆ. ಸ್ವರಾಕ್ಷರ, ಪಾಠಾಕ್ಷರಗಳ ಬಳಕೆ ಪುರಂದರರಿಂದಾಗಿದೆ. ಬಹಳ ಮುಖ್ಯವಾಗಿ ಅಭ್ಯಾಸಗಾನಕ್ಕೆ ಪುರಂದರರು ಅಕ್ಷರಕಾಲದಲ್ಲಿ ಅಂದರೆ/ಏಟಿಗೆ/ಅಕ್ಷರದಂತೆ ಹಾಡುವಂತಾಗಿಸಿದ್ದು ಅವರ ಚಾಣಾಕ್ಷಮತಿಗೆ ಹಿಡಿದ ಕನ್ನಡಿಯಾಗಿದೆ. ಒಟ್ಟಿನಲ್ಲಿ ಹೇಳುವುದಾದರೆ ಹಿಂದೆ ಇದ್ದ ಸಂಗೀತಕ್ಕೆ ಮತ್ತು ರೂಢಿಯಲ್ಲಿರುವ ಸಂಗೀತಕ್ಕೆ ಮಧ್ಯ ಸೇತುವೆಯಾಗಿ ಪುರಂದರರು ಸಂಪರ್ಕ ಸಾಧನವಾಗಿ ತಮ್ಮ ಅಮೂಲ್ಯ ರಚನೆಗಳ ಮೂಲಕ ತೊಡಗಿಸಿಕೊಂಡಿದ್ದಾರೆ.
ಈ ಮೇಲೆ ತಿಳಿಸಿದ ರಚನೆಗಳೆಲ್ಲವೂ ಸಂಗೀತಾಭ್ಯಾಸಿಗಳಿಗೆ ಅತ್ಯವಶ್ಯಕವಾಗಿ ಬೇಕಾಗಿರುವಂತಹ ಸ್ವರ ಭೇದಗಳ ಮತ್ತು ತಾಳ ಭೇದಗಳ ಜ್ಞಾನವನ್ನು ಮತ್ತು ಅದರ ಸೂಕ್ಶ್ಮ-ಸ್ಥೂಲತನಗಳನ್ನು ನಿರೂಪಿಸುವ ಬಾಲಪಾಠಗಳಾಗಿವೆ. ಅಂತೆಯೇ ಅಭ್ಯಾಸಗಾನಕ್ಕೆ ಅಥವಾ ಬಾಲಪಾಠಕ್ಕೆ ಒಂದು ಚೌಕಟ್ಟು ಯೋಚಿಸಿದ ಅದನ್ನು ನಿಯೋಜಿಸಿದ ಪುರಂದರರೇ ಸಂಗೀತ ಪಿತಾಮಹರು. ಇವರಿಗೆ ಸಂಗೀತ ಲೋಕವೇ ಚಿರಋಣಿ.
೨. ಪುರಂದರರು ರಚಿಸಿರುವ ರಚನೆಗಳು
ಅಭ್ಯಾಸ ಪಾಠವನ್ನು ಹೊರತು ಪಡಿಸಿ ಪುರಂದರರು ಸುಳಾದಿ, ಉಗಾಭೋಗ, ವೃತ್ತನಾಮ, ದಂಡಕ, ಕೀರ್ತನೆ, ಉದಯರಾಗಗಳಂತಹ ರಚನೆಗಳನ್ನು ಸಹ ರಚಿಸಿ ಸಂಗೀತ ಕ್ಷೇತ್ರವನ್ನು ಸಂಪತ್ಭರಿತವನ್ನಾಗಿಸಿದ್ದಾರೆ. ಇವುಗಳಲ್ಲಿ ಸುಳಾದಿ, ಉಗಾಭೋಗ, ಕೀರ್ತನೆಗಳು ಹೆಚ್ಚು ಜನಪ್ರಿಯತೆಗಳಿಸಿವೆ. ಈ ರಚನೆಗಳು ದಾಸಕೂಟದವರ ಶ್ರೇಷ್ಠ ಕೊಡುಗೆಯೂ ಆಗಿದೆ. ಪ್ರೊ.ಎಸ್.ಕೆ. ರಾಮಚಂದ್ರರಾವ್ ಅವರು ಹೇಳಿರುವ ಮಾತು ಪ್ರಸ್ತುತ ಅರ್ಥಪೂರ್ಣ. ‘ಪುರಂದರದಾಸರ ರಚನೆಗಳು ಶಾಸ್ತ್ರನಿಷ್ಟವೆಂಬ ನಾಗರಿಕ ಸಾಹಿತ್ಯ ಪ್ರಕಾರಕ್ಕೂ ಸೇರಬಲ್ಲವು. ಜಾನಪದ ಸಾಹಿತ್ಯಕ್ಕೂ ಸೇರಬಲ್ಲವು. ಗದ್ಯಕ್ಕಿಂತಲೂ ಪದ್ಯ ಪ್ರಭಾವಶಾಲಿಯಾದುದೆಂಬುದನ್ನು ಮನಗಂಡು ಹಾಡುಗಳನ್ನೇ ಹೆಣೆದರು: ಭಕ್ತಿಗೆ ಸಂಗೀತ ನೆರವಾದಿತೆಂದು ಬಗೆದು ಹಾಡುಗಳಿಗೆ ಶಾಸ್ತ್ರೀಯ ಸಂಗೀತ ಮೇಲಾಟವಿರದಂತೆ ಎಚ್ಚರವಹಿಸಿದರು. ಅವರ ಕೃತಿಗಳಲ್ಲಿ ಕೆಲವು ಮಾತ್ರ ಶುದ್ಧ ಸಂಗೀತದ ಪ್ರಕಾರಕ್ಕೆ ಸೇರುತ್ತವೆ: ಮತ್ತೆ ಕೆಲವು ನಾಟ್ಯಪದ್ಧತಿಗೆ ಸಾಮಗ್ರಿಯಾಗುತ್ತವೆ. ಉಳಿದಂತೆ ಸಾಹಿತ್ಯ ಸೊಗಸನ್ನು ಎತ್ತಿ ಕಾಣಿಸುವಷ್ಟೇ ಸಂಗೀತದ ಬಳಕೆ’ ಎಂಬ ವಿದ್ವಾಂಸರ ಮಾತು ದಿಟವಾದುದು. (ಪುರಂದರ ಸಾಹಿತ್ಯ ದರ್ಶನ ಸಂಪುಟ-೪, ಪುಟ-೯)
ಅ) ಸುಳಾದಿ
ಹರಿದಾಸರ ರಚನೆಗಳಲ್ಲಿ ಸುಳಾದಿಗಳು ಬಹಳ ಪ್ರಸಿದ್ಧಿ ಪಡೆದಿವೆ. ಇದನ್ನು Musical master piece ಎಂದೂ ಕರೆಯಲಾಗಿದೆ. ಇದು ಕನ್ನಡ ಭಾಷೆಯನ್ನು ಹೊರತು ಪಡಿಸಿ ಬೇರೆ ಭಾಷೆಗಳಲ್ಲಿ ಇದ್ದಂತೆ ತೋರುವುದಿಲ್ಲ. ಸುಳಾದಿ ಎನ್ನುವ ಪದದ ಸ್ಪಷ್ಟವಾದ ಅರ್ಥವು ನಮಗೆ ಆ ಕಾಲದ ಯಾವ ಗ್ರಂಥಗಳಿದಲೂ ತಿಳಿದು ಬರುವುದಿಲ್ಲ. ಆದರೆ ಅನಂತರ ಬಂದಂತಹ ಗ್ರಂಥಗಳಿಂದ ಸುಳಾದಿಗಳ ಬಗೆಗೆ ತೀಳಿದು ಬರುತ್ತದೆ. ಸುಳಾದಿಯನ್ನು ಕೆಲವು ವಿದ್ವಾಂಸರು ಸೂಡಾದಿ ಎಂದೂ ಭಾವಿಸಿದ್ದಾರೆ. ಸೂಡಾದಿ ಎಂಬುದು ಸಪ್ತತಾಳಗಳನ್ನು ಸೂಚಿಸುವುದೆಂದು ತಿಳಿದು ಬರುತ್ತದೆ. ಇದು ಗೀತ ಸಮೂಹ ವಿಶೇಷವಾಚಿ ದೇಶಿ ಶಬ್ಧವೆಂದುಚರುತ ಕಲ್ಲಿನಾಥ ಮತ್ತು ವೆಂಕಟಮುಖಿ ತಿಳಿಸಿದ್ದಾರೆ. ಸುಳಾದಿಗಳನ್ನು ಹೆಚ್ಚು ಸಂಖ್ಯೆಯಲ್ಲಿ ರಚಿಸಿರುವವರು ಪುರಂದರರೇ. ಕ್ರಿ.ಶ. ೧೭೩೦ರಲ್ಲಿ ಸಂಗೀತ ಸಾರಾಮೃತವನ್ನು ಬರೆದ ತುಳಜಾಜಿಯೂ ಸುಳಾದಿಗಳನ್ನು ಹೇಳುವಾಗ ಪುರಂದರದಾಸರ ಸುಳಾದಿಗಳನ್ನೇ ನಿದರ್ಶನವಾಗಿ ಎತ್ತಿ ಕೊಂಡಿದ್ದಾನೆ. ಪುರಂದರರು ‘ಸುಳಾದಿ ಎಂಬ ಹೆಸರನ್ನು ಹೇಳಿದ್ದರೆ’ ಎಂದಿದ್ದಾರೆ. ಪ್ರೊ.ಸಾ.ಕೃ. ರಾಮಚಂದ್ರರಾವ್ ತಮ್ಮ ಪುರಂದರ ಸಾಹಿತ್ಯದರ್ಶನ ಸಂಪುಟ-೪, ಪುಟ-೨೫ ರಲ್ಲಿ. ಈ ಹಿಂದೆಯೇ ತಿಳಿಸಿದಂತೆ ಪ್ರಬಂಧಗಳಲ್ಲಿ ಸೂಡ, ಆಲಿಕ್ರಮ, ವಿಪ್ರಕಿರ್ಣಗಳೆಂಬ ೩ ಬಗೆಗಳಿದ್ದು ಸೂಡದಲ್ಲಿ ಶುದ್ಧ ಚಯಲಗ, ಉಂಟಾಯಿತು. ಆಲಿಕ್ರಮವೇ ಮುಂದೆ ಸಾಲಗ ಸೂಡವೆಂದೂ ಹೆಸರು ಪಡೆಯಿತು. ಇದೇ ಸುಳಾದಿಯ ಪ್ರಥಮ ರೂಪವೆಂದೂ ಶುದ್ಧ ಸೂಡದಲ್ಲಿ ಶಾಸ್ತ್ರೊಕ್ತವಾಗಿ ಮಾರ್ಗೀ ಪದ್ಧತಿಯೂ, ಸಾಲಗ ಸೂಡದಲ್ಲಿ ದೇಶೀ ಪದ್ದತಿಯೂ ಆಯಿತೆಂದು ತಿಳಿದು ಬರುತ್ತದೆ. ಸೂಳ್ ಎಂಬ ಕನ್ನಡ ಪದವೇ ಮುಂದೆ ಸೂಡ ಎಂಬುದಕ್ಕೆ ಮೂಲವೆಂದು ಒಟ್ಟಿನಲ್ಲಿ ಸುಳಾದಿ, ಸೂಡಗಳು ಹರಡುವುದಕ್ಕಾಗಿಯೇ ರಚಿತಗೊಂಡ ಪ್ರಬಂಧವೆಂದು ನಿಖರವಾಗಿ ಹೇಳಬಹುದು. ಪಂಡರೀಕ ವಿಠ್ಠಲನ ನರ್ತನ ನಿರ್ಣಯದ ಪ್ರಕಾರ ಸೂಡೆಂದರೆ ರಾಗ. ಧ್ರುವಕ ಮಂಠಕ, ರೂಪಕ, ಝಂಪಕ, ತ್ರಿವಿಡ, ಅತ, ಏಕ, ಎಂಬ ೭ ತಾಳಗಳನ್ನು ಬಳಸಿ ಹಾಡಿದಾಗ ಸುಡಾದಿ ಆಗುವುದೆಂದು ತಿಳಿದು ಬರುತ್ತದೆ. ಸೂಳಾದಿಗಳ ಗಾಯನದಲ್ಲಿ ಸಪ್ತತಾಳಗಳು ಇರಲೇಬೇಕೆಂಬ ನಿರ್ಬಂಧವೆನಿಲ್ಲ. ರಚನೆಯಲ್ಲಿಯೂ ಅಷ್ಟೇ ನುಡಿಗಳು ಇಷ್ಟೇ ಸಾಲುಗಳಿರಬೇಕೆಂಬ ನಿಯಮವೇನಿಲ್ಲ. ಆದರೆ ಧ್ರುವತಾಳ, ಮಠ್ಯ ತಾಳಗಳಿಲ್ಲದೆ ಸೂಳಾದಿಗಳಿಲ್ಲ. ಸೂಳಾದಿಗಳು ೫ ನುಡಿಗಳಿಂದ ೪ ನುಡಿಗಳವರೆಗೆ ಇರುತ್ತವೆ. ಆಯಾ ನುಡಿಗಳಿಗೆ ತಾಳವು ನಿರ್ದೇಶಿತಗೊಂಡಿರುತ್ತದೆ. ರಚನೆಯ ಕಡೆಗೆ ೨ ಸಾಲುಗಳ ‘ಜೊತೆ’ ಎನ್ನುವ ಸಾಹಿತ್ಯ ಭಾಗವಿರುತ್ತದೆ. ಸೂಳಾದಿಯ ಸಾಹಿತ್ಯವು ಪುರಾಣ ವಿಷಯವನ್ನಾಧರಿಸಿರುತ್ತದೆ. ಇವು ಸಂಕೀರ್ತನ ಪದ್ಧತಿಗೆ ಸೇರುವಂತಹ ರಚನೆಗಳು. ಸುಳಾದಿಯನ್ನು ೫ ಅಥವಾ ೭ ತಾಳಗಳಲ್ಲಿ ಹೊಂದಿಸಲ್ಪಟ್ಟ ಲಯಪ್ರಾಸಗಳಿಗೆ ನಿಯೋಜಿಸಲ್ಪಟ್ಟ, ಒಂದು ಪ್ರಮೇಯವನ್ನು ಪೂರ್ಣಗೊಳಿಸುವ ಗೀತೆ ಎನ್ನಲೂಬಹುದು. ಸುಳಾದಿಗಳಿಗೆ ಪಲ್ಲವಿ-ಚರಣಗಳ ವಿಭಾಗಗಳಿರುತ್ತವೆ. ಕಡೆಯ ಎರಡು ಸಾಲಿನ ‘ಜೊತೆ’ಯನ್ನು ಪ್ರತಿಯೊಂದು ಚರಣದ ಕಡೆಗೂ ಹಾಡಬೇಕು. ಇವುಗಳನ್ನು ೫ ಆಥವಾ ೭ ತಾಳಗಳಲ್ಲಿಯೂ ಹಾಡುವ ಅಗತ್ಯವುಂಟು. ಪುರಂದರದಾಸರಿಂದ ರಚಿತಗೊಂಡ ಸುಳಾದಿಗಳ ಸಂಖ್ಯೆ ಎಷ್ಟೋ ತಿಳಿದಿಲ್ಲ. ಆದರೆ ಲಭ್ಯವಿರುವ ಅವರ ಸುಳಾದಿಗಳ ಸಂಖ್ಯೆ ೫೩. ಇದರಲ್ಲಿನ ವಿವಿಧ ತಾಳಗಳ ಬಿಗಿ ಎಲ್ಲರನ್ನೂ ಸೇರಲು ಆಸ್ಪದ ಮಾಡಿಕೊಟ್ಟಿಲ್ಲ. ಇದೊಂದು ಸಂಗೀತ ಲಕ್ಷ್ಯ-ಲಕ್ಷಣಗಳೆರಡರ ಜ್ಞಾನವನ್ನು ಅಪೇಕ್ಷಿಸುವಂತಹ ಶಾಸ್ತ್ರ ಬದ್ಧ ಸಂಗೀತ ಪಾಠಕ್ರಮ ತಿಳಿದ ಕಲಾವಿದರಿಂದ ಪ್ರಸ್ತುತಿಗೊಳ್ಳುವಂತಹ ರಚನೆ. ಸುಳಾದಿಗಳಿಗೆ ಉದಾಹರಣೆ-ಆನಂದ ಸುಳಾದಿ ‘ಆಪಾದವಾನಂದ’, ‘ಆನಖವಾನಂದ’, ‘ಪರಿಪುರ್ಣ ಸುಳಾದಿ’, ‘ಪಾದನಖ ಪರಿಪೂರ್ಣ’, ‘ಜಾನುಜಂಘ ಪರಿಪೂರ್ಣ’, ಇತ್ಯಾದಿಗಳನ್ನು ಹೆಸರಿಸಬಹುದು.
ಆ) ಉಗಾಭೋಗ
ಇದು ೧೨ನೇ ಶತಮಾನದ ವಚನಕಾರರ ವಚನಗಳನ್ನು ಅನುಸರಿಸಿರುವಂತಹ ಸರಳ ಸುಂದರ ರಚನೆ. ಮಾತ್ರಾಗಣ, ಲಯಬಂಧ, ಕಾವ್ಯಗುಣಗಳನ್ನು ಒಳಗೊಂಡ ಗಧ್ಯ ಪದ್ಯಗಳೆರಡರ ಸಮ್ಮಿಶ್ರ ಸಾಹಿತ್ಯ. ಈ ಉಗಾಭೋಗದ್ದಾಗಿದೆ. ಪುರಂದರರ ಸುಮಾರು ೧೪೦ ಉಗಾಭೋಗಗಳು ನಮಗೆ ಉಪಲಬ್ಧವಿವೆ. ಸುಳಾದಿ ನಿಯಮಬದ್ಧ ರಚನೆಯಾದರೆ ಉಗಾಭೋಗ ಅನಿಯಮಬದ್ಧ ರಚನೆ. ಇದನ್ನು ರಾಗವಾಗಿ ಹಾಡುವುದುಚಿತ. ವಿದ್ವಾಂಸರ ಪ್ರಕಾರ “ಉಗಾಭೋಗಗಳು ಅತಿ ಪ್ರಾಚೀನವಾದ ಸಂಗೀತ ರೂಪಗಳು ಮತ್ತು ಇದು “ಆಲಾಪ” ಎಂಬ ಶಾಸ್ತ್ರ ವಿಷಯಕ್ಕೆ ಅನ್ವಯವಾಗಿದೆ. ಉಗಾಭೋಗಗಳನ್ನು ಗದ್ಯರೂಪದಲ್ಲಿರುವ ರಚನೆಗಳೆನ್ನುವುದು ಒಂದು ರೀತಿಯಿಂದ ಉಚಿತವೆನಿಸುತ್ತದೆ. ಈ ರಚನೆಗಳ ವ್ಯಾಪ್ತಿಯು ನಾಲ್ಕಾರು ಶಬ್ಧಗಳ ಒಂದು ಅರ್ಥಪೂರ್ಣ ವಾಕ್ಯವಾಗಿರುತ್ತದೆ. ಇವುಗಳ ಗಾನಕ್ರಮಕ್ಕೆ ಸ್ವರಗಳ ಮತ್ತು ರಾಗಗಳ ಶಾಸ್ತ್ರೋಕ್ತ ವಿನ್ಯಾಸ ಅತ್ಯಗತ್ಯ” (ಟಿ.ಆರ್. ನಾಗರತ್ನ, ಗಾನಶಾಸ್ತ್ರದಾಯಿನಿ, ಪು.೯೦) ಊರ್ಧ್ವಲೋಕಕ್ಕೆ ಹೋಗತಕ್ಕಂತಹ ಭಾಗವೇ ಉಗಾಭೋಗ ಎಂದು ಹೇಳುವ ವಾಡಿಕೆಯೂ ನಮ್ಮಲ್ಲಿದೆ. ಪುರಂದರರು ಉಗಾಭೋಗ ಎಂಬ ಪದವನ್ನು ಎಲ್ಲಿಯೂ ಬಳಸಿಲ್ಲ. ನೂರಾರು ವರ್ಷಗಳ ನಂತರ ವಿಜಯದಾಸರು ತಮ್ಮ ಪದವೊಂದರಲ್ಲಿ ಪುರಂದರರು ಸಾವಿರಾತು ಉಗಾಭೋಗಗಳನ್ನು ರಚಿಸಿರುವರೆಂದು ಉಲ್ಲೇಖಿಸಿದ್ದಾರೆ. ಇಲ್ಲಿಯೇ ನಮಗೆ ಮೊಟ್ಟ ಮೊದಲ ಬಾರಿಗೆ ಉಗಾಭೋಗ ಎಂಬ ಪದವು ಕಾಣಸಿಗುವುದು. ಉಗಾಭೋಗವು,ಉದ್ರಾಹ, ಮೆಲಾಪಕ, ಧ್ರುವ, ಅಭೋಗ ಎಂಬ ೪ ಅಂಗಗಳಿರುವ ರಚನೆ ಎಂದು ಮೊದಲ ಉದ್ಗ್ರಾಹ ಹಾಗೂ ಕಡೆಯ ಅಭೋಗಗಳು ಸೇರಿ ಅದ್ಗ್ರಾಹಾಭೋಗವಾಯಿ ತೆಂದು ಮುಂದೆ ಇದೇ ಉಗಾಭೋಗವೆಂದು ಕರೆಯಲ್ಪಟ್ಟಿತೆಂದು ತಿಳಿದುಬರುತ್ತದೆ. ಉದ್ಗ್ರಾಹ ಎಂದರೆ ರಾಗವನ್ನು ಎತ್ತಿ ಕೊಳ್ಳುವುದು ಎಂದರ್ಥ. ಅಭೋಗ ಎಂದರೆ ಹಾಡಿನ ಉಪಸಂಹಾರ. ಒಟ್ಟಿನಲ್ಲಿ ಉಗಾಭೋಗ ರಚನೆಯ ಬಗೆಗೆ ಅದನ್ನು ಹಾಡುವ ಬಗೆಗೆ ಹಾಗೂ ಅದರ ಅಂಗಗಳ ಬಗೆಗೆ ನಿಖರವಾಗಿ ತಿಳಿದು ಬರುವುದಿಲ್ಲ. ಅದರೆ ರಾಗವೊಂದರಲ್ಲಿ ಅದರ ಸಾಹಿತ್ಯದ ಭಾವಕ್ಕನುಗುಣವಾಗಿ ನಿಯಮಬದ್ಧವಾಗಿ ವಿವಿಧ ಸ್ಥಾಯಿಗಳಲ್ಲಿ ಹಾಡುವ ಪರಿ ಈಗಲೂ ಇದೆ. ವಚನಗಳಂತಯೇ ಭಾಸವಾಗುವ ಈ ಉಗಾಭೋಗಗಳಲ್ಲಿ ಛಂದಸ್ಸಿನ ಕಟ್ಟು ಪಾಡಿಲ್ಲ. ಅಲ್ಲಿನ ಉಕ್ತಿಯನ್ನು ಪೂರೈಸಲು ರಾಗವಾಗಿ ಹಾಡುವುದೇ ಈ ಉಗಾಭೋಗ. ಉಗಾಭೋಗದ ಸಾಹಿತ್ಯದ ಅರ್ಥಕ್ಕೆ ಹೊಂದಿ ನಡೆವ ಕೀರ್ಥನೆಗಳನ್ನು ಆಯ್ಕೆ ಮಾಡಿ, ನಿಯಮಬದ್ಧವಾಗಿ ಉಗಾಭೋಗವನ್ನು ಮುಂದುವರೆದು ದಾಸರ ಪದವನ್ನು ನಿಯಮಬದ್ಧವಾಗಿ ಹಾಡಿ ರಂಜಿಸುವುದು ಈಗಲೂ ರೂಢಿಯಲ್ಲಿದೆ. ಉಗಾಭೋಗವನ್ನು ತಾಳವಿಲ್ಲದೆ ಹಾಡುವಲ್ಲಿ ಭಾವನೆಗೆ ಅಡ್ದಿಯಾಗದಂತೆ, ಅರ್ಥಸ್ಪುರಣೆಗೆ ಒತ್ತು ಕೊಟ್ಟು ಹಾಡಲು ಇದರಿಂದ ಸಾಧ್ಯವಾಗುತ್ತದೆ. ಇದಕ್ಕಾಗಿಯೇ ಉಗಾಭೋಗಗಳನ್ನು ‘ಅನಿಯಮಬದ್ಧ ಸಾಕ್ಷರರಾಗಾಲಾಪ್ತಿ’ ಎಂದು ಕರೆಯಲಾಗಿದೆ. ಉಗಾಭೋಗಕ್ಕೆ ಉದಾಹರಣೆ- ‘ಉರಿಗಂಜೆ ನೆರೆಗಂಜೆ ಶರೀರದ’, ‘ಜಗವ ಸುತ್ತಿಹುದೆಲ್ಲ ನಿನ್ನ ಮಾಯೆವಯ್ಯ’, ಇದಕಾರಂಜುವರೋ ಗೋಪಾಲ’ ಇತ್ಯಾದಿ.
ಇ) ಕೀರ್ತನೆ/ಪದ
ಪುರಂದರದಾಸರ ರಚನೆಗಳನ್ನು ದಾಸರ ಪದಗಳು ದೇವರ ನಾಮ, ಕೀರ್ತನೆ ಎಂಬ ಬೇರೆ ಬೇರೆ ಹೆಸರುಗಳಿಂದ ಕರೆಯುವದನ್ನು ನಾವು ಕಾಣುತ್ತೇವೆ. ಇವು ಪರಸ್ಪರ ಒಂದಕ್ಕೊಂದು ಹತ್ತಿರದವೇ. ‘ಪದ’ ರಚನೆಯಲ್ಲಿ ಮಾತ್ರೆಗಿಂತಲೂ ಲಯಕ್ಕೆ ಹೆಚ್ಚಿನ ಪ್ರಾಧಾನ್ಯ ನೀಡಲಾಗಿದ್ದು ಲಯದಲ್ಲಿ ಅಂಶ ಲಯಕ್ಕಿಂತಲೂ ತಾಳ ಲಯಕ್ಕೆ ಹೆಚ್ಚಿನ ಪ್ರಾಶಸ್ತ್ಯ ನೀಡಲಾಗಿದೆ. ಇಲ್ಲೆಲ್ಲಾ ಸಂಗೀತಕ್ಕಿಂತ ಸಾಹಿತ್ಯಕ್ಕೆ ಹೆಚ್ಚು ಪ್ರಾಶಸ್ತ್ಯ. ಸಾಹಿತ್ಯ ಮುತ್ತುಗಳಂತಾದರೆ ಸಂಗೀತ ಅದನ್ನು ಸೇರಿಸುವ ದಾರವಷ್ಟೇ. ಆಡುಮಾತಿನಲ್ಲಿ ಸಾಮಾನ್ಯರ ಬಾಯಲ್ಲಿ ಪದ ಎಂದರೆ ಹಾಡು ಎಂದೂ ಒಟ್ಟಾರೆ ದಾಸರ ಪದವೆಂದೂ, ಅದು ದೇವರನ್ನು ಕೀರ್ತಿಸುವ ನಾಮಾವಳಿಗಳಾದರೆ ದೇವರ ನಾಮವೆಂದೂ, ಪಲ್ಲವಿ-ಅನುಪಲ್ಲವಿ-ಚರಣ ಭಾಗಗಳನ್ನು ಹೊಂದಿರುವ ೩ ರಿಂದ ೫-೬ ನುಡಿಗಳನ್ನು ಹೊಂದಿರುವ ರಚನೆಯನ್ನು, ದೇವಸ್ತುತಿಯನ್ನು ಹೊಂದಿರುವ ರಚನೆಗೆ ಕೀರ್ತನೆ ಎಂದೂ ವಾಡಿಕೆಯಲ್ಲಿ ಕರೆಯಲಾಗುತ್ತದೆ. ಕೆಲವು ಕೀರ್ತನೆಗಳು ೨೦ಕ್ಕಿಂತ ಹೆಚ್ಚು ನುಡಿಗಳನ್ನು ಹೊಂದಿವೆ. ಈ ರಚನೆಗಳು ನವವಿಧ ಭಕ್ತಿಗಳನ್ನು ಒಳಗೊಂಡು ರಾಮಾಯಣ, ಮಹಾಭಾರತ, ವೇದೋಪನಿಷತ್ತು, ಪುರಾಣ ಪುಣ್ಯ ಕತೆಗಳನ್ನು ಸಾಮಾಗಿಕರ ಸಮಾಜ ವ್ಯವಸ್ಥೆಯನ್ನು, ತತ್ವೋಪದೇಶವನ್ನು ಒಳಗೊಂಡ ಆಕರ್ಷಕ ವಿಚಾರಗಳನ್ನು ಹೊಂದಿವೆ. ಕೀರ್ತನೆ ಸಾಹಿತ್ಯ ಪ್ರಧಾನ ಪ್ರಬಂಧ ಹಿತಮಿತ ಸಂಗೀತ ಇದಕ್ಕೆ ಸೂಕ್ತ. ಪುರಂದರರ ನೂರಾರು ಕೀರ್ತನೆಗಳು ಜನಪ್ರಿಯತೆಗಳಿಸಿವೆ. ಉದಾಹರಣೆಗೆ ದಾಸನ ಮಾಡಿಕೊ ಎನ್ನ, ಭಾಗ್ಯದ ಲಕ್ಷ್ಮಿ ಬಾರಮ್ಮ, ಓಡಿಬಾರಯ್ಯ ವೈಕುಂಠಪತಿ ನಿನ್ನ ನೋಡುವೆ ಮನದಣಿಯೆ, ಆಡಿದನೋರಂಗ ಅದ್ಭುತದಿಂದಲಿ ಕಾಳಿಂಗನ ಫಣೆಯಲಿ, ಏನುಧನ್ಯಳೋ ಲಕುಮಿ ಎಂಥ ಮಾನ್ಯಳೋ ಮುಂತಾದವು. ಅನಂತರದ ಶತಮಾನದಲ್ಲಿ ಬಂದ ಕೃತಿ ಮಾತೃಕೆಯ ಪ್ರಥಮ ದರ್ಶನ ಹರಿದಾಸರ ಕೀರ್ತನೆಗಳಿಂದಾಗಿವೆ ಎಂದರೆ ತಪ್ಪಿಲ್ಲ.
೩. ಬಳಸಿರುವ ರಾಗಗಳು
ಅಭ್ಯಾಸಗಾನದ ಪ್ರಪ್ರಥಮ ಪಾಠಕ್ಕೆ ಪುರಂದರದಾಸರು ಮಾಯಾಮಾಳವಗೌಳ ರಾಗದ ನಿರ್ದೇಶನ ಮಾಡಿದ್ದಾರೆ. ಇದು ಅತ್ಯಂತ ಸಮರ್ಪಕ ರೀತಿಯ ಆಯ್ಕೆ ಎಂದೇ ನನ್ನ ಭಾವನೆ. ಮಾಯಾಮಾಳವಗೌಳ ರಾಗವು ಸಂಪೂರ್ಣ ಮೇಳ ಪದ್ಧತಿಯ ಹೆಸರು. ಇದು ೧೫ನೇ ಮೇಳಕರ್ತರಾಗ, ಹಿಂದೆ ಈ ರಾಗವು ಅಸಂಪೂರ್ಣ ಮೇಳ ಪದ್ಧತಿಯಲ್ಲಿ ಮಾಳವಗೌಳ ಎಂದು ಕರೆಯಲ್ಪಡುತ್ತಿತ್ತು. ಕಾಲಕ್ರಮದಲ್ಲಿ ಮೇಳ ಪದ್ಧತಿಯಲ್ಲಿ ಮಾಳವಗೌಳ ಎಂದು ಕರೆಯಲ್ಪಡುತ್ತಿತ್ತು. ಕಾಲಕ್ರಮದಲ್ಲಿ ಕಟಪಯಾದಿ ಸೂತ್ರಕ್ಕೆ ಹೊಂದಿಸಲು ಅನ್ವಯವಾಗುವಂತೆ ‘ಮಾಯ’ ಎಂಬ ಪದವನ್ನು ಮುಂಪ್ರತ್ಯಯವಾಗಿ ಸೇರಿಸಿ, ಮಯಾಮಾಳವಗೌಳವೆಂದು ಕರೆಯಲಾಯಿತು. ಈ ರಾಗದ ಸ್ವರಗಳು ಅಂತರವು ಪರಸ್ಪರ ಸಮಾನವಾಗಿದೆ. ಈ ರಾಗದಲ್ಲಿ ಪ್ರಕೃತಿ ಸ್ವರದ ನಂತರವೇ ಒಂದು ವಿಕೃತಿ ಸ್ವರವೂ, ಒಂದು ವಿಕೃತಿಸ್ವರದ ನಂತರದಲ್ಲಿ ಅಂತರವನ್ನು ಬಿಟ್ಟು ಮತ್ತೊಂದು ವಿಕೃತಿ ಸ್ವರವೂ ಬರುವ ಕಾರಣದಿಂದಾಗಿ ಸಂಗೀತಾಭ್ಯಾಸಿಗಳಿಗೆ ತೊಡಕಿಲ್ಲ, ಯಾವ ಕ್ಲೇಶವೂ ಇಲ್ಲದೆ ಸುಲಭಗ್ರಾಹ್ಯವಾಗಿರುವುದೊಂದು ಅತಿ ದೊಡ್ಡ ಪ್ರಯೋಜನವೆನ್ನಬಹುದು. ಅಂತೆಯೇ ಮಾಯಾಮಾಳವಗೌಳ ರಾಗದ ಆಯ್ಕೆ ಅತ್ಯಂತ ಸಮರ್ಪಕವಾಗಿ ಸಂಗೀತಾಭ್ಯಾಸಿಗಳಿಂದ ಸ್ವೀಕೃತಗೊಂಡಿದೆ. ಲಕ್ಷಣಕಾರ ರಾಮಾಮಾತ್ಯ ತನ್ನ ಸ್ವರಮೇಳ ಕಳಾನಿಧಿಯಲ್ಲಿ ಮಾಳವಗೌಳ ರಾಗದ ಬಗೆಗೆ ಹೇಳುತ್ತಾ ‘ರಾಗಾಣಾಂ ಉತ್ತೋಮತೋಮಃ’ ಎಂದು ಆ ರಾಗದ ಉತ್ತಮಾಂಶವನ್ನು ಕೊಂಡಾಡಿದ್ದಾನೆ. ಯಾವುದಾದರೊಂದು ತಂಬೂರಿ ಅಥವಾ ವೀಣೆಯನ್ನು ನಿಖರವಾಗಿ ಶ್ರುತಿಮಾಡಿ ಮಿಡಿದಾಗ ಅದರಲ್ಲಿ ಶುದ್ಧ ಮಾದ್ಧ್ಯಮ ಪಂಚಮ ಭಾವಗಳೂ, ಅಂತರ ಗಾಂಧರದ ಭಾವವೂ, ತಾರಷಡ್ಡದ ಭಾವವೂ ತಾವೇ ತಾವಾಗಿ ಹುಟ್ಟಿಕೊಂಡು ಸೂಕ್ಷ್ಮಮತಿಗಳಾದ ಕೇಳುಗರಿಗೆ ಸ್ಫುರಿಸುತ್ತದೆ. ಈ ಸ್ವರಗಳನ್ನು ರಾಮಾಮಾತ್ಯ ಸ್ವಯಂಭೂ ಸ್ವರಗಳೆಂದು ಕರೆದಿದ್ದಾನೆ. ಈ ಸ್ವರಗಳೆಲ್ಲವೂ ಅಧಾರ ಸ್ವರಗಳು. ಬಹಳವಾದ ಮನುಷ್ಯ ಪ್ರಯತ್ನವನ್ನಪೇಕ್ಷಿಸದೆ ಇವು ಸೃಷ್ಟಿಗೊಳ್ಳುತ್ತವೆ. ಈ ಕಾರಣದಿಂದಲೂ ಸಹ ಅಭ್ಯಾಸ ಗಾನದ ಮಾಯಾಮಾಳವಗೌಳ ರಾಗದ ಆಯ್ಕೆ ಅತ್ಯಂತ ಉಚಿತವಾದದ್ದೇ ಸರಿ. ಇನ್ನು ಪಿಳ್ಳಾರಿ ಗೀತೆಗಳಿಗೆ ನಿರ್ದೇಶಿಸಿರುವ ಮಲಹರಿ ರಾಗ. ಮಲಹರಿಯು ಮಾಯಾ ಮಾಳವಗೌಳದ ಜನ್ಯರಾಗ, ಸಂಗೀತಾಭ್ಯಾಸಿಗಳು ಮಾಯಾಮಾಳವಗೌಳ ರಾಗವನ್ನು ಹಿಂದಿನ ಪಾಠಗಳಲ್ಲಿ ಅಭ್ಯಸಿಸಿ ಆ ರಾಗದ ಹಿಡಿತ ಸಾಧಿಸಿರುತ್ತಾರೆ. ಮುಂದೆ ಅದೇ ಸ್ವರಗಳುಳ್ಳ ಆದರೆ ಕೆಲವು ಸ್ವರಗಳು ವರ್ಜ್ಯವಿರುವ ಔಡವ ಷಾಡವವರ್ಗಕ್ಕೆ ಸೇರುವ ಮಲಹರಿ ರಾಗವನ್ನು ಪಿಳ್ಳಾರಿಗೀತೆ ಕಲಿಕೆಯ ಸಂದರ್ಭದಲ್ಲಿ ಕಲಿಯಲು ಸಂಗೀತಾಭ್ಯಾಸಿಗಳಿಗೆ ತೊಡಕಾಗುವುದಿಲ್ಲ. ಮಲಹರಿ ರಾಗದ ಆಯ್ಕೆಯೂ ಕೂಡ ಸಮಯೋಚಿತವಾಗಿದೆ. ಪುರಂದರದಾಸರ ‘ಅಂಗನೆಯರೆಲ್ಲ ನೆರೆದು ಚಪ್ಪಾಳಿಕ್ಕುತ ‘ತುತ್ತೂರು ತೂರೆಂದು’’ ನಳಿನಜಾಂಡ ತಲೆಯತೂಗಿ’ ಎಂದು ಆರಂಭಗೊಳ್ಳುವ ಪುರಂದರರ ಮೂರು ಕೀರ್ತನೆಗಳಲ್ಲಿ ಹಲವಾರು ರಾಗಗಳು ಉಕ್ತಗೊಂಡಿವೆ. ಮೊದಲನೆಯ ಕೀರ್ತನೆಯಲ್ಲಿ ಪಾಡಿ, ಮಲ್ಹಾರಿ, ಬೈರವಿ, ಸಾರಂಗಿ, ದೇಶಿ, ಗುಂಡಕ್ರಿಯ ಗುರ್ಝರಿ, ಕಲ್ಯಾಣಿ ರಾಗಗಳು ಹೇಳಲ್ಪಟ್ಟಿವೆ. ತುತ್ತುರಿತೊರೆಂದು ಎಂದು ಪ್ರಾರಂಭಗೊಳ್ಳುವ ಕೀರ್ತನೆಯಲ್ಲಿ ಗೌಳ, ನಟ್ಟ, ಆಹಿರಿ, ಗೂರ್ಜರಿ, ಮಾಳವ, ಸಾರಂಗಿ, ಫಲಮಂಜರಿ, ಗೌಳಿ, ದೇಶಾಕ್ಷಿ ರಾಗಗಳು ಉಲ್ಲೇಖಗೊಂಡಿವೆ. ‘ನಳಿನ ಜಾಂಡ ತಲೆಯದೂಗಿ’ ಎಂದು ಆರಂಭಗೊಳ್ಳುವ ಕೀರ್ತನೆಯಲ್ಲಿ ಮಾಳವಿ, ದೇಶಿ, ಗುರ್ಜರಿ, ಬೈರವಿ, ಗೌಳಿ, ನಾಟಿ, ಸಾವೇರಿ, ಆಹೇರಿ, ಪೂರ್ವಿ, ಕಾಂಬೋಡಿ, ಪಾಡಿ, ದೇಶಾಕ್ಷಿ, ಶಂಕರಾ ಭರಣ, ಮಾಳವ, ವರಾಳಿ, ಕಲ್ಯಾಣಿ, ತೋಡಿ, ಮುಖಾರಿ, ಯರಳಿ? ವಸಂತ, ಚೌಳಿ, ಧನ್ಯಾಸಿ, ಸೌರಾಷ್ಟ್ರ, ಗುಂಡಕ್ರಿಯ, ರಾಮಕ್ರಿಯ, ಮೇಘ, ಕುರಂಜಿ ರಾಗಗಳು ಹೇಳಲ್ಪಟ್ಟಿವೆ. ಈ ಕೀರ್ತನೆಗಳಿಂದ ನಮಗೆ ಲಭ್ಯವಾಗುವ ರಾಗಗಳ ಹೆಸರುಗಳು ೩೦. (ಪುನರುಕ್ತಿಯನ್ನು ಪರಿಗಣಿಸದೆ) ಬತ್ತಿಸರಾಗಗಳೆಂದರೆ ಇವುಗಳೇ ಎಂದು ನಮಗೆ ನಿಖರವಾಗಿ ತಿಳಿದು ಬರುವುದು, ೧೫ ನೇ ಶತಮಾನದ ನಿಜಗುಣ ಶಿವಯೋಗಿಯವರ ವಿವೇಕ ಚಿಂತಾಮಣಿ ಗ್ರಂಥದಿಂದ. ಅಲ್ಲಿ ಸೂಚಿಸಿರುವ ರಾಗಗಳು ಪುರಂದರದಾಸರರು ಹೇಳಿರುವ ರಾಗಗಳು ಸಾಮಾನ್ಯತೆ ದೃಷ್ಟಿಯಿಂದ ಬಹಳ ಹತ್ತಿರವೆನಿಸುತ್ತವೆ. ಆದರೆ ಸಂಪೂರ್ಣ ಸಾಮ್ಯತೆಯನ್ನು ಹೊಂದಿಲ್ಲ. ಪುರಂದರರು ಸೂಚಿಸಿರುವ ರಾಗಗಳಲ್ಲಿ ಶ್ರೀರಾಗ ಮತ್ತು ಆರಭಿ ರಾಗಗಳು ಸೇರಿಲ್ಲ. ಈ ಎರಡು ರಾಗಗಳು ಆರ್ಷೇಯರಾಗಗಳೇ, ಇದಕ್ಕೆ ಕಾರಣವೇನೋ ತಿಳಿದುಬಂದಿಲ್ಲ. ಪುರಂದರರ ಪದಗಳೆಲ್ಲ ಸುಮಾರು ೩೦ ರಾಗಗಳಲ್ಲಿ ಸೂಚಿಸಲ್ಪಟ್ಟಿವೆ.
೪. ಬಳಸಿರುವ ತಾಳಗಳು
ಪುರಂದರರು ಸಂಗೀತಾಭ್ಯಾಸಿಗಳಿಗೆ ಪ್ರಾರಂಭಿಕ ತಾಳವಾಗಿ ಆದಿತಾಳವನ್ನು ಸೂಚಿಸಿದ್ದಾರೆ. ಅದರ ಹೆಸರೇ ಹೇಳುವಂತೆ ಆದಿತಾಳವು ಮೊದಲ ತಾಳವೇ ಆಗಿದೆ.ಒಂದು ಆವರ್ತಕ್ಕೆ ೮ ಅಕ್ಷರಗಳನ್ನು ಹೊಂದಿರುವ, ಚತುರಶ್ರ ಜಾತಿಯ ಒಂದು ಲಘು ಹಾಗೂ ಎರಡು ದೃತಗಳುನ್ನುಳ್ಳ ತಾಳವಿದು. ಗಾಯಕರು, ವಾದಕರು, ಒಟ್ಟಾರೆ ಸಂಗೀತಗಾರರು ಸಾಮಾನ್ಯವಾಗಿ ಶೇಕಡ ೮೦ರಷ್ಟು ಬಳಸುವ ತಾಳವಿದೆಂದರೆ ಅತಿಶಯೋಕ್ತಿಯೆನಲ್ಲ. ಇದು ಪುರಂದರರು ಹಾಕಿಕೊಟ್ಟ ತಾಳ ಚೌಕಿಟ್ಟಿನ ಹಿರಿಮೆ. ಇನ್ನು ಅಲಂಕಾರಗಳಿಗೆ ಸಪ್ತತಾಳಗಳನ್ನು ಸಮಿಕರಿಸಿ, ತಾಳದ ಬಗೆಗೆ, ತಾಳದ ಜಾತಿಗಳ ಬಗೆಗೆ, ಅದರ ವಿವಿಧ ಅಂಗಗಳ ಬಗೆಗೆ ಒಟ್ಟು ನಿಖರ ಲೆಕ್ಕಾಚಾರವನ್ನು ಸ್ಥಿರಗೊಳಿಸಿ ಕೊಟ್ಟ ಮಹಾನುಭವರಿವರು. ಧ್ರುವ ತಾಳದ ತಾಳಾಂಗ 100414, ಮಠ್ಯತಾಳದ ತಾಳಾಂಗ 14014, ರೂಪಕತಾಳದ ತಾಳಾಂಗ 014. ಈ ತಾಳಗಳೆಲ್ಲವು ಚತುರಶ್ರ ಜಾತಿಗೆ ಸೇರಿದವುಗಳು. ಝಂಪೇತಾಳದ ತಾಳಂಗ 17U0 ಇದು ಮಿಶ್ರಜಾತಿಗೆ ಸೇರಿದುದು. ತ್ರಿಪುಟ ತಾಳದ ತಾಳಾಂಗ 1300.ಇದು ಕ್ರಿಷ್ಯಜಾತಿಯದು. ಅಟ್ಟತಾಳದ ತಾಳಂಗ 151500. ಇದು ಖಂಡ ಜಾತಿಗೆ ಸೇರಿದುದ. ಕಡೆಯದು ಏಕತಾಳ ಇದರ ತಾಳಾಂಗ 19. ಇದು ಸಂಕೀರ್ಣಜಾತಿಗೆ ಸೇರಿದುದು.
ಈ ತಾಳಗಳ ಅಧಾರದ ಮೇಲೆ ನಮ್ಮ ಕರ್ನಾಟಕ ಸಂಗೀತವು ಸದೃಢವಾಗಿ ಬೆಳೆದು ನಿಂತಿದೆ. ಬೇರಾವ ಸಂಗೀತ ಪದ್ಧತಿಯಲ್ಲೂ ಕಾಣಸಿಗದಷ್ಟೂ ವಿಸ್ತಾರವಾದ, ಕ್ಲಿಷ್ಟವಾದ, ಸೂಕ್ಷ್ಮವಾದ ಮಿದುಳಿಗೆ ಕೆಲಸ ನೀಡುವ, ಅಚ್ಚರಿಯನ್ನುಂಟು ಮಾಡುವಷ್ಟು ವಿಚಾರಗಳು ನಮ್ಮ ಕರ್ನಾಟಕ ಸಂಗೀತ ಪದ್ದತಿಯ ಲಯ ವಿಚಾರಗಳಲ್ಲಡಗಿವೆ ಎಂಬುದು ಇದರ ವ್ಯಾಪ್ತಿಯನ್ನು ಸೂಚಿಸುತ್ತದೆ. ಪುರಂದರರ ಪಿಳ್ಳಾರೀ ಗೀತೆಗಳಿಗೂ ಈ ಸುಳಾದಿ ಸಪ್ತತಾಳಗಳೇ ಬಳಕೆಗೊಂಡಿವೆ.
ಕರ್ನಾಟಕ ಸಂಗೀತ ಪದ್ಧತಿಯಲ್ಲಿ ಛಾಪುತಾಳಗಳ ಪಾತ್ರಹಿರಿದು. ಪುರಂದರರು ಈ ಛಾಪುತಾಳಗಳ ನಿರ್ಮಾತೃಗಳು ಸಾಹಿತ್ಯ ಪ್ರಧಾನವಾಗಿ ಹಾಡುವಲ್ಲಿ ಅಂತೆಯೇ ಸಾಹಿತ್ಯ ಚೆನ್ನಾಗಿ ಸ್ಫುರಿಸುವಂತೆ ಹಾಡುವಲ್ಲಿ ರಾಗವನ್ನು ಎಳೆದು ಎಳೆದು ಹಾಡಿದಾಗ, ಸಾಹಿತ್ಯದ ಸ್ಫುರಣೆ ಕಡಿಮೆ ಆಗುತ್ತದೆ. ಈ ನ್ಯೂನತೆಗೆ ಪುರಂದರರು ಪರಿಹಾರ ಕಂಡುಕೊಂಡಿದ್ದು, ಹೀಗೆ. ಇದಕ್ಕೆ ಉದಾಹರಣೆಯಾಗಿ ಪುರಂದರರ ‘ಅನುಭವದಡಿಗೆಯ ಮಾಡಿ’ ಎಂಬ ಕೀರ್ತನೆಯನ್ನು ನೋಡೋಣ. ಇದನ್ನು ತ್ರಿಷ್ಯ ತ್ರಿಪುಟದಲ್ಲಿ ಹಾಡು ಸಾಧ್ಯ. ಸಾಹಿತ್ಯದ ವೇಗ ಸರಿಯಾಗಿದ್ದಲ್ಲಿ ಮಾತ್ರ ಕೇಳುಗರಿಗೆ ಸರಿಯಾಗಿ ಅರ್ಥವಾಗುತ್ತದೆಯಲ್ಲವೆ? ತ್ರಿಷ್ಯ ತ್ರಿಪುಟ ತಾಳದಲ್ಲಿ ಹಾಡಿದಲ್ಲಿ ಆವೇಗಕ್ಕೆ ತಾಳ ಹಾಕುವುದು ಕಷ್ಟ ಸಾಧ್ಯ. ಈ ತೊಡಕನ್ನು ಬಿಡಿಸಿಕೊಂಡ ಮಾರ್ಗವೇ ಅಥವಾ ಸುಲಭೋಪಾಯವೇ ಛಾಪುತಾಳ. ಮೆಲ್ಕಂಡ ೭ ಅಕ್ಷರಗಳನ್ನು ೩+೨+೨=೭ ರಂತೆ ಅಂದರೆ ಮೂರಕ್ಕೆ ಒಂದು ಘಾತ, ಮತ್ತೆ ಎರಡಕ್ಕೆ ಒಂದು ಘಾತ ಹಾಕುವುದರ ಮೂಲಕ ಛಾಪುತಾಳಗಳಿಗೆ ನಾಂದಿಹಾಡಿದರು. ಈ ಪರಂಪರೆಯಿಂದಾಗಿ ಖಂಡಛಾಪು-ತಕ್ಕ ತಕ್ಕಿಟ, ಮಿಶ್ರಛಾಪು-ತಕ್ಕಿಟ ತಕದಿಮಿ, ಸಂಕೀರ್ಣ ಛಾಪು-ತಕ್ಕದಿಮಿತಕ್ಕತಕ್ಕಿಟಗಳ ಆಗಮನವಾಯಿತು. ಹರಿದಾಸರು ಬಲಗೈಯಲ್ಲಿ ತಂಬೂರಿ ಹಿಡಿದು ಎಡಗೈಯಲ್ಲಿ ಚಿಟಿಕೆ ತಾಳ ಹಿಡಿದು ಈ ಬಗೆಯಲ್ಲಿ ಛಾಪುಗಳನ್ನು ಅದರ ಘಾತವನ್ನು ಹಾಕುವುದರ ಮೂಲಕ ತಾಳ ನಿರ್ವಹಿಸುತ್ತಿದ್ದರು. ಇದು ಸರ್ವರಿಗೂ ಸಾಹಿತ್ಯದ ಖಚಿತವಾದ ಸ್ಫುರಣೆಗೆ ಸಹಕರಿಸಿತು.
ಸುಳಾದಿ ಸಪ್ತತಾಳಗಳು ಜನರಲ್ಲಿ ಚೆನ್ನಾಗಿ ಸ್ವೀಕೃತಗೊಳ್ಳುವಲ್ಲಿ ‘ಸುಳಾದಿ’ ರಚನೆಗಳಿಗೆ ಧ್ರುವ, ಮಠ್ಯತಾಳಗಳಿಂದ ಆರಂಭಿಸಿ ಉಳಿದ ತಾಳಗಳನ್ನು ಇದರೊಂದಿಗೆ ವಿವಿಧ ನುಡಿಗಳಿಗೆ ಹೆಣೆದು ಅತ್ಯಂತ ನವೀನ ರಚಯಿತರೆನಿಸಿದರು. ಹಾಗೂ ನವೀನ ಮಾದರಿಯ ತಾಳಗಳ ಉಗಮಕ್ಕೆ ನಾಂದಿಹಾಡಿದರು. ಇದು ಪುರಂದರರ ಸಂಗೀತ ಕ್ಷೇತ್ರದ ಬಹುದೊಡ್ಡ ಕಾಣಿಕೆ.
೫. ರಚನೆಗಳಲ್ಲಿನ ಸಂಗೀತ ಸಂಬಂಧಿತ ಪದ ಸಂಪತ್ತು
ಪುರಂದರರು ತಮ್ಮ ಅನೇಕ ರಚನೆಗಳ ಒಂದಿಲ್ಲೊಂದು ಸಂದರ್ಭದಲ್ಲಿ ಗಾಯನವನ್ನುದ್ದೇಶಿಸಿಯೋ, ವಾದ್ಯವನ್ನುದ್ದೇಶಿಸಿಯೋ, ಇಲ್ಲವೇ ಅವುಗಳನ್ನು ಒಳಹೊಕ್ಕು ಭಕ್ತಿ, ಭಾವ, ಪ್ರೀತಿ, ಪ್ರೇಮ ಇವುಗಳನ್ನು ಕುರಿತಾಗಿಯೋ ಹೇಳುತ್ತಾ ಸಂಗೀತ ಸಂಬಂಧಿ ಪದ ಪ್ರಯೋಗ ಮಾಡಿದ್ದಾರೆ. ಇದು ಅಂದಿನ ಸಂಗೀತ ಪ್ರಸ್ತುತಿಯ ವಿಚಾರ. ಪರಿಸರ, ಪರಿಕರ, ಘಟನೆ, ಚರಿತ್ರೆ, ಇತ್ಯಾದಿಗಳ ಮೇಲೆ ಬೆಳಕು ಚಿಲ್ಲುತ್ತದೆ. ಈ ಬಗೆಗೂ ಒಂದು ಸಂಶೋಧನೆಗೆ ಒದಗುವಷ್ಟು ಸಾಮಗ್ರಿ ಸಾಧ್ಯವಾಗಬಹುದೇನೋ? ಪ್ರಸ್ತುತ ನಾನು, ಕೆಲವು ಕೀರ್ತನೆಗಳ ಉದಾಹರಣೆಗಳೊಂದಿಗೆ ಅತ್ಯಂತ ಸ್ಥೂಲವಾಗಿ ತಿಳಿಸುತ್ತಿದ್ದೇನೆ. ಈ ಕೆಳಕಂಡ ಕೀರ್ತನೆಗಳಲ್ಲಿ ತಾಳ, ತಂಬೂರಿ, ಕೊಂಬು ಕೊಳಲು, ವಾಧ್ಯ, ಸಂಗೀತ, ಸ್ವರ, ಗಾನ, ಮನೋಧರ್ಮ, ಡಂಗುರ ಮುಂತಾದ ಸಂಬಂಧಿತ ಪದಗಳನ್ನು ಕಾಣಬಹುದು.
ರಾಗ :   ಕಲ್ಯಾಣಿ ಅಟ್ಟತಾಳ
ಕೇಳನೋ ಹರಿ ತಾಳನೋ                         ||ಪ||
ತಾಳಮೇಳಗಳಿದ್ದು ಪ್ರೇಮವಿಲ್ಲದ ಗಾನ         ||ಅ.ಪ||
ತಂಬೂರಿ ಮೊದಲಾದ ಅಖಿಲ ವಾದ್ಯಗಳಿದ್ದು
ಕೊಂಬು ಕೊಳಲ ಧ್ವನಿ ಸ್ವರಗಳಿದ್ದು
ತಂತುರು ನಾರದರ ಗಾನ ಕೇಳುವ ಹರಿ
ನಂಬಲಾದ ಈ ಢಂಬಕರ ಕೂಗಾಟ              ||೧||
ನಾನಾ ಬಗೆಯ ರಾಗ ಭಾವ ತಿಳಿದು
ಜ್ಞಾನ ಮನೋಧರ್ಮ ಜಾತಿಯಿದ್ದು
ದಾನವಾರಿಯ ದಿವ್ಯನಾಮ ರಹಿತವದ
ಹೀನ ಸಂಗೀತ ಸಾಹಿತ್ಯಕ್ಕೆ ಮನವಿತ್ತು          ||೨||
ಅಡಿ ಗಡಿಗಾನಂದ ಬಾಷ್ಪ ಪುಳಕದಿಂದ
ನಡೆನುಡಿಗಡ ಶ್ರೀ ಹರಿಯೆನ್ನುತ
ದೃಡ ಭಕ್ತರನ್ನು ಕೂಡಿ ಹರಿ ಕೀರ್ತನೆ ಪಾಡಿ
ಕಡೆಗೆ ಪುರಂದರ ವಿಠಲನೆಂದರೆ ಕೇಳ್ವ          ||೩||
೨.        ಮಧ್ಯ ಮಾವತಿ ಅಟ್ಟ:
ತಾಳಬೇಕು ತಕ್ಕ ಮೇಳಬೇಕು ಶಾಂತ
ವೇಳೆಬೇಕು ಗಾನವನ್ನು ಕೇಳಬೇಕೆಂಬುವರಿಗೆ ||
೩.        ಆನಂದಭೈರವಿ ಚಾಪು:
ಹೊಯ್ಯೋ ಹೊಯೋ ಹೊಯೋ ಡಂಗುರವ
ಅಯ್ಯ ಕೃಷ್ಣಯ್ಯನು ಪರನೆಂದು ||
೪.        ಪಂತುವರಾಳಿ ಅಟ್ಟ:
ಹೊಯ್ಯಲೊ ಡಂಗುರವ, ಜಗ
ದಯ್ಯನಯ್ಯ ಶ್ರೀಹರಿಯಲ್ಲದಿಲ್ಲವೆಂದು ||
೬. ರಚನೆಗಳಲ್ಲಿನ ಆಲಂಕಾರಿಕ ಅಂಶಗಳು
ಹಾಡಲರ್ಹವಾದ, ಧಾತುಮಾತುಗಳನ್ನುಳ್ಳ ರಚನೆಗಳನ್ನು ಗೇಯರಚನೆ ಎಂದು ಕರೆಯುತ್ತೇವೆ. ಪದ, ರಾಗ, ತಾಳ, ಕಾಲಗಳು ಈ ನಿಟ್ಟಿನಲ್ಲಿ ಮುಖ್ಯ ಪಾತ್ರವಹಿಸಿದರೆ ಇದರ ಆಂತರಿಕ ಸೌಂದರ್ಯಲಯಗಳು ರಚನೆಯ ಆಲಂಕಾರಿಕ ಅಂಶಗಳಾಗಿ ಗಣಿಸಲ್ಪಡುತ್ತವೆ. ಒಂದು ರಚನೆಯಲ್ಲಿನ ಪಲ್ಲವಿಯ ಭಾಗ, ಅದನ್ನನುಸರಿಸುವ ಅನುಪಲ್ಲವಿ, ಅದಕ್ಕೆ ಅನುಸರಣಿ ಯೋಗ್ಯವಾಗಿ ಎಡೆಪಡೆದಿರುವ ನುಡಿಗಳು, ರಚಯಿತನ ಮುದ್ರಿಕೆ ಅಥವಾ ಅಂಕಿತ, ಗೇಹರಚನೆಗೆ ಬೇಕಾದ ಸಾಹಿತ್ಯ ಸಿದ್ಧಾಂತ, ಸಾಹಿತ್ಯ ಸೊಗಸು, ಒತ್ತಕ್ಷರಗಳಿಲ್ಲದ ಹಿತವಾದ ಮಧುರ ಉಚ್ಚಾರಣೆಯ ಸಾಹಿತ್ಯ, ರಚನಾವಸ್ತು, ಶೈಲಿ, ಭಾಷೆ, ಪದ ಜೋಡಣೆ, ಪುನರುಕ್ತಿ, ಸ್ವರಾಕ್ಷರ-ಪಾರಕ್ಷರ, ಪ್ರಾಸ-ಅನುಪ್ರಾಸ-ಅಂತ್ಯಪ್ರಾಸ, ಗತಿ-ಯತಿ-ವಡಿ-ಛಂದಸ್ಸು ಈ ಅಂಶಗಳು ರಚನೆಯ ಸಾಹಿತ್ಯ ಸೊಗಸನ್ನು ಇಮ್ಮಡಿಗೊಳಿಸುತ್ತವೆ. ಈ ಎಲ್ಲಾ ಸೌಂದರ್ಯಾಂಶಗಳನ್ನು ಪುರಂದರರ ರಚನೆಗಳು ತಮ್ಮಲಿ ಒಳಗೊಂಡು ಸಾಹಿತ್ಯಾಭ್ಯಾಸಿಗಳ, ಸಂಗೀತಾಭ್ಯಾಸಿಗಳ ನಾನಾ ದೃಷ್ಟಿಕೋನದ ಅಧ್ಯಯನ. ಸಂಶೋಧನಗಳಿಗೆ ಗುರಿಯಾಗಿರುವುದು ಹಾಗೂ ಅದಕ್ಕೆ ಗ್ರಾಸ ಒದಗಿ ಬರುತ್ತಿರುವುದು ಸಂತಸದ ಸಂಗತಿ. ಇದು ಪುರಂದರರ ಸಾಹಿತ್ಯ ಶ್ರೀಮಂತಿಕೆಯ ಕುರುಹೂ ಕೂಡ. ಈಗ ನಡೆಯುತ್ತಿರುವ ಎರಡು ದಿನಗಳ ವಿಚಾರ ಸಂಕಿರಣವೂ ಕೂಡ ಪುರಂದರರ ಸಾಹಿತ್ಯದ ವಿವಿಧ ಮಜಲುಗಳನ್ನು ವಿವಿಧ ದೃಷ್ಟಿಕೋನಗಳಿಂದ ದರ್ಶನ ಮಾಡುವುದೇ ಆಗಿದೆ ಎಂಬುದು ನನ್ನ ಭಾವನೆ. ಪುರಂದರರ ರಚನೆಗಳಲ್ಲಿನ ಪ್ರಾಸದ ಬಗೆಗೆ ಸ್ಥೂಲವಾಗಿ ನೋಡೋಣ.
೧.        ಶಂಕರಾಭರಣ ಆದಿ:
ತಾರಿಸೋ ಶ್ರಿಹರಿ ರಾರಿಸೊ/ಪ/ಪ್ರಥಮಾಕ್ಷರ ಪ್ರಾಸ.
ತೋರಿಸೋ ವೈಕುಂಠ ಸೇರಿಸೊ ರಂಗಯ್ಯ /ಆ/ ಅಂತ್ಯಾಕ್ಷಾರ ಪ್ರಾಸ
ಪಾಪ ವಿನಾಶನ ಮಾಡುವಿ ನೀ
ತಾಪಸರನು ನಿತ್ಯ ಸಲುಹು ನೀ/ ದ್ವಿತೀಯಾಕ್ಷರ ಪ್ರಾಸ.
ವ್ಯಾಪಿಸಿ ಸರ್ವತ್ತ ನಿನ್ನವರನು ಕಾಯ್ವ
ಶ್ರೀ ಪಾಂಡುರಂಗ ಪರಮಾತ್ಮ ಮುಕುಂದ
೨.        ದನಾಸರಿ ಆದಿ ದ್ವಿತೀಯಾಕ್ಷರಪ್ರಾಸ.
ಹರಿ ನಿನ್ನೊಲುಮೆಯು ಆಗುವ ತನಕ
ಅರಿತು ಸುಮ್ಮನಿರುವುದೆ ಲೇಸು      //ಪ//
ಏಮರಳಿ, ಮರಳಿ ತಾ ಪಡೆಯುವ ಭಾಗ್ಯತೆ ಪನರುಕ್ತಿ/ ಪದಜೋಡಣೆ
ಹೊರಳಿ ಹೊರಳಿ ಅತ್ತರೆ ಬಂದೀತೆ //
೩.        ಕಲ್ಯಾಣಿ ಆದಿ:
ಶರಣೆಂಬೆ ವಾಣಿ ಪೊರೆಯ ಕಲ್ಯಾಣಿ /ಪ/
ದ್ವಿತೀಯಾಕ್ಷರ ಪ್ರಾಸ.
ಅಂತ್ಯಾಕ್ಷರ ಪ್ರಾಸ.
ವಾಗಾಭಿಮಾನಿ ವರ ಬ್ರಹ್ಮಾಣಿ ಅಂತ್ಯಪ್ರಾಸ
ಸುಂದರ ವೇಣಿ ಸುಚಿರಿತ್ರಾಣಿ /ಅ.ಪ/
ಜಗದೊಳು ನಿಮ್ಮ ಪೊಗಳುವೆನಮ್ಮ
ಹರಿಯ ತೋರಿಸೆಂದು ಪ್ರಾರ್ಥಿಸುವಮ್ಮಾ      // // ಅಂತ್ಯ ಪ್ರಾಸ
೪.        ನಾದನಾಮಕ್ರಿಯ ಆದಿ:
ಗುರುವಿನ ಗುಲಾಮನಾಗುವ ತನಕ ಪದಜೋಡಣೆ
ದೊರೆಯದಣ್ಣ ಮುಕುತಿ
ಪರಿಪರಿಶಾಸ್ತ್ರವ ನೇರಿವ ನೋದಿ
ವ್ಯರ್ಥವಾಯಿರು ಭಕುತಿ //ಅ.ಪ//
ಆರು ಶಾಸ್ತ್ರವ ನೋದಿದವರಿಲ್ಲ ಮೂ ದ್ವಿತೀಯಾಕ್ಷರ ಪ್ರಾಸ
ರಾರು ಪುರಾಣವ ಮುದಿಸಿದವರಿಲ್ಲ ಪದಜೋಡಣೆ
ಸಾರಿ ಸಜ್ಜನರ ಸಂಗವ ಮಾಡದೆ ಪುನರುಕ್ತಿ
ಧೀರನಾಗಿ ತಾಮೆರೆದರೆ ಇಲ್ಲ // //
೭. ಇತರ ವಿಚಾರಗಳೂ
ಪುರಂದರರ ರಚನೆಗಳೆಲ್ಲಿ ಜೋಗುಳ ಪದಗಳಿವೆ. ಉದಾಹರಣೆಗೆ: ಜೋ ಜೋ ಶ್ರೀ ಕೃಷ್ಣ ಪರಮಾನಂದ, ಜೋಜೋಜೋಜೋ ಸಾಧುವಂತ, ಶೋಭಾನೆಪದಗಳಿವೆ. ಉದಾಹರಣೆಗೆ: ಶೋಬಾನ ಶೋಬಾನವೇ, ಶೋಬಾನವೇ ಇದು ಶೋಭಾನವೆ. ಜಾನಪದ ಗೀತೆಯ ಮಟ್ಟಗಳುಳ್ಳ ಪದಗಳಿವೆ. ಉದಾಹರಣೆಗೆ ಊರದೇವರ ಮಾಡಬೇಕಣ್ಣ. ಲೋಳಲೊಟ್ಟೆ ಎಲ್ಲ ಲೊಳಲೊಟ್ಟೆ. ನೃತ್ಯಕ್ಕಾಗಿಯೇ ರಚಿಸಿದರೆನ್ನಬಹುದಾದಂತಹ ರಚನೆಗಳಿವೆ. ಆಡಿದನೋ ರಂಗ ಅದ್ಭುತದಿಂದಲಿ ಕಾಳಿಂಗನ ಫಣಿಯಲಿ. ಪಾಠಾಕ್ಷತಗಳನ್ನೊಳಗೊಂಡ ರಚನೆ ತತ್ತತಧಿಮಿತ ಧಿಮಿಕಿ ಎನ್ನುತ ಹರಿಯಾಡಿದರೆ ಇವುಗಳನ್ನು ಇದಕ್ಕೆ ಉದಾಹರಿಸಬಹುದು. ಅಲ್ಲದೆ ದೃತ ಕಾಲದ ಸಾಹಿತ್ಯವಿರುವ ರಚನೆಗಳು, ಸ್ವರಾಕ್ಷರವಿರುವ ರಚನೆಗಳು, ಕ್ಷೇತ್ರ ಮುದ್ರೆಗಳನ್ನೊಳಗೊಂಡ ರಚನೆಗಳು, ಗಂಭೀರ ಭಾಷೆಯನ್ನೊಳಗೊಂಡ ರಚನೆಗಳು ಹೀಗೆ ಹಲವಾರು ಮುಖಗಳನ್ನು ಕಾಣಲು ಸಾಧ್ಯ. ಪುರಾಣ – ಭಾಗವತ – ರಾಮಾಯಣ – ಮಹಾಭಾರತ – ವೋದೋಪನಿಷತ್ತು, ಅಷ್ಟಾದಶಪುರಾಣ ಇತ್ಯಾದಿಗಳ ಸಾರಸಂಗ್ರಹ ಪುರಂದರರ ರಚನೆಯಲ್ಲಡಗಿದೆ. ಇನ್ನು ಶೃಂಗಾರಗೀತೆಗಳು, ವಿರಹಗೀತೆಗಳು, ನವರಸ ಭಕ್ತಿಯನ್ನುಳ್ಳ ರಚನೆಗಳೂ ಕೂಡ ಇವರಿಂದ ರಚಿತಗೊಂಡಿವೆ.
ಪುರಂದರದಾಸರ ಪ್ರಭಾವ ಹಿಂದೂಸ್ಥಾನಿ ಸಂಗೀತದ ಮೇಲೆಯೂ ಆಗಿದೆ. ಪ್ರಖ್ಯಾತ ಹಿಂದೂಸ್ಥಾನಿ ಸಂಗೀತ ವಿದ್ವಾಂಸರಾಗಿದ್ದ ತಾನ್ ಸೆನ್ ಗುರುಗಳತಿದ್ದಂತಹ ಸ್ವಾಮಿ ಹರಿದಾಸರು ಪುರಂದರದಾಸರ ಶಿಷ್ಯತು. ಹೀಗಾಗಿ ಪುರಂದರ ಸಂಗೀತ ಸುಧೆ-ಸಂಗೀತ ಕಂಪು ಎರಡು ಸಂಗೀತ ಪದ್ಧತಿಗಳಿಗೂ ಹಂಚಲ್ಪಟ್ಟಿದೆ.
ಪುರಂದರರು ಆಗಿಂದಾಗಿ ತಿರುಮಲೆಗೆ ಹೋಗಿ ವೆಂಕಟೇಶ್ವರನ ದರುಶನ ಭಾಗ್ಯ ಪಡೆದು ಬರುವ ಪದ್ಧತಿ ಇಟ್ಟುಕೊಂಡಿದ್ದರಂತೆ. ಒಮ್ಮೆ ಹೀಗೆಯೇ ಅವರು ತಿರುಮಲೆಗೆ ಹೋಗಿದ್ದಾಗ, ಪ್ರಸಿದ್ಧ ಸಂಕೀರ್ತನಾಕಾರರಾದ ಹಣ್ಣು ಹಣ್ಣು ಮುದುಕರಾಗಿದ್ದ ತಳ್ಳಪಾಕಂ ಅನ್ನಮಾಚಾರ್ಯರ (ಕ್ರಿ.ಶ. ೧೪೦೮-೧೫೦೭) ದರುಶನ ಭಾಗ್ಯ ಲಭ್ಯವಾಗಿ ಅವರ ಮುಂದೆ ಪುರಂದರರು ತಮ್ಮ ಕನ್ನಡ ಭಾಷೆಯ ದೇವರನಾಮಗಳನ್ನು ಹಾಡಿದರಂತೆ. ಅದನ್ನು ಕೇಳಿ ಅನ್ನಮಾಚಾರ್ಯರು ‘ದಿವ್ಯನಾದ ಗಾನ ಪಾಂಡುರಂಗ ವಿಠ್ಠಲನೇ ಎದುರಿಗೆ ನಿಂತಂತಿದೆ’ ಎಂದು ಹೇಳಿ ಮೆಚ್ಚುಗೆ ಸೂಚಿಸಿದರಂತೆ.
ನಾದಬ್ರಹ್ಮ ತ್ಯಾಗರಾಜರು ಶ್ರೀ ಪುರಂದರರ ದರುಶನ ಭಾಗ್ಯ ಪಡೆದೆದ್ದರಂತೆ. ಇದೊಂದು ಅಭೂತ ಪೂರ್ವ ವಿಷಯವೇ ಸರಿ. ಬಾಲಕ ತ್ಯಾಗರಾಜನಿಗೆ ಅವನ ತಾಯಿ ಪುರಂದರದಾಸರ ಪದಗಳನ್ನು ಹಾಡಲು ಹೇಳಿಕೊಡುತ್ತಿದ್ದರಂತೆ.
ಪ್ರಾಸ ಪ್ರಿಯರಾಗಿದ್ದ ಪುರಂದರರ ಪ್ರಭಾವ ಮತ್ತು ಸ್ವಾಮಿ ದೀಕ್ಷಿತರಿಗೂ ಆಗಿ ಅವರು ತಮ್ಮ ರಚನೆಗಳಲ್ಲಿ ಪ್ರಾಸವನ್ನು ಅನಾವರಣಗೊಳಿಸಿದ್ದಾರೆ ಎಂದು ಹೇಳುವುದುಂಟು.
ಕನ್ನಡ ಭಾಷೆಯಲ್ಲಿ ಪದ ಎಂದರೆ ಹಾಡು ಎಂಬರ್ಥವು ಬಂದದ್ದು ಹರಿದಾಸರಿಂದ ಮುಂದೆ ಕಾಲಕ್ರಮದಲ್ಲಿ ‘ಪದ’ ಎಂಬ ಪ್ರತ್ಯೇಕ ರಚನಾ ಪ್ರಕಾರವು ಕ್ಷೇತ್ರಜ್ಞನಿಂದ ರಚಿತಗೊಂಡಿತಾದರೂ ಜನಸಾಮಾನ್ಯರ ಬಾಯಿಯ ‘ಪದ’ ಎನ್ನುವ ಪದವು ಹರಿದಾಸರ ಹಾಡುಗಳನ್ನೇ ನಿರ್ದೇಶಿಸುತ್ತದೆ ಎಂಬುದು ನಿಸ್ಸಂಶಯ.
ಹಾಡುಗಳ ಮಟ್ಟಗಳಲ್ಲಿಯೂ ಸಹ ಹಲವಾರು ಪದಗಳು ಕಂಠ ಪರಂಪರೆಯಿಂದ ಕರ್ಣ ಪರಂಪರೆಯಿಂದ ಹಾಗೆಯೇ ಉಳಿದು ಸದೃಢವಾಗಿ, ಅಚಲವಾಗಿ ಹೆಮ್ಮರವಾಗಿ ನಿಂತು ಬಿಟ್ಟಿದೆ. ಉದಾಹರಣೆಗೆ ಭಾಗ್ಯಾದ ಲಕ್ಷ್ಮಿ ಬಾರಮ್ಮ-ಶ್ರೀರಾಗ, ಕರುಣಾಕರ ನೀನೆಂಬುವದ್ಯಾತಕೊ-ತೋಡಿರಾಗ, ಓಡಿಬಾರಯ್ಯ ವೈಕುಂಠಪತಿ ನಿನ್ನ ನೋಡುವೆ ಮನದಣಿಯೆ-ಭೈರವಿ ರಾಗ ಇತ್ಯಾದಿ ಪದಗಳು ಹೀಗೆ ಅನೇಕ ಪದಗಳು ಇಂದಿತೂ ತನ್ನ ಹಿಂದಿನ ರಾಗದಿಂದಲೇ ತನ್ನನ್ನು ಕಂಡು ಕೊಳ್ಳುವಂತೆ ಬಿಗಿಯಾದ ಹಿಡಿತದಲ್ಲಿ ಸಿಲುಕಿ ಮಿಂದು, ನರುಗಂಪನ್ನು ಸೂಸುತ್ತಿರುವುದು ಆ ಹಿಂದಿನ ರಾಗ ಸಂಯೋಜನೆಯ ಗಟ್ಟಿತನಕ್ಕೆ ಸಾಕ್ಷಿಯಾಗಿ ನಿಂತಿವೆ.
ಪುರಂದರ ರಚನೆಗಳಲ್ಲಿ ಕಂಡು ಬರುವ ಪಾಠಾಕ್ಷರಗಳು ಅಂದರೆ ತತ್ತತ, ದಿಮಿತ, ತಕದಿಮಿ, ಇತ್ಯಾದಿ ಜತಿಗಳು ಮುಂದೆ ಬಂದಂತಹ ತಿಲ್ಲಾನಗಳ ರಚನೆಗೆ ನಾಂದಿಹಾಡಿವೆ.
‘ಆಡು ಮುಟ್ಟದ ಸೊಪ್ಪಿಲ್ಲ’ ಎಂಬ ಗಾದೆಯ ಮಾತಿನಂತೆ ಪುರಂದರರು ತಮ್ಮ ರಚನೆಗಳಲ್ಲಿ ಹೇಳದ ವಿಷಯವಿಲ್ಲ. ಲೌಕಿಕದಿಂದ ಪಾರಮಾರ್ಥದವರೆಗೆ, ಸಾಮಾಜಿಕದಿಂದ ಪರಮಾತ್ಮನವರೆಗೆ, ಬಾಹ್ಯ ಪ್ರಪಂಚದಿಂದ ಮನದಂತರಾತ್ಮದವರೆಗೆ, ಇಹಪರಗಳೆರಡರ ಸರ್ವಸ್ವವನ್ನೂ ಜನತೆಗೆ ತಿಳಿಸುವ ನಿಟ್ಟಿನಲ್ಲಿ ಅದ್ಭುತ ಮಹತ್ಕಾರ್ಯ ಸಾಧಿಸಿದ್ದಾರೆ. ಭಾವ, ರಾಗ, ಲಯಗಳಿಗೆ, ನಾಡಿನ ಸಂಸ್ಕೃತಿಗೆ, ಲೋಕದ ಜನತೆಯ ಕಲ್ಯಾಣಕ್ಕೆ ಭಗವದನುಗ್ರಹಕ್ಕೆ, ಮುಕುತಿಗೆ ತಮ್ಮ ಅಮೂಲ್ಯ ರಚನೆಗಳ ಮೂಲಕ ಪುರಂದರರು ಸಾಹಿತ್ಯ ಸಂಗೀತ ಪ್ರಪಂಚದ ಸ್ಮೃತಿ ಪಟಲದಲ್ಲಿ ಆಚಂದ್ರಾರ್ಕರಾಗಿ ಚಿರಸ್ಥಾಯಿಯಾಗಿ, ಚಿರನೂತನರಾಗಿ ಕಂಗೊಳಿಸಿದ್ದಾರೆ. ಇವರ ಸಾಹಿತ್ಯ-ಸಂಗೀತಗಳ ಸೊಗಸು ಮಾನವ ಕೋಟಿ ಲೋಕದಲ್ಲಿರುವವರೆಗೂ ನಿರಂತರ ನಡೆದುಕೊಂಡು ಹೋಗುತ್ತದೆ, ಸ್ವೀಕರಿಸಲ್ಪಡುತ್ತದೆ. ಅಮೂಲ್ಯ ಭಂಡಾರವಾಗಿರುವ ಪುರಂದರರ ಸಾಹಿತ್ಯ ಸಂಗೀತಗಳಿಗೆ ಅಳಿವಿಲ್ಲ, ಇದು ನಿಸ್ಸಂಶಯ.
ಪುರಂದರ ಸಾಹಿತ್ಯ ಅಧ್ಯಯನ: ೧೨. ಅನುವಾದ ಸಾಹಿತ್ಯ ಮತ್ತು ಪುರಂದರರು
೧೮೭೧ರಲ್ಲಿ ಚಾರ್ಲ್ಸ್ ಈ ಗೋವರ್ ನ ‘ದಿ ಫೋಕ್ ಸಾಂಗ್ಸ್ ಆಫ್ ಸದರ್ನ್ ಇಂಡಿಯಾ’ ಪ್ರಕಟವಾಯಿತು. ಈ ಪುಸ್ತಕ ಕನ್ನಡ, ಬಡಗ, ಕೊಡವ, ತಮಿಳು, ಕುರಳ್, ಮಲೆಯಾಳಂ ಹಾಗೂ ತೆಲಗು ಭಾಷೆಗಳಿಂದ ಆಂಗ್ಲ ಭಾಷೆಗೆ ಅನುವಾದಗೊಂಡ ಪದ್ಯಗಳ ಸಂಕಲನ. ಕನ್ನಡದಿಂದ ಆಂಗ್ಲಭಾಷೆಗೆ ೨೮ ಪದ್ಯಗಳು ಅನುವಾದಗೊಂಡಿವೆ. ಹರ್ಮನ್ ಮೊಗ್ ಲಿಂಗರು ಕಲ್ಲಚ್ಚು ರೂಪದಲ್ಲಿ ತಂದಿದ್ದ ಪುರಂದರದಾಸರ ‘ದಾಸರ ಪದಗಳು’ ಅನ್ನು ಗೋವರ್ ಅನುವಾದಕ್ಕೆ ಬಳಸಿಕೊಂಡಿದ್ದಾರೆ. ಇಲ್ಲಿ ಕುತೂಹಲ ಮೂಡಿಸುವ ಅಂಶ ಅಂದರೆ ಪುರಂದರ ಕೀರ್ತನೆಗಳು ದಕ್ಷಿಣ ಭಾರತದ ಜಾನಪದ ಹಾಡುಗಳ ಸಂಗ್ರಹದಲ್ಲಿ ಸೇರಿರುವುದು, ದಾಸರ ಪದಗಳನ್ನು ನಾನು ಕರ್ನಾಟಕ ಸಂಗೀತದ ನೆಲೆಯಲ್ಲಿ, ಧಾರ್ಮಿಕ ತತ್ವಗಳ ನೆಲೆಯಲ್ಲಿ ಕಂಡುಕೊಂಡಿದ್ದೆ. ಆದರೆ ಈ ಕೀರ್ತನೆಗಳಲ್ಲಿ ನನಗೆ ಯಾವತ್ತೂ ಜನಪದದ ಸೆಲೆ ಕಂಡಿರಲಿಲ್ಲ. ಈ ದಿಸೆಯಲ್ಲಿ ನಾನುದಾಸರ ಪದಗಳ ಅನುವಾದವನ್ನು ಅಧ್ಯಯನ ಮಾಡಿದಾಗ ನನಗೆ ಕಂಡು ಬಂದಂತಹ ಕೆಲವು ಅಂಶಗಳನ್ನು ನಿಮ್ಮೊಂದಿಗೆ ಹಂಚಿಕೊಳ್ಳುವುದು ಈ ಲೇಖನದ ಉದ್ದೇಶ.
‘ದಿ ಫೋಕ್ ಸಾಂಗ್ಸ್ ಆಫ್ ಇಂಡಿಯಾ’ ಒಂದು ಅನುವಾದಿತ ಕೃತಿ. ೧೯ನೇ ಶತಮಾದಲ್ಲಿ ಭಾರತೀಯ ಭಾಷೆಯಿಂದ ಆಂಗ್ಲಭಾಷೆಗೆ ಸಾಕಷ್ಟು ಸಾಹಿತ್ಯ ಅನುವಾದವಾಯಿತು. ಹೀಗೆ ಅನುವಾದವಾದ ಹೆಚ್ಚಿನ ಸಾಹಿತ್ಯವು ಸಂಸ್ಕೃತ ಭಾಷೆಯಲ್ಲಿತ್ತು. ಆಂಗ್ಲರ ಆಡಳಿತದ ಆರಂಭಿಕ ಹಂತದಲ್ಲಿ ಅನುವಾದ ಸಾಹಿತ್ಯಕ್ಕೆ ಸಾಕಷ್ಟು ಪ್ರಾಮುಖ್ಯತೆ ಹಾಗೂ ಪ್ರೋತ್ಸಾಹವಿತ್ತು. ಸಾಹಿತ್ಯದ ಮುಖಾಂತರ ಭಾರತೀಯರನ್ನು ಅರ್ಥಮಾಡಿಕೊಳ್ಳುವುದು ಅವರ ಮುಖ್ಯ ಉದ್ದೇಶವಾಗಿತ್ತು. ಇದು ಸಂಪೂರ್ಣವಾಗಿ ರಾಜಕೀಯ ಉದ್ದೇಶ. ಭಾರತೀಯರನ್ನು ಆಳುವುದಕ್ಕೆ ಅವರನ್ನು ತಿಳಿದುಕೊಳ್ಳಲೇಬೇಕಾದ, ಅರ್ಥ ಮಾಡಿಕೊಳ್ಳಬೇಕಾದ ಅನಿವಾರ್ಯತೆ ಮತ್ತು ಅವಶ್ಯಕತೆಯಾಗಿತ್ತು. ಈ ಹಿನ್ನಲೆಯಲ್ಲಿ ಗೋವರ್ ನ ಅನುವಾದಿತ ಕೃತಿಯನ್ನು ನಾವು ನೋಡಬೇಕಾಗುತ್ತದೆ. ‘ಅನುವಾದ ಸಂಸ್ಕೃತಿ’ ಹಾಗೂ “ಅನುವಾದಿತ ಸಂಸ್ಕೃತಿ’ಯ ಬಗ್ಗೆ ಸಾಕಷ್ಟು ಅಧ್ಯಯನಗಳು ಈಗಾಗಲೇ ನಡೆದಿದೆ. ಇಲ್ಲಿ ನಾನು ಅನುವಾದದ ಬಗ್ಗೆಗಿರುವ ಕೆಲವು ಕಲ್ಪನೆಗಳನ್ನು ನೀಡುತ್ತಾ, ಗೋವರ್ ನ ಅನುವಾದಿತ ಕೃತಿಯಲ್ಲಿ ಬರುವ ಪುರಂದರದಾಸರ ಪದಗಳನ್ನು ವಿಮರ್ಶೆಗೆ ಒಳಪಡಿಸುತ್ತೇನೆ. ಇತ್ತೀಚೆಗೆ ಪ್ರಕಟಗೊಂಡ ಯು.ಆರ್. ಅನಂತಮೂರ್ತಿಯವರ “ಮತ್ತೆ ಮತ್ತೆ ಬ್ರಕ್ಟ್” ಬರ್ಟೊಲ್ಟ್ ಬ್ರೆಕ್ಟ್ ಕವನಗಳ ಅನುವಾದದ ಸಂಕಲನದ ಮುನ್ನುಡಿಯಲ್ಲಿ ಅನಂತಮೂರ್ತಿಯವರು ಬ್ರೆಕ್ಟ್ ನ ‘ಜೆಸ್ಟಿಕ್’ ಎಂಬ ಶಬ್ಧವನ್ನು ವಿವರಿಸುತ್ತಾ ತನ್ನ ಅನುವಾದದ ನೆಲೆಯೇನು ಎಂದು ಹೇಳುತ್ತಾರೆ.
“ಆ ಶಬ್ಧದ ಅರ್ಥವೇನು ಎಂದರೆ, ಸಾಮಾನ್ಯವಾಗಿ ಒಂದು ಸಾಲನ್ನು ಓದಿದಾಗ ಯಾವ ಭಾವಕ್ಕೆ ಮಹತ್ವ ದೊರೆಯಬೇಕೊ ಆ ಮಹತ್ವ ದೊರೆಯುವಂತೆ ಕೆಲವು ಶಬ್ಧಗಳು ಅಥವಾ ಶಬ್ಧ ಸಮುಚ್ಚಯಗಳು ಆ ವಾಕ್ಯ ರಚನೆಯ ಸರಿಯಾದ ಜಾಗದಲ್ಲಿರಬೇಕು. ನಮ್ಮ ಉಚ್ಚಾರಣೆಯಲ್ಲಿ ಆ ಶಬ್ಧವನ್ನು ಒತ್ತಿ ಹೇಳಿದಾಗ ಸ್ವಲ್ಪ ಹೆಚ್ಚು ಕಾಲವನ್ನು ಲೆಕ್ಕಕ್ಕಿಟ್ಟುರುತ್ತೇವೆ. ವಿವರಣಾತ್ಮಕವಾದದ್ದನ್ನು ಶೀಘ್ರವಾಗಿ ಹೇಳಿ ಮನಸ್ಸಿನಲ್ಲಿ ಹೇಳಬೇಕಾದ್ದನ್ನು ಒತ್ತಿ ಹೇಳಿದಾಗ ನಮ್ಮಲ್ಲಿ ಲಯದ ಕಲ್ಪನೆಯೇ ಬದಲಾಗುತ್ತದೆ. ನನ್ನಲ್ಲಿ ಎಲ್ಲೋ ಒಂದು ಕಡೆ ಅಂಥ ಬದಲಾವಣೆ ಆಗುವ ಲಯದ ಕಲ್ಪನೆಯನ್ನು ನನ್ನಲ್ಲಿ ಗುರುತಿಸಿಕೊಳ್ಳುವುದಕ್ಕಾಗಿ ಕೆಲವು ಬದಲಾವಣೆಗಳನ್ನು ಭಾಷಾಂತರದಲ್ಲಿ ಮಾಡಿದ್ದೇನೆ”.
ಅನಂತಮೂರ್ತಿಯವರ ‘ಅನುವಾದ’ದ ಈ ಕೃತಿಯಲ್ಲಿ ಪದ್ಯದ ಇಡೀ ಸ್ವರೂಪವನ್ನು ಹಿಡಿದಿಡುವ ಪ್ರಯತ್ನವಿದೆ. ಲಯದ ಕಲ್ಪನೆಯ ಮುಖಾಂತರ ಪದ್ಯದ ವಸ್ತುವನ್ನು ಬಿಚ್ಚಿಡುವ ರೀತಿಯನ್ನು ಅವರು ಹೇಳುತ್ತಾರೆ. ಪದ್ಯದ ಇಡೀ ಸ್ವರೂಪವನ್ನು ಹಿಡಿದಿಡುವುದಕ್ಕೆ ಶಬ್ಧಗಳಿಗೆ, ನುಡಿಗಟ್ಟುಗಳಿಗೆ ಮಾತ್ರವಲ್ಲದೆ ಪದ್ಯದ ವಸ್ತುವಿಗೂ ಅನುವಾದಕನಲ್ಲಿ ಸೂಕ್ಷ್ಮಸ್ಪಂದನವಿರಬೇಕಾಗುತ್ತದೆ. ಗೋವರ್ ಗೆ ‘ಪದ್ಯದ ಇಡೀ ಸ್ವರೂಪವನ್ನು ಹಿಡಿದಿಡುವ ಕಲ್ಪನೆ ಹಾಗೂ ಸೂಕ್ಷ್ಮತೆ ಇತ್ತೇ ಎಂದು ನೋಡೋಣ. ಇಲ್ಲಿ ಉದಾಹರಣೆಗಾಗಿ ದಾಸರ “ನಗೆಯು ಬರುತಿದೆ ಎನಗೆ ನಗೆಯು ಬರುತಿದೆ” ಎಂಬ ಪದದ ಅನುವಾದವನ್ನು ತಿಗೆದುಕೊಳ್ಳುತ್ತೇನೆ. ಆತನ ಅನುವಾದದಲ್ಲಿ ಮೂಲ ಕೃತಿಯಲ್ಲಿದ್ದಂತೆ ಪಲ್ಲವಿ ಹಾಗೂ ಅನುಪಲ್ಲವಿಯನ್ನು ಜೊತೆಯಾಗಿಸಿ ಆತ ‘ಕ್ಹೋರಸ್’ (Chorus) ಎಂದು ಅನುವಾದಿಸುತ್ತಾನೆ. ಕ್ಹೋರಸ್ ಎನ್ನುವ ಪದ ಗ್ರೀಕ ನಾಟಕಗಳಲ್ಲಿ ಬಳೆಕೆಯಲ್ಲಿದ್ದ ಶಬ್ಧ. ಕೋರಸ್ ಎಂದರೆ ಎಲ್ಲರೂ ಒಟ್ಟಾಗಿ ಹಾಡುವ ಸಾಲುಗಳು ಪದ್ಯದ ಚರಣಗಳನ್ನು ಒಬ್ಬ ವ್ಯಕ್ತಿ ಹಾಡಿದರೆ ಅನುಪಲ್ಲವಿಯಾಗಿ ಬರುವ ಸಾಲುಗಳನ್ನು ಗುಂಪಾಗಿ ಉಳಿದವರು ಹಾಡುವುದಕ್ಕೆ ಕ್ಹೋರಸ್ ಎನ್ನುತ್ತಾರೆ. ಗೋವರ್ ನ ಅನುವಾದಿತ ಪದವು ಪ್ರಥಮ ಚರಣದಿಂದ ಪ್ರಾರಂಭವಾಗಿ ಪಲ್ಲವಿ ಅನುಪಲ್ಲವಿಯ ಕೋರಸ್ ನ ರೂಪದಲ್ಲಿ ನಂತರ ಕಾಣಬರುತ್ತದೆ. ನಾನಿಲ್ಲಿ ಒಂದು ಚರಣದ ಉದಾಹರಣೆಯನ್ನು ನೀಡುತ್ತೇನೆ.
“Once night i have a man”
Kissing a harlot’s lips
Next morn to bathe he ran
Amol prayed on finger tips.
Chorus-Oh, how? Laugh ! laugh out loud.
It makes me laugh to see the crowd
Such triks they do. I have vowed
I’d laugh no more: with it i’m bowed.
ಇದು ಮೂಲ ಕನ್ನಡ ಆವೃತ್ತಿಯಲ್ಲಿ
ಗೋವರ್ ತನ್ನ ಅನುವಾದದಲ್ಲಿ ಪದ್ಯದ ಲಯ, ಹಾಗೂ ಲಾಲಿತ್ಯವನ್ನು ಉಳಿಸಿಕೊಳ್ಳುವುದಕ್ಕೆ ಪ್ರಾಸವನ್ನು ಅನುಸರಿಸುತ್ತಾನೆ. man ಹಾಗೂ ran; lips ಹಾಗೂ tips; loud ಹಾಗೂ crowed ಮತ್ತು vowed ಹಾಗೂ bowed ಸಾಲಿನ ಕೊನೆಯಲ್ಲಿ ಪ್ರಾಸಬದ್ಧವಾಗಿದೆ. ಇದನ್ನು ಓದುವಾಗ ಒಂದು ರೀತಿಯಲ್ಲಿ ನರ್ಸರಿ ರೈಮನ್ನು ಓದಿದ ಅನುಭವವಾಗುತ್ತದೆ. ಅಷ್ಟೊಂದು ಪ್ರಾಸವನ್ನು ಅನುವಾದ ಹೊಂದಿದೆ ಎನ್ನಬಹುದು. ಆದರ ಈ ಶಬ್ಧಗಳ ಲಯ, ಹಾಗೂ ಸಮುಚ್ಚಯ ‘ಪದ್ಯದ ಇಡೀ ಸ್ವರೂಪವನ್ನು ಹಿಡಿದಿಟ್ಟಿದೆಯೇ? ಮೂಲ ಪದ್ಯದಲ್ಲಿರುವ ಸಾಂದ್ರತೆಯನ್ನು ಹಿಡಿದಿಟ್ಟಿದೆಯೇ? ‘ಪರರ ವನಿತೆಯೊಲುಮೆಗೊಲಿದು ಹರುಷದಿಂದ ಅವಳ ಬೆರೆದು’ ಎನ್ನುವುದರಲ್ಲಿ ಮನುಜ ಕಾಮನೆಗಳಿಗೆ ನೋಲುವುದರ ಚಿತ್ರಣವಿದೆ. ಕಾಮಕ್ಕೆ ಸೋಲುವ ಗಂಡಿನ ಚಿತ್ರವಿದೆ. ‘Once night I saw a man kissing a harlot’s lips’ ಎಂಬ ಭಾಷಾಂತರದಲ್ಲಿ ವೇಶ್ಯೆಗೆ ರಾತ್ರಿಯಲ್ಲಿ ಮುತ್ತಿಕ್ಕುವ ಚಿತ್ರಣವಿದೆ. ಪಲ್ಲವಿ ಅನುಪಲ್ಲವಿಯ ಅನುವಾದವನ್ನು ಗಮನಿಸೋಣ. ಮೂಲಕೃತಿಯಲ್ಲಿನ ನಗುವಿನಲ್ಲಿ ಕರುಣೆ, ವ್ಯಂಗದ ಭಾವವಿದೆ. ಅನುವಾದದಲ್ಲಿ ಅಪಹಾಸ್ಯದಿಂದ ಗಹಗಹಿಸಿ ನಗುವುದು ಕಾಣುತ್ತದೆ. ಮೂಲ ಪದ್ಯದಲ್ಲಿ ಬರುವ ಪಾಪ ಮಾಡುವ, ಮಾಡುತ್ತ ಮಾಡುತ್ತಲೇ ಪುಣ್ಯಜೀವಿಯ ಸೋಗು ಹಾಕುತ್ತ ಸೋಗಲಾಡಿತನದ ಬದುಕು ನಡೆಸುವವರ ಚಿತ್ರಣವನ್ನು ಗೋವರ್ ತೀರಾ ಸರಳೀಕೃತವಾಗಿ ನೀತಿ ಪಾಠದ ನೆಲೆಯಲ್ಲಿ ಚಿತ್ರಿಸುತ್ತಾನೆ. ಮೂಲ ಕೃತಿಯ ಸಾಂದ್ರತೆ ಅನುವಾದಿತ ಕೃತಿಯಲ್ಲಿ ಕಾಣಬರುವುದಿಲ್ಲ. ಗೋವರ್ ಗೆ ಈ ಪದ್ಯವು ಬ್ರಾಹ್ಮಣರ ಆಚರಣೆಯನ್ನು ಅವಹೇಳನ ಮಾಡಿದಂತೆ ಕಂಡುಬರುತ್ತದೆ. ಹಾಗಾಗಿ ಪದ್ಯದ ಇಡೀ ಸ್ವರೂಪವನ್ನು ಹಿಡಿದಿಡುವಲ್ಲಿ ಗೋವರ್ ಸೋಲುತ್ತಾನೆ. ಇಲ್ಲಿಯವರೆಗೆ ನಾನು ೨೦-೨೧ನೇ ಶತಮಾನದ ಕನ್ನಡ ವಿದ್ವಾಂಸರ ಅನುವಾದದ ಅರ್ಥಗಾರಿಕೆಯ ನೆಲೆಯಲ್ಲಿ ಗೋವರ್‌ನ ಅನುವಾದವನ್ನು ನೋಡಿದೆ. ಇನ್ನು ಮುಂದೆ ಆತನ ಅನುವಾದವನ್ನು, ೨೦ ನೇ ಶತಮಾನದ ಆರಂಭದಲ್ಲಿ ಯುರೋಪನಲ್ಲಿ ಅನುವಾದದ ಬಗೆಗಿನ ಪರಿಕಲ್ಪನೆ ಏನಿತ್ತು ಎಂಬ ಹಿನ್ನೆಲೆಯಲ್ಲಿ ಗಮನಿಸೋಣ. ಇಲ್ಲಿ ನಾನು ಅನುವಾದದ ಎರಡು ಲೇಖನಗಳನ್ನು ಗಮನಿಸುತ್ತೇನೆ. ಮೊದಲನೆಯದು ೧೯೨೩ ರಲ್ಲಿ ವಾಲ್ಟರ್ ಬೆಂಜಮಿನ್ ಅನುವಾದದ ಬಗ್ಗೆ ಬರೆದ ಲೇಖನ. ಎರಡನೆಯದು ಜಾರ್ಜ ಲುಯಿ ಬೋರಸ್ ೧೯೩೫ ರಲ್ಲಿ ಬರೆದ ಲೇಖನ.
ವಾಲ್ಟರ ಬೆಂಜಮಿನ್ ಅನುವಾದವನ್ನು ‘ಮೂಲಕೃತಿಯ ಜೀವಿತ ಕಾಲದ ನಂತರದ ಅನ್ಯಕೃತಿ’ ಎನ್ನುತ್ತಾನೆ. ಆತನ ಪ್ರಕಾರ ಕೃತಿಯನ್ನು ವ್ಯಾಖ್ಯಾನಿಸುವಾಗ ಕೃತಿರಚಿತವಾದ ಕಾಲದ ‘ಸಾರ’ (essence)ದ ಪರಿಚಯ ಅತ್ಯಗತ್ಯ. ಕೃತಿಯ ವ್ಯಾಖ್ಯಾನವು ಸಂದೇಶಗಳನ್ನು ರವಾನಿಸುವುದಕ್ಕಿಂತ ಹೆಚ್ಚಾಗಿ ಮೂಲ ಸಾಹಿತ್ಯ ಕೃತಿಯು ತದನಂತರದಲ್ಲಿ ಕಲೆಹಾಕಿದ ಮೌಲ್ಯಗಳನ್ನು ಪುನರ್ ಸೃಷ್ಟಿ ಮಾಡುವ ಕ್ರಿಯೆಯಾಗಿ ಮೂಡಿಬರುತ್ತದೆ ಎನ್ನುತ್ತಾನೆ. ಆತನ ಪ್ರಕಾರ ಅನುವಾದವೆನ್ನುವುದು ಮೂಲಕೃತಿಯ ವ್ಯಾಖ್ಯಾನ ರೂಪ. ಈ ವ್ಯಾಖ್ಯಾನರೂಪವು ನಂತರ ಒಗ್ಗೂಡಿಸಿಕೊಂಡ ಮೌಲ್ಯಗಳನ್ನು ಒಳಗೊಂಡಿರುತ್ತದೆ. ಆದರೆ ಅನುವಾದಕನಿಗೆ ಕೃತಿರೂಪಗೊಂಡ ಕಾಲದ ಗುಣಾಂಶಗಳ ಪರಿಚಯವಿರಬೇಕಾಗುತ್ತದೆ. ಅದು ಇದ್ದಾಗ ಮಾತ್ರ ನಂತರದ ಮೌಲ್ಯಗಳ ಒಗ್ಗೂಡುವಿಕೆಯ ಅರಿವಿರುತ್ತದೆ. ಈ ಹಿನ್ನಲೆಯಲ್ಲಿ ಗೋವರ್‌ನ ಅನುವಾದವನ್ನು ನೋಡೋಣ. ಗೋವರ್ ತನ್ನ ಅನುವಾದಿತ ಪದ್ಯಗಳಿಗೆ ದೀರ್ಘವಾದ ಮುನ್ನುಡಿಯನ್ನು ನೀಡುತ್ತಾನೆ. ಪದಗಳನ್ನು ಓದುವ ಮೊದಲು ಅದನ್ನು ಹೇಗೆ ಓದಬೇಕು ಎನ್ನುವ ನಿರ್ದೆಶನವನ್ನು ನಿಡುತ್ತಾನೆ. ಆದರೆ ಆತ ಎಲ್ಲಿ ಕೂಡಾ ಪುರಂದರದಾಸರು ಯಾರು, ಅವರ ಕಾಲ ಮಾನವೇನು, ಅವರ ಜೀವಿತಕಾಲದಲ್ಲಿ ಯಾವ ಹಿನ್ನೆಲೆಯಿಂದ ಈ ಪದಗಳು ಮೂಡಿವೆ ಎಂಬುದನ್ನು ಹೇಳುವುದಿಲ್ಲ. ಮಧ್ಯಯುಗೇನ ಭಾರತದ ಅಥವಾ ದಾಸರ ಪದಗಳ ಕಾಲದ ಗುಣಾಂಶಗಳ ಪರಿಚಯ ಗೋವರ್‌ಗೆ ಇಲ್ಲವೇ ಇಲ್ಲ ಎಂದು ಹೇಳಬಹುದು. ಹಾಗಾಗಿ ಆತನಿಗೆ ಈ ಪದಗಳು ಸಂಪೂರ್ಣವಾಗಿ ೧೯ನೇ ಶತಮಾನದ ಸಾಹಿತ್ಯವಾಗಿಯೇ ಕಾಣುತ್ತದೆ. ಹಾಗಾಗಿಯೋ ಏನೋ ಆತ ದಾಸ ಪರಂಪರೆಯನ್ನು ವೈದಿಕ ವಿರೋಧಿ, ವೈದಿಕ ಬ್ರಾಹ್ಮಣ ಪರಂಪರೆಗೆ ವಿರೋಧಿ ನೆಲೆಯಲ್ಲಿ ಹುಟ್ಟಿಕೊಂಡಂತಹ ಸಾಹಿತ್ಯ ಎನ್ನುತ್ತಾನೆ. ಆತನಿಗೆ ಇದು ಬ್ರಾಹ್ಮಣೇತರ, ದ್ರಾವಿಡ ಸಂಸ್ಕೃತಿಯ ಪ್ರತಿನಿಧಿಯಾಗಿ ತೋರುತ್ತದೆ. ಇದಕ್ಕಿರುವ ಹಿನ್ನೆಲೆ ಹಾಗೂ ಕಾರಣಗಳನ್ನು ನಾನು ಮುಂದೆ ಚರ್ಚಿಸುತ್ತೇನೆ. ಜಾರ್ಜ ಲೂಯಿ ಬೋರಸ್ ತನ್ನ ಲೇಖನದಲ್ಲಿ ‘ಸಾಹಿತ್ಯ ಕೃತಿಗಳ ಅನುವಾದಗಳು ಒಂದು ಅನ್ಯಕೃತಿ (foreigh text) ಮತ್ತು ಅದರ ವಿಭಿನ್ನ ಸಾಂಸ್ಕೃತಿಕ ನೆಲೆಗಳನ್ನು ಬಿಂಬಿಸುತ್ತವೆ ಎನ್ನುತ್ತಾನೆ. ಮೂಲ ಹಾಗೂ ಅನುವಾದಿತ ಕೃತಿಗಳ ನಡುವಿನ ಸಾಮ್ಯತೆಯೆನ್ನುವುದು ಯಾವಾಗಲೂ ಅನುಮಾನಾಸ್ಪದ ವಿಷಯ. ಅನುವಾದಿತ ಕೃತಿಯು ಯಾವ ಮಟ್ಟದಲ್ಲಿ ತನ್ನ ಪ್ರಭಾವವನ್ನು ಬೀರಿದರೂ ಕೂಡಾ ಮೂಲ ಕೃತಿಯೊಂದಿಗಿನ ಸಾಮ್ಯತೆ ಉಳಿಸಿಕೊಳ್ಳುವ ಸಾಧ್ಯತೆ ಅನುಮಾನಾಸ್ಪದವೇ. ಏಕೆಂದರೆ ಮೂಲಕೃತಿಯೊಂದಿಗಿನ ಸಾಮ್ಯತೆಯನ್ನು ಕಳೆದುಕೊಂತಹ ಕೃತಿಗಳೇ ಹೆಚ್ಚಿನ ವೇಳೆ ಜನಮನಕ್ಕೆ ಹತ್ತಿರವಾಗಿದೆ. ಹಾಗಾಗಿ ಸಾಮ್ಯತೆಯನ್ನೇ ಅನುವಾದಿತ ಕೃತಿಯ ಹಿರಿಮೆಯೆಂದುಕೊಳ್ಳುವ ಅವಶ್ಯಕತೆಯಿಲ್ಲ. ಅದಕ್ಕೆ ಬದಲಾಗಿ ವಿಭಿನ್ನತೆಯನ್ನು ಕೊಂಡಾಡುವುದು ಆರೋಗ್ಯಪೂರ್ಣ. ವಿಭಿನ್ನತೆಯನ್ನು ಚಾರಿತ್ರಿಕವಾಗಿ ಅಧ್ಯಯನ ಮಾಡುವುದು ಮತ್ತು ಅವುಗಳ ಐಡಿಯಲಾಜಿಕಲ್ ಧ್ವನಿಗಳನ್ನು ಪ್ರಶ್ನಿಸುವುದರ ಮೂಲಕ ಅನುವಾದಿತ ಕೃತಿಯ ಅಧ್ಯಯನ ಮಾಡಬೇಕು ಎನ್ನುತ್ತಾನೆ. ಬೋತಸ್ ಮುಂದುವರೆಯುತ್ತಾ ಹೀಗೆ ಹೇಳುತ್ತಾನೆ ‘ಅನುವಾದಕನ ಅಪನಂಬಿಕೆ, ಆತನ ಸಂತೋಷ ಹಾಗೂ ಸೃಜನಾತ್ಮಕತೆಯಲ್ಲಿನ ಅಪನಂಬಿಕೆ ನಮಗೆ ಪ್ರಮುಖವಾಗಬೇಕು. ಹಾಗಂತ ಬೋರಸ್ ಗೆ ಎಲ್ಲಾ ಅಪನಂಬಿಕೆಯು ಒಂದೇ ತೆರನಾಗಿ ಕಾಣುವುದಿಲ್ಲ. ಆತನಿಗೆ ರಾಜಕೀಯ ಉದ್ದೇಶಗಳಿಂದಲೇ ಮಾಡುವ ಅನುವಾದದಲ್ಲಿ ಕಾಣಬರುವ ಅಪನಂಬಿಕೆಯ ಅರಿವಿದೆ. ಅಂತಹ ಅನುವಾದಗಳ ಸಾಕಷ್ಟು ಉದಾಹರಣೆಗಳನ್ನು ಆತ ನೀಡುತ್ತಾನೆ. ಆತನಿಗೆ ಮೆಚ್ಚಿಗೆ ಆಗುವಂತಹ ಅನುವಾದದ ರೀತಿಯೆಂದರೆ ‘ಸಾಹಿತ್ಯದ ಅಲೆಯಲ್ಲಿ ಮೂಡಿ ಬರುವ ಅನುವಾದ’. ಹಾಗಾಗಿ ಆತ ಅನುವಾದ ಪ್ರಕ್ರಿಯೆಯನ್ನು ಒಂದು ಘನವಾದ ಗಂಭೀರವಾದ ಕಾರ್ಯ ಎನ್ನುತ್ತಾನೆ. ಭಿನ್ನ ಭಾಷೆಗಳ ಮೌಲ್ಯವನ್ನು ಮತ್ತು ಸಂಕರವನ್ನು ಸಂಭ್ರಮದಿಂದ ಎದುರುಗೊಳ್ಳುತ್ತಾನೆ. ಬೋರಸನ ವಾದದಲ್ಲಿ ಅನುವಾದಕನಿಗೆ ಸಾಕಷ್ಟು ಸ್ವಾತಂತ್ರ್ಯವಿದೆ. ಅನುವಾದಕ ಸಾಮ್ಯತೆಯನ್ನು ನಿರೂಪಿಸಬೇಕಿಲ್ಲ. ಆದರೆ ಸಾಹಿತ್ಯಕ್ಕೆ ಒಂದು ರೀತಿಯಲ್ಲಿ ಬದ್ಧನಾಗಿರಬೇಕಾಗುತ್ತದೆ. ಸಾಂಸ್ಕೃತಿಕ ವಿಭಿನ್ನತೆಯಿಂದ ಮಾಡುವ ಸೃಜನಾತ್ಮಕತೆಯನ್ನು ಬೋರಸ್ ಒಪ್ಪಿಕೊಳ್ಳುತ್ತಾನೆ ಮತ್ತು ಸ್ವಾಗತಿಸುತ್ತಾನೆ. ವಿಭಿನ್ನ ಭಾಷೆಗಳಲ್ಲಿ ವಿಭಿನ್ನ ಸಂಸ್ಕೃತಿಗಳಲ್ಲಿ ಇದು ಸಹಜ. ಆದರ ಅನುವಾದಕನ ಮೂಲ ಉದ್ದೇಶಗಳು ಕೂಡಾ ಬೋರಸ್ ಗೆ ಅಷ್ಟೇ ಮುಖ್ಯವಾಗಿರುತ್ತದೆ. ಸಾಂಸ್ಕೃತಿಕ ಸಂಕರ ಹಾಗೂ ಹಂಚಿಕೊಳ್ಳುವಿಕೆ ಆತನಿಗೆ ಪ್ರಿಯವಾಗುತ್ತದೆ. ಆದರೆ ರಾಜಕೀಯ ಉದ್ದೇಶಗಳನ್ನು ಆತ ಸಹಿಸುವುದಿಲ್ಲ. ಇಂತಹ ಅನುವಾದಗಳನ್ನು ಗುರುತಿಸುತ್ತಾ ಆತ ‘ಓರಿಯಂಟಲ್ ಅನುವಾದಗಳು ಹೇಗೆ ಮೂಲ ಕೃತಿಗೆ ಧಕ್ಕೆ ತಂದಿವೆ’ ಎಂದು ಹೇಳುತ್ತಾನೆ.‘ಓರಿಯಂಟಲ್ ನೆಲೆ’ಯ ಅನುವಾದಗಳು ವಸಾಹತೀಕರಣದ ಸಂದರ್ಭದಲ್ಲಿ ಸಾಕಷ್ಟು ಆಗಿವೆ. ಈ ಅನುವಾದಗಳ ಮುಖಾಂತರ ಭಾರತವನ್ನು ಆಧ್ಯತ್ಮಿಕ ಮೇಲ್ಮೆಯ, ವೈಧಿಕ ಸಂಸ್ಕೃತಿಯ ಹಾಗೂ ಅನಾಗರಿಕ ಜನರಿಂದ ತುಂಬಿದ ದೇಶ ಎಂದು ಬಿಂಬಿಸಲಾಯಿತು. ಗೋವರ ನ ಅನುವಾದದ ಮೂಲ ಉದ್ದೇಶವು ರಾಜಕೀಯವೇ ಆಗಿದ್ದರೂ ಆತ ತನ್ನ ಹಿಂದಿನ ಅನುವಾದಕರಿಗಿಂತ ಸ್ವಲ್ಪ ಭಿನ್ನನಾಗಿದ್ದಾನೆ. ಆತನಿಗೆ ಎರಡು ಉದ್ದೇಶಗಳಿವೆ. “ಮೊದಲನೆಯದಾಗಿ ವಸ್ತುನಿಷ್ಟವಾಗಿ ಖಚಿತವಾಗಿ, ಪುರಾವೆಗಳೊಂದೆಗೆ, ಭಾರತೀಯರೆಂದರೆ ಯಾರು ಎಂದು ನಿರೂಪಿಸುವುದು. ಅವರ ಭಾವನೆಗಳೇನು ಎಂದು ತಿಳಿಸುವುದು, ತನ್ಮೂಲಕ ಯುರೋಪಿಯನ್ನರೆಗೆ ಭಾರತೀಯವರನ್ನು ಅವರ ನಿಜ ರೂಪದಲ್ಲಿ ಅರ್ಥಮಾಡಿಸುವುದು. ಎರಡನೆಯದು, ಜನರನ್ನು ಉತ್ತಮವಾದ ಸಾಹಿತ್ಯಕ್ಕೆ ಪರಿಚಯಿಸುವುದು”. ದಕ್ಷಿಣ ಭಾರತದ ಜನರನ್ನು ಯಥಾವತ್ತಾಗಿ ಯುರೋಪಿಯನ್ನರಿಗೆ ಪರಿಚಯಿಸುವುದು ಗೋವರ್ ಗೆ ಅತಿ ಮುಖ್ಯವಾಗುತ್ತದೆ. ಆತನೇ ಮುಂದೆ ಹೇಳುವಂತೆ ಆಳುವ ಆಂಗ್ಲರಿಗೆ ಆಳ್ವಿಕೆಯಡಿಯಲ್ಲಿ ಬರುವ ವಸಾಹತು ಪ್ರಜೆಗಳನ್ನು ತಿಳಿದುಕೊಳ್ಳಬೇಕಾದ ಅನಿವಾರ್ಯತೆ ಇದೆ. ಹಿಂದೆ ಅನುವಾದಗೊಂಡಿದ್ದಂತಹ ಸಾಹಿತ್ಯವು ಸಂಸ್ಕೃತ ಭಾಷೆಯಿಂದ ಅನುವಾದವಾದ ಹಾಗೂ ಬ್ರಾಹ್ಮಣ ಪಂಡಿತರ ಒಡನಾಟದಿಂದ ಮೂಡಿಬಂದ ಜ್ಞಾನದಿಂದ ಮಾಡಿದ ಅನುವಾದಗಳು. ಗೋವರ ಈ ಅನುವಾದಗಳು ಭಾರತೀಯರ ಬಗ್ಗೆ ತಪ್ಪು ಕಲ್ಪನೆಯನ್ನು ಮೂಡಿಸಿವೆ ಎನ್ನುತ್ತಾನೆ. ಅ ಅನುವಾದಗಳು ಭಾರತೀಯರೆಂದರೆ ವೈದಿಕ ಬ್ರಾಹ್ಮಣರು ಎಂದು ಬಿಂಬಿಸಿವೆ. ವೈದಿಕ ಬ್ರಾಹ್ಮಣ ಆಚಾರ, ವಿಚಾರ ಹಾಗೂ ತಾತ್ವಿಕ ನಂಬಿಕೆಗಳೇ ದೇಶದ ಆಚಾರ. ವಿಚಾರ ಹಾಗೂ ತಾತ್ವಿಕ ನಂಬಿಕೆಗಳು ಎನ್ನುವಂತೆ ಮೂಡಿವೆ. ಈ ಓರಿಯಂಟಲ್ ವಾದ ಸರಿಯಲ್ಲ ಎಂದು ಗೋವರ್ ಹೇಳುತ್ತಾನೆ. ಭಾರತವು ಕೇವಲ ‘ವೈದಿಕ’ ಹಾಗೂ ‘ಸಂಸ್ಕೃತ’ ಭಾರತವಲ್ಲ ಎಂದು ತಿಳಿಪಡಿಸುವುದು ಗೋವರನ್ ಉದ್ದೇಶಾ. ಈ ಉದ್ದೇಶದ ಹಿನ್ನೆಲೆ ಮಾತ್ರ ಬೇರೆ ಅನುವಾದಕರಂತೆ ಆಂಗ್ಲರ ಆಡಳಿತವನ್ನು ಭಾರತದಲ್ಲಿ ಸುಗಮಗೊಳಿಸುವುದೇ ಆಗಿತ್ತು. ಈ ದಿಸೆಯಲ್ಲಿ ನಾವು ಗಮನಿಸಬೇಕಾದ ಅಂಶವೆಂದರೆ ಗೋವರ್ ನಿಗೆ ರಾಜಕೀಯ ಉದ್ದೇಶವೇ ಪ್ರಮುಖವಾಗಿತ್ತು ಎಂಬುದು. ಬೋರಸ್ ಹೇಳುವಂತೆ ಅನುವಾದಕನ ಉದ್ದೇಶನುವಾದದಲ್ಲಿ ಪ್ರಮುಖ ಪಾತ್ರವನ್ನು ವಹಿಸುತ್ತದೆ. ಸಾಹಿತ್ಯದ ಅಲೆಯಲ್ಲಿ ಮೂಡಿಬರುವ ಅನುವಾದದ ಶ್ರೇಷ್ಟತೆಯನ್ನು ಇತರ ಉದ್ದೇಶಗಳಿಂದ ಮಾಡಿದ ಅನುವಾದಗಳು ಹೊಂದುವುದಿಲ್ಲ. ಗೋವರ್ ನ ಅನುವಾದವು ಈ ಸೋಲನ್ನು ಕಾಣುತ್ತದೆ. ಆದರ ಗೋವರನ ಅನುವಾದಿತ ಕೃತಿ ರಾಜಕೀಯದ ನೆಲೆಯಲ್ಲಿ ಪ್ರಮುಖ ಕೃತಿಯಾಗುತ್ತದೆ. ಸಾಹಿತ್ಯವಾಗಿ ಸೋಲನ್ನು ಕಾಣುವ ಈ ಅನುವಾದಿತ ಕೃತಿ ರಾಜಕೀಯ ನೆಲೆಯಲ್ಲಿ ಸಾಕಷ್ಟು ಪರಿಣಾಮಕಾರಿಯಾಗಿದೆ ಎನ್ನಬಹುದು. ಗೊವರಗೆ ದಾಸರ ಪದಗಳು ಅರ್ಥವಾಗುವ ತಾತ್ವಿಕ ನೆಲೆ ಹಾಗೂ ಆತ ದಾಸರ ಪದಗಳನ್ನು ಜಾನಪದ ಹಾಡುಗಳಿಗೆ ನೋಡುವುದರ ಹಿನ್ನಲೆ ಈ ಎರಡು ವಿಷಯಗಳನ್ನು ಮಾತ್ರ ನಾನಿಲ್ಲಿ ಚರ್ಚಿಸುತ್ತೇನೆ.
ಮೊದಲೇ ಹೇಳಿದಂತೆ ಭಾರತೀಯ ಸಂಸ್ಕೃತಿ ಹಾಗೂ ವೈದಿಕ ಸಂಸ್ಕೃತಿಯನ್ನು ಒಂದೇ ಎಂದು ಸಮೀಕರಿಸಿದ ಅನುವಾದ ಸಾಹಿತ್ಯ ಹಾಗೂ ಆಂಗ್ಲರು ಈ ನೆಲೆಯಲ್ಲಿ ಭಾರತವನ್ನು ಅರ್ಥೈಸಿಕೊಂಡು ಭಾರತವನ್ನು ಆಳುತ್ತಿರುವ ಸಂಪೂರ್ಣ ಪರಿಚಯ ಗೋವರ್‌ಗೆ ಇತ್ತು. ಸಾಹಿತ್ಯದ ಮುಖಾಂತರವೇ ಒಂದು ಪ್ರದೇಶದ ಸಾಂಸ್ಕೃತಿಕ ಪರಿಚಯ ಸಾಧ್ಯ ಎನ್ನುವುದನ್ನು ಗೋವರ್ ಬಲವಾಗಿ ನಂಬಿದ್ದ. ಆತ ದಕ್ಷಿಣ ಭಾರತದಲ್ಲಿ ಸಾಕಷ್ಟು ಕಾಲ ಇದ್ದು ಎಲ್ಲಿಯ ಜನರ ಬದುಕನ್ನು ಹತ್ತಿರದಿಂದ ಕಂಡಿದ್ದ ಅಥವಾ ಹಾಗಿ ಭಾವಿಸಿದ್ದ. ಆತನಿಗೆ ದ್ರಾವಿಡ ರಾಷ್ಟ್ರ ಆಂದೋಲನದ ಪರಿಚಯವಿತ್ತು. ಈ ಆಂದೋಲನವನ್ನು ಅರ್ಥ ಮಾಡಿಕೊಳ್ಳುವ ನಿಟ್ಟಿನಲ್ಲಿ ಆತ ಸಾಹಿತ್ಯವನ್ನು ಅಧ್ಯಯನ ಮಾಡುತ್ತಾನೆ. ತಮಿಳು, ಕನ್ನಡ, ಬಡಗ, ಕರುಳ್, ಮಲೆಯಾಳಂ ಭಾಷೆಗಳ ಸಾಹಿತ್ಯವನ್ನು ಅಧ್ಯಯನ ಮಾಡುವಾಗ ಆತನಿಗೆ ಇಲ್ಲಿನ ಸಾಹಿತ್ಯವು ಸಂಸ್ಕೃತ ಭಾಶೆಯ ಸಾಹಿತ್ಯಕ್ಕಿಂತ ಸಂಪೂರ್ಣ ಭಿನ್ನವಾಗಿ ತೋರುತ್ತದೆ. ಇಲ್ಲಿ ಆತ ಜಾನಪದ ಸಾಹಿತ್ಯವನ್ನು ಆರಿಸಿಕೊಳ್ಳುವುದಕ್ಕೆ ಆತನ ಯುರೋಪಿಯನ್ ಹಿನ್ನೆಲೆ ಕಾರಣವಾಗುತ್ತದೆ. ಯುರೋಪ ಇತಿಹಾಸದಲ್ಲಿ ಜಾನಪದ ಸಾಹಿತ್ಯಕ್ಕೂ ರಾಷ್ಟ್ರೀಯತೆಗೂ ಬಲವಾದ ನಂಟಿದೆ. ಯುರೋಪನಲ್ಲಿ ರಾಷ್ಟ್ರ ಹಾಗೂ ರಾಷ್ಟ್ರೀಯತೆಯ ಕಲ್ಪನೆ ಮೂಡಿದಾಗ ಅವರು ತಮ್ಮಲ್ಲಿದ್ದ ಜಾನಪದ ಸಾಹಿತ್ಯವನ್ನು ಕಲೆಹಾಕಿ, ತಮ್ಮ ಸಂಸ್ಕೃತಿಗೊಂದು ಮೂರ್ತ ರೂಪ ಕೊಟ್ಟು, ಅದನ್ನು ರಾಷ್ಟ್ರೀಯ ಸಂಸ್ಕೃತಿಯೆಂದು ಅಧಿಕೃತವಾಗಿ ಒಪ್ಪಿಕೊಂಡರು. ಈ ಯುರೋಪಿಯನ್ ಇತಿಹಾಸದ ಹಿನ್ನಲೆಯನ್ನು ಅಂತರ್ಗತ ಮಾಡಿಕೊಂಡಿದ್ದ ಗೋವರ್ ದಕ್ಷಿಣ ಭಾರತವನ್ನು ಅದೇ ದೃಷ್ಟಿಯಿಂದ ನೋಡುತ್ತಾನೆ. ದಕ್ಷಿಣ ಭಾರತದ ದ್ರಾವಿಡ ಆಂದೋಲನ ಹಾಗೂ ರಾಷ್ಟ್ರೀಯತೆಯ ವಾಸ್ತವಕ್ಕೆ ಬಂದರೆ, ಗೋವರ್ ನಿರೀಕ್ಷಿಸುವ ಭಾಷೆಯ ಶುದ್ಧತೆ ಹಾಗೂ ಪ್ರಾಚೀನತೆಯು ತಮಿಳು ಭಾಷೆಗೆ ಇತ್ತು. ೧೯ನೇ ಶತಮಾನದ ದ್ವಿತೀಯಾರ್ದದಲ್ಲಿ ತಮಿಳಿನಲ್ಲಿ ಸಮೃದ್ಧ ಸಾಹಿತ್ಯವಿತ್ತು ಹಾಗೂ ರಾಷ್ಟ್ರೀಯತೆಯನ್ನು ವ್ಯಕ್ತ ಪಡಿಸಬಲ್ಲಂತಹ ಶಕ್ತಿಕೂಡ ಇತ್ತು. ಭಾಷೆಯ ಶುದ್ಧತೆ ಹಾಗೂ ಪ್ರಾಚೀನತೆಯಲ್ಲಿ ಸಂಸ್ಕೃತಕ್ಕಿಂತ ಯಾವುದೇ ರೀತಿಯಲ್ಲಿ ತಮಿಳು ಕೆಳ ಮಟ್ಟದ್ದಾಗಿರಲಿಲ್ಲ. ಹಾಗಾಗಿ ಕೆಳವರ್ಗದ ಹಾಗೂ ಜಾತಿಯ ಮೇಲಿನ ಸಂಸ್ಕೃತ ಭಾಷೆಯ ಸಾಂಸ್ಕೃತಿಕ ದಬ್ಬಾಳಿಕೆ ಹಾಗೂ ದಾಳಿಯನ್ನು ಎದುರಿಸಲು ಬೇಕಾದಂತಹ ಶಕ್ತಿ ತಮಿಳಿಗೆ ಇತ್ತು. ಹಾಗಾಗಿ ೧೮೭೦ ರ ದಶಕದಲ್ಲಿ ಜಾನಪದ ಸಾಹಿತ್ಯವನ್ನು ಸಾರ್ವಜನಿಕವಾಗಿ ಗೌರವಾನ್ವಿತ ಸಾಹಿತ್ಯ ಎಂದು ಗುರುತಿಸುವುದು ಸಾಧ್ಯ ಮತ್ತು ಅನಿವಾರ್ಯವಾಗುತ್ತದೆ. ಜಾನಪದ ಸಾಹಿತ್ಯವು ಸ್ಥಳೀಯ(imdigrlous) ಸಂಸ್ಕೃತಿ ಹಾಗೂ ಪೂರ್ವ ವಸಾಹತುಶಾಹಿ ಅನನ್ಯತೆ (identity)ಯನ್ನು ನೀಡುವ ಸಾಹಿತ್ಯವಾಗಿ ಗುರುತಿಸಲ್ಪಡುತ್ತದೆ. ದಕ್ಷಿಣ ಭಾರತೀಯರ ಈ ಪ್ರಯತ್ನವು ಹಿಂದೂ ರಾಷ್ಟ್ರೀಯತೆ ಹಾಗೂ ವೈದಿಕ ಸಂಸ್ಕೃತಿಗೆ ಪರ್ಯಾಯ ನೆಲೆಯಲ್ಲಿ ರೂಪುಗೊಂಡದ್ದಾಗಿರುತ್ತದೆ. ಆದರೆ ಈ ದ್ರಾವಿಡ ರಾಷ್ಟ್ರೀಯ ಆಂದೋಲನವು ಪುರಂದರದಾಸರ ಕೃತಿಗಳನ್ನು ಜಾನಪದೀಯ ನೆಲೆಯಲ್ಲಿ ನೋಡುವುದಾಗಲಿ ಅಥವಾ ರಾಷ್ಟ್ರೀಯತೆಯ ಅನನ್ಯತೆಗೆ ಬಳಸುವುದಾಗಲೀ ಕಂಡು ಬರುವುದಿಲ್ಲ. ಗೋವರ್‌ನ ರಾಜಕೀಯ ಉದ್ದೇಶಾ ದಾಸರಪದಗಳನ್ನು ಜಾನಪದ ಗೀತೆಗಳೆಂದು ನೋಡುವಂತೆ ಮಾಡಿರಬಹುದು ಅಥವಾ ಇದೊಂದು ಮುಗ್ಧ ಪ್ರಯತ್ನ ಕೂಡಾ ಇರಬಹುದು. ಇಲ್ಲಿ ಗಮನಿಸಬೇಕಾದ ಅಂಶವೆಂದರೆ ದಾಸರ ಪದಗಳನ್ನು ಗೋವರ್ ಹೇಗೆ ವ್ಯಾಖ್ಯಾನಿಸುತ್ತಾನೆ ಎಂಬುದು.
ಗೋವರ್ ನ ಅನುವಾದವು ವ್ಯಾಖ್ಯಾನದ ನೆಲೆಯಲ್ಲಿ ಆಗುತ್ತದೆ. ಇಲ್ಲಿ ಆತ ಅಧ್ಯಾತ್ಮಿಕತೆಗೆ ಒತ್ತನ್ನು ನೀಡುತ್ತಾನೆ. ನಾನು ಈ ಹಿಂದೆ ಹೇಳಿದಂತೆ ಅವನ ಅಧ್ಯಯನ ಹಾಗೂ ವ್ಯಾಖ್ಯಾನ ಎರಡೂ ಕೂಡಾ ವೈದಿಕ ಬ್ರಾಹ್ಮಣ ಸಂಸ್ಕೃತಿಯ ವಿರೋಧಿ ನೆಲೆಯಲ್ಲಿಯೇ ರೂಪುಗೊಂಡಿದೆ. ಜೊತೆಗೆ ಆತನ ರಾಜಕೀಯ ಉದ್ದೇಶ ಭಾರತೀಯರು ಯಾರು? ಏನು? ಎಂಬುದನ್ನು ಆಂಗ್ಲರಿಗೆ ನಿರೂಪಿಸುವುದು ಕೂಡಾ ಅವನ ಅಧ್ಯಯನದ, ವ್ಯಾಖ್ಯಾನದ ಸ್ವರೂಪದಲ್ಲಿ ಕಾಣಬರುತ್ತದೆ. ಗೋವರ್ ಆಳುವ ಆಂಗ್ಲರ ಹಾಗೂ ಆಳ್ವಿಕೆಗೊಳಗಾದ ಭಾರತೀಯರ ನಡುವೆ ಒಂದು ‘ಸಮಾನ ಭಾಷೆ’ಯನ್ನು ಹುಟ್ಟುಹಾಕಬೇಕಾದ ಅವಶ್ಯಕತೆಯಿತ್ತು. ಯಾಕೆಂದರೆ ಸಮಾನ ಭಾಷೆಯಿದ್ದಾಗ ಮಾತ್ರ ಸಂವಹನ ಸಾಧ್ಯ. ಈ ‘ಸಮಾನ ಭಾಷೆ’ಯನ್ನು ಗೋವರ್ ಧಾರ್ಮಿಕ ನೆಲೆಯಲ್ಲಿ ರೂಪಿಸುತ್ತಾನೆ. ಹೀಗೆ ಮಾಡುವಾಗ ಗೋವರ್ ಸಮಾನತೆ ಇಲ್ಲದಲ್ಲಿ ಸಮಾನತೆ ಇದು ಎಂದು ನಿರೂಪಿಸಿದಂತಾಗುತ್ತದೆ. ಯಾಕೆಂದರೆ ಆಳುವ ಪ್ರಭುಗಳು ಹಾಗೂ ಆಳ್ವಿಕೆಗೆ ಒಳಗಾದ ಪ್ರಜೆಗಳ ನದುವೆ ಸಮಾನತೆಯ ಭಾಷೆ ಇರುವುದು ಅಸಾಧ್ಯ. ಅಧಿಕಾರ, ಪ್ರಭುತ್ವವಿದ್ದಲ್ಲಿ ಸಮಾನತೆ ಇರಲು ಸಾಧ್ಯವಿಲ್ಲ. ಇದು ಗೋವರ್ ಗೆ ತಿಳಿಯದ ವಿಚಾರವೇನಲ್ಲ. ಹಾಗಾಗಿ ಅನುವಾದಕನಾಗಿ ಆತ ತನ್ನದೆ ಆದ ಕೆಲವು ಕೌಶಲ್ಯಗಳನ್ನು ಬಳಸುತ್ತಾನೆ. ಈ ಕೌಶಲ್ಯಗಳ ಫಲವಾಗಿ ದಾಸರ ಪದಗಳಲ್ಲಿ ಅನನ್ಯವಾಗಿ ಬರುವ ತೀರಾ ಸರಳೀಕೃತವಾಗಿ ಅನುವಾದದಲ್ಲಿ ಕಂಡುಬರುತ್ತದೆ. ಗೋವರ್ ದ್ರಾವಿಡ ರಾಷ್ಟ್ರೀಯತೆಯಲ್ಲಿ ಎಷ್ಟು ತನ್ಮಯನಾಗಿದ್ದಾನೆಂದರ ಆತನಿಗೆ ದಾಸರ ಪದಗಳು ೧೬ನೇ ಶತಮಾನದ ಹಿನ್ನಲೆಯನ್ನು ಹೊಂದಿವೆ ಎಂದು ಹೊಳೆಯುವುದೇ ಇಲ್ಲ. ದಾಸ ಸಾಹಿತ್ಯ ನಮಗೆಲ್ಲ ತಿಳಿದಿರುವಂತೆ ವೈದಿಕ ಆಚರಣೆಗಳ ಕೆಲವು ವಿಷಯಗಳನ್ನು ಪ್ರಶ್ನಿಸುತ್ತದೆಯಾದರೂ ವೈದಿಕ ಸಂಸ್ಕೃತಿಗೆ ವಿರೋಧವಾಗಿ ಹುಟ್ಟಿಕೊಂಡಂತಹ ಸಾಹಿತ್ಯವೇನಲ್ಲ. ಅಡಚಣೆಯಲ್ಲಿ ಬರುವ ಲೋಪಗಳು, ಶೋಷಣೆಗಳನ್ನು ದಾಸ ಸಾಹಿತ್ಯ ವ್ಯಂಗವಾಡುತ್ತದೆ ಮತ್ತು ತಿರಸ್ಕರಿಸುತ್ತದೆ. ಆದರೆ ವೈದಿಕ ಸಂಸ್ಕೃತಿ ತಾತ್ವಿಕ ನೆಲೆಯನ್ನು ಎಲ್ಲೆಲ್ಲಿಯೂ ವಿರೋಧಿಸುವದಿಲ್ಲ. ದಾಸ ಸಾಹಿತ್ಯವು ಹಿಂದೂ ಧರ್ಮವನ್ನು ಜನಸಾಮಾನ್ಯರಿಗೆ ತಲುಪಿಸುವ ಒಂದು ಪ್ರಯತ್ನವೇ ಆಗಿದೆ. ಸಂಸ್ಕೃತ ಭಾಷೆಯಲ್ಲಿದ್ದ ವೇದಗಳು ಕೇವಲ ಪಂಡಿತ ಪಾಮರರ ಸೊತ್ತಾಗಿದ್ದು, ತನ್ಮೂಲಕ ಕೆಳವರ್ಗದ ಜನರ ಶೋಷಣೆಯೂ ಇದರಿಂದ ಆಗುರ್ರಿದ್ದ ಕಾಲದಲ್ಲಿ ದಾಸರು ವೇದ ಸಾರವನ್ನು ಕನ್ನಡದಲ್ಲಿ ಆಡು ಭಾಷೆಯಲ್ಲಿ ಜನಮನಕ್ಕೆ ನೀಡುತ್ತಾರೆ. ಸಾಮಾಜಿಕ ಬದುಕಿಗೆ ಪೂರಕವಾಗುವಂತೆ ವೇದ ತತ್ವಗಳನ್ನು ಆಡುಭಾಷೆಯಲ್ಲಿ ಜನರಿಗೆ ತಲುಪಿಸುವುದು ಈ ಸಾಹಿತ್ಯದ ಉದ್ದೇಶ. ಪುರಂದರದಾಸರ ಕೀರ್ತನೆಗಳು ಸಂಗೀತದ ಮೂಲಪಾಠವಾಗಿಯೂ ದಕ್ಷಿಣ ಭಾರತದ ಮನೆಮನಗಳಲ್ಲಿ ಜನಜನಿತವಾಗಿದೆ. ಗೋವರ್ ಅಂದುಕೊಳ್ಳುವಂತೆ ಬ್ರಾಹ್ಮಣೇತರರಿಗೆ ಅನನ್ಯತೆಯನ್ನು ನೀಡಲು ಮೂಡಿದ ಸಾಹಿತ್ಯವಲ್ಲ. ಗೋವರ್ ತನ್ನ ಮುನ್ನುಡಿಯಲ್ಲಿ ದಾಸರ ಪದಗಳಲ್ಲಿ ಬರುವ ಸಾಮಾನ್ಯ ಮೂಲ ತತ್ವಗಳನ್ನು ಗುರುತಿಸುತ್ತಾ ಹೀಗೆ ಹೇಳುತ್ತಾನೆ: “ಈ ಪದಗಳಲ್ಲಿ ಕಾಣಬರುವ ಅತಿಮುಖ್ಯ ಅಂಶವೆಂದರೆ ಇಲ್ಲಿ ಬ್ರಾಹ್ಮಣ ವ್ಯವಸ್ಥೆಯ ಬಗ್ಗೆ ತೀವ್ರವಾದ ತಿರಸ್ಕಾರವಿದೆ. ದೇವರ ಬಗ್ಗೆ ಗಾಢವಾದ ಪ್ರೀತಿಯಿದೆ”. ಇಲ್ಲಿ ದೇವರುಗಳ ಎಂಬ ಬಹುತ್ವ ಅಥವಾ ಅನೇಕತ್ವವಿಲ್ಲ ವಿಷ್ಣು, ಪುರಂದರವಿಠಲ, ಬ್ರಹ್ಮ, ಯಮ ಎನ್ನುವುದು ಒಂದೇ ದೇವರ ಬೇರೆ ಬೇರೆ ಹೆಸರುಗಳು ಹಾಗೂ ದೇವರ ಅಜ್ಞಾಪಾಲಕನಾಗಿರುವ ಮೃತ್ಯು ಬದಲಾಗಿ ಮೂರು ಹೆಸರುಗಳಾಗಿ ಕಾಣ ಬರುತ್ತವೆ. ತಾತ್ವಿಕ ಹಾಗೂ ತಾರ್ತಿಕ ನೆಲೆಯಲ್ಲಿ ಗೋವರ್ ಹೇಳುವುದನ್ನು ಒಪ್ಪಿಕೊಳ್ಳೊಣ. ಆದರೆ ಭಾರತೀಯ ಜನಸಮುದಾಯದ, ದಿನನಿತ್ಯದ ಜೀವನದಲ್ಲಿ ಇದು ಸತ್ಯ ಅಥವಾ ವಾಸ್ತವವಾಗುವುದಿಲ್ಲ. ಜಾತಿ ಹಾಗೂ ಪಂಗಡಗಳು ದೇವರುಗಳನ್ನು ವಿಂಗಡಿಸಿಕೊಂಡಿವೆ. ಜಾತಿ ರಾಜಕೀಯಗಳು ಕೂಡಾ ಅವರು ಪೂಜಿಸುವ ಜಾತಿ ಒಂದಾದರೆ, ವಿಷ್ಣುವನ್ನು ಪೂಜಿಸುವ, ಮಾರಿಯನ್ನು ಪೂಜಿಸುವ ಹಾಗೂ ದುರ್ಗೆಯನ್ನು ಪೂಜಿಸುವ ಜಾತಿಗೆಳು ಬೇರೆಯೇ ಆಗಿವೆ. ದೇವನೊಬ್ಬ ನಾಮ ಹಲವು ಎಂಬ ವಿಭಿನ್ನತೆಯನ್ನು ಏಕತೆಗೆ ತರುವ ಪ್ರಯತ್ನ ತಾತ್ವಿಕವಾಗಿ ಸೊಗಸೆನಿಸಿದರೂ ವಾಸ್ತವದಲ್ಲಿ ವಿಭಿನ್ನತೆ ವಿಭಿನ್ನತೆಯಾಗಿಯೇ ಉಳಿದಿರುವುದು ಸುಳ್ಳೇನಲ್ಲ. ಗೋವರ್ ಗೆ ಈ ಸಾಂಸ್ಕೃತಿ ನೆಲಯ ಅರಿವಿದ್ದರು ಅದರ ಸಂಕೀರ್ಣತೆ ಹಾಗೂ ರಾಜಕೀಯ ಅರ್ಥವಾದಂತೆ ಕಾಣುವುದಿಲ್ಲ. ಹಾಗಾಗಿಯೇ ಕ್ರೈಸ್ತ ಧರ್ಮದಲ್ಲಿ ಕಾಣಬರುವ ‘ಟ್ರಿನಿಟಿ’ ಹಾಗೂ ಭಾರತೀಯ ‘ತ್ರಿಮೂರ್ತಿ’ ಒಂದೇ ತೆರನಾಗಿ ಆತನಿಗೆ ಕಾಣುತ್ತದೆ.
ಗೋವರ್‌ಗೆ ಆಚರಣೆಗಳು ಹಾಗೂ ಅದರ ಹಿಂದಿರುವ ತಾತ್ವಿಕ ನೆಲೆಗಳಿರುವ ಸಂಬಂಧವನ್ನು ಪೂರ್ಣ ಪ್ರಮಾಣದಲ್ಲಿ ಗ್ರಹಿಸಲಾಗಿಲ್ಲ ಎಂದೇ ಹೇಳಬಹುದು. ಭಾರತದ ವಾಸ್ತವ ಎಂದು ನಾವು ಏನನ್ನು ಗುರುತಿಸುತ್ತೇವೆಯೋ ಅದು ಯುರೋಪಿನ ವಾಸ್ತವಕ್ಕಿಂತ ಸಂಪೂರ್ಣವಾಗಿ ಭಿನ್ನವಾಗಿತ್ತು. ಆಟೋನಿಯೊ ಗ್ರಮ್ಷಿ ಹೇಳುವಂತೆ ಐಡಿಯಾಲಜಿಗಳು ನಮ್ಮ ಕಣ್ಣಿಗೆ ಕಾಣುವಂತವು ಮತ್ತು ಅದಕ್ಕೆ ನಾವು ನೀಡುವ ಐಡಿಯಾಲಾಜಿಕಲ್ ಶಬ್ಧಗಳು ವಾಸ್ತವ ಆಚರಣೆಗಳ ಆಮುರ್ತ ರೂಪ. ಐಡಿಯಾಲಾಜಿಯು ವಾಸ್ತವ ಆಚರಣೆಗಳ ರೂಪದಲ್ಲಿಯೇ ಸಂಪೂರ್ಣ ಅರ್ಥ ಹೊಂದಲು ಸಾಧ್ಯ. ನಮ್ಮ ಆಚರಣೆಗಳು ಮತ್ತು ಅವು ಒಳಗೊಂಡಿರುವ ತಾತ್ವಿಕತೆಗೂ ಪರಸ್ಪರ ಸಂಬಂಧವಿರುತ್ತದೆ. ತತ್ವಗಳು ಆಮೂರ್ತ ರೂಪವನ್ನು ಹೊಂದಿದ್ದರೂ ಅವುಗಳು ಮೂಲಾರ್ಥವಿರುವುದು ಆಚರಣೆಯ ರೂಪದಲ್ಲಿಯೆ. ಹಾಗಾಗಿ ಆಚರಣೆ ರಹಿತವಾದ ತಾತ್ವಿಕತೆ ಇದೆ ಎಂದಾದರೆ ಅದು ತರ್ಕದಿಂದ ರೂಪಿತವಾದ ತಾತ್ವಿಕತೆಯಾಗಿರುತ್ತದೆ. ಗೋವರ್ ಆಚರಣೆ ಹಾಗೂ ವಾಸ್ತವದಿಂದ ರೂಪಿತವಾಗದ ತಾತ್ವಿಕತೆಯನ್ನು ತನ್ನ ಅನುವಾದದಲ್ಲಿ ಬಳಸುತ್ತಾನೆ. ಗೋವರ್‌ಗೆ ದಾಸರ ಪದಗಳಲ್ಲಿ ಬರುವ ‘ಪಾಪ’ ಎನ್ನುವ ಕಲ್ಪನೆ ಅರ್ಥವಾಗುವುದು ಕ್ರೈಸ್ತ ಧರ್ಮದಲ್ಲಿರುವ ‘sim’ ಎಂಬ ಅರ್ಥದಲ್ಲಿ. ಕ್ರೈಸ್ತ ಧರ್ಮದ ಪ್ರಕಾರ ‘ಸೈತಾನನ ಅನುಯಾಯಿಯಾದಾಗ ಮನುಷ್ಯ ಪಾಪವನ್ನು ಮಾಡುತ್ತಾನೆ. ಸೈತಾನನ ಬಗೆಗಿನ ಆಕರ್ಷಣೆ ಮನುಷ್ಯನಿಗಿರುತ್ತದೆ. ದೇವರಲ್ಲಿ ಪಾಪ ನಿವೇದನೆ ಮಾಡುವುದರಿಂದ ಪಾಪದಿಂದ ಮುಕ್ತಿಯನ್ನು ಪಡೆಯಬಹುದು. ಹಿಂದೂ ಧರ್ಮದಲ್ಲಿ ಬರುವ ‘ಪಾಪ’ ಹಾಗೂ ‘ಪುಣ್ಯದ’ ಕಲ್ಪನೆ ಇದಕ್ಕಿಂತ ಭಿನ್ನವಾದುದು. ಪುಣ್ಯವನ್ನು ಸಂಪಾದಿಸುವುದು ದೇವರ ಧ್ಯಾನ ಹಾಗೂ ಲೌಕಿಕವನ್ನು ಗೆಲ್ಲುವುದರ ಮೂಲಕ ‘ಪಾಪ’ ಲೌಕಿಕದೊಳಗೆ ಸಿಲುಕಿ ಮಾಡುವ ಅಪಚಾರಗಳು. ಪಾಪ ಹಾಗೂ ಪುಣ್ಯಗಳು ಈ ಲೋಕದ ಸಂಪಾದನೆ. ದೇವರಿಗೆ ವಿರೋಧಿ ಶಕ್ತಿಯಾಗಿ ರಾಕ್ಷಸರನ್ನು ಗುರುತಿಸಿದರೂ ರಾಕ್ಷಸರೆಂದೂ ಮನುಷ್ಯನ ಮನಸ್ಸಿನ ಮೇಲೆ ಸೈತಾನನಂತೆ ಪರಿಣಾಮ ಬಿರುವುದಿಲ್ಲ. ಹಿಂದೂ ಹಾಗೂ ಕ್ರೈಸ್ತ ಧರ್ಮಕ್ಕಿರುವ ವ್ಯತ್ಯಾಸಗಳ್ಳು ಧರ್ಮಸೂಕ್ಷ್ಮದ ನೆಲೆಯಲ್ಲಾಗಲೀ, ಆಚರಣೆಯ ನೆಲೆಯಲ್ಲಾಗಲೀ, ಗೋವರ್ ನೋಡುವುದೇ ಇಲ್ಲ. ಯಾಕೆಂದರೆ ಆತನಿಗೆ ಯಾವ ಪುರ್ವತನ ಸಂದರ್ಭದಲ್ಲಿ ಈ ಧಾರ್ಮಿಕ ತತ್ವಗಳು ಹಿಟ್ಟಿಕೊಂಡವು ಎನ್ನುವುದು ಮುಖ್ಯವಾಗುವುದಿಲ್ಲ. ಹಾಗಾಗಿ ಆತನಿಗೆ ‘ಪಾಪ’ ಎನ್ನುವುದು ‘ಸಾರ್ವತ್ರಿಕ ಮೌಲ್ಯ’ (quariqussal volue) ಆಗೆ ಕಾಣುತ್ತದೆ. ಆತನ ಪ್ರಕಾರ “ದ್ರಾವಿಡರ ಜೀವನವು ಪಾಪಿಗಳ ಸಮುದ್ರ, ಪಾಪಗಳ ಹೊರೆಯೊಡನೆ ಕಷ್ಟ. ನೋವು ಹಾಗೂ ದುಃಖ ಅವರನ್ನು ಹಿಂಬಾಲಿಸಿವೆ. ಅವರಿಗೆ ಶಾಂತಿ ಎಂಬುದಿಲ್ಲ. ಇದು ದ್ರಾವಿಡರ ದುಃಸ್ಥಿತಿ” ಎನ್ನುತ್ತಾನೆ. ಆತನಿಗೆ ದ್ರಾವಿಡರ ಬಗ್ಗೆ ಕರುಣೆ ಮೂಡುತ್ತದೆ. ಅವರನ್ನು ನಾಗರೀಕರನ್ನಾಗಿ ಮಾಡಬೇಕಾಗಿದ್ದು, ಪಾಪದ ಸಮುದ್ರದಿಂದ ಎತ್ತ ಬೇಕಾದುದು ವಸಾಹಾತು ದೊರೆಗಳ ಕರ್ತವ್ಯ. ದಾಸರಪದಗಳಲ್ಲಿ ಆತ ದ್ರಾವಿಡರ ಈ ದುಃಸ್ಥಿತಿಯನ್ನು ಕಾಣುತ್ತಾನೆ. “ಹೊಲೆಯ ಹೊರಗಿಹನೆ” ಎಂಬ ಪದ್ಯದ (TheTrue pariah) ಅನುವಾದಕ್ಕೆ ಮುನ್ನುಡಿ ಬರೆಯುತ್ತ ಗೋವರ್ ಹೀಗೆ ಹೇಳುತ್ತಾನೆ. ಜಾತಿಗಳ ಮಾನ್ಯತೆಯು ವೈಯಕ್ತಿಕ ಒಳ್ಳೆಯತನದ ನೆಲೆಯಲ್ಲಿ ನಡೆದಿದ್ದರೆ ಭಾರತಕ್ಕೆ ಆಂಗ್ಲರ ಅವಶ್ಯಕತೆಯೇ ಇರುತ್ತಿರರಲಿಲ್ಲ. ದಾಸರ ಪದಗಳು ವೈದಿಕ ಸಂಸ್ಕೃತಿಯೊಳಗಿನ ಆಚರಣೆಗಳಲ್ಲಿ ಬರುವ ಶೋಷಣೆಯನ್ನು ನಿವಾರಿಸುವ ನೆಲೆಯಲ್ಲಿ ಹಾಡಿದ ಪದ್ಯಗಳು, ಈ ಹಿನ್ನಲೆಯಲ್ಲಿ ಗೋವರ್‌ಗೆ ವೈದಿಕ ವಿರೋಧಿಯಾಗಿ ಕಾಣುತ್ತದೆ. ಆದರೆ ಈ ಸಂಸ್ಕೃತಿಗೆ ತೀರ ಸಮೀಪವಿರುವಂತೆ ತೋರುತ್ತದೆ. ಹಾಗಾಗಿ ಯುರೋಪಿನಲ್ಲಿ ಹೇಗೆ ನಾಗರಿಕ ಸಮಾಜ ನಿರ್ಮಾಣವಾಯಿತೋ ಹಾಗೆಯೇ ಭಾರತದಲ್ಲಿಯೂ ನಾಗರಿಕ ಸಮಾಜವನ್ನು ನಿರ್ಮಿಸುವುದು ಆಂಗ್ಲರಿಗೆ ಸಾಧ್ಯ. ಗೋವರ್ ಗೆ ದಾಸರ ಪದಗಳು ಸುಧಾರಣಾ ನೆಲೆಯಲ್ಲಿರುವ ಪದ್ಯಗಳಾಗಿ ಕಾಣುವುದಿಲ್ಲ ಅದರ ಜೊತೆಗೆನ ಆತ ಈ ಪದ್ಯಗಳನ್ನು ಆಂಗ್ಲರಿಗೆ ಆಡಳಿತೆ ನಡೆಸುವುದಕ್ಕೆ ಇರುವ ಸಕಾರಣವಾಗಿ ಉಪಯೋಗಿಸುತ್ತಾನೆ.
ಕೊನೆಯಲ್ಲಿ ಒಂದು ಮಾತು ‘ಅನುವಾದ’ ಹಾಗೂ ‘ಅನುವಾದಿತ’ ಸಂಸ್ಕೃತಿ ಎಷ್ಟರಮಟ್ಟಿಗೆ ರಾಜಕೀಯಾತ್ಮಕವಾಗೆಲ್ಲದೆ ಸೇರಲು ಸಾಧ್ಯ. ಸಾಂಸ್ಕೃತಿಕ ವಿಭಿನ್ನತೆಯನ್ನು ಮುಗ್ಧವಾಗಿ ಮೆಚ್ಚಿಕೊಳ್ಳುವಂಗಹ ವಾತವರಣ ಎಂದಾದರೂ ಇತ್ತೆ? ಧಾರ್ಮಿಕ ತಾತ್ವಿಕ ನೆಲೆಗಳು ಆಚರಣೆಗಳಿಂದ ದೂರ ನಿಂತು ದಾರಿ ದೀಪಗಳಾಗಳೂ ಸಾಧ್ಯವೇ ಎಂಬ ಪ್ರಶ್ನೆಗಳನ್ನು ಗೋವರ್ ನ ದಾಸರ ಪದಗಳ ಅನುವಾದ ನಮ್ಮ ಮುಂದಿ ಬಿಚ್ಚಿಡುತ್ತದೆ.
ಪುರಂದರ ಸಾಹಿತ್ಯ ಅಧ್ಯಯನ: ೧೩. ಕೀರ್ತನೆಯ ರೂಪ ಮತ್ತು ಧ್ವನಿಗಳು (ಪುರಂದರ ದಾಸರನ್ನು ಅನುಲಕ್ಷಿಸಿ) (೧)
ಶ್ರುತಿಗೊಳಿಸುವುದು ಕೀರ್ತನೆಯ ಲಕ್ಷಣ. ಇದಕ್ಕಾಗಿ ಅದು ಕಂಡುಕೊಳ್ಳುವ ಮಾರ್ಗಗಳು ಹಲವು ಪ್ರತಿಯೊಂದು ಕೀರ್ತನೆಯೂ ಶ್ರುತಿಗೊಳ್ಳುವ ಹಲವು ಮಾರ್ಗಗಳಲ್ಲಿ ಕೆಲವೊಂದನ್ನು ಹುಡುಕುತ್ತಿರುತ್ತದೆ. ಹಾಗಾಗಿ ಕೀರ್ತನೆ ಹಾಡೆನ್ನುವುದು ಅದನ್ನು ಹಾಡಲಾಗುತ್ತದೆ ಎಂಬ ಕಾರಣಕ್ಕಾಗಿ ಮಾತ್ರವಲ್ಲ. ಹಾಡುವಿಕೆ ಕೀರ್ತನೆಯ ಒಂದು ಹಂತದ ಆಚರಣೆ (performence) ಹೌದು. ಆದರೆ ಕೇವಲ ಹಾಡುವುದರಿಂದಲೇ ಅದು ಕೀರ್ತನೆಯಾಗುವುದಿಲ್ಲ. ಹಲವು ಹಂತಗಳನ್ನು ಅದು ತನ್ನತನವನ್ನು ಸಿದ್ಧಿಸಿಕೊಳ್ಳುತ್ತ ಹೋಗಬೇಕಾಗುತ್ತದೆ. ಹಾಡುವಿಕೆಯೆನ್ನುವುದು ಕೀರ್ತನೆಯ ‘ಕೇಳುವ’ ನಾದದ ಆಯಾಮವೆಂದರೆ ಅದಕ್ಕೆ ಪೂರ್ವಭಾವಿಯಾಗಿ ಭಾಷಿಕ ನೆಲೆಯಲ್ಲಿ ಕೀರ್ತನೆ ‘ಕೇಳದ’ ನಾದದ ಆಯಾಮಗಳನ್ನೂ ಸಿದ್ಧಗೊಳಿಸುತ್ತಿರುತ್ತದೆ. ‘ಕೇಳದ’ ನಾದದ ಪ್ರತಿಯೊಂದು ಘಟಕವೂ ‘ಕೇಳುವ’ ನಾದವನ್ನು ಪುಷ್ಟಿಗೊಳಿಸುವುದಕ್ಕಾಗಿಯೇ ಎಂದು ಮತ್ತೇ ಹೇಳಬೇಕಾಗಿಲ್ಲ. ಇದು ಕೀರ್ತನೆ ಕುದಿದು ಪಾಶಗೊಳ್ಳುವ ಕ್ರಮವೂ ಹೌದು.
ಇಲ್ಲಿ ಕೀರ್ತನೆ ಎದುರಿಸಬೇಕಾದ ಮುಖ್ಯವಾದ ಸವಾಲೊಂದಿಗೆ ಅದು ಲೋಕ ವಿವರದ ಪಾಡುಗಳನ್ನು ಹಾಡಾಗಿಸುವ ಪ್ರಕ್ರಿಯೆ; ಭಾಷಿಕ ವಿವರಗಳನ್ನು ಭಾಷಿಕ ನೆಲೆಯಿಂದಾಚೆಗೆ ಕೊಂಡೊಯ್ಯಬೇಕಾದ ಜವಾಬ್ದಾರಿ. ಶ್ರುತಿಗೊಳ್ಳದ ಮಾತು ನೂರಕ್ಕೆ ನೂರರಷ್ಟು ಅರ್ಥ. ಆದ್ದರಿಂದಲೇ ಅದು ವ್ಯವಹಾರಿಕ ಮತ್ತು ಲೌಕಿಕ. ಈ ಮಾತಿನ ವಿಕಸನದ ಇನ್ನೊಂದು ತುದಿ ನಾದ. ಹೀಗಾಗಿ ಅರ್ಥ ಮತ್ತು ನಾದಗಳ ನಡುವಿನ ಜಗ್ಗಾಟ ಕೀರ್ತನೆಯು ಬೆಳೆಯುವ ಪ್ರಕ್ರಿಯೆಯ ಪ್ರಧಾನ ಲಕ್ಷಣವಾಗುತ್ತದೆ. ಅಥವಾ ಕೀರ್ತನೆಯೇ ಈ ಜಗ್ಗಾಟವೆಂದೂ ಸರಿಯೆ. ಇದಕ್ಕೊಂದು ಪ್ರಾರಂಭವಿರುವಂತೆ ಕಂಡರೂ ಅಂತ್ಯ ಮಾತ್ರ ಇಲ್ಲ. ಅಥವಾ ಅಂತ್ಯವನ್ನು ಕಾಣುವುದು ಕೀರ್ತನೆಯ ಸೋಲೆಂದರೂ ನಡೆದೀತು. ಅರ್ಥದ ಭಾರವನ್ನು ಹೊರವುದನ್ನು ಅದು ಎಷ್ಟರಮಟ್ಟಿಗೆ ಆಟವನ್ನಾಗಿ ಮಾಡಿಕೊಳ್ಳುತ್ತದೆಯೋ ಅಷ್ಟರ ಮಟ್ಟಿಗೆ ಅದು ಅದರ ಯಶಸ್ಸು. ಅದು ಯಾವುದೇ ಹಂತದಲ್ಲೂ ಕುಡಿಯಲೂಬಹುದು. ಆಗ ಅದು ಅದರ ಬಳಲಿಕೆಯ ಸೂಚನೆಯಾಗುತ್ತದೆ.
ಇನ್ನೊಂದು ಕಡೆಯಿಂದ ನೋಡಿದಾಗ ಕೀರ್ತನೆ ಅರ್ಥದ ಜೊತೆಯಲ್ಲಿ ನಡೆಸುವ ಜಗ್ಗಾಟವೇ ತಾತ್ವಿಕತೆಯೊಂದಿಗೆ ನಡೆಸುವ ಜಗ್ಗಾಟವೂ ಹೌದು. ಕೇವಲ ತತ್ವಬದ್ಧತೆ ಸಿದ್ಧಾಂತ ಮಂಡನೆಯಲ್ಲೇ ನೀತಿ ನಿರೂಪಣೆಯಲ್ಲೋ ಕೊನೆಗೊಂಡಿತು. ಆದರೆ ಅಭಿವ್ಯಕ್ತಿ ಆಟವಾಗಬೇಕಾದರೆ ಅದು ತನ್ನನ್ನು ತತ್ವದ ಭಾರದಿಂದಲೂ ಬಿಡಿಸಿಕೊಳ್ಳಬೇಕಾಗುತ್ತದೆ. ಈ ಬಗೆಯ ಸಿದ್ಧಿಗೆ ಅಸಂಖ್ಯ ನಿದರ್ಶನಗಳಿವೆನ್ನುವುದು ಕೀರ್ತನೆಗಳ ಯಶಸ್ಸಿನ ಅಥವಾ ಯಶಸ್ವೀ ಕೀರ್ತನೆಗಳ ಇನ್ನೊಂದು ಮುಖವೂ ಹೌದು.
ದಾಸರ ದೇವರು ಏನನ್ನೂ ಉದ್ದೇಶಕಾಗಿ ಮಾಡುವುದಿಲ್ಲ. ಉದ್ದೇಶವೆನ್ನುವುದು ಕೊರತೆಯ ಇನ್ನೊಂದು ಮುಖ. ಯಾವುದನ್ನೂ ‘ಇನ್ನೊಂದಕ್ಕಾಗಿ’ ಮಾಡದೆ ಮಾಡುವಿಕೆಗಾಗಿಯೇ ಮಾಡುವುದು ಅವನ ರೀತಿ. ಇಲ್ಲಿ ಮಾಡಿದ್ದರಿಂದ ಲಾಭವಿಲ್ಲ; ಮಾಡದುದರಿಂದ ನಷ್ಟವಿಲ್ಲ. ಆದ್ದರಿಂದಲೇ ಇಲ್ಲಿ ಕ್ರಿಯೆಯೆಲ್ಲವೂ ಆಟ. ಆದ್ದರಿಂದಲೇ ಈ ದೇವರು ‘ಲೀಲಾಮಯ’ ದಾಸರೂ ತಮ್ಮ ದೇವರಂತೆ ಕರ್ತೃತ್ವದ ಭಾರದಿಂದ ಪಾರಾದವರು; ತಮ್ಮ ದೇವರ ಪಾದಕ್ಕೆ ತಮ್ಮನ್ನು ಒಪ್ಪಿಕೊಂಡವರು. ಆದ್ದರಿಂದ ಅವರು ಮಾಡುವ ಸ್ವಾತಂತ್ರ್ಯವನ್ನು ಮಾತ್ರವಲ್ಲ, ಹಕ್ಕನ್ನೂ ಬಿಟ್ಟುಕೊಟ್ಟವರು. ಆದರೆ ಈ ಬಂಧನವನ್ನೇ ಬಿಡುಗಡೆಯೆಂದು ಕಂಡರೂ, ಇನ್ನೊಂದು ರೀತಿಯಲ್ಲಿ, ಬಂಧವನ್ನು ಬಿಡುಗಡೆಯಾಗಿಸುವುದು ದಾಸರ ರೀತಿಯೂ ಹೌದು. ಅದಕ್ಕಾಗಿ ಅವರು ಅಭಿವ್ಯಕ್ತಿಯನ್ನೂ ಆಟವಾಗಿಸಿದರು. ಮಾತನ್ನು ಅದರ ಅರ್ಥದ ಭಾರದೊಂದಿಗೆ ಸ್ವೀಕರಿಸಿಯೇ ಅರ್ಥದಾಚೆಗೆ ಕೊಂಡೊಯ್ಯಲು ಹವಣಿಸಿದರು. ಇದಕ್ಕಾಗಿ ಅವರು ಭಾಷಿಕ ನೆಲೆಯಲ್ಲಿ ಕಂಡುಕೊಂಡ ಉಪಾಯಗಳು ಹಲವು. ಅವರು ದೇವರನ್ನು ಕರೆಯುವ ನಿದರ್ಶನವೊಂದು ಇಲ್ಲಿದೆ. (‘ಯಾದವ ನೀ ಬಾ’) ಆದರೆ ಕರೆಯುತ್ತಲೇ ಹೋಗುವುದು ಅಥವಾ ಕರೆಯುತ್ತಲೇ ‘ಇರುವುದು’ ಇದರ ಲಕ್ಷಣ. ಆದ್ದರಿಂದ ಇಲ್ಲಿ ಮಾತು ಕೊನೆಯಾಗುವುದಿಲ್ಲ. ಪ್ರಾರಂಭವಾಗಿದೆಯೆಂದು ಹೇಳುವುದೂ ಉಪಚಾರಕ್ಕಾಗಿ. ಹೀಗಾಗಿ ಇಲ್ಲಿ ‘ಅರ್ಥ’ ಕಳೆದುಕೊಂಡ ‘ಸ್ಥಿತಿ’ಯೊಂದರ ನಿರ್ಮಾಣವಾಗುತ್ತದೆ.
ದಾಸತ್ವವೆನ್ನುವುದು ಕರ್ತೃತ್ವದ ನಿರಾಕರಣೆಯೆಂದು ಹೇಳಲಾಯಿತಷ್ಟೆ. ಆದ್ದರಿಂದ ಇಲ್ಲಿ ‘ಮಾಡುವ’ ನೆಲೆ ಇಲ್ಲ; ‘ಮಾಡಿಸಿ’ಕೊಂಡರೆ ಮಾತ್ರ ‘ಆಗು’ತ್ತದೆ ಎಂಬ ಭಾವ. ಆದ್ದರಿಂದಲೇ ಇಲ್ಲಿ ದಾಸರು ತಾನು ದಾಸನಾಗಿದ್ದೇನೆ ಎಂದಾಗಲಿ, ಆಗುತ್ತೇನೆ ಎಂದಾಗಲಿ ಹೇಳಿಕೊಳ್ಳುವುದಿಲ್ಲ. ಬದಲಾಗಿ ತನ್ನನ್ನು ದಾಸನನ್ನಾಗಿ ‘ಮಾಡಿಕೋ’ ಎನ್ನುತ್ತಾನೆ. ದಾಸನೆನ್ನುವುದು ಕೇವಲ ಹಣೆಪಟ್ಟಿಯಲ್ಲ. ಅದು ದೈನಂದಿನ ಎಲ್ಲ ವಿವರಗಳಲ್ಲಿ ವಾಸ್ತವವಾಗಬೇಕು. ಆದ್ದರಿಂದಲೇ ‘ಇಸು’ ಪ್ರತ್ಯಯಗಳ ದೊಡ್ಡದೊಂದು ಪಟ್ಟಿಯೇ ಈ ಕೀರ್ತನೆಯಲ್ಲಿದೆ. ಇದು ದಾಸನ ಶರಣಾಗತಿಯ ನೆಲೆಯೂ ಹೌದು.
ಕೀರ್ತನೆಗಳಲ್ಲಿನ ಕೃಷ್ಣ ಒಂದು ಪಾತ್ರವೂ ಹೌದು. ಒಂದು ತತ್ವವೂ ಹೌದು. ಅಲ್ಲದೆ ಅದೊಂದು ವಿಶಿಷ್ಟವಾದ ಅಭಿವ್ಯಕ್ತಿಯ ದನಿಯೂ ಹೌದು. ಸೋಗಿನ ಜ್ಞಾನ ಮತ್ತು ಪಾಂಡಿತ್ಯಗಳನ್ನು ಎದುರಿಸಲು ಒಂದು ಮಾಧ್ಯಮವಾಗಿಯೂ ಅದು ಕೆಲಸ ಮಾಡುವುದುಂಟು. ಜೊತೆಗೆ ಪ್ರಭುತ್ವವನ್ನು ಎದುರಿಸಲು ಒಂದು ಮಾಧ್ಯಮವಾಗಿಯೂ ಅದು ಕೆಲಸ ಮಾಡುವುದುಂಟು. ಜೊತೆಗೆ ಪ್ರಭುತ್ವವನ್ನು ಎದುರಿಸುವ ನೆಲೆಯೊಂದನ್ನು ಕಟ್ಟಿಕೊಳ್ಳಲೂ ಅದು ನೆರವಾಗುವುದುಂಟು. ಪಂಡಿತರದು ಹೇಗೋ ಹಾಗೆಯೇ ಪ್ರಭುಗಳದೂ ಗಂಡುದನಿ. ಆದರೆ ಕೃಷ್ಣನ ಸಂದರ್ಭದಲ್ಲಿ ದಾಸರು ಹೆಣ್ಣಾಗುತ್ತಾರೆ. ಅದು ತಾಯಿಯಾಗಿರಬಹುದು, ತಾಯಿಯ ನೆರೆಹೊರೆಯವರಿರಬಹುದು ಅಥವಾ ಸಖಿಯರಿರಬಹುದು. ಜೊತೆಗೆ ಕೃಷ್ಣನ ಮೂಲಕ ಇಲ್ಲಿ ಒಂದು ಮಗುವಿನ ದನಿಯೂ ಕೆಲಸ ಮಾಡುತ್ತದೆ. ಈ ಎಲ್ಲ ದನಿಗಳ ಪಲ್ಲಟದಲ್ಲಿ ಅಭಿವ್ಯಕ್ತಿಯ ಮಾಧ್ಯಮವನ್ನು ಮೀರುವುದೆಂದರೆ ಅರ್ಥದ ನೆಲೆಯನ್ನು ದಾಟುವುದೂ ಹೌದು. ಆದ್ದರಿಂದಲೇ ಇಲ್ಲಿ ಅಭಿವ್ಯಕ್ತಿ ವಿಚಿತ್ರವಾದ ವೈರುಧ್ಯಗಳನ್ನು ಪ್ರಕಟಿಸುತ್ತದೆ. ಒಂದೆಡೆ ಅತ್ಯಂತ ಮಾನವ ಸಹಜವೂ ಲೋಕನಿಷ್ಟವೂ ಆದ ವಿವರಗಳನ್ನು ಪ್ರಕಟಿಸುತ್ತಲೇ ಇನ್ನೊಂದೆಡೆ ಅದನ್ನು ಮಾನುಷೋತ್ತರವೂ, ಲೋಕಾತೀತವೂ ಆದ ನೆಲೆಗಳಿಗೆ ಎತ್ತುವ ಪ್ರಯತ್ನವೂ, ಒಂದರಿಂದ ಇನ್ನೊಂದನ್ನು ಪರಸ್ಪರ ಬೇರ್ಪಡಿಸಲು ಸಾಧ್ಯವಿಲ್ಲದಂತೆ ನಡೆಯುತ್ತಿರುತ್ತದೆ. ಆದ್ದರಿಂದಲೇ ಇಲ್ಲಿ ‘ಪೋಗದಿರೆಲೋ ರಂಗ’ ಎಂಬ ಮಾತೃ ಸಹಜವಾದ ದನಿಯೊಂದಿಗೇ ಋಷಿಮುನಿಗಳ ವಿಲಕ್ಷಣವಾದ ತಪೋಭೂಮಿಕೆಯೊಂದನ್ನು ಎದುರುಹಾಕಿಕೊಳ್ಳುವುದೂ ಇದೆ. ಲೋಕ ಪ್ರಸಿದ್ಧ ನಾದವನ್ನು, ಲೋಕೋತ್ತರ ಲೀಲೆಗಳನ್ನು ಮೆರೆದವನನ್ನು, ಯಾರನ್ನು ಕಾಣದಿರಲು ಸಾಧ್ಯವೇ ಇಲ್ಲವೋ ಅಂಥವನನ್ನು “ಅಮ್ಮ ನಿಮ್ಮ ಮನೆಗಳಲ್ಲಿ ನಮ್ಮ ರಂಗದ ಕಂಡಿರೇನಮ್ಮ” ಎಂದು ಹುಡುಕಾಡುವುದೂ ಇದೆ. ಇಲ್ಲಿನ ಪಲ್ಲವಿ ಹಾಗೂ ಚರಣಗಳ ಸಂಬಂಧವೂ ವಿಶಿಷ್ಟವಾದ ವಿನ್ಯಾಸಗಳನ್ನು ಪ್ರಕಟಿಸುತ್ತದೆ. ಕೀರ್ತನೆಯ ಪ್ರಾರಂಭದಲ್ಲಿ ಉತ್ತರವನ್ನು ಅಪೇಕ್ಷಿಸುವ ಪ್ರಶ್ನೆಯಾಗಿದ್ದ ಪಲ್ಲವಿ ಕೀರ್ತನೆ ಬೆಳೆಯುತ್ತ ಹೋದಂತೆ ಉತ್ತರವನ್ನು ಅಪೇಕ್ಷಿಸರ, ಅಷ್ಟೇಕೆ ಉತ್ತರವನ್ನೂ ಒಳಗೊಂಡ ಒಂದು ವಾಕ್ಯವಾಗಿ ಬಿಡುತ್ತದೆ. ‘ಯಾರೇ ರಂಗನ ಕರೆಯಬಂದವರು’ ಎಂದರೂ ಕರೆಯಬಂದವರು ಗೌಣವಾಗಿ ಕರೆಸಿಕೊಳ್ಳುವವನೇ ಪ್ರಧಾನವಾಗಿಬಿಡುತ್ತಾನೆ. ಇಲ್ಲಿ ಆಳದವನನ್ನು ಅಳಿಸುತ್ತಲೇ (‘ಬಾಲಯ್ಯನಳುತಾನ’) ಅಳುವಿನ ನಿರಾಕಣೆಯನ್ನು ಮಾಡಲಾಗುತ್ತದೆ. ಇನ್ನೊಂದು ರೀತಿಯಲ್ಲಿ ಇದು ಅವತಾರಗಳ ಮಾನವೀಕರಣದ ನೆಲೆಯೂ ಹೌದು. ಇಲ್ಲಿ ಪ್ರಸಿದ್ಧವಾದ ಪುರಾಣ ಪರಂಪರೆಗಳನ್ನು ಅತ್ಯಂತ ಗ್ರಾಮ್ಯವಾದ ವಿವರಗಳಿಗೆ ಇಳಿಸಲಾಗುತ್ತದೆ. ಮಾನುಷ ಮತ್ತು ದೈವಿಕ, ಲೋಕ ಮತ್ತು ಲೋಕೋತ್ತರ ಇವುಗಳ ಕರ್ಷಣವನ್ನು ವಿಶಿಷ್ಟವಾಗಿ ಹಿಡಿದಿಡುವ ಈ ಬಗೆಯ ಅಭಿವ್ಯಕ್ತಿ ಅನನ್ಯವದುದು. ಲೋಕವನ್ನು ಲೋಕೋತ್ತರಕ್ಕೆತ್ತುವಂತೆಯೇ ಲೋಕೋತ್ತರವನ್ನು ಲೌಕಿಕವಾಗಿಸುವ ಪ್ರಕ್ರಿಯೆಯೂ ಏಕಕಾಲದಲ್ಲಿ ಸಂಭವಿಸುವುದೇ ಇಲ್ಲಿನ ವಿಶಿಷ್ಟತೆ.
ಒಂದು ದೃಷ್ಟಿಯಿಂದ ಕೀರ್ತನೆಗಳ ಅಭಿವ್ಯಕ್ತಿಯ ಪ್ರಧಾನ ತುಡಿತವಿರುವುದೇ ಅಲೌಕಿಕವನ್ನು ಲೌಕಿಕವಾಗಿಸುವುದರಲ್ಲಿ. ಈ ಹಿನ್ನಲೆಯಿಂದ ನೋಡಿದಾದ ಲೋಕವನ್ನು ಸಂಬೋಧಿಸಿ ನುಡಿಯುವುದು (Addressing) ಅವುಗಳ ಪ್ರಧಾನ ನೆಲೆಯಾಗುತ್ತದೆ. ಅಥವಾ ಕೀರ್ತನೆಗಳ ಸೃಷ್ಟಿಯಾಗುವುದೇ ಸಂಬೋಧನೆಯಲ್ಲಿ ಎಂದರೂ ನಡೆದೀತು. ಸಂಬೋಧನೆಯ ಹಲವು ನೆಲೆಗಳಲ್ಲಿ ಇಲ್ಲಿನ ಅಭಿವ್ಯಕ್ತಿಯ ವಿನ್ಯಾಸಗಳು ತೆರೆದುಕೊಳ್ಳುತ್ತವೆ. ಅದಕ್ಕೆ ತಕ್ಕಂತೆ ಪಲ್ಲವಿಯ ವಿವಿಧ ಬಗೆಗಳು, ಪಲ್ಲವಿ-ಚರಣಗಳ ನಡುವಿನ ಸಂಬಂಧದ ಹಲವು ರೀತಿಯಲ್ಲಿ, ನಿರೂಪಣೆಯ ಹಲವು ದನಿಗಳು, ದೃಷ್ಟಾಂತ-ಪ್ರತೀಕಗಳು ಅನಾವರಣಗೊಳ್ಳುತ್ತ ಹೋಗಿವೆ. ‘ಕಲ್ಲುಸಕ್ಕರೆ ಕೊಳ್ಳಿರೋ’, ‘ಕೃಷ್ಣ ಎನಬಾರದೆ’, ‘ಆಚಾರವಿಲ್ಲದ ನಾಲಗೆ’, ಮೊದಲಾದ ಹಲವಾರು ಕೀರ್ತನೆಗಳು ಇದಕ್ಕೆ ನಿದರ್ಶನವಾಗಿದೆ.
ಆರಿಸಿರುವ ಕೀರ್ತನೆಗಳು, ಕೀರ್ತನೆಗಳ ಸಂಖ್ಯೆಗಳ ಉಲ್ಲೇಖ: ಎ.ವಿ.ನಾವಡ ಮತ್ತು ಗಾಯತ್ರಿ ನಾವಡ (ಸಂ), ಸಾವಿರ ಕೀರ್ತನೆಗಳು, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೨೦೦೦.
೧. ಯಾದವ ನೀ ಬಾ (೩೭೧)
೨. ದಾಸನ ಮಾಡಿಕೋ ಎನ್ನ (೨೮೨)
೩. ಪೋಗದಿರೆಲೋ ರಂಗ (೩೨೬)
೪. ಅಮ್ಮ ನಿಮ್ಮ ಮನೆಗಳಲ್ಲಿ (೧೬೯)
೫. ಯಾರೇ ರಂಗನ (೩೭೫)
೬. ಬಾರೆ ಗೋಪಮ್ಮ ನಿನ್ನ ಬಾಲಯ್ಯನಳುತಾನೆ
೭. ಊರಿಗೆ ಬಂದರೆ ದಾಸಯ್ಯ (೨೦೧)
೮. ಇವನ ಹಿಡಿದುಕೊಂಡು ಹೋಗಲೋ ಜೋಗಿ (೧೯೧)
೯. ಕಲ್ಲುಸಕ್ಕರೆ ಕೊಳ್ಳಿರೋ (೨೩೫)
೧೦. ಕೃಷ್ಣ ಎನಬಾರದೆ (೨೪೩)
೧೧. ಆಚಾರವಿಲ್ಲದ ನಾಲಗೆ (೧೭೨)
೧೨. ಎಲ್ಲಾನು ಬಲ್ಲೆನೆಂಬುವಿರಲ್ಲ (೨೧೮)
೧೩. ಮಾನವ ಜನ್ಮ ದೊಡ್ಡದು (೩೪೯)
೧೪. ರೊಕ್ಕ ಎರಡಕ್ಕೂ ದುಃಖ ಕಾಣಕ್ಕ (೩೮೦)
೧೫. ಮುಪ್ಪಿನ ಗಂಡನು ಬೇಡಕ್ಕ
 
೧. ಯಾದವ ನೀ ಬಾ ಯದುಕುಲನಂದನ
ರಾಗ : ಕಾಂಬೋದಿ
ತಾಳ : ಏಕ
ಯಾದವ ನೀ ಬಾ ಯದುಕುಲನಂದನ
ಮಾಧವ ಮಧುಸೂದನ ಬಾರೋ                 ಪ
ಸೋದರಮಾವನ ಮಧುರೆಲಿ ಮಡುಹಿದ ಯ
ಶೋದೆನಂದನ ನೀ ಬಾರ                          ಅ
ಕಣಕಾಲಂದಿಗೆ ಘಲುಘಲುರೆನುತಲಿ
ಝಣಝಣ ವೇಣುನಾದದಲಿ
ಚಿಣ್ಣಿಕೋಲು ಚೆಂಡು ಬುಗುರಿನಾಡುತ
ಸಣ್ಣ ಸಣ್ಣ ಗೋವಳರೊಡಗೂಡಿ ಬಾರೊ         ೧
ಶಂಖ ಚಕ್ರವು ಕೈಯಲಿ ಹೊಳೆಯುತ
ಬಿಂಕದ ಗೋವಳ ನೀ ಬಾರೊ
ಅಕಳಂಕ ಚರಿತನೆ ಆದಿನಾರಾಯಣ
ಬೇಕೆಂಬ ಭಕ್ತರಿಗೊಲಿ ಬಾರೊ                     ೨
ಖಗವಾಹನನೆ ಬಗೆಬಗೆಯಿಂದಲಿ
ನಗೆಮೊಗದರಸನೆ ನೀ ಬಾರೊ
ಜಗದೊಳು ನಿನ್ನಯ ಮಹಿಮೆಯ ಪೊಗಳುವೆ
ಪುರಂದರವಿಠ್ಠಲ ನೀ ಬಾರೊ                  ೩
 
೨. ದಾಸನ ಮಾಡಿಕೊ ಎನ್ನ
ರಾಗ : ನಾದನಾಮಕ್ರಿಯೆ
ತಾಳ : ಆದಿ
ದಾಸನ ಮಾಡಿಕೊ ಎನ್ನ ಇಷ್ಟು
ಘಾಸಿ ಮಾಡುವರೇನೊ ಕರುಣಾಸಂಪನ್ನ
ದುರುಳ ಬುದ್ದಿಗಳೆಲ್ಲ ಬಿಡಿಸೊ ನಿನ್ನ
ಕರುಣಕವಚವೆನ್ನ ಹರಣಕ್ಕೆ ತೊಡಿಸೊ
ಚರಣ ಸೇವೆ ಎನಗೆ ಕೊಡಿಸೊ ಅಭಯ
ಕರಪುಷ್ಪ ಎನ್ನ ಶಿರದೊಳೊ ಮುಡಿಸೊ                                              ೧
ದೃಢಭಕ್ತಿ ನಿನ್ನಲ್ಲಿ ಬೇಡಿ ದೇವ
ಅಡಿಗೆರಗುವೆನಯ್ಯ ಅನುದಿನ ಪಾಡಿ
ಕಡೆಗಣ್ಣಲೇಕೆನ್ನ ನೋಡಿ ಬಿಡುವೆ
ಕೊಡು ನಿನ್ನ ಧ್ಯಾನವ ಮನ ಶುಚಿಮಾಡಿ                                            ೨
ಮೊರೆ ಹೊಕ್ಕವರ ಕಾಯ್ವ ಬಿರುದು ನೀ
ಮರೆಯದೆ ರಕ್ಷಣೆ ಮಾಡೆನ್ನ ಪೊರೆದು
ದುರಿತ ರಾಶಿಗಳೆಲ್ಲ ತರಿದು ಸ್ವಾಮಿ
ಪುರಂದರವಿಠಲ ಕರುಣದಿ ಕರೆದು                                                    ೩
 
೩. ಪೋಗದಿರೆಲೊ ರಂಗ ಬಾಗಿಲಿಂದಾಚೆಗೆ
ರಾಗ : ಶಂಕರಾಭರಣ
ತಾಳ : ಆದಿ
ಪೋಗದಿರಲೊ ರಂಗ, ಬಾಗಿಲಿಂದಾಚೆಗೆ                    ಪ
ಭಾಗವತರು ಕಂಡರೆತ್ತಿಕೊಂಡೊಯ್ವರೊ                   ಅ
ಸುರಮುನಿಗಳು ತಮ್ಮ ಹೃದಯಗಹ್ವರದಲ್ಲಿ
ಪರಮಾತ್ಮನ ಕಾಣದರಸುವರೊ
ದೊರಕದ ವಸ್ತುವು ದೊರಕಿತು ತಮಗೆಂದು
ಹರುಷದಿಂದಲಿ ನಿನ್ನ ಕರದೆತ್ತಿಕೊಂಬರೊ                   ೧
ಅಗಣಿತಗುಣ ನಿನ್ನ ಜಗದ ನಾರಿಯರೆಲ್ಲ
ಹಗೆಯಾಗಿ ನುಡಿವರೊ ಗೋಪಾಲನೆ
ಮಗುಗಳ ಮಾಣಿಕ್ಯ ತಗಲಿತು ಕರಕೆಂದು
ಬೇಗದಿಂದಲಿ ಬಂದ ಬಿಗಿದಪ್ಪಿಕೊಂಬರೊ                   ೨
ದಿಟ್ಟ ನಾರಿಯರೆಲ್ಲ ಇಷ್ಟವ ಸಲಿಸೆಂದು
ಅಟ್ಟಟ್ಟಿ ಬೆನ್ಹಿಂದೆ ಇಷ್ಟವ ಸಲಿಸೆಂದು
ಸೃಷ್ಟೀಶ ಪುರಂದರವಿಠಲರಾಯನೆ
ಇಷ್ಟಿಷ್ಟು ಬೆಣ್ಣೆಯ ಕೊಟ್ಟೇನೊ ರಂಗಯ್ಯ                    ೩
 
೪. ಅಮ್ಮಾ ನಿಮ್ಮ ಮನೆಗಳಲ್ಲಿ
ರಾಗ : ಸೌರಾಷ್ಟ್ರ
ತಾಳ : ಆದಿ
ಅಮ್ಮಾ ನಿನ್ನ ಮನೆಗಳಲ್ಲಿ
ನಮ್ಮ ರಂಗನ ಕಂಡಿರೇನೆ                                      ಪ
ಕಾಶಿ ಪೀತಾಂಬರ ಕೈಯಲ್ಲಿ ಕೊಳಲು
ಪೂಸಿದ ಶ್ರೀಗಂಧ ಮೈಯೊಳಗಮ್ಮ
ಲೇಸಾಗಿ ತುಲಸಿಯ ಮಾಲೆಯ ಹಾಕಿದ
ವಾಸುದೇವನು ಬಂದ ಕಂಡಿರೇನೆ                            ೧
ಕರದಲ್ಲಿ ಕಂಕಣ ಬೆರಳಲ್ಲಿ ಉಂಗುರ
ಕೊರಳಲ್ಲಿ ಹಾಕಿದ ಹುಲಿಯುಗುರಮ್ಮ
ಅರಳೆಲೆ ಕನಕದ ಕುಂಡಲ ಕಾಲಂದಿಗೆ
ಉರುಗಶಯನ ಬಂಡ ಕಂಡಿರೇನೆ                            ೨
ಕಾಲಲಿ ಕಿರುಗೆಜ್ಜೆ ನೀಲದ ಬಾವುಲಿ
ನೀಲವರ್ಣನು ನಾಟ್ಯವಾಡುತಲಿ
ಮೇಲಾಗಿ ಬಾಯಲ್ಲಿ ಜಗವನು ತೋರಿದ
ಮೂರ್ಲೋಕದೊಡೆಯನ ಕಂಡಿರೇನ                        ೩
ಕುಂಕುಮ ಕಸ್ತೂರಿ ಕುಡಿಕುಡಿ ನಾಮವು
ಶಂಖಚಕ್ರಂಗಳ ಧರಿಸಿಹನಮ್ಮ
ಬಿಂಕದಿಂದಲಿ ಕೊಳಲೂದುತ ಪಾಡುತ
ಪಂಕಜಾಕ್ಷನು ಬಂದ ಕಂಡಿರೇನೆ                              ೪
ಹದಿನಾರು ಸಾವಿರ ಗೋಪಿಯರೊಡಗೂಡಿ
ಚದುರಂಗ ಪಗಡೆಯನಾಡುವನಮ್ಮ
ಮದನ ಮೋಹನರೂಪ ಎದೆಯಲಿ ಕೌಸ್ತುಭ
ಪದಮನಾಭನು ಬಂದ ಕಂಡಿರೇನೆ                           ೫
ನೊಸಲ ಸುತ್ತಿದ ಪಟ್ಟಿ ನಡುವಿನ ಒಡ್ಯಾಣ
ಎಸೆವ ಕಸ್ತೂರಿ ಬಟ್ಟು ಮೈಯವನಮ್ಮ
ಪಸರಿಸಿ ಪಟ್ಟಯ ಹಾವಿಗೆ ಮೆಟ್ಟಿದ
ಅಸುರಾಂತಕ ಬಂದ ಕಂಡಿರೇನ                              ೬
ತೆತ್ತೀಸಕೋಟಿ ದೇವತೆಗಳ ಒಡಗೂಡಿ
ಹತ್ತವತಾರವನೆತ್ತಿದನೆ
ಭಕ್ತವತ್ಸಲ ನಮ್ಮ ಪುರಂದರ ವಿಠಲ
ನಿತ್ಯೋತ್ಸವ ಬಂದ ಕಂಡಿರೇನ                               ೭
 
೫. ಯಾರೆ ರಂಗನ ಯಾರೆ ಕೃಷ್ಣನ
ರಾಗ : ಹಿಮದೋಳ
ತಾಳ : ಆದಿ
ಯಾರೆ ರಂಗನ ಯಾರೆ ಕೃಷ್ಣನ
ಯಾರೆ ರಂಗನ ಕರೆಯ ಬಂದವರು                           ಪ
ಗೋಪಾಲಕೃಷ್ಣನ ಪಾಪವಿನಾಶನ
ಈ ಪರಿಯಿಂದಲಿ ಕರೆಯ ಬಂದವರು                                    ೧
ವೇಣು ವಿನೋದನ ಪ್ರಾಣಪ್ರಿಯನ
ಜಾಣೆಯರರಸನ ಕರೆಯ ಬಂದವರು                                    ೨
ಕರಿರಾಜವರದನ ಪರಮಪುರುಷನ
ಪುರಂದರವಿಠಲನ ಕರೆಯ ಬಂದವರು                                              ೩
 
೬. ಬಾರೇ ಗೋಪಮ್ಮ ನಿನ್ನ ಬಾಲಯ್ಯನಳು ತಾನೆ
ಬಾರೇ ಗೋಪಮ್ಮ ನಿನ್ನ ಬಾಲಯ್ಯನಳು ತಾನೆ
ಬಾರೇ ಗೋಪಮ್ಮ ನಾವ್
ಆರೂ ತೂಗಿದರೂ ಮಲಗನು ಮುರವೈರಿ
ಬಾರೇ ಗೋಪಮ್ಮ
ನೀರೊಳಗಾಡಿ ಮೈಯೊರೆಸೆಂದು ಅಳುತಾನೆ ಬಾರೆ ಗೋಪಮ್ಮ
ಮೇರುವ ಹೊತ್ತು ಮೈಭಾರವೆಂದಳು ತಾನೆ, ಬಾರೆ ಗೋಪಮ್ಮ
ಧರೆಯ ನೆಗಹಿ ತನ್ನ ದಾಡೆನೊಂದಳು ತಾನೆ ಗೋಪಮ್ಮ
ದುರುಳ ರಕ್ಕಸನ ಕರುಳ ಕಂಡಳು ತಾನೆ ಬಾರೆ ಗೋಪಮ್ಮ
ನೆಲವನಳೆದು ಪುಟ್ಟ ಚರಣನೊಂದಳುತಾನೆ ಬಾರೆ ಗೋಪಮ್ಮ
ಛಲದಿಂದ ಕೊಡಲಿಯ ಪಿಡಿವೆನೆಂದಳುತಾನೆ ಬಾರೆ ಗೋಪಮ್ಮ
ಬಲುಕಪಿಗಳ ಕಂಡಂಜಿಕೊಂಡಳು ತಾನೆ ಬಾರೆ ಗೋಪಮ್ಮ
ನೆಲುವಿನ ಬೆಣ್ಣೆ ಕೈನಿಲುಕದೆಂದಳು ತಾನೆ ಬಾರೆ ಗೋಪಮ್ಮ
ಬಟ್ಟ ಬತ್ತಲೆ ನಿಂತು ಎತ್ತಿಕೊಯಂದಳು ತಾನೆ ಗೋಪಮ್ಮ
ಶ್ರೇಷ್ಠ ತೇಜಿಯನು ಹತ್ತಿಸೆಮದಳು ತಾನೆ ಬಾರೆ ಗೋಪಮ್ಮ
ತೊಟ್ಟಿಲೊಳಗೆ ಮಲಗಲೊಲ್ಲನು ಮುರವೈರಿ ಬಾರೆ ಗೋಪಮ್ಮ
ಸೃಷ್ಟಿಯೊಳು ಪುರಂದರವಿಠಲ ಕರೆಯುತಾನೆ ಬಾರೆ ಗೋಪಮ್ಮ
ಪುರಂದರ ಸಾಹಿತ್ಯ ಅಧ್ಯಯನ: ೧೩. ಕೀರ್ತನೆಯ ರೂಪ ಮತ್ತು ಧ್ವನಿಗಳು (ಪುರಂದರ ದಾಸರನ್ನು ಅನುಲಕ್ಷಿಸಿ) (೨)
೭. ಊರಿಗೆ ಬಂದರೆ ದಾಸಯ್ಯ
ರಾಗ : ಹಿಂದುಸ್ತಾನಿ ಕಾಪಿ
ತಾಳ : ಆದಿ
ಊರಗೆ ಬಂದರೆ ದಾಸಯ್ಯ, ನಮ್ಮ                           ಪ
ಕೇರಿಗೆ ಬಾ ಕಂಡ್ಯ ದಾಸಯ್ಯ
ಕೇರಿಗೆ ಬಂದರೆ ದಾಸಯ್ಯ, ಗೊಲ್ಲ
ಕೇರಿಗೆ ಬಾ ಕಂಡ್ಯ ದಾಸಯ್ಯ                                  ಅ
ಕೊರಳೊಳು ವನಮಾಲೆ ಧರಿಸಿದವನೆ ಕಿರು
ಬೆರಳಲಿ ಬೆಟ್ಟವನೆತ್ತಿದನೆ
ಇರುಳು ಹಗಲು ನಿನ್ನ ಕಾಣದೆ ಇರಲಾರೆ
ಮರುಳು ಮಾಡಿದಂಥ ದಾಸಯ್ಯ                             ೧
ಕಪ್ಪು ವರ್ಣದ ದಾಸಯ್ಯ, ಕಂ
ದರ್ಪನ ಪಿತನೆಂಬೊ ದಾಸಯ್ಯ
ಅಪ್ಪಿಕೊಂಡು ನಮ್ಮ ಮನಸಿಗೆ ಬಂದರೆ
ಅಪ್ಪವ ಕೊಡುವೆನು ದಾಸಯ್ಯ                                ೨
ಮುಂದೇನು ದಾರಿ ದಾಸಯ್ಯ, ಚೆಲ್ವ
ಪೊಂಗೊಳಲೂದುವ ದಾಸಯ್ಯ
ಹಾಂಗೇ ಪೋಗದಿರು ದಾಸಯ್ಯ ಹೊ
ನ್ನುಂಗುರ ಕೊಡುವೆನು ದಾಸಯ್ಯ                            ೩
ಸಣ್ಣ ನಾಮದ ದಾಸಯ್ಯ, ನಮ್ಮ
ಸದನಕೆ ಬಾ ಕಂಡ್ಯ ದಾಸಯ್ಯ
ರಟ್ಟು ಮಾಡದಿರು ದಾಸಯ್ಯ, ತಂ
ಬಿಟ್ಟು ಕೊಡುವೆನು ದಾಸಯ್ಯ                                  ೪
ಸಿಟ್ಟು ಮಾಡದಿರು ದಾಸಯ್ಯ, ಸಿರಿ
ಪುರಂದರವಿಠಲ ದಾಸಯ್ಯ
ಸದನಕೆ ಬಮದರೆ ದಾಸಯ್ಯ, ಮಣಿ
ಸರವನು ಕೊಡುವೆನು ದಾಸಯ್ಯ                             ೫
 
೮. ಇವನ ಹಿಡಿದುಕೊಂಡು ಹೋಗೆಲೊ ಜೋಗಿ
ರಾಗ : ನಾದನಾಮಕ್ರಿಯೆ
ತಾಳ : ಆದಿ
ಇವನ ಹಿಡಿದುಕೊಂಡು ಹೋಗೆಲೊ ಜೋಗಿ                ಪ
ಇವ ನಮ್ಮ ಮಾತ ಕೇಳದೆ ಪುಂಡನಾದ                    ಅ
ಆಡುತಾಡುತ ಹೋಗಿ ನೀರೊಳು ಮುಳುಗಿದ
ಬೇಡವೆಂದರೆ ಬೆಟ್ಟ ಬೆನ್ನಲಿ ಹೊತ್ತ
ದಾಡೆಯ ಮೇಲೆ ತಾ ಧಾರಿಣಿ ನೆಗಹಿದ
ಹಿಡಿಯ ಹೋದರೆ ಬಾಯ ತೆರೆದು ಅಂಜಿಸಿದ              ೧
ಹುಲ್ಲಲಿ ವಿಪ್ರನ ಕಣ್ಣ ತಿವಿದ ಬುದಿ
ಇಲ್ಲೆಂದರೆ ಕೈಲಿ ಕೊಡಲಿಯ ಪಿಡಿದ
ಬಿಲ್ಲು ಹಿಡಿದು ರಾಕ್ಷಸರನು ಸವರಿದ
ಬಲ್ಲಿದ ಮಾವನ ಶಿರವನು ತರಿದ                              ೨
ಬತ್ತಲೆ ಕುದುರೆಯ ಹತ್ತಬೇಡೆಂದರೆ
ಹತ್ತಿದನೋ ಇವ ಛಲದಿಂದ
ಭಕ್ತವತ್ಸಲ ಸಿರಿ ಪುರಂದರವಿಠಲನ
ಎತ್ತಲಾದರು ಕೊಂಡು ಹೋಗೆಲೋ ಜೋಗಿ               ೩
 
೯. ಕಲ್ಲು ಸಕ್ಕರೆ ಕೊಳ್ಳಿರೋ
ರಾಗ : ಕಲ್ಯಾಣಿ
ತಾಳ : ಮಿಶ್ರಛಾಪು
ಕಲ್ಲುಸಕ್ಕರೆ ಕೊಳ್ಳಿರೋ ನೀವೆಲ್ಲರು
ಕಲ್ಲುಸಕ್ಕರೆ ಕೊಳ್ಳಿರೋ                                          ಪ
ಕಲ್ಲುಸಕ್ಕರೆ ಸವಿ ಬಲ್ಲವರೆ ಬಲ್ಲರು
ಪುಲ್ಲಲೋಚನ ಶ್ರೀಕೃಷ್ಣ ನಾಮವೆಂಬ                        ಅ
ಎತ್ತು ಹೇರುಗಳಿಂದ ಹೊತ್ತು ಮಾರುವುದಲ್ಲ
ಒತ್ತೊತ್ತಿ ಗೋಣಿಯೊಳು ತುಂಬುವುದಲ್ಲ
ಎತ್ತ ಹೋದರು ಬಾಡಿಗೆ ಸುಂಕವಿದಕಿಲ್ಲ
ಉತ್ತಮ ಸರಕಿದು ಅತಿಲಾಭ ಬರುವಂಥ                   ೧
ನಷ್ಟ ಬೀಳುವುದಲ್ಲ ನಾತ ಹುಟ್ಟುವುದಲ್ಲ
ಎಷ್ಟು ಒಯ್ದರು ಬೆಲೆ ರೊಕ್ಕವಿದಕಲ್ಲ
ಕಟ್ಟಿರುವೆಯು ತಿಂದು ಕಡಿಮೆಯಾಗುವುದಲ್ಲ
ಪಟ್ಟಣದೊಳಗೆ ಪ್ರಸಿದ್ಧವಾಗಿರುವಂಥ                        ೨
ಸಂತೆ ಸಂತೆಗೆ ಹೋಗಿ ಶ್ರಮಪಡಿಸುವುದಲ್ಲ
ಸಂತೆಯೊಳಗೆ ಇಟ್ಟು ಮಾರುವುದಲ್ಲ
ಸಂತತ ಭಕ್ತರ ನಾಲಗೆ ಸವಿಗೊಂಬ
ಕಾಂತ ಪುರಂದರವಿಠಲ ನಾಮವೆಂಬ                       ೩
 
೧೦. ಕೃಷ್ಣ ಎನಬಾರದೆ
ರಾಗ : ಕಾಮಬೋದಿ
ತಾಳ : ಛಾಪು
ಕೃಷ್ಣ ಎನಬಾರದೆ
ಕೃಷ್ಣನ್ನ ನೆನೆದರೆ ಕಷ್ಟ ಒಂದಿಷ್ಟಿಲ್ಲ                             ಪ
ನರಜನ್ಮ ಬಂದಾಗ
ನಾಲಗೆ ಇರುವಾಗ ಕೃಷ್ಣ ಎನಬಾರದೆ                        ಅ
ಮಲಗಿದ್ದು ಮೈ ಮುರಿದೇಳುತ್ತಲೊಮ್ಮೆ ಕೃಷ್ಣ ಎನಬಾರದೆ
ಸುಳಿದಾಡುತ ಮನೆಯೊಳಗಾದರು ಒಮ್ಮೆ ಕೃಷ್ಣ ಎನಬಾರದೆ                  ೧
ಸ್ನಾನ ಪಾನ ತಪಗಳ ಮಾಡುತ ಕೃಷ್ಣ ಎನಬಾರದೆ
ಶಾಲ್ಯಾನ್ಯ ಷಡುರಸ ತಿಮದು ತೃಪ್ತನಾಗಿ ಕೃಷ್ಣ ಎನಬಾರದೆ                   ೨
ಗಂಧವ ಪೂಸಿ ತಾಂಬೂಲವ ಮೆಲುವಾಗ ಕೃಷ್ಣ ಎನಬಾರದೆ
ಚೆಂದುಳ್ಳ ಹಾಸಿಗೆಯೊಳು ಕುಳಿತೊಮ್ಮೆ ಕೃಷ್ನ ಎನಬಾರದೆ                    ೩
ಕಂದನ್ನ ಬಿಗಿ ಬಿಗಿದಪ್ಪಿ ಮುದ್ದಾಡುತ ಕೃಷ್ನ ಎನಬಾರದೆ
ಮಂದಗಾಮಿನಿಯೊಳು ಸರಸವಾಡುತಲೊಮ್ಮೆ ಕೃಷ್ಣ ಎನಬಾರದೆ           ೪
ಮೇರೆ ತಪ್ಪಿ ಮಾತನಾಡುವಾಗಲೊಮ್ಮೆ ಕೃಷ್ಣ ಎನಬಾರದೆ
ದಾರಿಯ ನಡೆವಾಗ ಭಾರವ ಹೊರುವಾಗ ಕೃಷ್ನ ಎನಬಾರದೆ                  ೫
ಪರಿಹಾಸ್ಯದ ಮಾತುನಾಡುತಲೊಮ್ಮೆ ಕೃಷ್ಣ ಎನಬಾರದೆ
ಪರಿಪರಿ ಕೆಲಸದೊಳೊಂದು ಕೆಲಸವೆಂದು ಕೃಷ್ಣ ಎನಬಾರದೆ                  ೬
ದುರಿತ ರಾಶಿಗಳನು ತರಿದು ಬಿಸಾಡುವಾಗಲೊಮ್ಮೆ ಕೃಷ್ನ ಎನಬಾರದೆ
ಗರುಡಗನಮ ನಮ್ಮ ಪುರಂದರವಿಠಲನ ಕೃಷ್ಣ ಎನಬಾರದೆ                    ೭
 
೧೧. ಆಚಾರವಿಲ್ಲದ ನಾಲಗೆ
ರಾಗ : ಮೋಹನ
ತಾಳ : ಅಟ್ಟ
ಆಚಾರವಿಲ್ಲದ ನಾಲಗೆ ನಿನ್ನ
ನೀಚ ಬುದ್ದಿಯ ಬಿಡು ನಾಲಗೆ                                  ಪ
ವಿಚಾರವಿಲ್ಲದೆ ಪರರ ದೂಷಿಪುದಕ್ಕೆ
ಚಾಚಿಕೊಂಡಿರುವಂಥ ನಾಲಗೆ                                ಅ.ಪ.
ಪ್ರಾತಃಕಾಲದೊಳೆದ್ದು ನಾಲಗೆ
ಸಿರಿಪತಿಯೆನ್ನಬಾರದೆ ನಾಲಗೆ
ಪತಿತ ಪಾವನ ನಮ್ಮ ರತಿಪತಿ ಜನಕನ
ಸತತವು ನುಡಿ ಕಂಡ್ಯ ನಾಲಗೆ                                ೧
ಚಾಡಿ ಹೇಳಲಿಬೇಡ ನಾಲಗೆ
ನಿನ್ನ ಬೇಡಿಕೊಂಬುವೆನು ನಾಲಗೆ
ರೂಢಿಗೊಡೆಯ ಶ್ರೀರಾಮನ ನಾಮವ
ಪಾಡುತಲಿರು ಕಂಡ್ಯ ನಾಲಗೆ                                  ೨
ಹರಿಯ ಸ್ಮರಣೆ ಮಾಡು ನಾಲಗೆ
ನರಹರಿಯ ಭಜಿಸು ಕಂಡಯ್ಯ ನಾಲಗೆ
ವರದಪುರಂದರವಿಠಲರಾಯನ
ಚರಣಕಮಲವ ನೆನೆ ನಾಲಗೆ                                  ೩
 
೧೨. ಎಲ್ಲಾನು ಬಲ್ಲೆನೆಂಬುವಿರಿಲ್ಲ
ರಾಗ : ಮಧ್ಯಮಾವತಿ
ತಾಳ : ಆದಿ
ಎಲ್ಲಾನು ಬಲ್ಲೆನೆಂಬುದಿರಿಲ್ಲ ಅವಗುಣ ಬಿಡಲಿಲ್ಲ            ಪ
ಸೊಲ್ಲಿಗೆ ಶರಣರ ಕಥೆಗಳ ಪೇಳುತ
ಅಲ್ಲದ ನುಡಿಯನು ನುಡಿಯುವಿರಲ್ಲ                          ಅ
ಕಾವಿಯನುಟ್ಟು ತಿರುಗುವಿರಲ್ಲ ಕಾಮವ ಬಿಡಲಿಲ್ಲ
ನೇಮನಿಷ್ಠೆಗಳ ಮಾಡುವಿರಲ್ಲ ತಾಮಸ ಬಿಡಲಿಲ್ಲ
ತಾವೊಮದರಿಯದೆ ಆಗಮ ತಿಳಿಯದೆ
ಶ್ವಾನನ ಕುಳಿಯಲಿ ಬೀಳುವಿರಲ್ಲ                             ೧
ಗುರುಗಳ ಸೇವೆ ಮಾಡಿಸಿದರಲ್ಲ ಗುರುತಾಗಲಿಲ್ಲ
ಪರಿಪರಿ ದೇಶವ ತಿರುಗಿದಿರಲ್ಲ ಪೊರೆಯುವರಿನ್ನಿಲ್ಲ
ಅರಿವೊಂದರಿಯದೆ ಆಗಮ ತಿಳಿಯದೆ
ನರಕ ಕೂಪದಲಿ ಬೀಳುವಿರಲ್ಲ                                 ೨
ಬ್ರಹ್ಮ ಜ್ಞಾನಿಗಳು ಎನಿಸುವಿರಲ್ಲ ಹಮ್ಮು ಬಿಡಲಿಲ್ಲ
ಸುಮ್ಮನೆ ಯಾಗವ ಮಾಡುವಿರಲ್ಲ ಸುಳ್ಳನು ಬಿಡಲಿಲ್ಲ
ಗಮ್ಮನೆ ಪುರಂದರ ವಿಠಲನ ಪಾದಕೆ
ಹೆಮ್ಮೆ ಬಿಟ್ಟು ನೀವೆರೆಗಲೆ ಇಲ್ಲ.                                ೩
 
೧೩. ಮಾನವ ಜನ್ಮ ದೊಡ್ಡದು
ರಾಗ : ಪಂತುವರಾಲಿ
ತಾಳ : ಅಟ್ಟ
ಮಾನವಜನ್ಮ ದೊಡ್ಡದು ಇದ
ಹಾನಿ ಮಾಡಲು ಬೇಡಿ ಹುಚ್ಚಪ್ಪಗಳಿರಾ                     ಪ
ಕಣ್ಣು ಕೈಕಾಲ್ಕವಿ ನಾಲಗೆ ಇರಲಿಕ್ಕೆ
ಮಣ್ಣುಮಕ್ಕಿ ಮರುಳಾಗುವರೆ
ಹೊನ್ನು ಹೆಣ್ಣಿಗಾಗಿ ಹರಿನಾಮಾಮೃತವನು
ಉಣ್ಣದೆ ಉಪವಾಸವಿರುವರೇನೊ                            ೧
ಕಾಲನವರು ಬಮದು ಕರಪಿಡಿದೆಳೆವಾಗ
ತಾಳು ತಾಳೆಮದರೆ ಕೇಲುವರೆ?
ವೇಳೆ ಹೋಗದ ಮುನ್ನ ಧರ್ಮವ ಗಳಿಸಿರೊ
ಸುಳ್ಳಿನ ಸಂಸಾರ ಸುಳಿಗೆ ಸಿಲುಕಬೇಡಿ                                             ೨
ಏನು ಕಾರಣ ಯದುಪತಿಯನು ಮರೆತಿರಿ
ಧನ ಧಾನ್ಯ ಸತಿ ಸುತರಿಪು ನಿತ್ಯವೆ?
ಇನ್ನಾದರು ಶ್ರೀಪುರಂದರವಿಠಲನ
ಚೆನ್ನಾಗಿ ಭಜಿಸಿ ನೀವು ಸುಖಿಯಾಗಿರಯ್ಯ                                          ೩
 
೧೪. ರೊಕ್ಕ ಎರಡಕ್ಕೂ ದುಃಖ ಕಾಣಕ್ಕ
ರಾಗ : ಪಂತುರಾವಳಿ
ತಾಳ : ಅಟ್ಟ
ರೊಕ್ಕ ಎರಡಕ್ಕೂ ದುಃಖ ಕಾಣಕ್ಕ                             ಪ
ಮಕ್ಕಳ ಮರಿಗಳ ಮಾಡೋದು ರೊಕ್ಕ
ಸಕ್ಕರೆ ತುಪ್ಪವ ತಿನಿಸೋದು ರೊಕ್ಕ
ಕಕ್ಕುಲಾತಿಯನು ಬಿಡಿಸೋದು ರೊಕ್ಕ
ಘಕ್ಕನೆ ಹೋದರೆ ಘಾತ ಕಾಣಕ್ಕ                              ೧
ನೆಂಟರ ಇಷ್ಟರ ಮರೆಸೋದು ರೊಕ್ಕ
ಕಂಟಕಗಳ ಪರಿಹರಿಸೋದು ರೊಕ್ಕ
ಗಂಟುಕಟ್ಟಲಿಕ್ಕೆ ಕಲಿಸೋದು ರೊಕ್ಕ
ತುಂಟತನಗಳನು ಬಲಿಸೋದು ರೊಕ್ಕ                      ೨
ಇಲ್ಲದ ಗುಣಗಳ ತರಿಸೋದು ರೊಕ್ಕ
ಸಲ್ಲದ ನಾಣ್ಯವ ನಡಿಸೋದು ರೊಕ್ಕ
ಬೆಲ್ಲಕ್ಕಿಂತಲೂ ಬಹು ಸವಿರೊಕ್ಕ
ಇಲ್ಲದಿರಲು ಬಹು ದುಃಖ ಕಾಣಕ್ಕ                             ೩
ಉಂಟಾದ ಗುಣಗಳ ಮರೆಸೋದು ರೊಕ್ಕ
ಬಂಟರನೆಲ್ಲರ ಬರಿಸೋದು ರೊಕ್ಕ
ಕಂಠಿ ಸರಿಗೆಯನು ಗಳಿಸೋದು ರೊಕ್ಕ
ಒಂಟೆ ಕುದುರೆ ಆನೆ ತರಿಸೋದು ರೊಕ್ಕ                    ೪
ವಿದ್ಯದ ಮನುಜರ ಕರೆಸೋದು ರೊಕ್ಕ
ಹೊದ್ದಿದ ಜನರನು ಬಿಡಿಸೋದು ರೊಕ್ಕ
ಮುದ್ದು ಪುರಂದರವಿಠಲನ ಮರಸುವ
ಬಿದ್ದು ಹೋಗೋ ರೊಕ್ಕವ ಸುಡು ನೀನಕ್ಕ                   ೫
 
೧೫. ಮುಪ್ಪಿನ ಗಂಡನು ಬೇಡಕ್ಕ
ರಾಗ : ಪಂತುರಾವಳಿ
ತಾಳ : ಅಟ್ಟ
ಮುಪ್ಪಿನ ಗಂಡನು ಬೇಡಕ್ಕ
ತಪ್ಪದೆ ಪಡಿಪಾಟ ಪಡಲಾರೆನಕ್ಕ                             ೨
ಉದಯದಲ್ಲೊಳು ಬೇಕು ಉದಕ ಕಾಸಲುಬೇಕು
ಬದಿಯಲಿ ನಾನಿದ್ದು ಬಜೆ ಅರಿಯಬೇಕು
ಹದನಾಗಿ ಎಲೆಸುಣ್ಣ ಅಡಿಕೆ ಕುಟ್ಟಲುಬೇಕು
ಬಿದಿರುಕೋಲನು ಮುಂದೆ ಇಡಬೇಕಕ್ಕ                      ೧
ಮೆತ್ತನೆ ರೊಟ್ಟಿ ಮುದ್ದೆ ಮಾಡಲು ಇಡಬೇಕಕ್ಕ
ಒದ್ದಿ ಒದರಿ ಕೂಗಿ ಕರೆಯಲುಬೇಕು
ಪಿತ್ತವಾಕರಿಕೆಯ ಮೂಗಿನ ಸಿಂಬಳ
ಮತ್ತೆ ವೇಳೇಗೆ ಎದ್ದು ತೊಳಯಬೇಕಕ್ಕ                     ೨
ಗೋಣಿ ಹರಿಸಲುಬೇಕು ಬೆನ್ನು ಗುದ್ದಲು ಬೇಕು
ಗೋಣು ಹಿಡಿದು ಮೇಲಕ್ಕೆತ್ತಬೇಕು
ಶ್ರೀನಿಧಿ ಪುರಂದರವಿಠಲನ ನೆನೆಯುತ್ತ
ನಾನೊಂದು ಮೂಲೆಯಲಿ ಒರಗಬೇಕು                     ೩
ಪುರಂದರ ಸಾಹಿತ್ಯ ಅಧ್ಯಯನ: ೧೪. ಅಬ್ಯಾಸ ಸೂಚಿ
ಗ್ರಂಥಗಳು
೧. ಶ್ರೀ ಪುರಂದರದಾಸರ ಸಾಹಿತ್ಯ – ಆರು ಸಂಪುಟಗಳು
ಸಂ. ಬೆಡಗೇರಿ ಕೃಣಶರ್ಮ, ಬೆಂಗೇರಿ ಹುಚ್ಚರಾವ್, ಶ್ರೀ ಪುರಂದರದಾಸರ ೪೦೦ನೆಯ ವರ್ಷದ ಉತ್ಸವ ಮಂಡಳಿ ಧಾರವಾಡ : ೧೯೬೬
೨. ಪುರಂದರ ಸಾಹಿತ್ಯ ದರ್ಶನ – ೪ನೆಯ ಸಂಪುಟ
ಸಂ. ಎಸ್.ಕೆ. ರಾಮಚಂದ್ರರಾವ್, ಪುರಂದರದಾಸರ ೫ನೆಯ ಶತಮಾನೋತ್ಸವ ಸಂದರ್ಭ, ಕನ್ನಡ ಮತ್ತು ಸಂಸ್ಕೃತಿ ನಿರ್ದೇಶನಾಲಯ ಬೆಂಗಳೂರು : ೧೯೮೫
೩. ದಾಸ ಸಾಹಿತ್ಯ
ಸಂ. ವ್ಹಿ. ಸೀತಾರಾಮಯ್ಯ, ಕವಿಕಾವ್ಯ ಪರಂಪರೆ ಮಾಲಿಕೆ, ಐ.ಬಿ.ಎಚ್. ಪ್ರಕಾಶನ, ೧೯೮೭
೪. ಶ್ರೀ ಪುರಂದರದಾಸರು
ವ್ಹಿ. ಸೀತಾರಾಮಯ್ಯ : ರಾಷ್ಟ್ರೀಯ ಜೀವನ ಚರಿತೆಮಾಲೆ, ನ್ಯಾಷನಲ್ ಬುಕ್ ಟ್ರಸ್ಟ್, ಇಂಡಿಯಾ, ೧೯೭೯
೫. ಪುರಂದರದಾಸರ ಬೋದಪರ – ಕೀರ್ತನೆಗಳ ಮೇಲಿನ ಉಪನ್ಯಾಸ ನವರತ್ನ ಮಾಲಾ
ಶಂಕರರಾವ್ ಸೌಕೂರ ಭಾಗ-೨
೬. ದಾಸಾಂಜಲಿ
ಬನ್ನಂಜೆ ಗೋವಿಂದಾಚಾರ್ಯ ಆನಂದ ತೀರ್ಥ ಪ್ರತಿಷ್ಠಾನ, ಗ್ರಂಥಮಾಲಾ, ಬೆಂಗಳೂರು, ೧೯೮೭
೭. ಪುರಂದರೋಪನಿಷತ್ತು
ಬನ್ನಂಜೆ ಗೋವಿಂದಾಚಾರ್ಯ , ತಿರುಪತಿ-ತಿರುಮಲೆ ದೇವಸ್ಥಾನಗಳು, ತಿರುಪತಿ : ೧೯೮೪
೮. ಶ್ರೀ ಪುರಂದರದಾಸರು
ಆರ್. ಎಸ್. ಪಂಚಮುಖಿ, ಮಿಂಚಿನಬಳ್ಳಿ ಪ್ರಕಟಣೆ, ಧಾರವಾಡ : ೧೯೬೪
೯. ಪುರಂದರದಾಸರ ಕೀರ್ತನೆಗಳು
ಸಂ.: ಪಾವಂಜೆ ಗುರುರಾಯ, ಶ್ರೀ ಮನ್ಮಧ್ವ ಸಿದ್ಧಾಂತ ಗ್ರಂಥಾಲಯ, ಉಡುಪಿ : ೨೦೦೧
೧೦. ಶ್ರಿ ಪುರಂದರದಾಸರು
ಸಂ : ಬುರ್ಲಿ ಬಿಂದುಮಾಧವ, ಮಿಂಚಿನಬಳ್ಳಿ ಕಾರ್ಯಾಲಯ, ಧಾರವಾಡ : ೧೯೬೪
೧೧. ಪುರಂದರದಾಸರು
ಎಸ್.ಕೆ. ರಾಮಚಂದ್ರರಾವ್, ಪುರಂದರದಾಸರ ೪ನೆಯ ಶತಮಾನೋತ್ಸವ ಸಮಿತಿ, ಬೆಂಗಳೂರು : ೧೯೬೪
೧೨. ಪುರಂದರದಾಸರು
ಬಿ. ವರದರಾಜರಾವ್, ಸಾಹಿತ್ಯ ಅಕಾಡೆಮಿ ನವದೆಹಲಿ, ೧೯೮೩
೧೩. ಶ್ರೀ ಪುರಂದರದಾಸರ ಸಾಹಿತ್ಯ ವಿಮರ್ಶೆ
ವಿವಿಧ ಲೇಖಕರು, ೬೭ ಕ.ಸಾ.ಸಮ್ಮೇಳನದ ಪ್ರಕಟಣೆ, ಬೆಂಗಳೂರು : ೧೯೯೯
೧೪. ಶ್ರೀ ಪುರಂದರದಾಸರು
‘ಜೀವನ ಮಾಸ ಪತ್ರಿಕೆಯ ವಿಶೇಷ ಸಂಚಿಕೆ, ಸಂ : ಶ್ರೀಮಾಸ್ತಿ, ಸಂ. ೨೪, ಜನವರಿ : ೧೯೬೪
೧೫. ಪುರಂದರೋಪನಿಷತ್ ಭಾಗ-೧/೨
ಶ್ರೀ ಭದ್ರಗಿರಿ ಕೇಶವದಾಸ
೧೬. ಶ್ರೀ ಪುರಂದರದಾಸರ ಚರಿತ್ರೆ
ಶ್ರೀ ಕಾ. ಶಿವರಾಮದಾಸ
೧೭. ಪುರಂದರದರ್ಶನ
ಡಾ. ವೆಂಕಟರಾವ್ ಶೆಣೈ
೧೮. ಪುರಂದರದಾಸರ ಚರಿತ್ರೆ
ಶ್ರೀ ಬೆಲೂರು ಕೇಶವದಾಸ
೧೯. ಶ್ರೀ ಪುರಂದರದಾಸರದಾಸಾರ್ಯರ ಚರಿತ್ರೆ
ಶ್ರೀಪಾದ ಹಂಡೆ
೨೦. ಶ್ರೀ ಪುರಂದರದಾಸರು
ಕೆ. ವೆಂಕಟರಾಮಪ್ಪ
೨೧. ಶ್ರೀ ಪುರಂದರದಾಸರ ದರ್ಶನ
ಆರ್. ಜೆ. ಕುಲಕರ್ಣಿ
೨೨. ಕನ್ನಡಕ್ಕೆ ಪುರಂದರದಾಸರು ನೀಡಿದ ಕೊಡುಗೆ
ಜೆ.ಡಿ. ನಾಡಕರ್ಣಿ
೨೩. Purandara and the Haridasa Movement
Dr. M. V. Krishna Rao
೨೪. ಪುರಂದರ ಪರಿಮಳ – ದಾಸರ ಜೀವನ ಮತ್ತು ಸಾಹಿತ್ಯ
ಆರ್. ಎಚ್. ಕುಲಕರ್ಣಿ, ಪ್ರತಿಭಾಗ್ರಂಥ ಮಾಲೆ, ಧಾರವಾಡ : ೧೯೮೨
೨೫. ಶ್ರಿ ಪುರಂದರದಾಸರು
ಕೊರಟಿ ಶ್ರೀನಿವಾಸರಾವ್, ಭಾಗ್ಯಲಕ್ಷ್ಮಿ ಪ್ರಕಾಶನ, ಬೆಂಗಳೂರು : ೧೯೮೪
೨೬. ಪುರಂದರಸಾಹಿತ್ಯ ಸಂಪುಟ-೨
ಅರಳುಮಲ್ಲಿಗೆ ಪಾರ್ಥಸಾರಥಿ, ಹರಿದಾಸ ಅಕಾಡೆಮಿ, ಬೆಂಗಳೂರು, ೨೦೦೦
 
ಮಹಾಪ್ರಬಂಧಗಳು :
೧. ಪ್ರಸಾದಯೋಗ – ಪುರಂದರದಾಸರ ಜೀವನ ಮತ್ತು ಕೃತಿಗಳು
ಡಾ. ವ್ಹಿ.ಎ. ದಿವಾಣಜಿ ಉಷಾ ಸಾಹಿತ್ಯ ಮಾಲೆ, ಮೈಸೂರು, ೧೯೭೨
೨. ಬಸವೇಶ್ವರ ಮತ್ತು ಪುರಂದರದಾಸರ ಒಂದು ಸಾಹಿತ್ಯದ ಅಧ್ಯಯನ
ಡಾ. ಬಸವರಾಜ ಸಬರದ, ಶ್ರಿ ತರಳಬಾಳು ಜಗದ್ಗುರು ಬ್ರಹನ್ಮಠ, ಸಿರಿಗೇರಿ, ೧೯೯೩
೩. ಪುರಂದರದಾಸ ಮತ್ತು ಅನ್ನಮಾಚಾರ್ಯರ ಕೀರ್ತನೆಗಳ ಸಾಂಸ್ಕೃತಿಕ ಅಧ್ಯಯನ
ಡಾ. ಅಕ್ಕಮಹಾದೇವಿ, ಮೈಸೂರು ವಿಶ್ವವಿದ್ಯಾಲಯ, ೧೯೮೯
೪. ಪುರಂದರದಾಸ ಮತ್ತು ಸಂತ ತುಕಾರಾಮ ತುಲನಾತ್ಮಕ ಸಮೀಕ್ಷೆ
ಡಾ. ಟಿ.ವಿ. ನಾಯ್ಕ, ರಾಘವೇಂದ್ರ ಪ್ರಕಾಶನ, ಅಂಕೋಲಾ, ೧೯೯೫
೫. ಪುರಂದರದಾಸರ ಕೃತಿಗಳ ಶೈಲಿ ಮತ್ತು ಛಂದಸ್ಸುಗಳ ಅಧ್ಯಯನ
ಡಾ. ಎಚ್. ಎನ್. ಮುರಳಿಧರ, ಬೆಂಗಳೂರು ವಿಶ್ವವಿದ್ಯಾಲಯ, ಬೆಂಗಳೂರು, ೧೯೯೫
 
ಬಿಡಿ ಲೇಖನಗಳು
೧. ಪುರಂದರದಾಸರ ಕೀರ್ತನೆಗಳು
ಜಿ. ವರದರಾಜರಾವ್, ಕ.ಸಾ. ಪರಿಷತ್ಪತ್ರಿಕೆ, ಸಂ: ೨೮, ಸಂ:೨, ೩ ಜೂನ್, ಸೆಪ್ಟಂಬರ್, ೧೯೪೨
೨. ಪುರಂದರದಾಸರು
ಶ್ರೀ ಚಾಲುಕ್ಯ-ಜಯಕರ್ನಾಟಕ, ಸಂ : ೩, ಸಂ : ೪
೩. ಪುರಂದರದಾಸರು
ಎಂ. ರಾಮರಾವ್-ಜಯಕರ್ನಾಟಕ, ಸಂ : ೩, ಸಂ : ೪
೪. ಪುರಂದರದಾಸರ ಆಧ್ಯಾತ್ಮ ಜೀವನ
ಕೆ.ಡಿ. ಸಂಗೋರಾಮ, ‘ಜೀವನ’, ಸಂ: ೨, ಸಂ : ೬/೨
೫. ಶ್ರೀ ಮತ್ಪುರಂದರದಾಸರ
೬. ಪುರಂದರದಾಸರ ಚರಿತ್ರೆ
ಕಾರುಪಲ್ಲಿ ಶಿವರಾಮದಾಸ
೭. ಪುರಂದರದಾಸರು ಒಂದು ದೃಶ್ಯ
ಶ್ರೀ ವರವಣಿ ರಾಜಾರಾಮ್
೮. ಪುರಂದರದಾಸರ ಚಾರಿತ್ರಿಕ ಸಂಗಾತಿಗಳು
ಸೀತಾರಾಮ ಜಾಗೀರದಾರ, ಕನ್ನಡ ಸಾಹಿತ್ಯ ಪರಿಷತ್ಪತ್ರಿಕೆ, ಸಂ : ೬೯, ಸಂ : ೧, ೧೯೫೭
೯. ಪುರಂದರೋಪನಿಷತ್ತು
ಬಿ. ನಾಗೇಶರಾವ್, ಕ. ಸಾ. ಪರಿಷತ್ಪತ್ರಿಕೆ, ಸಂ : ೪೨, ಸಂ : ೧, ೧೯೫೨
೧೦. ಪುರಂದರದಾಸರು ನಿರ್ಮಿಸಿದ ಸಂಸಾರ ಚಿತ್ರ
ಗೋವಿಂದಮೂರ್ತಿ ದೇಸಾಯಿ
೧೧. ದಾಸಶ್ರೇಷ್ಠ ಪುರಂದರದಾಸರು
ಸಂ : ಹ. ರಾ. ಪುರೋಹಿತ, ‘ಕರ್ಮವೀರ’ ಪತ್ರಿಕೆ ಸಂ : ೩೩, ೧೨.೧.೯೪

